УЛСЫН ИХ ХУРЛЫН 2012 ОНЫ НАМРЫН ЭЭЛЖИТ ЧУУЛГАНЫ 
2013 ОНЫ 01 ДҮГЭЭР САРЫН 17-НЫ ӨДӨР /ПҮРЭВ ГАРАГ/-ИЙН НЭГДСЭН ХУРАЛДААНААР ХЭЛЭЛЦСЭН 
АСУУДЛЫН ДАРААЛАЛ
10.00 цагаас:
 

1.   Шүүхийн тухай багц хуулийг дагаж мөрдөх журмын тухай, Монгол Улсын шүүхийн тухай хуульд нэмэлт, өөрчлөлт оруулах тухай, Шүүхийн захиргааны тухай хуульд нэмэлт, өөрчлөлт оруулах тухай, Шүүгчийн эрх зүйн байдлын тухай хуульд нэмэлт, өөрчлөлт оруулах тухай, Хуульчийн эрх зүйн байдлын тухай хуульд нэмэлт, өөрчлөлт оруулах тухай, Эвлэрүүлэн зуучлалын тухай хуульд нэмэлт, өөрчлөлт оруулах тухай, Шүүхийн иргэдийн төлөөлөгчийн эрх зүйн байдлын тухай хуульд өөрчлөлт оруулах тухай хуулийн төслүүд болон Шүүхийн багц хуулийг дагаж мөрдөх журмын тухай хууль батлагдсантай холбогдуулан авах арга хэмжээний тухай Улсын Их Хурлын тогтоолын төсөл /Монгол Улсын Ерөнхийлөгчөөс өргөн мэдүүлсэн, эцсийн хэлэлцүүлэг/. 

2.   Монгол Улсын Их Хурлын тухай хуульд өөрчлөлт оруулах тухай хуулийн төсөл /Монгол Улсын Ерөнхийлөгчөөс өргөн мэдүүлсэн, эцсийн хэлэлцүүлэг/. 
3.   Шүүх байгуулах тухай хуулийн /Шинэчилсэн найруулга/ болон “Шүүгчийн орон тоо батлах тухай” Улсын Их Хурлын тогтоолын төслүүд /анхны хэлэлцүүлэг/. 

4.   Хилийн боомтын тухай, Засгийн газрын тухай хуульд нэмэлт оруулах тухай, Газрын тухай хуульд нэмэлт оруулах тухай, Монгол Улсын хилийн тухай хуульд нэмэлт оруулах тухай, Амьтан, ургамал, тэдгээрийн гаралтай түүхий эд, бүтээгдэхүүнийг улсын хилээр нэвтрүүлэх үеийн хорио цээрийн хяналт, шалгалтын тухай хуульд өөрчлөлт оруулах тухай, Гадаадын иргэний эрх зүйн байдлын тухай хуульд өөрчлөлт оруулах тухай, Хүн худалдаалахтай тэмцэх тухай хуульд өөрчлөлт оруулах тухай хуулийн төслүүд /хэлэлцэх эсэх/.
5.   “Хөдөлмөрийн аюулгүй байдал, эрүүл ахуйг хангах болон барилгын салбарын талаар авах зарим арга хэмжээний тухай” Улсын Их Хурлын тогтоолын төсөл /хэлэлцэх эсэх/. 

6.   Газрын тухай /Шинэчилсэн найруулга/, Газрын төлбөрийн тухай /Шинэчилсэн найруулга/, Газрын кадастрын тухай /Шинэчилсэн найруулга/, Газар албадан чөлөөлөх тухай, Геодези, зураг зүйн тухай хуульд нэмэлт, өөрчлөлт оруулах тухай, Тусгай хамгаалалттай газар нутгийн тухай хуульд нэмэлт оруулах тухай, Ойн тухай хуульд нэмэлт, өөрчлөлт оруулах тухай, Усны тухай хуульд нэмэлт, өөрчлөлт оруулах тухай, Авто замын тухай хуульд нэмэлт оруулах тухай, Харилцаа холбооны тухай хуульд өөрчлөлт оруулах тухай, Иргэний нисэхийн тухай хуульд өөрчлөлт оруулах тухай, Эрчим хүчний тухай хуульд өөрчлөлт оруулах тухай, Ашигт малтмалын тухай хуульд нэмэлт оруулах тухай, Төмөр замын тээврийн тухай хуульд нэмэлт оруулах тухай, Байгалийн нөөц ашигласны төлбөрийн тухай хуульд өөрчлөлт оруулах тухай, Хувь хүний орлогын албан татварын тухай хуульд өөрчлөлт оруулах тухай, Монгол Улсын иргэнд газар өмчлүүлэх тухай хуульд өөрчлөлт оруулах тухай, Үл хөдлөх эд хөрөнгийн албан татварын тухай хуульд өөрчлөлт оруулах тухай, Аж ахуйн үйл ажиллагааны тусгай зөвшөөрлийн тухай хуулийн зарим зүйл, заалтыг хүчингүй болсонд тооцох тухай, Улсын тэмдэгтийн хураамжийн тухай хуулийн зарим зүйл, заалтыг хүчингүй болсонд тооцох тухай, Гадаадын хөрөнгө оруулалтын тухай хуулийн зарим зүйл, заалтыг хүчингүй болсонд тооцох тухай хуулийн төслүүд /хэлэлцэх эсэх/.

Монгол Улсын Их Хурлын 2012 оны намрын ээлжит чуулганы 2013 оны 01 дүгээр сарын 17-ны өдрийн нэгдсэн хуралдаан 10 цаг 35 минутад Төрийн ордны чуулганы нэгдсэн хуралдааны танхимд эхлэв.


Улсын Их Хурлын дарга З.Энхболд ирц, хэлэлцэх асуудлын дарааллыг танилцуулж хуралдааныг даргалав.

Хуралдаанд ирвэл зохих 74 гишүүнээс 59 гишүүн ирж, 79.7 хувийн ирцтэй байв. Үүнд:

Чөлөөтэй: Н.Алтанхуяг, Р.Амаржаргал, Л.Болд, Д.Оюунхорол, М.Сономпил, Ц.Даваасүрэн, М.Энхболд, Ө.Энхтүвшин, Д.Эрдэнэбат.
Өвчтэй: Ш.Түвдэндорж, Ц.Дашдорж, Б.Чойжилсүрэн.
Тасалсан: Х.Болорчулуун, С.Бямбацогт, Л.Гантөмөр.
Нэг. Шүүхийн тухай багц хуулийг дагаж мөрдөх журмын тухай, Монгол Улсын шүүхийн тухай хуульд нэмэлт, өөрчлөлт оруулах тухай, Шүүхийн захиргааны тухай хуульд нэмэлт, өөрчлөлт оруулах тухай, Шүүгчийн эрх зүйн байдлын тухай хуульд нэмэлт, өөрчлөлт оруулах тухай, Хуульчийн эрх зүйн байдлын тухай хуульд нэмэлт, өөрчлөлт оруулах тухай, Эвлэрүүлэн зуучлалын тухай хуульд нэмэлт, өөрчлөлт оруулах тухай, Шүүхийн иргэдийн төлөөлөгчийн эрх зүйн байдлын тухай хуульд өөрчлөлт оруулах тухай хуулийн төслүүд болон Шүүхийн багц хуулийг дагаж мөрдөх журмын тухай хууль батлагдсантай холбогдуулан авах арга хэмжээний тухай Улсын Их Хурлын тогтоолын төсөл /Монгол Улсын Ерөнхийлөгчөөс өргөн мэдүүлсэн, эцсийн хэлэлцүүлэг/.

Хэлэлцэж буй асуудалтай холбогдуулан Монгол Улсын Ерөнхийлөгчийн Хуулийн бодлого хариуцсан шадар туслах Л.Төр-Од, Улсын Дээд шүүхийн Захиргааны хэргийн танхимын тэргүүн шүүгч О.Зандраа, Улсын Ерөнхий прокурорын орлогч Г.Эрдэнэбат, Улсын Дээд шүүхийн шүүгч Д.Тунгалаг, Тамгын газрын дарга Д.Эрдэнэчулуун, Шүүхийн ерөнхий зөвлөлийн Захиргаа, удирдлагын хэлтсийн дарга С.Энхбаяр, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх Я.Хишигт, Л.Батмөнх, Хууль зүйн байнгын хорооны зөвлөх Б.Баасандорж, референт Г.Нямдэлгэр нарын бүрэлдэхүүнтэй ажлын хэсэг байлцав.

Хуулийн төслийн эцсийн хэлэлцүүлэгтэй холбогдуулан Хууль зүйн байнгын хорооноос гаргасан танилцуулгыг Улсын Их Хурлын гишүүн  Р.Гончигдорж танилцуулав.
Байнгын хорооны танилцуулгатай холбогдуулан Улсын Их Хурлын гишүүдээс асуулт гараагүй.

Улсын Их Хурлын дарга З.Энхболд Байнгын хороо хуулийн төслийн талаар Улсын Их Хурлын гишүүн Х.Тэмүүжиний гаргасан саналаар хураалт явуулав.

З.Энхболд: -Монгол улсын Шүүхийн тухай хуульд нэмэлт, өөрчлөлт оруулах тухай хуулийн төслийн талаар зарчмын зөрүүтэй саналын томъёолол:

Төслийн 3 дугаар зүйл буюу 12 дугаар зүйлийн 12.4 дэх хэсгийг дор дурдсанаар өөрчлөн найруулах:

12.4.Улсын Дээд шүүхийн Ерөнхий шүүгчээс бусад шүүхийн Ерөнхий шүүгчийг Шүүхийн ерөнхий зөвлөлийн, танхимын тэргүүнийг тухайн шатны шүүхийн Ерөнхий шүүгчийн тус тус өргөн мэдүүлснээр Ерөнхийлөгч гурван жилийн хугацаагаар томилж, тухайн шүүхэд нэг удаа улируулан томилж болно.

Зөвшөөрсөн

36

Татгалзсан

12

Бүгд


48

75,0 хувийн саналаар санал дэмжигдлээ.

Дээрх саналтай холбогдуулан Улсын Их Хурлын гишүүн Ц.Нямдорж санал хэлэв.
Улсын Их Хурлын дарга З.Энхболд хуулийн төслүүдийг батлах санал хураалт явуулав.
З.Энхболд: 1.Шүүхийн тухай багц хуулийг дагаж мөрдөх журмын тухай хуулийн төслийг баталъя гэсэн санал хураалт явуулъя.
Зөвшөөрсөн

40

Татгалзсан

8

Бүгд


48

83,3 хувийн саналаар батлагдлаа.

2. Монгол улсын Шүүхийн тухай хуульд нэмэлт, өөрчлөлт оруулах тухай хуулийн төслийг баталъя гэсэн санал хураалт явуулъя.
Зөвшөөрсөн

35

Татгалзсан

13

Бүгд


48

72,9 хувийн саналаар батлагдлаа.

3. Шүүхийн захиргааны тухай хуульд нэмэлт, өөрчлөлт оруулах тухай хуулийн төслийг баталъя гэсэн санал хураалт явуулъя.
Зөвшөөрсөн

40

Татгалзсан

8

Бүгд


48

83,3 хувийн саналаар батлагдлаа.

4. Шүүгчийн эрх зүйн байдлын тухай хуульд нэмэлт, өөрчлөлт оруулах тухай хуулийн төслийг баталъя гэсэн санал хураалт явуулъя.
Зөвшөөрсөн

41

Татгалзсан

8

Бүгд


49

83,7 хувийн саналаар батлагдлаа.

5. Хуульчийн эрх зүйн байдлын тухай хуульд нэмэлт, өөрчлөлт оруулах тухай хуулийн төслийг баталъя гэсэн санал хураалт явуулъя.
Зөвшөөрсөн

42

Татгалзсан

7

Бүгд


49

85,7 хувийн саналаар батлагдлаа.

6. Эвлэрүүлэн зуучлалын тухай хуульд нэмэлт, өөрчлөлт оруулах тухай хуулийн төслийг баталъя гэсэн санал хураалт явуулъя.
Зөвшөөрсөн

40

Татгалзсан

9

Бүгд


49

81,6 хувийн саналаар батлагдлаа.

7. Шүүхийн иргэдийн төлөөлөгчийн эрх зүйн байдлын тухай хуульд өөрчлөлт оруулах тухай хуулийн төслийг баталъя гэсэн санал хураалт явуулъя.
Зөвшөөрсөн

40

Татгалзсан

9

Бүгд


49

81,6 хувийн саналаар батлагдлаа.

8. Шүүхийн тухай хуулийг дагаж мөрдөх журмын тухай хууль батлагдсантай холбогдуулан авах арга хэмжээний тухай Улсын Их Хурлын тогтоолын төслийг баталъя гэсэн санал хураалт явуулъя.
Зөвшөөрсөн

40

Татгалзсан

9

Бүгд


49

81,6 хувийн саналаар батлагдлаа.

Уг асуудлыг 10 цаг 58 минутад хэлэлцэж дуусав.
Хоёр. Монгол Улсын Их Хурлын тухай хуульд өөрчлөлт оруулах тухай хуулийн төсөл /Монгол Улсын Ерөнхийлөгчөөс өргөн мэдүүлсэн, эцсийн хэлэлцүүлэг/.
Хэлэлцэж буй асуудалтай холбогдуулан Монгол Улсын Ерөнхийлөгчийн Хуулийн бодлогын зөвлөх Ч.Өнөрбаяр, Хуулийн бодлого хариуцсан шадар туслах Л.Төр-Од, Улсын Их Хурлын даргын Хууль зүйн бодлогын зөвлөх Д.Ганзориг, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх М.Тайшир, Төрийн байгуулалтын байнгын  хорооны зөвлөх О.Тунгалаг, референт Г.Чагнаадорж нарын бүрэлдэхүүнтэй ажлын хэсэг байлцав.

Хуулийн төслийн эцсийн хэлэлцүүлэгтэй холбогдуулан Төрийн байгуулалтын байнгын хорооноос гаргасан танилцуулгыг Улсын Их Хурлын гишүүн Ж.Батзандан танилцуулав.

Байнгын хорооны танилцуулгатай холбогдуулан Улсын Их Хурлын гишүүдээс асуулт гараагүй.
1.Монгол Улсын Их Хурлын тухай хуульд өөрчлөлт оруулах тухай хуулийн төслийг баталъя гэсэн санал хураалт явуулъя.

Зөвшөөрсөн

32

Татгалзсан

17

Бүгд


49

65,3 хувийн саналаар батлагдлаа.

Улсын Их Хурлын дарга З.Энхболд Монгол Улсын Их Хурлын тухай хуульд өөрчлөлт оруулах тухай хуулийн эцсийн найруулгыг  уншиж танилцуулав.

Улсын Их Хурлын гишүүд эцсийн найруулгыг сонсов.

Уг асуудлыг 11 цаг 02 минутад хэлэлцэж дуусав.
Гурав. Шүүх байгуулах тухай хуулийн шинэчилсэн найруулгын төсөл болон “шүүгчийн орон тоо батлах тухай” Улсын Их Хурлын тогтоолын төсөл /анхны хэлэлцүүлэг/.

Хэлэлцэж буй асуудалтай холбогдуулан Улсын Дээд шүүхийн Захиргааны хэргийн танхимын тэргүүн шүүгч О.Зандраа, Улсын Ерөнхий прокурорын орлогч Г.Эрдэнэчулуун, Улсын дээд шүүхийн шүүгч Д.Тунгалаг, Улсын Дээд шүүхийн Тамгын газрын дарга Д.Эрдэнэчулуун, Шүүхийн ерөнхий зөвлөлийн Захиргаа, удирдлагын хэлтсийн дарга С.Энхбаяр, Монгол Улсын Ерөнхийлөгчийн Хуулийн бодлого хариуцсан шадар туслах Л.Төр-Од, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх Я.Хишигт, Л.Батмөнх, Хууль зүйн байнгын хорооны зөвлөх Б.Баасандорж, референт Г.Нямдэлгэр нарын бүрэлдэхүүнтэй ажлын хэсэг байлцав.

Хуулийн төслийн анхны хэлэлцүүлэгтэй холбогдуулан Хууль зүйн байнгын хорооноос гаргасан санал, дүгнэлтийг Улсын Их Хурлын гишүүн Р.Гончигдорж танилцуулав.
Байнгын хорооны санал, дүгнэлттэй холбогдуулан Улсын Их Хурлын гишүүн Ц.Нямдорж, Ё.Отгонбаяр нарын асуусан асуултад Улсын Их Хурлын гишүүн Р.Гончигдорж хариулж, тайлбар хийв.
Улсын Их Хурлын дарга З.Энхболд Байнгын хорооноос гаргасан зарчмын зөрүүтэй саналаар санал хураалт явуулав.

З.Энхболд: -Шүүх байгуулах тухай хуулийн шинэчилсэн найруулгын төсөл болон “шүүгчийн орон тоо батлах тухай” Улсын Их Хурлын тогтоолын төслийн талаарх зарчмын зөрүүтэй саналын томьёолол:

Нэг.Хууль зүйн байнгын хорооны дэмжсэн санал:

1. Ажлын хэсгийн гишүүдийн гаргасан хуулийн төсөлд Иргэний хэргийн давж заалдах шатны 1 дүгээр шүүхийн болон Эрүүгийн хэргийн давж заалдах шатны 1 дүгээр шүүхийн байрших газрын нэрийг Хэнтий аймгийн Хэрлэн сум болгон өөрчлөх саналаар санал хураалт явуулъя.
Зөвшөөрсөн

35

Татгалзсан

14

Бүгд


49

71,4 хувийн саналаар санал дэмжигдлээ.
2. Хуулийн төсөлд Иргэний хэргийн давж заалдах шатны 1 дүгээр шүүхийн болон Эрүүгийн хэргийн давж заалдах шатны 1 дүгээр шүүхийн нутаг дэвсгэрийн харьяалалд “Хэнтий аймгийн” гэсний дараа “Цэнхэр-Мандал сумаас бусад” гэж нэмэх гэсэн саналаар санал хураалт явуулъя.

Зөвшөөрсөн

38

Татгалзсан

11

Бүгд


49

77,6 хувийн саналаар санал дэмжигдлээ.
3. Хуулийн төсөлд Иргэний хэргийн давж заалдах шатны 7 дугаар шүүхийн болон Эрүүгийн хэргийн давж заалдах шатны 7 дугаар шүүхийн нутаг дэвсгэрийн харьяаллаас Хөвсгөл аймгийг хасч, Хөвсгөл аймгийн засаг захиргаа, нутаг дэвсгэрийн бүх нэгжийг харьяалсан Хөвсгөл аймгийн Мөрөн сумд байрших Иргэний хэргийн давж заалдах шатны 8 дугаар шүүх болон Эрүүгийн хэргийн давж заалдах шатны 8 дугаар шүүхийг төсөлд нэмэх, үүнтэй холбогдуулан:
1/Иргэний хэргийн давж заалдах шатны 8, 9 дүгээр шүүх болон Эрүүгийн хэргийн давж заалдах шатны 8, 9 дүгээр шүүхийг Иргэний хэргийн давж заалдах шатны 9, 10 дугаар шүүх болон Эрүүгийн хэргийн давж заалдах шатны 9, 10 дугаар шүүх гэж өөрчлөх, 

2/Тогтоолын төслийн 1 дүгээр хавсралтад Иргэний хэргийн давж заалдах шатны 8 дугаар шүүх болон Эрүүгийн хэргийн давж заалдах шатны 8 дугаар шүүхийн шүүгчийн орон тоог Ерөнхий шүүгч тус бүр 1, шүүгч тус бүр 8 гэж нэмэх саналаар санал хураалт явуулъя.

Зөвшөөрсөн

39

Татгалзсан

10

Бүгд


49

79,6 хувийн саналаар санал дэмжигдлээ.

4. Хуулийн төслийн Сум дундын 8 дугаар шүүхийн нутаг дэвсгэрийн харьяаллаас Дорноговь аймгийн Иххэт, Айраг, Даланжаргалан сумдыг хасч, Сум дундын 6 дугаар шүүхийн нутаг дэвсгэрийн харьяалалд Дорноговь аймгийн Айраг, Даланжаргалан сумдыг, Сум дундын 29 дүгээр шүүхийн нутаг дэвсгэрийн харьяалалд Дорноговь аймгийн Иххэт сумыг тус тус нэмэх гэсэн саналаар санал хураалт явуулъя.

Зөвшөөрсөн

36

Татгалзсан

13

Бүгд


49

73,5 хувийн саналаар санал дэмжигдлээ.

5.Хуулийн төслийн Захиргааны хэргийн анхан шатны 4 дүгээр шүүхийг Захиргааны хэргийн анхан шатны 12 дугаар шүүхтэй нэгтгэн, байрших газрын нэрийг Орхон аймгийн Баян-Өндөр сум, нутаг дэвсгэрийн харьяаллыг Орхон, Булган аймгийн засаг захиргаа, нутаг дэвсгэрийн бүх нэгж байхаар, Захиргааны хэргийн анхан шатны 15 дугаар шүүхийг Захиргааны хэргийн анхан шатны 7 дугаар шүүхтэй нэгтгэн, байрших газрын нэрийг Дархан-Уул аймгийн Дархан-Уул сум, нутаг дэвсгэрийн харьяаллыг Дархан-Уул, Сэлэнгэ аймгийн засаг захиргаа, нутаг дэвсгэрийн бүх нэгж байхаар тус тус өөрчлөх гэсэн саналаар санал хураалт явуулъя.

Зөвшөөрсөн

38

Татгалзсан

11

Бүгд


49

77,6 хувийн саналаар санал дэмжигдлээ.

6.”Шүүгчийн орон тоо батлах тухай” Улсын Их Хурлын тогтоолын төслийн 2 дахь заалтын”1993 оны 6 дугаар сарын 21-ний өдрийн 45,” гэсний дараа “1994 оны 7 дугаар сарын 8-ны өдрийн 64,” гэж нэмэх саналаар санал хураалт явуулъя.
Зөвшөөрсөн

34

Татгалзсан

15

Бүгд


49

69,4 хувийн саналаар санал дэмжигдлээ.

7. Хуулийн төслөөс 4 дүгээр зүйлийг хасах саналаар санал хураалт явуулъя.

Зөвшөөрсөн

36

Татгалзсан

4

Бүгд


40

72,0 хувийн саналаар санал дэмжигдлээ.

Хоёр.Хууль зүйн байнгын хорооны дэмжсэн найруулгын санал:

1.Хуулийн төслийн 1 дүгээр зүйлийн “Аймаг, нийслэлийн давж заалдах шатны шүүхийн тогтолцоог өөрчлөн, иргэний болон эрүүгийн хэргийн давж заалдах шатны шүүхийг шүүн таслах ажлын төрлөөр дагнан байгуулж, тэдгээрийн байршил, нутаг дэвсгэрийн харьяаллыг дор дурдсанаар тогтооно:” гэснийг “Аймаг, нийслэлийн давж заалдах шатны шүүхийг иргэний,  эрүүгийн болон захиргааны хэргийн давж заалдах шатны шүүхийн шүүн таслах ажлын төрлөөр дагнан байгуулж, тэдгээрийн байршил, нутаг дэвсгэрийн харьяаллыг дор дурдсанаар тогтооно:” гэж өөрчлөн найруулах, үүнтэй холбогдуулан хуулийн төслийн 2 дугаар зүйлийн аймаг, нийслэлийн захиргааны хэргийн анхан болон давж заалдах шатны шүүхийн байршил, тэдгээрийн нутаг дэвсгэрийн харьяаллыг дор дурдсанаар тогтооно:” гэснийг хасах.

2.Хуулийн төслийн 3 дугаар зүйлийн “Сум болон сум дунд, дүүргийн анхан шатны шүүхийн” гэснийг “Анхан шатны шүүхийн” гэж өөрчлөх гэсэн найруулгын саналаар санал хураалт явуулъя.

Зөвшөөрсөн

35

Татгалзсан

15

Бүгд


50

70,0 хувийн саналаар санал дэмжигдлээ.
Дээрх саналтай холбогдуулан Улсын Их Хурлын гишүүн Ц.Нямдоржийн асуусан асуултад Улсын Их Хурлын гишүүн Р.Гончигдорж хариулж, тайлбар  хийв.
Хуулийн төсөл болон Улсын Их Хурлын тогтоолыг эцсийн хэлэлцүүлэгт бэлтгүүлэхээр Хууль зүйн байнгын хороонд шилжүүлэв. 


Уг асуудлыг 11 цаг 30 минутад хэлэлцэж дуусав.

Дөрөв. Хилийн боомтын тухай хуулийн төсөл болон холбогдох бусад хуульд нэмэлт, өөрчлөлт оруулах тухай хуулийн төслүүд /хэлэлцэх эсэх/.
Хэлэлцэж буй асуудалтай холбогдуулан Монгол Улсын сайд, Засгийн газрын Хэрэг эрхлэх газрын дарга Ч.Сайханбилэг, Хууль зүйн сайд Х.Тэмүүжин, Хил хамгаалах ерөнхий газрын дарга Ц.Сэргэлэн, Гаалийн ерөнхий газрын даргын үүргийг түр орлон гүйцэтгэгч О.Ганбат, Гадаадын иргэн, харьяатын асуудал эрхлэх газрын даргын үүргийг түр орлон гүйцэтгэгч Б.Пүрэвдорж, Мэргэжлийн хяналтын ерөнхий газрын даргын үүргийг түр орлон гүйцэтгэгч Д.Гүньбазар, Засгийн газрын Хэрэг эрхлэх газрын Хууль, эрх зүйн газрын дарга Д.Мөнх-Эрдэнэ, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх Д.Энхбат, Хууль зүйн байнгын хорооны зөвлөх Б.Баасандорж, референт Г.Нямдэлгэр, Аюулгүй байдал, гадаад бодлогын байнгын хорооны референт П.Туяа нарын бүрэлдэхүүнтэй ажлын хэсэг байлцав. 

Хуулийн төслийн талаарх төсөл санаачлагчийн илтгэлийг Улсын Их Хурлын гишүүн Х.Тэмүүжин, Аюулгүй байдал, гадаад бодлогын байнгын хороо, Хууль зүйн байнгын хороодын хамтран гаргасан санал, дүгнэлтийг Улсын Их Хурлын гишүүн Ж.Энхбаяр нар танилцуулав.

Төсөл санаачлагчийн илтгэл болон Байнгын хороодын гаргасан санал, дүгнэлттэй холбогдуулан Улсын Их Хурлын гишүүн С.Ганбаатар, А.Бакей, Л.Энх-Амгалан, Б.Бат-Эрдэнэ, С.Дэмбэрэл, Я.Содбаатар, Ж.Батсуурь, Д.Ганхуяг, Г.Батхүү, Д.Арвин, М.Зоригт нарын асуусан асуултад хууль санаачлагч Улсын Их Хурлын гишүүн Х.Тэмүүжин, ажлын хэсгээс О.Ганбат нар хариулж, тайлбар хийв.
Өглөөний хуралдаан 13 цаг 10 минутад завсарлав.

Үдээс хойших хуралдаанд ирвэл зохих 74 гишүүнээс 47 гишүүн ирж, 63,1 хувийн ирцтэй байв. Үүнд:

Чөлөөтэй: Н.Алтанхуяг, Р.Амаржаргал, Л.Болд, Д.Оюунхорол, Ц.Даваасүрэн, М.Сономпил, М.Энхболд, Ө.Энхтүвшин.

Өвчтэй: Ц.Дашдорж, Б.Чойжилсүрэн, Ш.Түвдэндорж.

Тасалсан: Су.Батболд, Х.Баттулга, Х.Болорчулуун, Б.Наранхүү, Н.Номтойбаяр, Ё.Отгонбаяр, О.Содбилэг, А.Тлейхан, Ч.Улаан, Г.Уянга, Ч.Хүрэлбаатар, Л.Цог.

Хоцорсон: А.Бакей-1:00, Н.Батбаяр-1:20, С.Батболд-0:40, Г.Батхүү-0:40, З.Баянсэлэнгэ-0:50, Г.Баярсайхан-0:40, С.Баярцогт-0:40, Р.Бурмаа-0:40, Д.Ганбат-1:30, Л.Гантөмөр-1:20, Р.Гончигдорж-1:00, Д.Дэмбэрэл-0:30, С.Дэмбэрэл-0:30, Д.Лүндээжанцан-0:40, Ц.Цолмон-0:40, С.Оюун-0:30, Ц.Оюунбаатар-0:30, Ч.Сайханбилэг-0:40, Д.Сарангэрэл-0:50, Я.Санжмятав-0:50, Ж.Энхбаяр-0:30.
Хэлэлцэж буй асуудалтай холбогдуулан Улсын Их Хурлын гишүүн Ж.Батсуурь, С.Ганбаатар, Р.Бурмаа, Д.Арвин, Д.Хаянхярваа нар санал хэлэв.
З.Энхболд: -Байнгын хорооны саналаар  Хилийн боомтын тухай Монгол Улсын Засгийн газрын тухай  хуульд нэмэлт оруулах тухай, Газрын тухай хуульд нэмэлт, өөрчлөлт оруулах тухай, Монгол улсын Хилийн тухай хуульд нэмэлт, өөрчлөлт оруулах тухай, Гаалийн тухай хуульд нэмэлт оруулах тухай, Гадаадын иргэний эрх зүйн байдлын тухай хуульд нэмэлт, өөрчлөлт оруулах тухай, Хүн худалдаалахтай тэмцэх тухай хуульд өөрчлөлт оруулах тухай хуулийн төслүүд болон тогтоолын хавсралтад өөрчлөлт оруулах тухай Улсын Их Хурлын тогтоолын төслийг хэлэлцэх нь зүйтэй гэсэн саналаар саэнал хураалт явуулъя.

Зөвшөөрсөн

43

Татгалзсан

13

Бүгд


56

76,8 хувийн саналаар санал дэмжигдлээ.

Хуулийн төслүүдийг анхны хэлэлцүүлэгт бэлтгүүлэхээр Аюулгүй байдал, гадаад бодлогын байнгын хороо болон Хууль зүйн байнгын хороодод шилжүүлэв.

Уг асуудлыг 15 цаг 50 минутад хэлэлцэж дуусав.
Тав. Хөдөлмөрийн аюулгүй байдал, эрүүл ахуйг хангах болон барилгын салбарын талаар авах зарим арга хэмжээний тухай Улсын Их Хурлын тогтоол /хэлэлцэх эсэх/.
Хэлэлцэж буй асуудалтай холбогдуулан Хөдөлмөрийн яамны Төрийн нарийн бичгийн даргын үүргийг түр орлон гүйцэтгэгч Б.Ганцэцэг, мөн яамны Хөдөлмөрийн харилцаа, бодлого, зохицуулалтын газрын даргын үүргийг түр орлон гүйцэтгэгч Б.Алимаа, Мэргэжлийн хяналтын ерөнхий газрын даргын үүргийг түр орлон гүйцэтгэгч Д.Гүньбазар, Мэргэжлийн хяналтын ерөнхий газрын Дэд бүтцийн хяналтын газрын дарга Д.Жаргал, Мэргэжлийн хяналтын ерөнхий газрын Хөдөлмөр, нийгмийн хамгааллын хяналтын хэлтсийн дарга Г.Эрдэнэтөгс, Барилга хот байгуулалтын яамны Барилга, барилгын материалын бодлого зохицуулалтын газрын дарга Б.Цэдэндамба, Улсын Их Хурлын даргын Хууль зүйн бодлогын зөвлөх Д.Ганзориг, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх Ш.Хишигсүрэн, Нийгмийн бодлого, боловсрол, соёл, шинжлэх ухааны байнгын хорооны зөвлөх Л.Лхагвасүрэн, референт Р.Болормаа нарын бүрэлдэхүүнтэй ажлын хэсэг байлцав.
Тогтоолын төсөл санаачлагчийн илтгэлийг Улсын Их Хурлын гишүүн Ж.Батзандан, Нийгмийн бодлого, боловсрол, соёл, шинжлэх ухааны байнгын хорооноос гаргасан санал, дүгнэлтийг Улсын Их Хурлын гишүүн Г.Батхүү нар танилцуулав.

Тогтоолын төсөл санаачлагчийн илтгэл болон Байнгын хорооны санал, дүгнэлттэй холбогдуулан  Улсын Их Хурлын гишүүн Н.Энхболд, Л.Энх-Амгалан, Д.Дэмбэрэл, Ц.Цолмон, Ц.Оюунбаатар, Л.Эрдэнэчимэг, Р.Бурмаа, Ж.Батсуурь, Б.Бат-Эрдэнэ, М.Зоригт нарын асуусан асуултад тогтоолын төсөл санаачлагч Улсын Их Хурлын гишүүн Ж.Батзандан, Улсын Их Хурлын гишүүн Ц.Баярсайхан, Ж.Батсуурь нар хариулж, тайлбар хийв.
Хэлэлцэж буй асуудалтай холбогдуулан Улсын Их Хурлын гишүүн О.Баасанхүү, Я.Содбаатар, С.Дэмбэрэл, Р.Гончигдорж, Б.Гарамгайбаатар, Ц.Нямдорж нар санал хэлэв.

З.Энхболд: -Байнгын хорооны саналаар Хөдөлмөрийн аюулгүй байдал, эрүүл ахуйг хангах болон барилгын салбарын талаар авах зарим арга хэмжээний тухай” Улсын Их Хурлын тогтоолын төслийг хэлэлцэх нь зүйтэй гэсэн саналаар санал хураалт явуулъя.
Зөвшөөрсөн

34

Татгалзсан

25

Бүгд


59

57,6 хувийн саналаар дэмжигдлээ.

Тогтоолын төслийг анхны хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны байнгын хороонд шилжүүлэв.

Улсын Их Хурлын дэд дарга С.Баярцогт Эдийн засгийн байнгын хороо бол эцэслэж хариуцлагаа хүлээх Байнгын хороо тул энэ зарчмаар гаргах хэрэгтэй гэсэн санал хэлэв.
Улсын Их Хурлын дарга З.Энхболд Эдийн засгийн байнгын хороо, Нийгмийн бодлого, боловсрол, соёл, шинжлэх ухааны байнгын хороод өөр өөрийнхөө харгалзах асуудал дээр хэлэлцээд шийдвэрээ гаргах хэрэгтэйг хэлэв.

Уг асуудлыг 17 цаг 19 минутад хэлэлцэж дуусав.
Зургаа. Газрын тухай, Газрын төлбөрийн  тухай, Газрын кадастрын тухай хуулиудын шинэчилсэн найруулгын төсөл, Газар албадан чөлөөлөх тухай хуулийн төсөл болон холбогдох бусад хуульд нэмэлт, өөрчлөлт оруулах тухай хуулийн төсөл /хэлэлцэх эсэх/.
Хэлэлцэж буй асуудалтай холбогдуулан Ажлын хэсгийг танилцуулъя. Барилга, хот байгуулалтын сайд Ц.Баярсайхан, Барилга, хот байгуулалтын сайдын зөвлөх Д.Мөнхбаатар, Газрын харилцаа, геодези, зураг зүйн газрын даргыг түр орлон гүйцэтгэгч А.Хүрэлшагай, мөн агентлагийн дэд дарга Ж.Даваабаатар, мөн агентлагийн хэлтсийн дарга Б.Түмэнжаргал, мөн агентлагийн газрын албаны дарга Ганхуяг, мөн агентлагийн хуулийн зөвлөх Ч.Оюунсүрэн, Нийслэлийн газрын албаны дэд дарга Э.Ариунгэрэл, Албадан нүүлгэн суурьшуулалтын Хууль, эрх зүй, зохицуулалтын орчны шинэчлэл төслийн зохицуулагч Б.Чинзориг, мөн төслийн хуулийн зөвлөх В.Энхтамир, Улсын Их Хурлын даргын Хууль зүйн бодлогын зөвлөх Д.Ганзориг, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх С.Энхцэцэг, Байгаль орчин, хүнс, хөдөө аж ахуйн байнгын хорооны зөвлөх Б.Мөнхцэцэг, референт Б.Баярмаа нарын бүрэлдэхүүнтэй ажлын хэсэг байлцав.
Хуулийн төслийн талаарх төсөл санаачлагчийн илтгэлийг Барилга, хот байгуулалтын сайд, Улсын Их Хурлын гишүүн Ц. Баярсайхан, Байгаль орчин, хүнс, хөдөө аж ахуйн байнгын хорооноос гаргасан санал, дүгнэлтийг Улсын Их Хурлын гишүүн А.Бакей нар танилцуулав. 
Хууль санаачлагчийн илтгэл болон Байнгын хорооны санал, дүгнэлттэй холбогдуулан Улсын Их Хурлын гишүүн Л.Энх-Амгалан, О.Баасанхүү, Р.Бурмаа, С.Ганбаатар, С.Баярцогт, Д.Лүндээжанцан, Я.Содбаатар, Н.Энхболд, Ж.Эрдэнэбат, Д.Арвин, Д.Хаянхярваа нарын асуусан асуултад Улсын Их Хурлын гишүүн Ц.Баярсайхан, Г.Баярсайхан, ажлын хэсгээс Д.Мөнхбаатар, О.Ганхуяг нар хариулж, тайлбар хийв.

Бусад. Улсын Их Хурлын дарга З.Энхболд Улсын Их Хурлын гишүүн Д.Сарангэрэлд төрсөн өдрийн мэнд хүргэв.
10:40-10:45 Улаанбаатар Бодь-Буян компанийн ажилтнууд 11:00-11:05 цагт Улсын Их Хурлын гишүүн Б.Наранхүүгийн урилгаар Дундговь аймгийн Хүүхэд, гэр бүлийн хөгжлийн хэлтсийн ажилтнууд, 15:30-15:35 цагт Улсын Их Хурлын гишүүн Бакейгийн урилгаар 1984 онд Хөдөө аж ахуйн их сургуулийг нягтлан бодогч, эдийн засагч мэргэжлээр төгсөгчид, Улсын Их Хурлын чуулганы үйл ажиллагаатай танилцав. 

 Хуралдаан 19 цаг 05 минутад өндөрлөв.
Тэмдэглэлтэй танилцсан:

ТАМГЫН ГАЗРЫН ЕРӨНХИЙ НАРИЙН БИЧГИЙН ДАРГА



Б.БОЛДБААТАР

Тэмдэглэл хөтөлсөн:

ХУРАЛДААНЫ ТЭМДЭГЛЭЛ  ХӨТЛӨГЧ





Б.БАТГЭРЭЛ
УЛСЫН ИХ ХУРЛЫН 2012 ОНЫ НАМРЫН ЭЭЛЖИТ

ЧУУЛГАНЫ 2013 ОНЫ 01 ДҮГЭЭР САРЫН 17-НЫ

ӨДРИЙН НЭГДСЭН ХУРАЛДААНЫ 
ДЭЛГЭРЭНГҮЙ ТЭМДЭГЛЭЛ


З.Энхболд: -Гишүүдэд өглөөний мэнд хүргэе. Суудалдаа сууцгаана уу.

Улсын Их Хурлын намрын ээлжит чуулганы 2013 оны 01 дүгээр сарын 17-ны өдрийн нэгдсэн хуралдаан ирвэл зохих 74 гишүүнээс 38 хүрэлцэн ирж, 51,4 хувийн ирцтэй тул нээгдэж байна.

Өнөөдрийн хуралдаанаар хэлэлцэх асуудлыг танилцуулъя. Зургаан асуудалтай байгаа. 

1.   Шүүхийн тухай багц хуулийг дагаж мөрдөх журмын тухай, Монгол Улсын шүүхийн тухай хуульд нэмэлт, өөрчлөлт оруулах тухай, Шүүхийн захиргааны тухай хуульд нэмэлт, өөрчлөлт оруулах тухай, Шүүгчийн эрх зүйн байдлын тухай хуульд нэмэлт, өөрчлөлт оруулах тухай, Хуульчийн эрх зүйн байдлын тухай хуульд нэмэлт, өөрчлөлт оруулах тухай, Эвлэрүүлэн зуучлалын тухай хуульд нэмэлт, өөрчлөлт оруулах тухай, Шүүхийн иргэдийн төлөөлөгчийн эрх зүйн байдлын тухай хуульд өөрчлөлт оруулах тухай хуулийн төслүүд болон Шүүхийн багц хуулийг дагаж мөрдөх журмын тухай хууль батлагдсантай холбогдуулан авах арга хэмжээний тухай Улсын Их Хурлын тогтоолын төсөл /Монгол Улсын Ерөнхийлөгчөөс өргөн мэдүүлсэн, эцсийн хэлэлцүүлэг/.

2.   Монгол Улсын Их Хурлын тухай хуульд өөрчлөлт оруулах тухай хуулийн төсөл /Монгол Улсын Ерөнхийлөгчөөс өргөн мэдүүлсэн, эцсийн хэлэлцүүлэг/.

3.   Шүүх байгуулах тухай хуулийн /Шинэчилсэн найруулга/ болон “Шүүгчийн орон тоо батлах тухай” Улсын Их Хурлын тогтоолын төслүүд /анхны хэлэлцүүлэг/.

4.   Хилийн боомтын тухай, Засгийн газрын тухай хуульд нэмэлт оруулах тухай, Газрын тухай хуульд нэмэлт оруулах тухай, Монгол Улсын хилийн тухай хуульд нэмэлт оруулах тухай, Амьтан, ургамал, тэдгээрийн гаралтай түүхий эд, бүтээгдэхүүнийг улсын хилээр нэвтрүүлэх үеийн хорио цээрийн хяналт, шалгалтын тухай хуульд өөрчлөлт оруулах тухай, Гадаадын иргэний эрх зүйн байдлын тухай хуульд өөрчлөлт оруулах тухай, Хүн худалдаалахтай тэмцэх тухай хуульд өөрчлөлт оруулах тухай хуулийн төслүүд /хэлэлцэх эсэх/.

5.   “Хөдөлмөрийн аюулгүй байдал, эрүүл ахуйг хангах болон барилгын салбарын талаар авах зарим арга хэмжээний тухай” Улсын Их Хурлын тогтоолын төсөл /хэлэлцэх эсэх/.

6.   Газрын тухай /Шинэчилсэн найруулга/, Газрын төлбөрийн тухай /Шинэчилсэн найруулга/, Газрын кадастрын тухай /Шинэчилсэн найруулга/, Газар албадан чөлөөлөх тухай, Геодези, зураг зүйн тухай хуульд нэмэлт, өөрчлөлт оруулах тухай, Тусгай хамгаалалттай газар нутгийн тухай хуульд нэмэлт оруулах тухай, Ойн тухай хуульд нэмэлт, өөрчлөлт оруулах тухай, Усны тухай хуульд нэмэлт, өөрчлөлт оруулах тухай, Авто замын тухай хуульд нэмэлт оруулах тухай, Харилцаа холбооны тухай хуульд өөрчлөлт оруулах тухай, Иргэний нисэхийн тухай хуульд өөрчлөлт оруулах тухай, Эрчим хүчний тухай хуульд өөрчлөлт оруулах тухай, Ашигт малтмалын тухай хуульд нэмэлт оруулах тухай, Төмөр замын тээврийн тухай хуульд нэмэлт оруулах тухай, Байгалийн нөөц ашигласны төлбөрийн тухай хуульд өөрчлөлт оруулах тухай, Хувь хүний орлогын албан татварын тухай хуульд өөрчлөлт оруулах тухай, Монгол Улсын иргэнд газар өмчлүүлэх тухай хуульд өөрчлөлт оруулах тухай, Үл хөдлөх эд хөрөнгийн албан татварын тухай хуульд өөрчлөлт оруулах тухай, Аж ахуйн үйл ажиллагааны тусгай зөвшөөрлийн тухай хуулийн зарим зүйл, заалтыг хүчингүй болсонд тооцох тухай, Улсын тэмдэгтийн хураамжийн тухай хуулийн зарим зүйл, заалтыг хүчингүй болсонд тооцох тухай, Гадаадын хөрөнгө оруулалтын тухай хуулийн зарим зүйл, заалтыг хүчингүй болсонд тооцох тухай хуулийн төслүүд /хэлэлцэх эсэх/.

Ийм зургаан асуудалтай байна. Хэлэлцэх асуудал дээр саналтай гишүүд байна уу?

-Алга байна.

Хэлэлцэх асуудлаа баталлаа.

Эхний асуудал.

Шүүхийн тухай багц хуулийг дагаж мөрдөх журмын тухай болон холбогдох бусад  хуульд нэмэлт, өөрчлөлт оруулах тухай хуулийн төслүүдийн эцсийн хэлэлцүүлгийг эхлүүлье.

Хууль зүйн байнгын хорооны танилцуулгыг Улсын Их Хурлын гишүүн  Гончигдорж танилцуулна.

Гончигдорж гишүүнийг индэрт урьж байна.

Р.Гончигдорж: -Улсын Их Хурлын дарга, эрхэм гишүүд ээ. 

Улсын Их Хурлын чуулганы 2013 оны 01 дүгээр сарын 10-ны өдрийн нэгдсэн хуралдаанаар Шүүхийн тухай багц хуулийг дагаж мөрдөх журмын тухай, Монгол улсын Шүүхийн тухай хуульд нэмэлт, өөрчлөлт оруулах тухай, Шүүхийн захиргааны тухай хуульд нэмэлт, өөрчлөлт оруулах тухай, Шүүгчийн эрх зүйн байдлын тухай хуульд нэмэлт, өөрчлөлт оруулах тухай, Хуульчийн эрх зүйн байдлын тухай хуульд нэмэлт, өөрчлөлт оруулах тухай, Эвлэрүүлэн зуучлалын тухай хуульд нэмэлт, өөрчлөлт оруулах тухай, Шүүхийн иргэдийн төлөөлөгчийн эрх зүйн байдлын тухай хуульд өөрчлөлт оруулах тухай хуулийн төслүүдийн анхны хэлэлцүүлгийг хийж, уг хуулийн төслүүдийг эцсийн хэлэлцүүлэгт бэлтгүүлэхээр Хууль зүйн байнгын хороонд шилжүүлсэн билээ.

Тус Байнгын хороо 2013 оны 01 дүгээр сарын 16-ны өдрийн хуралдаанаараа дээрх хуулийн төслүүдийн эцсийн хэлэлцүүлгийг хийж, дараах танилцуулгыг нэгдсэн хуралдаанд танилцуулж байна.

1.Улсын Их Хурлын гишүүн Х.Тэмүүжин Монгол улсын Шүүхийн тухай хуулийн 12 дугаар зүйлийн 12.4 дэх хэсгийн Улсын дээд шүүхийн ерөнхий шүүгчээс бусад шүүхийн ерөнхий шүүгчийг Шүүхийн ерөнхий зөвлөлийн танхимын тэргүүнийг тухайн шатны шүүхийн ерөнхий шүүгч тус тус өргөн мэдүүлснээр Ерөнхийлөгч гурван жилийн хугацаагаар томилж, тухайн шүүхэд нэг удаа улируулан томилж болно гэж өөрчлөн найруулах санал гаргасныг Монгол Улсын Их Хурлын чуулганы хуралдааны дэгийн тухай хуулийн 23 дугаар зүйлийн 23.2.3-т заасны дагуу Байнгын хорооны хуралдаанд оролцсон гишүүдийн 2/3 нь дэмжсэн болно.

2.Монгол Улсын Их Хурлын чуулганы хуралдааны дэгийн тухай хуулийн 23 дугаар зүйлийн 23.1.2-т зааснаар нэгдсэн хуралдаанаар анхны хэлэлцүүлэг явуулах үед төслийн зарим зүйл, заалтыг гүйцээн боловсруулах чиглэл өгсний дагуу Шүүхийн тухай багц хуулийг дагаж мөрдөх журмын тухай хуулийн төслийн 2 дугаар зүйлийг төслөөс хасч, Шүүхийн тухай багц хууль батлагдсантай холбогдуулан авах арга хэмжээний тухай Улсын Их Хурлын тогтоолын төслийг бэлтгэн Байнгын хорооны хуралдаанаар хэлэлцүүлсэн бөгөөд хуралдаанд оролцсон гишүүд санал нэгтэйгээр дэмжсэн болно.

3.Хуулийн төслүүдийг хууль зүйн техникийн талаас нь хянан үзэж, нэр томъёо, хэл найруулгын зарим өөрчлөлтийг тусгалаа.

Улсын Их Хурлын чуулганы хуралдааны дэгийн тухай хуулийн 23.1.1-д заасны дагуу нэгдсэн хуралдааны анхны хэлэлцүүлгээр олонхийн дэмжлэг авсан саналыг энд тусган эцсийн хувилбарын төсөл болон зарчмын зөрүүтэй саналын томъёоллыг та бүхэнд тараасан болно.

Улсын Их Хурлын эрхэм гишүүд ээ. Шүүхийн тухай багц хуулийг дагаж мөрдөх журмын тухай, Монгол улсын Шүүхийн тухай хуульд нэмэлт, өөрчлөлт оруулах тухай, Шүүхийн захиргааны тухай хуульд нэмэлт, өөрчлөлт оруулах тухай, Шүүгчийн эрх зүйн байдлын тухай хуульд нэмэлт, өөрчлөлт оруулах тухай, Хуульчийн эрх зүйн байдлын тухай хуульд нэмэлт, өөрчлөлт оруулах тухай, Эвлэрүүлэн зуучлалын тухай хуульд нэмэлт, өөрчлөлт оруулах тухай, Шүүхийн иргэдийн төлөөлөгчийн эрх зүйн байдлын тухай хуульд өөрчлөлт оруулах тухай хуулийн төслүүд болон Шүүхийн тухай багц хуулийг дагаж мөрдөх журмын тухай хууль баталсантай холбогдуулан авах арга хэмжээний тухай Улсын Их Хурлын тогтоолын төслийг хэлэлцэн баталж өгөхийг та бүхнээс хүсье. Анхаарал тавьсанд баярлалаа.

З.Энхболд: -Гончигдорж гишүүнд баярлалаа.

Байнгын хорооны танилцуулгатай холбогдуулан асуулттай гишүүд нэрээ өгнө үү. 

-Нямдорж гишүүнээр асуулт тасаллаа. Нямдорж гишүүн асууя.

Ц.Нямдорж: -Одоо Байнгын хорооны саналууд хураана гэж би ойлгож байна. Шүүх байгуулах тухай хуулийн шинэчилсэн найруулгын болон. Энийг ярихгүй юу?

Р.Гончигдорж: -Тэр нь 3 дахь асуудал.

Ц.Нямдорж: -Тэрэн дээр л асуудал байгаа юм даа. Сайн ярьцгаасан юм байгаа биз дээ. Би ганцхан ерөнхий чанартай юм ярья. Ерөнхийлөгч үг хэлж байхдаа байрлал гэдэг нэг үг л их онцгойлж ярьсан. Монголын хууль, хяналтын байгууллагын бүтэц, зохион байгуулалт, Монголын хуулийн байгууллагын үйл ажиллагаа явуулдаг орчин, байрлал бол дэлхийн аль ч оронд байдаггүй ийм сонин үзэгдэл шүү дээ.

Манай хууль бол эх газрын эрх зүйн системээр Франц, Германы эрх зүйн орчноор хийгдсэн бичмэл хуулийн систем л дээ. 1806 онд батлагдсан Наполеоны Иргэний хууль гэж байдаг, Францын. Тэр хууль одоо хүчин төгөлдөр мөрдөгдөж байгаа юм. Тэр хуулийг 1949 онд Японууд нэг нөхөр над шиг бичгээр орчуулаад Наполеон баригдах үедээ би 50 тулалдаан хийж, 49-д нь ялаад 1-нд нь ялагдлаа, ингээд би шоронд орлоо. Миний иргэний хууль бүх дэлхийг эзэлнэ гэдэг алдарт үг хэлээд дууссан юм шүү дээ. Тэгээд тэр Францын Иргэний хууль Японоор дамжиж Зүүн хойд Ази руу яваад, Латин америкийн иргэний эрх зүйн тогтолцоо Францын хуулиар дамжсан юм. Клон системээр нь дамжиж. 

Монголынх болохоор байрлал гэдэг юмыг л цаашдаа Тэмүүжин сайд байна уу, үгүй юу, эрх барьж байгаа хүчин энэ юмаа сайн бодохгүй бол ерөөсөө болж өгдөггүй эд шүү дээ. Манай Монгол 327 сумтай. Үүнээс сум болгонд нэг хэсгийн төлөөлөгч, эсвэл хоёр цагдаа. Нэг цагдаа, хоёр цагдаа. Тосонцэнгэл мэтийн 10 хүрэхгүй сум бол нэг цагдаагийн тасагтай. Тэр болгонд шүүх байрлуулах бололцоо байхгүй, нэг талаас. Нөгөө талаас шийдвэрлээд байх хэрэг гардаггүй. Шүүх, прокурор, цагдаа, тагнуулын байршил, зохион байгуулалт дандаа зөрж байдаг ийм нөхцөлд энэ хуулийн шинэчлэлийн асуудлыг ярих ёстой юм, Гончигдорж гишүүн ээ. Би энэ удаад Хуулийн хороонд ороогүй. Хуулийн хороонд зориуд би ороогүй юм. Надгүйгээр энэ асуудлаа ярьж үзэг гэж бодож. 

Гэхдээ амьдралаас тасрах хөндий юм хийчих вий. Гончигдорж гишүүн ээ, та хашир хүн, олон жил бид хориод жил энэ парламентын танхимд хамт суулаа.  Ерөнхийлөгчийн хэлээд байдаг байршил гэдэг юм чинь өөрөө Монгол гэсэн үг юм шүү дээ. Хаана ч давтагддаггүй Монгол гэдэг л юм шүү дээ. Энийгээ зөрж энэ шүүхийн шинэчлэл гээч юмаа хийвэл харин эргээд хуучин тогтолцоо чинь, одоо мөрдөж байгаа тогтолцоо ч байхгүй, шинэ тогтолцоо ч байхгүй, ерөөсөө холион бантан болоод ингээд энэ дунд баахан хүмүүсийн ажил сатаарах вий. 

Одоо наана чинь орж ирж байгаа юман дотор давж заалдах шатны шүүхүүдийг газар, газар байгуулна гэсэн санал явж байна. Жишээлбэл, баруун гурван аймагт гэхэд Ховдод давж заалдах шатны шүүх гэсэн санал явж байгаа юм. 

З.Энхболд: -Нямдорж гишүүний асууж байгаа асуудал гуравдугаар хэлэлцэх асуудал шүү дээ. Тэр асуудал дээрээ яривал яасан юм бэ.

Асуулт дууслаа.

Одоо Байнгын хороо хуулийн төслийн талаар санал хураалгах томъёолол оруулсан байна. Нэг санал хураалттай юм байна.

Монгол улсын Шүүхийн тухай хуульд нэмэлт, өөрчлөлт оруулах тухай хуулийн төслийн талаар зарчмын зөрүүтэй саналын томъёолол:

Төслийн 3 дугаар зүйл буюу 12 дугаар зүйлийн 12.4 дэх хэсгийг дор дурдсанаар өөрчлөн найруулах:

12.4.Улсын дээд шүүхийн ерөнхий шүүгчээс бусад шүүхийн ерөнхий шүүгчийг Шүүхийн ерөнхий зөвлөлийн, танхимын тэргүүнийг тухайн шатны шүүхийн ерөнхий шүүгчийн тус тус өргөн мэдүүлснээр Ерөнхийлөгч гурван жилийн хугацаагаар томилж, тухайн шүүхэд нэг удаа улируулан томилж болно.

Санал гаргасан Улсын Их Хурлын гишүүн Тэмүүжин. Байнгын хороогоор дэмжсэн.

-Асуулт. Нямдорж гишүүн асууя.

Ц.Нямдорж: -Хуучин Шүүхийн ерөнхий зөвлөл санал оруулаад тэгээд томилдог систем байсан байх аа? Улсын дээд шүүхийн тухайд ерөнхий шүүгч нь санал оруулаад, Ерөнхийлөгч тэргүүнийг томилдог байсан. Одоо ерөнхий шүүгчээс нь холдуулаад тэгээд танхимын тэргүүн нь аймгийн ерөнхий шүүгчтэйгээ нийлж байгаад Иргэний танхимын шүүхийн шүүгчийг томилох ийм л тал руугаа явж байна. Энэ явж, явж юм болгон дээр эсэргүүцээд байх хэцүү юм. Шүүхийн системийн дотор задрал явагдана. Ерөнхий шүүгч нь танхимын тэргүүнтэйгээ хэл амаа ололцдоггүй, эцсийн дүндээ хариуцлага асуух хүн байхгүй. 

Үндсэн хуулинд Улсын дээд шүүх ерөнхий шүүгч, шүүгчдээс бүрдэнэ гэсэн л үгтэй юм л даа. Тэгээд сүүлд нь энэ төлөөлөх чадварын асуудал гарч ирнэ шүү дээ. Дээд шүүх гээч юмыг чинь хэн төлөөлөх юм бэ? Ерөнхий шүүгч нь төлөөлөх юмуу, танхимын тэргүүн нь төлөөлөх юмуу? Төлөөллийн зарчмын чинь цаад талд хариуцлагын асуудал дахиад босож ирнэ шүү дээ. Шүүхийн систем иргэний чиглэлээр болохоо байвал ерөнхий шүүгч нь хамаагүй, Иргэний танхимын шүүгч томилгоо хийлгэснээрээ хариуцлага хүлээнэ гэдэг зарчим руугаа явнаа даа. Их л сайн яримаар байгаа юм даа, Энхболд дарга аа?

Монголын шүүх миний мэдэхийн социализмын үед, шилжилтийн үед, одоогийн энэ зах зээлд шилжсэн үе гээд гурван үеийнх нь түүхийг харж үзвэл 370-450 орчим шүүгчийн тоонд л эргэлдсэн. Энэ тоог нэмэх шаардлага одоохондоо байхгүй. Яагаад вэ гэхээр нэг шүүгчид ноогддог ачааллын тоо жилдээ 50, 60 хэрэг л байгаа байх. Одоо танхимаар нь ингээд салгаад хаячихвал Эрүүгийн танхимынх нь иргэний хэрэгт орж болдоггүй, Иргэний танхимынх нь эрүүгийн хэрэгт орж болдоггүй. Нэг хэсэг нь ажилтай, нэг хэсэг нь ажилгүй ийм хачин шүүх бүрдэх гээд байгаа юмаа. 

Би 2004 онд Захиргааны шүүхийн хуулийг оруулаад батлуулсан хүн. Германчуудын оролцоотойгоор энэ шүүхийн дагнасан шүүхийн систем анх гарч ирсэн юм. Одоо аймагт очоод Захиргааны хэргийн гурван шүүгч байдаг. Та нар жилд хэдэн хэрэг шийдэж байна вэ гэж асуухад ердөө 25 хэрэг шийдвэрлэж байгаа юм. Гурван шүүгч тус бүрдээ 1 сая гаруй төгрөгийн цалин аваад 25 хэрэг л жилд шийдвэрлэж байгаа байхгүй юу. 25 хэрэг гэдэг чинь 5 өдөр нэг шүүгчийн шийдвэрлэдэг л хэрэг байхгүй юу /нарийн яривал/.

Одоо дээрээс нь эрүү, иргэнээр нь салгаж хаяад танхимын тэргүүн нь тэр шүүгч нарын томилдог систем рүү шилжээд ирвэл энэ шүүх дотор асар их хэмжээний задрал явагдаад нэг хэсэг нь ажилгүй, нэг хэсэг нь ажилтай ийм шүүхийн систем гарч ирэх гэж байна шүү дээ. Би энэ шинэчлэл гэдэг юмыг нь эсэргүүцээд байгаа юм биш. Миний ярьдаг Монголын байрлал, Монголын нөхцөл гэдэг юмыг чинь л би хэлээд байгаа юм. Монголд өнөөдөр гарч байгаа гэмт хэргийн 53 хувь нь Улаанбаатар хотод гардаг юм. 50 хувь нь хулгайн хэрэг, 20 хувь нь хүч хэрэглэсэн хэрэг.

З.Энхболд: -Саналаа хураая.

Санал хураалтад 48 гишүүн оролцож, 36 гишүүн зөвшөөрч, 75,0 хувийн саналаар Байнгын хорооны санал дэмжигдэж байна.

Зарчмын зөрүүтэй саналаар санал хурааж дууслаа.

Одоо хуулийн төслүүдийг батлах санал хураалт явуулна.

Эхний санал хураалт. Шүүхийн тухай багц хуулийг дагаж мөрдөх журмын тухай хуулийн төслийг баталъя гэсэн санал хураая.

Санал хураалтад оролцсон 48 гишүүн оролцож, 40 гишүүн зөвшөөрч, 83,3 хувийн саналаар эхний санал дэмжигдэж байна.

2 дахь санал. Монгол улсын Шүүхийн тухай хуульд нэмэлт, өөрчлөлт оруулах тухай хуулийн төслийг баталъя гэсэн санал хураая.

Санал хураалтад 48 гишүүн оролцож, 35 гишүүн зөвшөөрч, 72,9 хувийн саналаар хоёр дахь санал дэмжигдэж байна.

3 дахь санал. Шүүхийн захиргааны тухай хуульд нэмэлт, өөрчлөлт оруулах тухай хуулийн төслийг баталъя гэсэн санал хураая.

Санал хураалтад 48 гишүүн оролцож, 40 гишүүн зөвшөөрч, 83,3 хувийн саналаар гурав дахь санал дэмжигдэж байна.

4 дэх санал. Шүүгчийн эрх зүйн байдлын тухай хуульд нэмэлт, өөрчлөлт оруулах тухай хуулийн төслийг баталъя гэсэн санал хураая.

Санал хураалтад 49 гишүүн зөвшөөрч, 41 гишүүн зөвшөөрч, 83,7 хувийн саналаар дөрөв дэх санал дэмжигдэж байна.

5 дахь санал. Хуульчийн эрх зүйн байдлын тухай хуульд нэмэлт, өөрчлөлт оруулах тухай хуулийн төслийг баталъя гэсэн санал хураая.

Санал хураалтад 49 гишүүн оролцож, 42 гишүүн зөвшөөрч, 85,7 хувийн саналаар тав дахь санал дэмжигдэж байна.

6 дахь санал. Эвлэрүүлэн зуучлалын тухай хуульд нэмэлт, өөрчлөлт оруулах тухай хуулийн төслийг баталъя гэсэн санал хураая.

Санал хураалтад 49 гишүүн оролцож, 40 гишүүн зөвшөөрч, 81,6 хувийн саналаар зургаа дахь санал дэмжигдэж байна.

7 дахь санал. Шүүхийн иргэдийн төлөөлөгчийн эрх зүйн байдлын тухай хуульд өөрчлөлт оруулах тухай хуулийн төслийг баталъя гэсэн санал хураая.

Санал хураалтад 49 гишүүн оролцож, 40 гишүүн зөвшөөрч, 81,6 хувийн саналаар долоо дахь санал дэмжигдэж байна.

8 дахь санал. Шүүхийн тухай хуулийг дагаж мөрдөх журмын тухай хууль батлагдсантай холбогдуулан авах арга хэмжээний тухай Улсын Их Хурлын тогтоолын төслийг баталъя гэсэн санал хураая.

Санал хураалтад 49 гишүүн оролцож, 40 гишүүн зөвшөөрч, 81,6 хувийн саналаар найм дахь санал дэмжигдлээ.

Ингээд Шүүхийн тухай багц хуулийг дагаж мөрдөх журмын тухай болон холбогдох бусад  хуульд өөрчлөлт оруулж дууслаа.  Эхний асуудал дууслаа.

Хоёр дахь асуудал. Монгол Улсын Ерөнхийлөгчөөс өргөн мэдүүлсэн Монгол Улсын Их Хурлын тухай хуульд өөрчлөлт оруулах тухай хуулийн төслийн эцсийн хэлэлцүүлгийг хийе.

Төрийн байгуулалтын байнгын хорооны танилцуулгыг Улсын Их Хурлын гишүүн Батзандан танилцуулна.

Батзандан гишүүнийг индэрт урьж байна.

Ж.Батзандан: -Улсын Их дарга, эрхэм гишүүд ээ. Улсын Их Хурал 2013 оны 01 дүгээр сарын 10-ны өдрийн нэгдсэн хуралдаанаараа Монгол Улсын Их Хурлын тухай хуульд өөрчлөлт оруулах тухай хуулийн төслийн анхны хэлэлцүүлгийг хийж, төслийг эцсийн хэлэлцүүлэгт бэлтгүүлэхээр Төрийн байгуулалтын байнгын хороонд шилжүүлсэн билээ.

Төрийн байгуулалтын байнгын хороо дээрх төслийг эцсийн хэлэлцүүлэгт бэлтгэх тухай асуудлыг 2013 оны 01 дүгээр сарын 16-ны өдрийн хуралдаанаараа хэлэлцээд дараах танилцуулгыг хийж байна.

Байнгын хороо төслийн эцсийн хэлэлцүүлгийг хийж, нэгдсэн хуралдааны анхны хэлэлцүүлгээр дэмжигдсэн зарчмын зөрүүтэй саналыг төсөлд тусгасан бөгөөд хэл найруулга, хууль зүйн техникийн талаас нь нягтлан ажилласан болно. Байнгын хороо хуулийн төслийн дагаж мөрдөх хугацааг батлагдсан өдрөөс нь эхлэн тогтоох нь зүйтэй гэж үзлээ. 

Монгол Улсын Их Хурлын тухай хуульд өөрчлөлт оруулах тухай хуулийн төслийн эцсийн хэлэлцүүлэгт бэлтгэсэн хувилбарыг та бүхэнд тараасан болно.

Улсын Их Хурлын эрхэм гишүүд ээ. Монгол Улсын Их Хурлын тухай хуульд өөрчлөлт оруулах тухай хуулийн төслийг хэлэлцэн баталж өгөхийг та бүхнээс хичээнгүйлэн хүсье.

З.Энхболд: -Батзандан гишүүнд баярлалаа.

Байнгын хорооны танилцуулгатай холбогдуулан асуулттай гишүүд гараа өгнө үү.

-Асуулттай гишүүд алга байна.

Одоо хуулийн төслийг батлах санал хураалт явуулъя.

Монгол Улсын Их Хурлын тухай хуульд өөрчлөлт оруулах тухай хуулийн төслийг баталъя гэсэн санал хураая.

Санал хураалтад 49 гишүүн оролцож, 32 гишүүн зөвшөөрч, 65,3 хувийн саналаар төсөл дэмжигдэж байна.

Монгол Улсын Их Хурлын тухай хуульд өөрчлөлт оруулах тухай хуулийн эцсийн найруулга дээр саналтай гишүүд байна уу? Эцсийн найруулгыг тараасан байгаа.

-Алга байна. Эцсийн найруулгыг сонссоноор тооцлоо.

Хоёр дахь асуудал дууслаа.

Гурав дахь асуудал. Шүүх байгуулах тухай хуулийн шинэчилсэн найруулгын төсөл болон “шүүгчийн орон тоо батлах тухай” улсын их хурлын тогтоолын төслийн анхны хэлэлцүүлгийг явуулъя.

Хууль зүйн байнгын хорооны санал, дүгнэлтийг Улсын Их Хурлын гишүүн Гончигдорж танилцуулна.

Гончигдорж гишүүнийг индэрт урьж байна.

Р.Гончигдорж: -Улсын Их Хурлын дарга, эрхэм гишүүд ээ. Улсын Их Хурлын чуулганы 2013 оны 01 дүгээр сарын 10-ны өдрийн нэгдсэн хуралдаанаар Шүүх байгуулах тухай хуулийн шинэчилсэн найруулгын төсөл болон Шүүгчийн орон тоо батлах тухай Улсын Их Хурлын тогтоолын төслийг хэлэлцэхээр шийдвэрлэж, анхны хэлэлцүүлэгт бэлтгүүлэхээр Хууль зүйн байнгын хороонд шилжүүлсэн билээ.

Хууль зүйн байнгын хороо 2013 оны 01 дүгээр сарын 16-ны өдрийн хуралдаанаар дээрх хуулийн төслийн анхны хэлэлцүүлгийг хэлэлцэх явцад Шүүх байгуулах тухай хуулийн төслийн шинэчилсэн найруулгатай холбогдуулж Хэнтий, Дорнод, Сүхбаатар аймгийн эрүү, иргэний хэргийн давж заалдах шатны 1 дүгээр шүүх нь Хэнтий аймгийн Хэрлэн суманд байрлах, Хөвсгөл аймагт эрүү, иргэний шүүх байгуулах, хүн амын нягтаршил, хэргийн ачаалал, нутаг дэвсгэрийн ойр дөт байдлыг харгалзан сум дундын 8 дугаар шүүхийн Дорноговь аймгийн Иххэт сумыг сум дундын 29 дүгээр шүүхийн харьяалалд, сум дундын 8 дугаар шүүхийн Дорноговь аймгийн Айраг, Даланжаргалан сумыг сум дундын 6 дугаар шүүхийн харьяалалд тус тус шилжүүлэх, захиргааны хэргийн анхан шатны 4 болон 12 дугаар шүүх /Орхон, Булган аймаг/, 7 болон 15 дугаар шүүх /Дархан, Сэлэнгэ аймаг/-ийг тус тус нэгтгэх зэрэг саналыг хуралдаанд оролцсон гишүүдийн олонхи дэмжсэнийг нэгдсэн хуралдаанд танилцуулж байна.

Байнгын хорооны хуралдаанаар Шүүх байгуулах тухай хуулийн шинэчилсэн найруулгын төсөл болон Шүүгчийн орон тоо батлах Улсын Их Хурлын тогтоолын төслийн анхны хэлэлцүүлэгтэй холбогдуулж гарсан саналыг хэлэлцэн санал хураалт явуулж, олонхийн санал авсан эсэхээр нь бүлэглэн нэгдсэн хуралдаанд танилцуулахаар та бүхэнд тараасан болно.

Улсын Их Хурлын эрхэм гишүүд ээ. Шүүх байгуулах тухай хуулийн шинэчилсэн найруулгын төсөл болон Шүүгчийн орон тоо батлах тухай Улсын Их Хурлын тогтоолын төслийг анхны хэлэлцүүлэгт бэлтгэсэн талаарх Хууль зүйн байнгын хорооны санал, дүгнэлтийг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.

З.Энхболд: -Гончигдорж гишүүнд баярлалаа.

Байнгын хорооны санал, дүгнэлттэй холбогдуулан асуулттай гишүүд нэрээ өгнө үү.

Отгонбаяр гишүүнээр тасаллаа. Нямдорж гишүүн асууя.

Ц.Нямдорж: -Одоо миний ярьсан гол сэдвээр орж байна, тийм ээ.

Би бол 2003 оны Шүүхийн хууль оруулсан хүн шүү дээ. Тэгэхдээ шүүхийг тойргийн журмаар байгуулж болно гэдэг үгтэй хууль оруулсан юм. Тэр үед юу бодогдож байсан бэ гэхээр жишээлбэл, Төв аймаг, Улаанбаатар хоёрыг нэг тойрог болгоод, Төв аймгийн давж заалдах шатны шүүхийн үүргийг хотоор гүйцэтгүүлэх нэг хувилбар харагдаж байсан юм.

Хоёрдугаарт, Говьсүмбэр, Дорноговь хоёрын давж заалдах шатны шүүхийг нэгтгээд нэг тойргийн шүүх байгуулах хувилбар харагдаж байсан юм.

Гуравдугаарт, Сэлэнгэ, Дархан, Булган гурав хар замаар холбогдчихсон учраас энэ гурвын дунд давж заалдах шатны нэг шүүх байгуулаад, ингээд туршаад үзэх ийм зүйлийг дотроо бодож тойргоор байгуулж болно гэдэг зарчмыг хийж байсан юм. Тэгээд энэ давж заалдах шатны шүүхээ та нар байгуулаад ажиллуулаад өгөөч гэж Батдэлгэрт хүртэл ярьж байсан юм. Ерөнхий зөвлөлийн даргад нь. Харамсалтай нь тэрнээс хойш 10 жилийн хугацаа өнгөрлөө. Дээд шүүх, Шүүхийн ерөнхий зөвлөл энэ алхмыг хийгээгүй.

Одоо юу орж ирж байна вэ гэхээр газар болгон тойрогчилж давж заалдах шатны шүүх байгуулах ийм санал орж ирж байгаа юм. Би асуух гээд байгаа юм бол эхлээд сая миний ярьдаг хэмжээнд 1 давж заалдах шүүхээ  байгуулаад, нэг жилийн хугацаанд энийгээ хэрэгжүүлж үзээд, болмоор байвал баруун аймгуудын дунд 1, зүүн аймгуудын дунд 1, одоо энэ яриад байгаа шүүхээ байгуулах хэлбэрээр асуудалд хандаж болохгүй юу? Энэ сэдвээр Байнгын хороон дээр ярьсан уу?

Жишээлбэл, Хэнтий дээр давж заалдах шатны шүүх байгуулчихвал Сүхбаатарын анхан шатны шүүхээр шийтгүүлсэн хүн Хэнтийд очиж давж заалдах шатны шүүх хуралд орох, Дорнодод анхан шатны шүүхээр шийтгүүлсэн хүн Хэнтийд ирж давж заалдах шатны шүүхэд оролцох. Өөрөөр хэлбэл, давж заалдах шатны шүүх нь хүнээсээ холдоод тэрийг дагасан амьдралын түмэн зовлон босож ирэх ийм аюул байгаад байгаа байхгүй юу. Аймгийн төв дээрээ давж заалдах шатны шүүхэд гомдлоо гаргаад оролцоод зовлонгоо хэлээд авах боломж нь Сүхбаатарын Эрдэнэцагаан сумаас Хэнтийн төв хүртэл хэдэн км билээ. 450 дээр дахиад хэдэн км-ийг нэм дээ, 500, 600 орчим км газар болж байгаа биз. Зөвхөн давж заалдах шатны шүүх хуралдаанд оролцохын тулд хөдөө жижиг танхайн хэрэгт шийтгүүлчихсэн нөхөр Сүхбаатарын Эрдэнэцагаан сумаас Хэнтийн төв орж ирж хуралд оролцох эсвэл огт оролцохгүй байх ийм л зураг харагдаж байгаа юм.

Тийм учраас эхний ээлжинд боломжтой зам харгуйгаар нэгдчихсэн газруудад нь давж заалдах шүүхээ байгуулаад, жилийн дотор ажиллаж үзээд, Их Хурал тэртэй тэргүй байнгын үйл ажиллагаа явуулдаг газар энэ хуулийн шинэчлэл, өөрчлөлт гэдэг юмнуудаа Тэмүүжингийн яриад байгаагаар хийчихээд дараа нь хоёрдугаар ээлжинд асуудлаа авч үзэх юм биш үү? Их зовлонтой байдаг юмаа, Гончигдорж гишүүн ээ. Би Цэргийн прокурорт ажиллаж байсан хүн. Цэргийн прокурор гэдэг юм чинь дөрөв, тавхан газар байсан юм. Баян-Өлгийд гарсан хэргийг Ховдын 124 дүгээр ангиас 700 км газар очиж байж мөрддөг. Мөрдсөн хүнээ Ховдод авчирчихаад шүүх хурал нь болохоор анги дээр нь тасална гэвэл буцаагаад 700 км газар давхиж байж анги дээр нь Үенчид очиж тасалдаг байсан байхгүй юу. Миний яриад байгаа, Ерөнхийлөгчийн яриад байгаа байршлын зовлон гэдэг чинь энэ л дээ.

З.Энхболд: -1 минутаа одоо авах уу, дараа нь авах уу?

Ц.Нямдорж: -Одоо авъя. Ийм хувилбар ярьсан уу, үгүй юу. Одоо Авлигатай тэмцэх газрыг та нар хар. Хотод 70-аадхан, 100-гаадхан хүнтэй. Авлигын асуудал нарийндаа яривал 327 суманд гарах магадлалтай шүү дээ. Хотоос 327 сум руу байцаагч очиж ажиллах ийм л нөхцөл тавигдчихаад энэ байгууллага чинь ерөөсөө хөдөлж чадахгүй байна шүү дээ. Байршлын зовлон гэдэг юм чинь ингэж алдаг байхгүй юу. Тэгэхээр эхний ээлжинд Гончигдорж гишүүн минь, та хашир хүн, энэ төрд олон жил боллоо. Монголын шүүхийн зовлонг мэдэж байгаа. Эхний ээлжинд миний яриад байгаа хоёр, гурван аймаг дээр тойргийн шүүхээ байгуулчихаад нэг жил ажиллах бололцоо ярьсан уу, үгүй юу? Энийг л би асуух гээд байгаа юм. Тойрогчилж байгуулна гэдэг анхны алхмууд хийгдсэн юм. 

Жишээлбэл, Эрүүгийн байцаан шийтгэх хуулинд наад тойрогчилж шийдвэрлэдэг заалт 2002 онд ороод Төв аймгийн зарим хэргүүд, Хэнтийн зарим хэргүүдийн байдлууд ийм л байна.

З.Энхболд: -Хууль зүйн байнгын хороог төлөөлөөд Гончигдорж гишүүн хариулъя.

Р.Гончигдорж: -Нямдорж гишүүн ээ, энэ асуудлууд хэлэлцүүлгүүдийн явцад нэг утгаар авсан. Гэхдээ хоёр шаттайгаар хийе гэдэг асуудал ерөөсөө яриагүй. Өөрөөр хэлбэл, тодорхой хэсэг дээр нь тойргийн зохион байгуулалттай болгоод, тэгээд тэрнийхээ явцаас нь харж байгаад бусад хэсгүүдийг тойргийн зохион байгуулалт руу оруулъя гэсэн тийм хоёр шаталсан алхмаар хийе гэдэг асуудал аль ч шатанд ерөнхийдөө яригдаагүй.

Харин яг таны ярьж байгаагаар байршлын асуудлаасаа болоод бас хүндрэл учирч болзошгүй юм байна гэсэн тэр үндэслэлээр саяын хэлэлцүүлгийг тухайлбал, хүн амынх нь тоо, хэргийн нөхцөл байдал, мөн хил хязгаарын нөхцөл байдлыг нь харгалзаад Хөвсгөл аймгийг Булгантай нэгтгэсэн нэг тойрог байсныг болиод тэгээд Хөвсгөлийг дангаар нь иргэний болон эрүүгийн давж заалдах шатны нэг тойрог болгож байгаа юм. Бусад дээр ийм асуудал гараагүй. 

Зүүн гурван аймаг дээр асуудал тавигдсан. Гэхдээ зүүн гурван аймгийнхаа асуудлыг Өндөрхаанд давж заалдах шатны хоёр шүүхийнхээ төвүүдийг байршуулъя гэсэн тийм байдлаар саяын санал дээр засвар орж байгаа юм. Баруун гурван аймгийн болон төвийн гурван аймаг, Говь-Алтай, Завхан бусад аймгуудыг ийм тойрог болгосон асуудал дээрээ зарчмын зөрүүтэй саналын хэлбэрээр дахиж саналууд гараагүй юм. Тэгээд анхнаасаа ерөнхийдөө мэдээж хэрэг энийг Шүүхийн ерөнхий зөвлөл боловсруулаад хууль санаачлах эрхийнхээ дагуу гишүүдээр дамжуулж хууль санаачлаад орж ирсэн ийм зүйл л дээ. Ийм л байдалтай байгаа юм.

Тэгэхээр таны хэлж байгаагаар үнэхээр тойргийн журмаар ажиллаад бэрхшээл хүндрээд ирвэл бид бас Шүүх байгуулах тухай хуулиндаа дахиад өөрчлөлт оруулах тухай асуудал гарч болзошгүй л байх. Тэр нь практик дээр яаж илрэх нь вэ. Хүндрэлүүд бол байгаа. Тэгээд үүнийхээ давуу талыг анхан шатны шүүхүүд нь мэдээж хэрэг хуучнаараа сум, сум дундын, дүүргийн гэдэг тэр шатаараа байгаа. Давж заалдах харилцаан дээрээ бас харьцангуй анхан шатан дээр хэрэг шийддэгээсээ цөөн хэргүүд шүүгдэж үлдэх юм. Тэр нөхцөл байдлыг нь.

Зам харгуй, харилцааны хувьд бас төвүүдийг нь байгуулахдаа харгалзсан талуудтай. Тухайлбал, төвийн гурван аймгийн төвийг Арвайхээр дээр тавьж, Архангай бол урагшаа Хархориноор дамжаад замын холбоостой юм. Баянхонгор энэ хоёр бол хоорондоо хар замаар холбогдсон гэх мэтчилэн ийм зам харилцааны хүчин зүйлүүдийг бас тооцсон. Тэр нь ялангуяа төвийг нь хаана байлгах вэ гэдэг асуудал дээрээ тэгж гаргасан ийм зүйлүүд л байгаа юм. Тэгээд зарим сумуудыг бас төвтэй нь ойрхон байгаагаар нь бүхэл бүтэн нэг бүтэн аймгаар нь гэх асуудлаар биш, зарим сумуудыг нь хажуугийн тойргууд руу нь засаг захиргааны нэгжийнхээ хувьд хажуугийн аймаг харьяалагдаж байгаа тойргуудад нь хуваарилах асуудлыг хийсэн.

Сая, эхний хэлэлцүүлгээр тэр гурван сумыг Хэнтийн нэг сумыг Багануур руу, Дорноговийнхыг бас харьяаллаар нь харгалзах тойрог руу нь шилжүүлэх ийм байдлаар хийж байгаа. Улаанбаатар, Төв аймаг бол нэг тойрог байгаа шүү дээ. Ийм л байдлаар яригдсан. 

З.Энхболд: -Хэлэлцэж буй асуудалтай холбогдуулан зааланд ирсэн байгаа ажлын хэсгийг танилцуулъя.

Улсын дээд шүүхийн Захиргааны хэргийн танхимын тэргүүн шүүгч О.Зандраа, Улсын ерөнхий прокурорын орлогч Эрдэнэчулуун, Улсын дээд шүүхийн шүүгч Д.Тунгалаг, Улсын дээд шүүхийн Тамгын газрын дарга Д.Эрдэнэчулуун, Шүүхийн ерөнхий зөвлөлийн Захиргааны удирдлагын хэлтсийн дарга С.Энхбаяр, Монгол Улсын Ерөнхийлөгчийн хуулийн бодлого хариуцсан шадар туслах Л.Төр-Од.
Манай өнөөдрийн чуулганы ажиллагаатай Б.Наранхүү гишүүний урилгаар Дундговь аймгийн Хүүхэд, гэр бүлийн хөгжлийн хэлтсийн 13 хүн Төрийн ордон, чуулганы танхимтай танилцаж байгаа юм байна. Дундговь аймгийн иргэдэд гишүүдийнхээ нэрийн өмнөөс баяр хүргэж, эрүүл энх, сайн сайхныг хүсэн ерөөе /алга ташив/.

Отгонбаяр гишүүн асууя.

Ё.Отгонбаяр: -Би хэлэлцэх эсэх дээр тавиад байсан асуудлаа л дахиж тавих гээд байна. Шүүхийнхээ байршлуудыг шийдвэрлэхдээ газар зүйн байршил талаа их анхаарсан юм байна. Тэгж ойлгогдлоо. Тийм болохоор иргэний болон эрүүгийн хэргийн давж заалдах шатны шүүхийн процесст оролцох хүмүүс хэр зай туулж очих вэ гэдгийг нь харж, анхаарсан юм байна.

Миний асуугаад байсан юм бол шүүхийн процесст оролцох хүмүүсийн зардал талаас нь харж үзэх хэрэгтэй гэж би яриад байсан л даа. Манай шүүхийнхэн тэрийг шүүх байгууллагын зардлаар нь ойлгоод, хямдарсан гэж яриад байсан юм. Би бол өөр юм яриад байгаа юм. Шүүх процесст оролцох иргэн чинь ямар зардал гаргах вэ. Тэгээд энэ байршлуудаа сонгохдоо газар зүйн байршлаасаа гадна энэ зардал талаас нь, өртөг талаас нь харж ингэж шийдэх бололцоо байгаагүй юу. Жишээлбэл, Орхон, Булганы давж заалдах шатны шүүх бол Эрдэнэтэд байхаар заагдсан байна. Тэгэхээр зүгээр амьжиргааны өртөг талаас нь аваад үзвэл хоорондоо 60-хан км зайтай газар Булгандаа байхаар хийж болоогүй юмуу? Тэр шүүхийн процесс чинь ядарсан амьтан очиж орно, шүүх нь хуралдана гэнэ, хуралдахгүй хойшилсон л гэнэ. Энэ бүхэнд нь дандаа өртөг явна шүү дээ. Тэр хүний карманаас гарах мөнгө явна. Тэгээд энэ талаас нь Байнгын хороон дээр ярилцсан зүйл бий юу гэж тодруулах гэсэн юм.

З.Энхболд: -Гончигдорж гишүүн хариулъя.

Р.Гончигдорж: -Би Отгонбаяр гишүүний хэлэлцэх эсэх асуудал дээр асуулт тавиад, тэнд хариултууд явагдсан. Эхний хэлэлцүүлгийн явцад тэр зардал талаасаа гэдэг асуудлыг ерөөсөө анхнаасаа хийхдээ тэрийг зөвхөн шүүхийн үйл ажиллагааны өөрийнх нь зардал төдийгүй шүүх ажиллагаанд оролцож байгаа зохигчид иргэдийн зардал чирэгдэл, явах зам харьцангуй бага байх. Зохимжтой байх тэр чиглэлийг нь анхаарсан гэж анхны хэлэлцүүлэг дээр, хэлэлцэх эсэх дээр ч хариулж байсан. Үнэхээр тэр чиглэлийг барьсан юм байна гэсэн тийм ойлголт, итгэл үнэмшил Байнгын хороон дээр хэлэлцэж байх үед гарсан.

Гишүүдээс эхний хэлэлцүүлэг дээр төвийг  өөрчлөх тухай асуудал ганцхан зүүн бүсийн гурван аймгийн давж заалдах шатны тойрог дээр л асуудал гарч, тэрийгээ шийдсэн. Та ч гэсэн өөрөө бодоод, зохих ёстой удирдлагын бодлогын хэлбэрээр нь тавиад үзвэл тэр зардал чирэгдэлтэй холбоотой асуудал Орхон аймгийнхаа төв дээр байхад зочид буудал, бусад юмных нь тухай асуудлаар тэр шүүн таслах ажиллагаанд оролцогчийнхоо хувьд амьдрах зардлынх нь үүднээс их л анхаарал тавиад байсан. Тэр үүднээс нь аваад үзвэл магадгүй тэгж харагдаж болно. 

Гэхдээ бас нэг хэлээд байсан хүчин зүйл бол энэ хэрэг маргаан шийдвэрлэгдээд нэгэнт би давж заалдана гээд асуудлаа тавьж байгаа хүн өөрөө давж заалдах шатан дээр ялалт байгуулах итгэл үнэмшил өөрт нь өөрийн үнэмшил, үндэслэлүүд байдаг. Хэрэв зохих зардлууд гарсан бол тэр хүн гарсан зардлуудаа, хохирлоо бас нөгөө зохигч этгээдээр гаргуулах ийм хүчин зүйлүүд байдаг. Энэ нь таны яриад байгаа тэр иргэн дээр гарч байгаа зардлыг бас конпенсаци болох тийм хүчин зүйлүүд дотроо агуулагдаж байдаг гэсэн тийм тайлбарууд цухас, цухас дурдагдаж байсныг би тэмдэглэмээр байна. Өөр асуудал яригдаагүй.

З.Энхболд: -Отгонбаяр гишүүн тодруулъя.

Ё.Отгонбаяр: -Гончигдорж гишүүн ээ, би таны хийж байгаа тайлбарыг ойлгож байна. Хамгийн гол нь миний болгоомжлоод байгаа юм нь юу вэ гэхээр энэ шүүхээр чинь мөнгөтэй ч хүн орно, мөнгөгүй ч хүн орно. Тэгээд бид нар өртөг талаас нь хамгийн хямдхан өртөгтэй газар нь  шүүхийг нь байршуулж өгвөл бид нар шударга ёсны үнэлэмжин дээр мөнгөний нөлөөллийг л багасгах юм гэж зарчмын хувьд хэлж байгаа юм. Тэрнээс биш, мэдээж хэрэг зочид буудлын үнэнд нь санаа зовоод байгаад гол асуудал биш. Хүн шударга ёсоо авахын тулд илүү өртөгтэй явах болчихоод байна шүү. Энэнд дахиад нэг мөнгөний шалгуур бий болгочихоод байна гэдгийг анхаараач ээ. Энэ хуулийг хийж байгаа хүмүүс энэ дээр анхаараач ээ гэж хэлэх гэсэн юм.

З.Энхболд: -Асуулт асууж дууслаа.

Байнгын хороо хууль, тогтоолын төслийн талаар санал хураалгах томъёолол оруулсан байна. Одоо зарчмын зөрүүтэй саналуудаар санал хураана. Санал тус бүрээр санал хураалт явуулна.

З.Энхболд: Шүүх байгуулах тухай хуулийн шинэчилсэн найруулгын төсөл болон “шүүгчийн орон тоо батлах тухай” Улсын Их Хурлын тогтоолын төслийн талаарх зарчмын зөрүүтэй саналын томьёолол:

Нэг.Хууль зүйн байнгын хорооны дэмжсэн санал:

1 дэх санал. Хуулийн төсөлд Иргэний хэргийн давж заалдах шатны 1 дүгээр шүүхийн болон Эрүүгийн хэргийн давж заалдах шатны 1 дүгээр шүүхийн байрших газрын нэрийг Хэнтий аймгийн Хэрлэн сум болгон өөрчлөх.  Санал гаргасан: Улсын Их Хурлын гишүүн Р.Гончигдорж, Б.Бат-Эрдэнэ, Ж.Батзандан, Д.Батцогт, З.Баянсэлэнгэ, Д.Лүндээжанцан, Ч.Сайханбилэг. Цаашид ажлын хэсэг гэх.

Хууль зүйн байнгын хорооны дэмжсэн эхний саналаар санал хураая.

Санал хураалтад 49 гишүүн оролцож, 35 гишүүн зөвшөөрч, 71,4 хувийн саналаар нэг дэх санал дэмжигдэж байна.

2 дахь санал. Хуулийн төсөлд Иргэний хэргийн давж заалдах шатны 1 дүгээр шүүхийн болон Эрүүгийн хэргийн давж заалдах шатны 1 дүгээр шүүхийн нутаг дэвсгэрийн харьяалалд “Хэнтий аймгийн” гэсний дараа “Цэнхэр-Мандал сумаас бусад” гэж нэмэх. Санал гаргасан ажлын хэсэг, Хууль зүйн байнгын хороо дэмжсэн.

Санал хураалтад 49 гишүүн оролцож, 38 гишүүн зөвшөөрч, 77,6 хувийн саналаар хоёр дахь санал дэмжигдлээ.

3 дахь санал. Хуулийн төсөлд Иргэний хэргийн давж заалдах шатны 7 дугаар шүүхийн болон Эрүүгийн хэргийн давж заалдах шатны 7 дугаар шүүхийн нутаг дэвсгэрийн харьяаллаас Хөвсгөл аймгийг хасч, Хөвсгөл аймгийн засаг захиргаа, нутаг дэвсгэрийн бүх нэгжийг харьяалсан Хөвсгөл аймгийн Мөрөн сумд байрших Иргэний хэргийн давж заалдах шатны 8 дугаар шүүх болон Эрүүгийн хэргийн давж заалдах шатны 8 дугаар шүүхийг төсөлд нэмэх, үүнтэй холбогдуулан:

1/Иргэний хэргийн давж заалдах шатны 8, 9 дүгээр шүүх болон Эрүүгийн хэргийн давж заалдах шатны 8, 9 дүгээр шүүхийг Иргэний хэргийн давж заалдах шатны 9, 10 дугаар шүүх болон Эрүүгийн хэргийн давж заалдах шатны 9, 10 дугаар шүүх гэж өөрчлөх, 
2/Тогтоолын төслийн 1 дүгээр хавсралтад Иргэний хэргийн давж заалдах шатны 8 дугаар шүүх болон Эрүүгийн хэргийн давж заалдах шатны 8 дугаар шүүхийн шүүгчийн орон тоог Ерөнхий шүүгч тус бүр 1, шүүгч тус бүр 8 гэж нэмэх. Санал гаргасан ажлын хэсэг, Хууль зүйн байнгын хороо дэмжсэн.

Санал хураалтад 49 гишүүн оролцож, 39 гишүүн зөвшөөрч, 79,6 хувийн саналаар гурав дахь санал дэмжигдэж байна.

4 дэх санал. Хуулийн төслийн Сум дундын 8 дугаар шүүхийн нутаг дэвсгэрийн харьяаллаас Дорноговь аймгийн Иххэт, Айраг, Даланжаргалан сумдыг хасч, Сум дундын 6 дугаар шүүхийн нутаг дэвсгэрийн харьяалалд Дорноговь аймгийн Айраг, Даланжаргалан сумдыг, Сум дундын 29 дүгээр шүүхийн нутаг дэвсгэрийн харьяалалд Дорноговь аймгийн Иххэт сумыг тус тус нэмэх. Санал гаргасан ажлын хэсэг, Хууль зүйн байнгын хороо дэмжсэн.

Санал хураалтад 49 гишүүн оролцож, 36 гишүүн зөвшөөрч, 73,5 хувийн саналаар дөрөв дэх санал дэмжигдэж байна.

5.Хуулийн төслийн Захиргааны хэргийн анхан шатны 4 дүгээр шүүхийг Захиргааны хэргийн анхан шатны 12 дугаар шүүхтэй нэгтгэн, байрших газрын нэрийг Орхон аймгийн Баян-Өндөр сум, нутаг дэвсгэрийн харьяаллыг Орхон, Булган аймгийн засаг захиргаа, нутаг дэвсгэрийн бүх нэгж байхаар, Захиргааны хэргийн анхан шатны 15 дугаар шүүхийг Захиргааны хэргийн анхан шатны 7 дугаар шүүхтэй нэгтгэн, байрших газрын нэрийг Дархан-Уул аймгийн Дархан-Уул сум, нутаг дэвсгэрийн харьяаллыг Дархан-Уул, Сэлэнгэ аймгийн засаг захиргаа, нутаг дэвсгэрийн бүх нэгж байхаар тус тус өөрчлөх. Санал гаргасан ажлын хэсэг, Хууль зүйн байнгын хороо дэмжсэн.

Санал хураалтад  49 гишүүн оролцож, 38 гишүүн зөвшөөрч, 77,6 хувийн саналаар тав дахь санал дэмжигдэж байна.

6.”Шүүгчийн орон тоо батлах тухай” Улсын Их Хурлын тогтоолын төслийн 2 дахь заалтын”1993 оны 6 дугаар сарын 21-ний өдрийн 45,” гэсний дараа “1994 оны 7 дугаар сарын 8-ны өдрийн 64,” гэж нэмэх. Санал гаргасан ажлын хэсэг, Хууль зүйн байнгын хороо дэмжсэн.

Санал хураалтад 49 гишүүн оролцож, 34 гишүүн зөвшөөрч, 69,4 хувийн саналаар зургаа дахь санал дэмжигдэж байна.

7. Хуулийн төслөөс 4 дүгээр зүйлийг хасах. Санал гаргасан ажлын хэсэг, Хууль зүйн байнгын хороо дэмжсэн.

Санал хураалтад 40 гишүүн оролцож, 36 гишүүн зөвшөөрч, 72,0 хувийн саналаар долоо дахь санал дэмжигдэж байна.

Хоёр.Хууль зүйн байнгын хорооны дэмжсэн найруулгын санал:

1.Хуулийн төслийн 1 дүгээр зүйлийн “Аймаг, нийслэлийн давж заалдах шатны шүүхийн тогтолцоог өөрчлөн, иргэний болон эрүүгийн хэргийн давж заалдах шатны шүүхийг шүүн таслах ажлын төрлөөр дагнан байгуулж, тэдгээрийн байршил, нутаг дэвсгэрийн харьяаллыг дор дурдсанаар тогтооно:” гэснийг “Аймаг, нийслэлийн давж заалдах шатны шүүхийг иргэний,  эрүүгийн болон захиргааны хэргийн давж заалдах шатны шүүхийн шүүн таслах ажлын төрлөөр дагнан байгуулж, тэдгээрийн байршил, нутаг дэвсгэрийн харьяаллыг дор дурдсанаар тогтооно:” гэж өөрчлөн найруулах, үүнтэй холбогдуулан хуулийн төслийн 2 дугаар зүйлийн аймаг, нийслэлийн захиргааны хэргийн анхан болон давж заалдах шатны шүүхийн байршил, тэдгээрийн нутаг дэвсгэрийн харьяаллыг дор дурдсанаар тогтооно:” гэснийг хасах.

2.Хуулийн төслийн 3 дугаар зүйлийн “Сум болон сум дунд, дүүргийн анхан шатны шүүхийн” гэснийг “Анхан шатны шүүхийн” гэж өөрчлөх. Санал гаргасан ажлын хэсэг, Хууль зүйн байнгын хороо дэмжсэн найруулгын санал байна.

Санал хураалтад 50 гишүүн оролцож, 35 гишүүн зөвшөөрч, 70,0 хувийн саналаар найруулгын санал дэмжигдлээ.

Зарчмын зөрүүтэй саналаар санал хурааж дууслаа.

Шүүх байгуулах тухай хуулийн шинэчилсэн найруулгын төсөл болон Шүүгчийн орон тоо батлах тухай Улсын Их Хурлын тогтоолыг эцсийн хэлэлцүүлэгт бэлтгүүлэхээр Хууль зүйн байнгын хороонд шилжүүллээ. Гурав дахь асуудал дууслаа.

Ц.Нямдорж: -Асуулт байна.

З.Энхболд: -Санал хураагаад дуусаад Байнгын хороонд шилжүүлчихлээ. Одоо Байнгын хороонд очиж ярих бололцоо байгаа, танд.

-Нямдорж гишүүн.

Ц.Нямдорж: -Би түрүүн ярьсан яриагаа л үргэлжлүүлж байна, Гончигдорж гишүүн ээ. Ажлын хэсгийг ахалж байгаа учраас Байнгын хороон дээрээ дахиад энэ нөхцөлүүдээ сайн нягталж яриач ээ. Би энийг эсэргүүцээд байгаа юм байхгүй. Монголын нөхцөл хүнд шүү, Гончигдорж гишүүн минь. Зарим суманд жилд хэрэг гардаг, зарим суманд нь гардаггүй. Энэ шийдвэр юу болж байна вэ гэхээр хуучин аймагтаа давж заалдах шатны шүүхдээ ороод үгээ хэлээд санаа амардаг байсан юмыг 300, 500 км газар явж байж давж заалдах шатны шүүхдээ ор, эс чадвал хохь чинь гэдэг ийм л хууль баталж байгаа байхгүй юу. Ийм учраас энэ юмаа нэгдүгээрт сайн бодолцмоор байна.

Хоёрдугаарт, миний хэлэх гэсэн юм бол одоо Ховдод давж заалдах шатны эрүүгийн, иргэний шүүх байгуулна гэвэл тэнд очиж ажиллах шүүгчдийн орон байрны асуудал яригдана, конторын асуудал яригдана, машин унааны асуудал яригдана. Дээр нь ингээд дагнаад нөгөө шүүхийнхээ хуралд орж болдоггүй тогтолцоог хийгээд хаячихвал баахан ажилгүй шүүгчид гарч ирнэ. Гончигдорж гишүүн ээ, жилд эрүүгийн журмаар 8 мянга орчим хэрэг Монголд шүүхээр ордог юм. Энэ 8 мянган хэргийн чинь 4 мянга гаруй нь Улаанбаатар хотод шийдэгддэг юм. Иргэний маргааны дийлэнх нь Улаанбаатар хотод. Захиргааны хэргийн шүүхийн ерөнхий юмыг нь би өөрт чинь хэлчихлээ. Жилд гурван шүүгчтэй Увс аймгийн захиргааны шүүх ердөө л 20-иодхон хэрэг шийдвэрлэж байгаа.

Ийм, ийм юмнуудаа сайн бодож байж энэ асуудлыг шийдэхгүй бол /Тэмүүжин сайд ороод ирэх шиг боллоо/ энэ их явдалтай шүү. Би 1981 оноос хойш энэ хэдэн хуулийг хэрэглэдэг юман дээр чинь тасралтгүй 30 жил ил, далд ямар нэгэн байдлаар мэдэрч ажилласан цөөхөн хүний нэг шүү дээ. Манайд жишээлбэл, хорихын талаар их буруу ойлголт байдаг. Баахан эмэгтэйчүүдийг жижигхэн хэргээр аваачаад хорьчихлоо гэдэг л юм ярьцгаадаг юм. Ил ярихдаа. Яг үйлдсэн хэрэг нь юу байдаг вэ гэхээр дийлэнх нь хүн амины хэрэг байдаг байхгүй юу. Дээр нь их хэмжээний залилан гэсэн хоёрхон төрлийн хэрэгт эмэгтэйчүүд Монголд ял эдэлдэг юм.

Хорихын нөхцөл байдлыг хэзээ, хэн яаж ойлгодог юм бэ гэхээр Өршөөлийн хуулийг хэрэгжүүлэх арга хэмжээний хүрээнд 6 мянган хоригдлын хувийн хэрэг уншиж байж, Монголын эрүүгийн нөхцөл байдал ийм байдаг юм байна гэдгийг ойлгодог юм. Яг энэ асуудлаар ажиллаж байсан хүн бол Цог гишүүн байна. Улсын прокурорт ажиллаж байсан. Монголын өөрийнх нь эрүүгийн ертөнцийн өнгө төрх маш сонин шүү дээ. Ямар хэрэг дээр Монголын шүүх будилдаг вэ гэхээр хоёрхон төрлийн юман дээр будилдаг. Хөрөнгө мөнгө ихтэй хүний асуудал дээр будилдаг, дээр нь улс төрийн нөлөөлөл орсон хэрэг дээр Монголын шүүх, прокурор будилдаг. Жирийн ардын хэрэг дээр Монголын шүүх төөрдөг, хууль буруу хэрэглэдэг юм байдаггүй юм шүү дээ. Ийм л ерөнхий нөхцөлд байгаа.

Монголд гарч байгаа нийт хэргийн чинь 53 хувь нь хулгай байдаг юм. Эрүүгийн хэргийн чинь. 20 орчим хувь нь хүч хэрэглэсэн хэрэг байдаг юм. Цаад 30-аадхан хувь нь аахар шаахар хэрэг. Тэр дээр нэмээд будлиулдаг улс төрийнхөн орсон, олигархууд орсон хэрэг дээр л Монголын шүүх санаатайгаар өөрсдөө будилдаг. Хууль нь ойлгомжтой байдаг юм. Ойлгомжтой хуулийг Монголын шүүх баячууд ороод ирэхээр нэр нөлөөтэй хүн ороод ирэхээр зориудаар будлиулдаг ийм л юм бий болчихсон юм, Монголд.

З.Энхболд: -Хууль зүйн байнгын хороо эцсийн хэлэлцүүлэг дээрээ Нямдорж гишүүний саналыг анхаараарай.

Гончигдорж гишүүн. Уг нь ийм горим байхгүй л дээ. Та товчхон хариулчих.


Р.Гончигдорж: -Товчхон хэлчихье. Баярлалаа.  Нямдорж гишүүн ээ, та мэдэж байгаа. Улсын Их Хурлын хуралдааны дэгийн тухай хуулиар хоёрдугаар. Эцсийн хэлэлцүүлэгт эхний хэлэлцүүлэг дээр яригдаад унасан зарим саналуудыг сэргээхийг 2/3-ын санал хураая гэж шийдвэл болдог ийм хязгаарлагдмал хүрээнд орчихсон байгаа шүү дээ.

Таны дараагийн хоёрдугаар хэсгийн асуудлууд бол манай Шүүхийн ерөнхий зөвлөл, Дээд шүүхийнхэн энэ чиглэлдээ анхаарч байгаа юм билээ. Ерөнхийдөө боломж бүрдэх, боломжтой гэж үзэж байгаа юм билээ. Тэд  нартайгаа ярилцаад энэ хуулиа хүчин төгөлдөр дагаж мөрдөх хугацааны тухай асуудал дээр нь саяын асуудлуудыг холбогдуулж харгалзаж үзэх боломж харин байгаа гэж хэлчихье. Баярлалаа.

З.Энхболд: -Өнөөдрийн манай чуулганы үйл ажиллагаатай Улаанбаатар Бодь-Буян компанийн ажилтнууд танилцаж байгаа юм байна. Компанийн ажилчдад эрүүл энх, сайн сайхан бүхнийг хүсэн ерөөе /алга ташив/.

Бас нэг зарлал байгаа. Сарангэрэл гишүүн 01 дүгээр сарын 15-ны өдөр төрсөн өдрийн ой нь тохиосон. Тэр өдөр чуулгангүй байсан учраас баяр хүргээгүй. Одоо нөхөж баяр хүргэе. Эрүүл энх, сайхан сайхан, ажлын амжилт гишүүдийнхээ өмнөөс хүсье /алга ташив/.

Дараагийн хэлэлцэх асуудал.

Хилийн боомтын тухай хуулийн төсөл болон холбогдох бусад хуульд нэмэлт, өөрчлөлт оруулах тухай хуулийн төслүүдийг хэлэлцэж эхэлье.

Хууль санаачлагчийн илтгэлийг Хууль зүйн сайд Тэмүүжин танилцуулна. Тэмүүжин гишүүнийг индэрт урьж байна.

Х.Тэмүүжин: -Улсын Их Хурлын дарга, эрхэм гишүүд ээ. Хилийн боомт нь бизнес эрхлэгчдийн үйл ажиллагаа, эдийн засгийн өсөлт, хөгжил болон гадаад худалдаа, гадаадын хөрөнгө оруулалтын хэмжээнд нөлөөлж байдаг улсын эдийн засгийн амин чухал судас мөн тул цаашид гадаад худалдааг хөнгөвчлөх, төрийн үйлчилгээг хүнд сурталгүй шуурхай болгох зорилтын хүрээнд хилийн боомтын үйл ажиллагааг сайжруулах, хилийн боомтод хийж буй хяналт шалгалтын ажлын үр нөлөөг дээшлүүлж, давхардлыг арилгах, дэд бүтцийг хөгжүүлэх, авто зам, төмөр замын дэд бүтцийг барьж байгуулах, хүчин чадлыг өргөтгөх ажлыг төрийн бодлого, хууль тогтоомжоор нь шуурхай зохион байгуулж, нэгдсэн бодлого, төлөвлөлттэйгөөр ажиллах шаардлагатай байна.

Иймд дээр дурдсан үндэслэл, шаардлагыг харгалзан Хилийн боомтын тухай хуулийн төслийг боловсрууллаа.

Хилийн боомтын тухай хуулийн төсөл батлагдсанаар дараах эерэг үр дүн бий болно гэж үзэж байна. Үүнд:

1.Монгол улсын үндэсний аюулгүй байдлын үзэл баримтлалд нийцүүлэн хилийн боомтыг хөгжүүлэх эрх зүйн үндсийг бүрдүүлнэ.

2.Хилийн боомтыг зөвхөн дамжин өнгөрөх, шалган нэвтрүүлэх бүс бус, эдийн засаг, бизнесийн хөгжлийн төв болгон хөгжүүлэх ажлыг боомтын хөгжлийн ерөнхий төлөвлөгөөний дагуу нэгдсэн бодлого төлөвлөлттэйгөөр зохион байгуулах боломж бүрдэнэ.

3.Гадаад худалдаа эрхлэх эрх зүйн орчин нь сайжирч гадаад худалдаа эрхлэхэд учирч байсан саад бэрхшээл, хүнд суртал багасч буурна.

4.Хилийн боомтод хийж буй хяналт шалгалтын ажлын үр нөлөө дээшилж, давхардал арилна.

5.Хилийн хяналтын байгууллагуудын ажлын уялдаа холбоо бэхжиж, ажиллах нөхцөл, албан хаагчдын нийгэм, эдийн засгийн баталгаа сайжирч, үйл ажиллагааны үр дүн дээшилнэ гэж үзэж байна.

6.Хяналт шалгалтын үйл ажиллагааг хилийн боомтод зөвхөн боомтын шалган нэвтрүүлэх бүсэд зохион байгуулж, боомтод үйл ажиллагаа явуулж байгаа гааль болон хил хамгаалах байгууллагын ажилтан, зорчигч, бизнес эрхлэгчдийн амьдрах нөхцөл боомтын суурьшлын бүсэд бүрдүүлэх эрх зүйн орчин бүрдэнэ.

Хилийн боомтын тухай хуулийн төсөл нь Монгол улсын Үндсэн хуультай нийцсэн бөгөөд хуулийн төсөлтэй холбогдуулан Монгол Улсын Засгийн газрын тухай хуульд нэмэлт оруулах тухай, Газрын тухай хуульд нэмэлт, өөрчлөлт оруулах тухай, Монгол улсын Хилийн тухай хуульд нэмэлт, өөрчлөлт оруулах тухай, Гаалийн тухай хуульд нэмэлт, өөрчлөлт оруулах тухай, Амьтан ургамал, тэдгээрийн гаралтай түүхий эд, бүтээгдэхүүн улсын хилээр нэвтрүүлэх үеийн Хорио цээрийн хяналт шалгалтын тухай хуульд өөрчлөлт оруулах тухай, Гадаадын иргэний эрх зүйн байдлын тухай хуульд нэмэлт, өөрчлөлт оруулах тухай, Хүн худалдаалахтай тэмцэх тухай хуульд өөрчлөлт оруулах тухай хуулийн төслүүдийг тус тус боловсрууллаа.

Улсын Их Хурлын гишүүд ээ. Засгийн газраас өргөн барьсан Хилийн боомтын тухай хуулийн төсөл болон уг хуулийн төсөлтэй холбогдуулан боловсруулсан бусад хуулийн төслүүдийг хэлэлцэн дэмжихийг та бүхнээс хүсье.

З.Энхболд: -Тэмүүжин гишүүнд баярлалаа.

Хэлэлцэж буй асуудалтай холбогдуулан зааланд ирсэн ажлын хэсгийг танилцуулъя.

Хууль зүйн сайд Х.Тэмүүжин, Хил хамгаалах ерөнхий газрын дарга Ц.Сэргэлэн, Гаалийн ерөнхий газрын даргын үүргийг түр орлон гүйцэтгэгч О.Ганбат, Гадаадын иргэн, харьяатын асуудал эрхлэх газрын даргын үүргийг түр орлон гүйцэтгэгч Б.Пүрэвдорж, Мэргэжлийн хяналтын ерөнхий газрын даргын үүргийг түр орлон гүйцэтгэгч Д.Гүньбазар, Засгийн газрын Хэрэг эрхлэх газрын Хууль, эрх зүйн газрын дарга Д.Мөнх-Эрдэнэ.

Аюулгүй байдал, гадаад бодлогын болон Хууль зүйн байнгын хороодын хамтарсан санал, дүгнэлтийг Улсын Их Хурлын гишүүн Энхбаяр танилцуулна.

Энхбаяр гишүүнийг индэрт урьж байна.

Ж.Энхбаяр: -Монгол Улсын Засгийн газраас Улсын Их Хуралд 2013 оны 01 дүгээр сарын 09-ний өдөр өргөн мэдүүлсэн Хилийн боомтын тухай хуулийн төсөл, Засгийн газрын тухай хуульд нэмэлт оруулах тухай, Газрын тухай хуульд нэмэлт, өөрчлөлт оруулах тухай, Монгол улсын Хилийн тухай хуульд нэмэлт, өөрчлөлт оруулах тухай, Гаалийн тухай хуульд нэмэлт оруулах тухай, Гадаадын иргэний эрх зүйн байдлын тухай хуульд нэмэлт, өөрчлөлт оруулах тухай, Хүн худалдаалахтай тэмцэх тухай хуульд өөрчлөлт оруулах тухай хуулийн төслүүд болон Тогтоолын хавсралтад өөрчлөлт оруулах тухай Улсын Их Хурлын тогтоолын төслийг хэлэлцэх эсэх асуудлыг Аюулгүй байдал, гадаад бодлогын болон Хууль зүйн байнгын хорооны 2013 оны 01 дүгээр сарын 15-ны өдрийн хамтарсан хуралдаанаар хэлэлцлээ.

Хамтарсан хуралдаанаар дээрх асуудлыг хэлэлцэх явцад Улсын Их Хурлын гишүүн Н.Энхболд боомтын захиргаа, хилийн бүсэд хяналтын үйл ажиллагаа явуулж байгаа байгууллагуудын албан хаагчдын ажлыг уялдуулан, тэднийг ажиллах нөхцөлөөр хангахаас гадна хууль сахиулахад чиглэсэн үйл ажиллагаа явуулах боомтын захиргааны харьяаллын асуудлыг хуулийн төсөл дээр ажиллах ажлын хэсэг байгуулан нухацтай ярилцаж, зохицуулах асуудлуудыг нарийвчлан авч үзэх, Улсын Их Хурлын гишүүн Ж.Батзандан хуулийн төсөлд хууль тогтоомж зөрчигчдөд хүлээлгэх хариуцлага гэсэн 27 дугаар зүйл болон боомтын захиргааны даргад хүлээлгэх хариуцлагыг тодорхой болгох, Улсын Их Хурлын гишүүн Р.Бурмаа хуулийн төслийг байгууллагын тухай хууль болгохгүйн тулд эрх, үүргийн ялгаа, зааг хязгаарыг тодорхой зааж, хувийн хэвшлийн оролцоог нарийвчлан тусгах, Улсын Их Хурлын гишүүн М.Батчимэг боомтын бүсэд үйл ажиллагаа явуулж байгаа төрийн байгууллагуудаас явуулж байгаа гадаад бодлого, үйл ажиллагаа нэгдмэл байж чадахгүй байгаа тул нэгдсэн удирдлага, ажлын уялдааг хэрхэн зохицуулахыг төсөлд тодорхой тусгах зэрэг саналуудыг тус тус гаргаж байсан болно.

Түүнчлэн Боомтын нэгдсэн захиргааны үйл ажиллагаа эдийн засгийн чиглэлийн асуудал гэхээсээ илүү хилийн бүсийн аюулгүй байдал болон салбарын олон байгууллагын үйл ажиллагааг уялдуулан зангидах чиг үүрэгтэй тул холбогдох хууль тогтоомжид заасны дагуу Засгийн газрын гишүүний эрхлэх асуудлын хүрээ хязгаарыг харгалзан Ерөнхий сайдын удирдлагад ажиллуулах нь зүйтэй гэсэн саналыг Улсын Их Хурлын гишүүн Л.Цог, Шадар сайдын удирдлагад ажиллуулах нь зүйтэй гэсэн саналыг Улсын Их Хурлын гишүүн О.Баасанхүү, Хууль зүйн сайдын удирдлагад ажиллуулах нь зүйтэй гэсэн саналыг Улсын Их Хурлын гишүүн Р.Бурмаа, Ж.Энхбаяр, М.Батчимэг нар тус тус гаргаж байсан болно.

Хилийн боомтын тухай хуулийн төсөл, Засгийн газрын тухай хуульд нэмэлт оруулах тухай, Газрын тухай хуульд нэмэлт, өөрчлөлт оруулах тухай, Монгол улсын Хилийн тухай хуульд нэмэлт, өөрчлөлт оруулах тухай, Гадаадын иргэний эрх зүйн байдлын тухай хуульд нэмэлт, өөрчлөлт оруулах тухай, Хүн худалдаалахтай тэмцэх тухай хуульд өөрчлөлт оруулах тухай хуулийн төслүүд болон Тогтоолын хавсралтад өөрчлөлт оруулах тухай Улсын Их Хурлын тогтоолын төслийг Байнгын хороодын хамтарсан хуралдаанд оролцсон гишүүдийн олонхи Улсын Их Хурлын чуулганы нэгдсэн хуралдаанаар хэлэлцүүлэх нь зүйтэй гэж үзлээ.

Улсын Их Хурлын эрхэм гишүүд ээ. Хилийн боомтын тухай хуулийн төсөл болон холбогдох бусад хууль, тогтоолын төслүүдийг хэлэлцэх эсэх талаар Аюулгүй байдал, гадаад бодлогын болон Хууль зүйн байнгын хорооны хамтарсан хуралдаанааас гаргасан санал, дүгнэлтийг хэлэлцэн шийдвэрлэж өгөхийг та бүхнээс хүсье.

З.Энхболд: -Энхбаяр гишүүнд баярлалаа.

Хууль санаачлагчийн илтгэл болон Байнгын хороодын хамтарсан санал, дүгнэлттэй холбогдуулан асуулттай гишүүд нэрээ өгнө үү.

-Арвин гишүүнээр асуулт тасаллаа.

Ганбаатар гишүүн асууя.

С.Ганбаатар: -Баярлалаа. Хилийн боомтын тухай энэ асуудал бол Монгол улсын амин чухал асуудал. Гурван асуулт байна.

8.1-д боомтын ангилал, байнгын, түр гэж байна. Тэр дотор агаарын замын, төмөр замын авто замын гэсэн байна. Энэ зэрэглэлд олон улсын хоёр талын гэдэг дээр явган зорчигчийн гэсэн төрөл байж болох уу? Газар хөдлөлт, янз бүрийн дүрвэлт гээд олон улсын конвенцуудад явган зорчигчийн гэдэг энэ зохицуулалт байдаг. Энэ байж болох уу? Яагаад байхгүй байгаа юм бэ?

Хоёрдугаар асуулт, 23.1, 23.2-ыг үзвэл боомтын нэгдсэн захиргаа Монгол улсын сайд, Засгийн газрын Хэрэг эрхлэх газрын даргын удирдлагад ажиллана гэж заасан байна. Боомтын нэгдсэн захиргааг удирдана гэсэн байгаа. Тэгэхээр хилийн боомтын хөгжлийн асуудал гэдэг нь бас Хэрэг эрхлэх газрын даргын мэдэлд байгаа юм байна. Хилийн боомтын хөгжлийн асуудал. Эндээс Хэрэг эрхлэх газрын даргын хариуцах хүрээнд боомтын ажил нэмэгдэж байгаа юм байна гэж ойлголоо. Иймд боомтын хөгжлийн асуудал яагаад Хэрэг эрхлэх газрын даргад хамаарах үндэслэл юу байна вэ?

Хоёрт нь, боомтын нэгдсэн захиргаа гэсэн энэ агентлаг маягийн байгууллага хэрвээ бий болох гэж байгаа бол хэзээ байгуулах  вэ, төсөв хөрөнгө нь яг бий юу? Хэд вэ? Ямаршуу байдлаар тооцоо нь хийгдсэн бэ?

Асуулт гурав, 24.5.Боомтын захиргааны ажиллах журмыг Засгийн газар батална гэж заасан байна. Тэгвэл боомтын нэгдсэн захиргааны ажиллах журмыг хэн батлах вэ? Энэ нь тодорхойгүй үлдсэн байна гэсэн ийм гурван асуулт байна, хариулж өгнө үү.

З.Энхболд: -Хууль санаачлагч Тэмүүжин гишүүн хариулъя.

Х.Тэмүүжин: -Эхний асуулт, явган зорчигч. Уул нь тусгайлан ингэж бичихгүйгээр боомттой холбоотой, хилтэй холбоотой асуудлаар хүн, хүнээс бусад машин техник, эд бараа, өөр бусад зүйл гэсэн ийм хоёр юмаар л шалгалт хийчихэж байгаа юм.

Хүнийг шалган нэвтрүүлэх асуудал нь одоогоор Хил хамгаалах байгууллагад байж байгаа. Боомтын энэ хууль өргөн баригдсантай холбоотойгоор Хил хамгаалах байгууллагаас шалган шилжиж, Гадаадын иргэний харьяатын алба руу шилжиж байгаа. Гадаадын иргэний харьяатын албыг бид юу гэж өөрчилж байгаа вэ гэхээр гадагш чиглэсэн шилжилт хөдөлгөөн болон харьяаллын асуудал хариуцсан газар гэж өөрчилж байгаа юм. Тийм байдлаар бид нар хоёр хүн хилээр орж ирж байгаа хүмүүсийг гадаад, дотоод гэдгээр нь ангилаад хоёр өөр тусдаа байгууллага хянадаг байсныг нь нэг байгууллага болгож өөрчилж байгаа юм. Бусад олон улсын жишгээр.

Машин техник болон эд бараанд үзлэг хийх эрх нь гааль болон мэргэжлийн хяналтанд байгаа. Энийгээ үйлчилгээг нь сайжруулж, хяналтыг нь сайжруулахын тулд нэгтгэж байгаа юм. Тийм учраас боомтынх нь хэлбэрээр нь агаараар орж ирж байгаа нь төвд орж ирээд, галт тэрэг, машин, өөр бусад зүйлээр хилийн бүсэд орж ирж байгаа учраас энэ хоёроор л хоёр хуваасан болохоос биш, яг орж ирж байгаа машинаар уу, онгоцоор уу, явганаар уу гэдгээр нь боомтоор ангилаагүй. Боомтын ангиллыг.

Боомтын хөгжлийн асуудал Хэрэг эрхлэхэд очсон байна. Ер нь яагаад Хэрэг эрхлэхтэй холбоотойгоор боомтын захиргаа гэдэг юм оччихов гэхээр манайд хоёр гурван ийм асуудлууд байсан. Ер нь боомт дээр үндсэндээ гурван чиглэлийн үйл ажиллагаа явуулж байгаа. Нэг талаас хууль сахиулах байгууллагуудын үйл ажиллагаа явагдаж байгаа. Хил хамгаалах, харьяат, мөн цагдаагийн болон тагнуулын үйл ажиллагаанд явагддаг. Яагаад гэвэл боомтоор хар тамхи, хүн худалдаалах гэх мэтчилэн энэ төрлийн зохион байгуулалттай гэмт хэргүүд үйлдэгддэг, дамждаг хэлбэр нь тэнд байдаг учраас тэнд манай хууль сахиулах байгууллагын үйл ажиллагаанд бүрэн төгс хяналтаа тавьж байх ёстой.

Нөгөөтэйгүүр боомт гэдэг бол Монгол улсын эдийн засгийн хөгжлийн гол үүд. Ямар нэвтрүүлэх чадвартай вэ гэдгээсээ шалтгаалж Монгол улсын эдийн засгийн тэлэлт болон улс орны өөрийнх нь амьдралын хэмнэл явж байгаа юм.

Гуравт нь, үндэсний аюулгүй байдалтай болон ард иргэдийн эрүүл ахуй, аюулгүй байдалтай холбоотой. Энэ боомтоор иргэдийн эрүүл мэндэд хортой хүнс, эм тариа, Монгол улсад хориглогдсон бараа, бүтээгдэхүүн орж ирэх ёсгүй. Ийм гурван зүйл дээр төвлөрч боомт өөрөө ажилладаг. Боомт өөрөө нэг талаасаа Монгол улсыг хөгжүүлэгч, нөгөө талаасаа аюулгүй байдлыг хангагч байгаад байгаа юм. Тийм учраас энэ эрх мэдлүүд хаана байна вэ гээд харахаар хилээр нэвтэрч байгаа зүйлийг оруулах, оруулахгүй гэдэг асуудал гаалийн байгууллага дээр байгаа. Монгол улс бол энэ олон жилийн хугацаан дахь түүхийн практикаараа бол гаалийн байгууллагыг зөвхөн татвар хураадаг байгууллага шинжтэйгээр гаалийн татвар гэдэг нэрийн дор төсөв бүрдүүлэгч гэдгээрээ Сангийн яамны дор харьяалуулсаар явсан.

Бусад улс, оронд гаалийн байгууллага бол хууль сахиулагч байдаг. Яагаад гэвэл татвар хураахаасаа илүүтэйгээр хилээр юу орох, орохгүйг нь хянаж, цагдаж, сахиулж, шаардлагатай бол хурааж авч хэрэг үүсгэж шалгаж, шүүх рүү шилжүүлдэг тийм эрх мэдэлтэй байгууллага байдаг. Манайд харамсалтай нь тийм биш. Сангийн яаманд харьяалагддаг. Бусад байгууллагууд нь Хууль зүйн яаманд харьяалагдаж байгаа юм. Эндээсээ шалтгаалаад хоёр яаманд харьяалагдаж байгаа чиг үүрэг, нөгөө нь эдийн засгийг хөгжүүлэгч гэдгээрээ бас өөр чиг үүрэгтэй болчихсон. Энэ гурван чиг үүргийг аль нэг яам руу нь харьяалуулахаас илүүтэйгээр дундын хувилбараар Хэрэг эрхлэх рүү шилжүүлэх нь зохимжтой юм байна гэдэг байдлаар шийдэгдсэн юм.

Боомтын ажиллах журамтай холбоотой асуудлыг Засгийн газар батална. Засгийн газрын баталж байгаа журам дотор нарийвчилсан журмууд нь хүртэл байх юм. Тийм учраас таны асууж байгаа журам бол гээгдээгүй, энэ хүрээн дотор байгаа шүү гэдгийг би танд хэлж байна.

З.Энхболд: -Бакей гишүүн асууя.

А.Бакей: -Баярлалаа. Өнөөдөр хөдөө, орон нутагт ажилгүйдэл бас буурахгүй байгаа. Ялангуяа алслагдсан бүс нутагт бол ажилгүйдлийн хувь хэмжээ өндөр байна. Ажилгүйдэл, ядуурлыг бууруулахад бор зүрхээрээ худалдаа, наймаа хийж байгаа, худалдаа, наймааны бизнес эрхэлж байгаа хил орчмын хүн ам бол жинтэй хувь нэмэр оруулж байгаа. Гэтэл хилийн боомт дахь хүнд суртал гэдэг ч юмуу, саад тотгор ялимгүй хэмжээгээр чангарахад бор зүрхээрээ худалдааны бизнес эрхэлж байгаа хүмүүст асар их дарамт учирдаг юм билээ.

Тийм учраас Хилийн боомтын тухай энэ хуулийн төсөл орж ирж байгаа нь сайн хэрэг. Хил орчмын бүсийн бизнес эрхлэгчдийн гадаад худалдааг хөнгөвчлөх, улсын хилээр нэвтрэх нөхцөлийг нь хөнгөвчлөх тал дээр энэ хуулийн төсөлд тодорхой зүйл тусгагдсан уу гэсэн нэгдүгээр асуулт байна.

Хоёрдугаарт, хил орчмын худалдаа гэдэг чинь өөрөө зөвхөн Монголын талын асуудал биш, хоёр талын боомтын нөгөө талтай бас холбоотой асуудал байна. Хэдийгээр манай талынхан хуулиа сайжруулаад боловсронгуй болгосон ч гэсэн нөгөө талын боомт нь нөхцөл, худалдааны саад тотгор их байвал хэцүү байдаг юм билээ. Ялангуяа ОХУ-ын талын хил орчмын худалдааг хөнгөвчлөх тал дээр, магадгүй энэ хууль дээр шууд тусгах бололцоо байхгүй байх. Энэ тал дээр хөнгөвчлөх асуудлаар ярьж байгаа асуудал байна уу гэсэн ийм хоёр үндсэн асуудлыг сонирхъё.

З.Энхболд: -Тэмүүжин гишүүн хариулъя.

Х.Тэмүүжин: -Боомтын хууль орж ирж байгаа нэг гол зорилго нь яах аргагүй  боомтоос шалтгаалаад ганц хилийн бүс биш, Монгол улсын эдийн засаг ч бас үүнээс хамааралтай болчихоод байгаа юм. Хүнд суртал, тодорхойгүй, давхардсан, ухаалаг биш энэ хяналтын үр ашиггүй тогтолцоог л арилгахад чиглэж байгаа юм. Тийм учраас аль болох хүнд сурталгүй байх ёстой, аль болох давхардалгүй байх ёстой, аль болох боомтоор нэвтэрч байгаа бизнес эрхлэгчид түүгээр үйлчлүүлж байгаа иргэдэд төвөг, бэрхшээлгүй байх ёстой. Гэхдээ энэ нь нөгөө талдаа хяналт шалгалтаа сулруулна, хяналт шалгалтаа үр ашиггүй болгож алдана гэсэн үг ерөөсөө биш.

Тийм учраас бид илүү эрсдэлийг үнэлж хяналт тавьдаг тэр шинэ системийг тогтооход энэ боомтын хяналт тавьж байгаа төрийн байгууллагуудын уялдааг хангах, нэгдсэн удирдлагад орох, зохион байгуулалтыг сайжруулах, боомт гэдэг бол иргэдэд илүү үйлчилдэг үйлчилгээ шүү гэдгийг нь, тэр талаас нь харуулахад чиглэж энэ хуулийн төслийг санаачилж, үзэл баримтлалыг нь боловсруулж өргөн барьсан юм.

Нөгөөтэйгүүр хилийн бүсэд бизнес эрхэлж байгаа, та түрүүн хэллээ, яг бор зүрхээрээ явж байгаа тэр хүмүүст боомт гэдэг зүйл чинь өөрөө үйлчилгээний цэг нь болж хувирч байгаа юм. Суурьшлын бүсэд тэр иргэд агуулах саваа барих, өөрсдөө. Яг үндсэндээ манай боомт бол заримдаа явуулын гуйлга түүлгээр л явж байгаа шүү дээ /нэвтэрч байгаа хүмүүс бол/. Зочид буудал нь ч олдоц багатай, бараа, бүтээгдэхүүнээ хадгалаад байршуулах зай талбай байхгүй, хөөгдөж, туугдаад. Тэгэхээр одоо боомт үүсэж байгаагийн нэг шалтгаан бол шалгалтын бүс тусдаа, боомтын суурьшлын бүс тусдаа, боомтын суурьшлын бүс дээр аль болох тэр боомтоор үйлчлүүлж байгаа тэр иргэдэд дайвар үйлчилгээ үзүүлэх тэр үйлчилгээний салбарууд нь хөгжих бололцоотой. Шалгалтын бүс нь хүнд сурталгүй байхаар төлөвлөж хийгдэж байгаа юм шүү гэдэг талаас нь би хэлье.

Боомтын ганц Монгол энэ талаасаа хараад байхаас гадна цаад боомтуудтайгаа учраа олохгүй бол бас хүнд суртал, энэ төвөг бэрхшээл арилахгүй шүү дээ гэдэг бол үнэхээр үнэн. Бид цаашид боомтуудтай хил амаа ололцохоор юу болдог вэ гэхээр төвөөсөө дамжаад Гадаад хэргийн яам, өөр бусад салбараасаа дамжаад их урт хугацаанд боомттой холбоотой асуудлаа шийдэх гэж оролддог. Одоо бол боомтын нэгдсэн захиргаа үүсчихээр аль, аль яаманд хуваарилагдах биш, эзэн нь тодорхой болоод, нэг цонхоор хурдан шуурхай боомтынхоо харилцаа уялдааг хангах тийм яриа хэлцэл хийх бололцоотой болчихож байгаа юм.

Өмнө нь Гадаад хэргийн яам ч нэг талаасаа ярьдаг, Хууль зүйн яам ч нөгөө талаасаа ярьдаг. Хил хамгаалах байгууллага дотроо яамдууд нь тасарчихсан, агентлагууд тус тусдаа ярьдаг их ойлгомжгүй бүтэц байсан бол ойлгомжтой болж байгаагаараа таны хоёр дахь асуултын эргэлзээ, энэ бэрхшээл чинь шийдэгдэх үү, үгүй юу гэж ярьж байгаа зүйлийг харин ч оновчтой шийдэх гарцтай болгож өгч байгаа юм шүү гэдгийг хэлэх гэсэн юм.

З.Энхболд: -Энх-Амгалан гишүүн асууя.

Л.Энх-Амгалан: -Баярлалаа. Ерөнхийдөө энэ хуулийг дэмжих ёстой хууль. Яагаад гэвэл мэдээж, Боомтын тухай хууль гэдэг бол манай эдийн засгийн амин чухал сүнс болсон ийм хууль учраас ерөнхийдөө сүүлийн жилүүдэд эдийн засаг хурдацтай өсөж байгаа. Тэр тусмаа экспорт, уул уурхайн бүтээгдэхүүнүүд нэлээн хурдацтай өсөж байгаа. Энэнийхээ хурдыг манай боомтын хүчин чадал ерөнхийдөө дийлж чадахгүй байгаа. Энэ бол үнэн. 

Хоёрт, боомт дээр байгаа ажлын уялдаа багатай харагддаг. Энэ боомт дээр ажиллаж байгаа төрийн байгууллагуудын уялдаа бага харагддаг. Сүүлийн жилүүдэд энийг шийдэх аргаар Засгийн газраас Засгийн газрын бүрэн эрхт төлөөлөгч гэж тавиад, энэ нь очоод орон нутагтайгаа ажлын уялдаагүй ажилладаг, бас тодорхой зөрчил байдаг, тодорхой төрийн үйлчилгээний албадуудтайгаа тодорхой зөрчлүүд байдаг. Иймэрхүү зөрчлүүдийг энэ хууль батлагдсанаар арилгах ийм үндэслэл нь бүрдэх юм байна гэж харж байна.

Гуравт, 2009 онд Улсын Их Хурлаас Засгийн газарт боомтын талаар баримтлах төрийн бичиг баримтыг оруулж ир гэсэн хугацаатай үүрэг болгосон ийм Улсын Их Хурлын тогтоол байдаг юм байна. Одоо бид нар зөвхөн Боомтын хуулийг батлаад орхичих биш, боомтын талаар төрөөс баримтлах бодлогын бичиг баримтаа даруйхан батлах ёстой гэж үзэж байгаа.

Ер нь боомтын сайжруулахад хэр хэмжээний хөрөнгө оруулалтууд шаардагдах вэ? Үүний эх үүсвэрийг яаж шийдэх вэ. Эх үүсвэр нь хаанаас гарах вэ гэдэг асуудлыг төрөөс баримтлах бодлогынхоо бичиг баримтад даруйхан тусгаж оруулж ирээч ээ гэдгийг хэлэхийг хүсэж байна. Энийг хэзээ ер нь оруулж ирэх вэ гэдэг дээр ажлын хэсгээс асууя.

Боомтын тухай хууль дээр 6.2 дээр боомтын бүст газрыг иргэн, хуулийн этгээдэд эзэмшүүлэх, ашиглуулах шийдвэрийг боомтын нэгдсэн захиргааны дарга гаргана гээд ийм заалт байна. Боомтын газар гэдэг бол Монгол улсын тусгай хэрэгцээний газар гэж би ойлгож байгаа. Монгол улсын нутаг дэвсгэрийн зах хязгаар газрыг эзэмшүүлэх, ашиглуулах шийдвэрийг хэн нэгэн албан тушаалтан гаргах нь сөрөг үр дагавартай. Энэ дээр ажлын хэсэг ямархуу байр суурьтай байна вэ гэдэг энэ хоёр асуудлыг тодруулахыг хүсэж байна.

З.Энхболд: -Тэмүүжин гишүүн хариулъя.

Х.Тэмүүжин: -Боомтын газартай холбоотой сүүлийн асуулт болон таны хоёрт асуусан асуулт хоёр нэлээн уялдаатай асуултууд байна.

Үнэхээр одоо байгаа боомтын газар бол тухайн засаг захиргааны, нутаг дэвсгэрийнх нь нэгжид харьяалагддаг газар байдаг. Үүнээсээ болоод боомт хөгжих, төлөвлөлтөө зохиох, дэд бүтцээ байгуулах, нэвтрүүлэх чадвараа өргөжүүлэхийн тулд өөр олон суурьшлын асуудлаа шийдэх ч гэдэг юмуу ийм асуудал тавихаар газар олгох зөвшөөрөл нь орон нутгийн захиргаандаа байж байдаг. Орон нутаг боомтод байгаа тэр удирдлага, бүтэц хоёр хоорондоо маргалддаг, үл ойлголцдог, үүнээсээ болоод ажил явдаггүй, уялдаа хангагддаггүй гээд их зовлон байсан.

Нөгөөтэйгүүр та нэгд асуусан. Үнэхээр боомт дээр ажиллаж байгаа хяналт шалгалт хэрэгжүүлж байгаа төрийн байгууллагуудын уялдаа бас байхгүй байсан. Ерөөсөө тус тусдаа удирдлагатай, бүтэцтэй. Мэдээж мэргэжлийн хяналт нь тус тусдаа байх ёстой. Гэхдээ боомтоор орж ирж байгаа хүмүүст үйлчилгээ үзүүлж байгаа байдал нь ерөөсөө хэн надад хэлдэг юм, би дээд даргаасаа л хамааралтай учраас энд ямар ааш гаргаж байх, ямар аргаар ажиллаж байх нь та нарт ямар падлитай юм бэ гэдэг байдлаар ханддаг байсан.

Энэ зөрчлүүдээс болоод иргэдэд үнэхээр чирэгдэл учирдаг, хүнд сурталтай байдаг, ойлгомжгүй байдаг, эрхэнд нь халддаг. Цаашдаа бизнесийнх нь төлөвлөлт өсөж бойжиход нь садаа болдог, ийм байсан. Энийг энэ хуулиудаар бид бүрэн дүүрэн цэгцэлж байгаа юм. Энд Газрын тухай хууль дагаж орж ирж байгаа. Үүнтэй холбоотойгоор боомтод харьяалагдаж байгаа газар бол орон нутгийн удирдлагаас илүүтэйгээр боомтын захиргаа руу хамааралтай болж байгаа юм. Гэхдээ тэр газрыг хоёр хувааж байгаа юм. Хяналт шалгалт хийдэг бүс нь тусдаа. Суурьшлын бүс нь тусдаа. 

Хяналт шалгалт хийдэг газрыг боомтын захиргаа мэдэхгүй. Тэр угаасаа төрийнх. Тэнд хяналтын дэд бүтцүүд байна, гааль болон шалган нэвтрүүлэх эрхийг хэрэгжүүлж байгаа байгууллагуудын ажиллах орчин байна. Нөгөөтэйгүүр түрүүн хэлсэн, хар тамхи, хүн худалдаалах гэх мэтчилэн гэмт хэрэгтэй тэмцэх хуулийн байгууллагуудын ажиллах дэд бүтэц нь байна. Нөгөөтэйгүүр яг энд иргэдэд үйлчилж байгаа тэр үйлчилгээний стандартуудыг хангасан орчин нь бас байна.

Суурьшлын хэсэг дээрээ аж ахуйн нэгж, иргэн гээд бусад байгууллагуудад энэ боомтоор бизнес нь дэмжигдэж байгаа тэр бүтцэд яаж газар олгох вэ гэдэг асуудлаа боомтын захиргаа шийдэж байх бололцоотой юм байна гэж харж байгаа юм /мэдээж хэрэг/. Энд нь хязгаар тавина. Тэгэхгүй бол, яагаад хязгаар тавина гэж хэлж байгаа вэ гэхээр энэ боомтын захиргаа нь босоо удирдлагатай систем рүү орж ирээд Хэрэг эрхлэх рүү харьяалагдчихаар газрын олголт болон тэнд үйлчилж байгаа дүрэм, журам нь Засгийн газартай шууд хамааралтай болчихож байгаа юм. Энийг ингэж шийдээгүйгээс болоод юу болсон бэ гэхээр өмнө нь манайд бас ийм бэрхшээлүүд гарсан. 

Тодорхой засаг захиргааны нэгжийг удирдаж байгаа удирдлагууд хилийн цаана очоод хамтарсан суурьшлын бүс байгуулах хүртэл гэрээ байгуулчихсан тохиолдол байгаа. Бүр Монгол улсын эрх ашиг, Монгол улсын үндэсний аюулгүй байдалтай холбоотой асуудлыг хүртэл дангаараа нэг засаг дарга шийдчихсэн тийм тохиолдлууд байгаа. Ийм тохиолдол гаргахгүйн тулд боомтын захиргааг Хэрэг эрхлэх дээр татаж авчирч, төвлөрүүлж байгаа юм. Таны болгоомжилж байгаа асуудлыг шийдэх оёрдХоё

 гарцыг бид ингэж харсан юм шүү.

Мэдээж, боомтын хүчин чадлыг өргөжүүлэх гэдэг бол хөгжлийн бодлого. Таны эхний хэлсэн саналуудтай бид 100 хувь нэг байна. Тийм учраас энэ хуулийн санаачилга, үзэл баримтлал бас таны хэлсэн санаачилгууд дээр бас үндэслэсэн гэдгийг энд дурдъя.

З.Энхболд: -Энх-Амгалан гишүүн тодруулъя.

Л.Энх-Амгалан: -Тэмүүжин сайд аа, миний эхний асуулт бол ийм асуулт байсан шүү дээ. Төрөөс хилийн боомтын талаар авч хэрэгжүүлэх бодлогын бичиг баримт хэзээ Улсын Их Хурлаар орж ирэх вэ? Энийг тодорхой хугацаа хэлэх бололцоо байна уу гэсэн.

З.Энхболд: -Тэмүүжин гишүүн.

Х.Тэмүүжин: -Боомтын хууль гарсантай холбоотойгоор боомтын захиргаа тэрийг Хэрэг эрхлэх газар дээр төвлөрүүлж байгаа. Хэрэг эрхлэх газраас боомттой холбоотой бодлогуудаа багцаар нь бэлдэж байгаа юм. Эхний хуулийн төслийг Хууль зүйн яамнаас өргөн бариад. Яагаад гэвэл энэ боомт дээр үйл ажиллагаа явуулж байгаа байгууллагуудын дийлэнх нь Хууль зүйн яамны харьяа байгаа учраас манай яамнаас ингэж өргөн барьж байгаа. Энэ хууль гарсантай холбогдуулаад бодлого төлөвлөх, боловсруулах, энэ чиглэлийн цогц арга хэмжээ авах эрх мэдлүүд нь Хэрэг эрхлэх рүү очиж байгаа учраас Хэрэг эрхлэх дээр бүрэн хийгдэж байгаа.

Газар олголттой холбоотой 6.1 дээр байгаа шүү. Та бас тэрийг хараарай. Боомтод олгох газрын хэмжээ, хилийн заагийг Засгийн газрын өргөн мэдүүлснээр Улсын Их Хурал тогтооно гээд Улсын Их Хурлын эрх мэдлийн хэмжээнд байж байгаа. Газар олголтын том зохицуулалт нь. Тэгээд үүгээрээ таны болгоомжилж байгаа олон зүйлүүдийг Улсын Их Хурал дээр татаж авчраад шийдчих боломж байгаа юм.

З.Энхболд: -Бат-Эрдэнэ гишүүн асууя.

Б.Бат-Эрдэнэ: -Баярлалаа. Би гурван асуулт төсөл санаачлагчаас асууя. Энэ хуулийн хүрээнд нэлээн зохицуулалт, харилцааг сайжруулах нь л дээ. Үнэндээ бодит амьдрал дээр тал, тал руугаа хараад суучихсан ийм байгууллагууд танд үйл ажиллагаа явуулдаг. Тэр бол ойлгомжтой л доо. Энэ бүхний уялдааг сайжруулах чиглэлээр энэ хуулийн төсөлд тодорхой зохицуулалт оруулж байгаа юм байна. Үүнтэй холбоотойгоор энд Гадаад харилцааны яам, Хууль зүй, дотоод хэргийн яам, Сангийн яам, шадар сайдын эрхлэх асуудлын хүрээний агентлагууд гээд энэ байгууллагуудын үйл ажиллагааг нэгтгэх, уялдуулахтай холбоотойгоор эрхлэх асуудлын хүрээнд Засгийн газрын Хэрэг эрхлэх газрын даргын эрхлэх хүрээнд оруулж байгаа нь ер нь энийг юу гэж үзэж байгаа юм бэ? Үнэхээр зөв зүйтэй шийдэл боллоо гэж үзэж байгаа юмуу? Энэ талаар тодруулж хариулт өгөөч ээ.

Хоёрдугаарт, үнэхээр хилийн боомтуудын үйл ажиллагаа ихэнх нь хөрш орнуудаас туслалцаа дэмжлэг авсан, тэнд хөрөнгө мөнгийг нь авч барьж байгуулсан ийм боомтууд их байдаг. Бид хуулийн томоохон төрийн бодлого гарч байгаа учраас яг энэ хууль батлагдсаны дараа тэнд шаардлагатай хөрөнгө мөнгөний эх үүсвэрийг хаанаас, яаж шийднэ гэж үзэж байгаа вэ? Энэ жилийн төсөв, төлөвлөгөөнд лавтай тусаагүй нь ойлгомжтой байгаа. Тэгэхээр шаардлагатай хөрөнгө, мөнгөнийх нь асуудлыг яаж шийдэх юм бэ? 

Зарим газруудад хөрш орнуудаасаа хөрөнгө мөнгөний туслалцаа авсан байхад зарим нээгдэхээр ийм боомтуудад Монголын талаас хүлээсэн үүргээ биелүүлж чадаагүй ийм газрууд бас олон байгаа. Тухайлбал, Рашаансүмбэрийн чиглэлийн томоохон боомт байгуулна гээд цаад талаасаа Халхгол, холбогдох гүүр, барилга, байгууламж, тэр боомтын бүх юмнуудыг хийчихсэн байдаг. Монголын тал нь цулгуй байж байх жишээтэй ийм байдлууд байгаа. Энэ бүхнийг цогцоор нь шийдэх талаар ямар бодлого байгаа юм бэ? Энийг хоёрдугаарт нь.

Гуравдугаарт, хамгийн сүүлд асуух юм бол хуулийн 8 дугаар бүлэг, 26 дугаар зүйл 1, 2 гээд, орон нутгийн өөрөө удирдах ёсны байгууллага орон нутгийн засаг захиргаатай харилцах асуудлыг тусгасан байна. Энэ дээр орон нутгийн засаг захиргааны зүгээс боомтын захиргааны үйл ажиллагаанд хөндлөнгөөс оролцож болохгүй гээд заачихсан заалтаас өөр төдийлөн харилцах, хамтран ажиллах талаар зохицуулалт нарийвчилж тусаагүй байна гэж үзэхээр байна. Энэ талаар юу гэж үзэж байгаа вэ? Энэ талаар хариулт өгөөч ээ. 

Нөгөө талаар мэдээж түүгээр зорчигчид нааш, цаашаа нэвтэрч байгаа иргэдийн асуудлыг анхаарч үзэх нь ойлгомжтой асуудал. Үүн дээр нэмэгдээд яг тухайн орон нутгийн оршин суугчдын эрхийн асуудал, оршин суугчдын хамтын ажиллагаатай холбоотой ямар зүйлийг харж байгаа вэ гэсэн ийм гурван асуултыг тавья даа.

З.Энхболд: -Тэмүүжин гишүүн. Шаардлагатай бол ажлын хэсгээс Хилийн цэргийнхэн хариулж болно. Рашаансүмбэрийн талаар.

Х.Тэмүүжин: -Түрүүн Энх-Амгалан гишүүн бас асуусан. Тэнд гүйцэд хариултыг нь өгөөгүй байна, уучлаарай. Зардал мөнгөтэй холбоотой асуудал нь яаж шийдэгдэх вэ гэж асуусан асуулт давхацлаа.

Үнэхээр боомтын нэгдсэн захиргаа бий болгоод, нэгдсэн байдлаар бодлого, төлөвлөлтийг нь хийгээгүйгээс болоод боомтод зарсан мөнгө гарын салаа шиг өөрөө өөрийнхөө байгууллагаар урсдаг байсан юм. Хил хамгаалах байгууллага өөрийнхөө чиглэлээр, харьяатынх нь өөрийнхөө чиглэлээр, гаалийнх нь өөрийнхөө чиглэлээр гээд мөнгүүдээ нэгдсэн төлөвлөлт байхгүй, нэг дэд бүтэц дээр уяхгүй, тэгээд өөрөө өөрсдөө л мэдээд зардаг. Тэгэхээр одоо ч гэсэн тэр мөнгө бол ирэх жилийн төсөвт суучихсан байгаа. Тийм учраас энэ мөнгөө бид нар боомтын нэгдсэн бодлого руугаа уяад, татаад чиглүүлчихээр боомтуудад тодорхой хэмжээний хөрөнгө оруулалт байгаа.

Хөрөнгө оруулалтаа сайжруулах чиглэлээр  дахиад бид төсвийн тодотгол дээр байна уу, өөр бусад эх үүсвэрээс байна уу, шаардлагатай байгаа боомтуудынхаа үйл ажиллагааг өргөжүүлэх, тэлэх, сайжруулах чиглэлийн алхмуудыг хийнэ. Жишээлбэл, манай харьяат дээр гэхэд бид цахим шалганы тийм систем хийж байгаа шүү дээ. Хилээр орж ирж байгаа хүмүүсийг шалгахад заавал хүнтэй тулахгүйгээр цахим байдлаар шалгадаг системийг хийж нэгдсэн бүртгэлийг хийж байна. Энийгээ боомтод ямар байшинд, хаана байршуулах вэ гэдэг нэг бодлоготой л байх ёстой. Тусдаа нэг байшин барьж авч байгаад хийх биш, нэгдсэн тэр хяналтынхаа систем дээр л хийж өгнө гэсэн үг. Ийм байдлаар мөнгө зөв зарцуулах боломж энэ хууль гарч байгаатай холбоотойгоор боомтын нэгдсэн захиргаа байгуулагдаж байгаатай холбоотой бий болж байгаа юм.

Яагаад Засгийн газрын Хэрэг эрхлэхэд харьяалуулсан юм бэ гээд. Би түрүүн бас цухас дурдсан. Асуудал юу байсан бэ гэхээр үндсэндээ боомт дээр хяналт шалгалт явуулж байгаа, үйл ажиллагаа явуулж байгаа байгууллагууд маань Засгийн газрын төвшинд хэд хэдэн сайдын эрх мэдэл хамаарах асуудалд хуваарилагдчихсан байж байгаа. Та өөрөө дурдсан. Шадар сайд дээр болохоор мэргэжлийн хяналт нь байж байдаг, Сангийн сайд дээр болохоор гааль нь байж байдаг. Хил хамгаалах, харьяат нь Хууль зүйн сайд дээр байж байдаг, газар олголт болон өөр бусад юм нь болохоор тухайн нутаг дэвсгэрийн засаг дарга нар дээр байж байдаг.  Иймэрхүү замбараагүй гэж хэлэх юмуу уялдаагүй гэж хэлэх юмуу, ийм байдлаар  хуваарилагдсан байгаа зүйлийг замбараатай, уялдаатай болгох эрх мэдэл хаана байна вэ гэхээр нэг бол Ерөнхий сайд, нэг бол Хэрэг эрхлэх рүү татаж авчрах бололцоотой байгаа.

Ерөнхий сайд Монгол улсын хэмжээнд ганц боомтыг хариуцаад зохион байгуулахаас илүүтэйгээр бодлогынхоо төвшинд кабинетаа удирдаж байгаа учраас Хэрэг эрхлэх рүү харвал яасан юм бэ гэдэг байдлаар харсан.

Хоёрт нь, яг ийм жишгүүд байна л даа. Манайхаар бол дотоод хэрэг гэж ярьдаг захиргааны болон засаг захиргааны орчны бодлогыг хариуцдаг энэ чиг үүргийг жишээлбэл, манайхтай адилхан Хэрэг эрхлэх буюу Засгийн газрын кабинетын доод талын тамгын систем нь хариуцаж байгаа улс орнууд байгаа юм. Энэ улс орнуудын туршлагыг харахаар манайх бас ийм байж болох юм байна гэдэг байдлаар шилжүүлсэн. Энэ бол нэг л хувилбар.

Орон нутгийн засаг захиргаатай яаж уялдах юм бэ гэсэн. Бусад улс орнуудын туршлага, хойд, өмнөд улс орнуудын туршлагыг харахаар улсын хил гэдэг бол ерөөсөө улсын асуудал. Тухайн орон нутгийн асуудал ерөөсөө биш гэж байгаа юм. Улсын хилээр нэвтрэх, нэвтрэхгүй гэдэг бол энэ бол тухайн улсын төр, засгийн газрын эрх мэдлийн л асуудал. Тийм учраас төр, засгийн газрын эрх мэдлийн асуудлын хүрээндээ хил хамгаалах, нэвтрүүлэх гээд олон зүйлүүдээ орон нутгийн захиргаанаас ангид байлгах ёстой. Тийм учраас орон нутаг боомтын үйл ажиллагаанд хөндлөнгөөс оролцож болохгүй гэдэг заалт бол маш чухал заалт.

З.Энхболд: -Тэмүүжин гишүүн нэмэх үү?

-Нэмж хариулъя.

Х.Тэмүүжин: -Тэр боомт бол хаана амьдарч байгаагаас үл шалтгаалаад бүх Монгол улсын иргэдэд ижил, хүнд сурталгүй үйлчлэх ёстой. Боомтын үйлчилгээний стандарт нь бол. Орон нутгийн иргэдийн нэг л давуу эрх байгаа нь заавал виз, зөвшөөрөл гэхгүйгээр нэвтэрч орж, гардаг чөлөөтэй тэр эрх байгаа шүү  дээ. Тэр эрх байгаа учраас боомтоор илүүтэй үйлчлүүлэх магадлалтай иргэд нь орон нутгийн иргэд болж байгаа юм. Олон иргэд үйлчлүүлж байгаа. Гэхдээ тэрний тодорхой хэсэг нь орон нутгийн иргэд байна гэж байгаа юм. Орон нутгийн иргэд бол нөгөө иргэдэд үйлчлэх стандартаар л үйлчлүүлнэ, ялгаа байхгүй. 

Харин суурьшлын бүсэд орон нутгийн иргэдийн оршин суух зэрэг янз бүрийн юм гарвал түрүүн Бакей гишүүн ч гэсэн асуусан жижиг бизнес эрхлэгч гэдэг иргэд байнга боомтоор үйлчлүүлдэг шүү дээ. Тийм учраас орон нутгийн иргэдэд үйлчилдэг дэд бүтцүүд чинь л суурьшлын бүсдээ сайн байх ёстой шүү дээ. Тэрэнтэй боомтын захиргаатай ойлголцож болно. Тийм учраас түрүүн Энх-Амгалан гишүүний асуусан нэг асуулт болгоомжлоод орон нутгийн боомтын захиргаа чинь газар олголтоо шийдээд байна гээд.

З.Энхболд: -Рашаансүмбэрийн боомтын талаар асуусан. Хэн хариулах вэ? Нэрээ хэлээд хариулъя. Өөрийг чинь танихгүй байна шүү дээ.

О.Ганбат: -Гаалийн ерөнхий газрын даргын үүргийг түр орлон гүйцэтгэгч  байна. Энэ боомтын талаар хариулъя. Сүмбэр рашааны боомт дээр Хятадын талын хөрөнгө оруулалтаар гүүр баригдсан байгаа. Мөн Хятадын хөрөнгө оруулалтаар манай талд гаальчдын ажиллах байшин барилга нь баригдчихсан. Ингээд улсын хөрөнгө оруулалт дээр 2013 онд ч тэр, хөрөнгө оруулалт бараг тавигдаагүй байгаа. Одоогоор нэг эрхлэгч гэж хүн тавигдаад тэр хүн байшин, барилгынхаа асуудлыг хариуцаж байна.

Ер нь цаашид энийг нээгээд хоёр улсын Засгийн газрын гэрээ хэлэлцээрээр нээж ажиллуулбал цаашид дор хаяж зургаан улсын байцаагч ажиллах ёстой. Тийм учраас энэ асуудлыг боомтын захиргаа гээд энэ Боомтын хууль хэлэлцэж  байгаатай холбогдуулаад боомтын захиргаа байгуулагдсан тохиолдолд арай хурдацтай явах болов уу гэж бодож байгаа юм.

З.Энхболд: -Бат-Эрдэнэ гишүүн тодруулъя.

Б.Бат-Эрдэнэ: -Хэлэлцүүлгийн явцад манай гишүүд анхаарна биз дээ. Харьяаллынх нь хувьд. Миний ойлгож байгаагаар Хэрэг эрхлэх бол яамдын сайд нарын ажлын уялдааг хадгалж байгаа ийм л чиг үүрэгтэй гэж ойлгож байгаа шүү дээ. Уг нь зүй нь шадар сайдын харьяанд, мэдэлд байхад болохгүй юм болов уу даа гэж ингэж бодох юм.

Хоёрдугаарт, орон нутгийн  иргэдийн харилцаатай холбоотойгоор жаахан анхаарахгүй бол яг бодит байдал дээр өнөөдөр боомтод амьд харилцаатай ажиллаж байгаа байгууллага бол Хил хамгаалах ерөнхий газар л байна. Бусад байгууллагынх нь хэзээ томилолтын хугацаа дуусах вэ, тэрийг л хүлээсэн маягтай, өөрийнхөө явцуу хүрээнд л үйл ажиллагаагаа явуулаад, бусад чиглэлээр харилцах, уялдах ийм талынх нь юм огт орхигдсондуу. Тэгэхээр нөгөө хил орчмын иргэд маань цаашаа татагдаад байдаг гол нөхцөл чинь тэндээс гарч байгаа юм.

З.Энхболд: -Тэмүүжин гишүүн.

Х.Тэмүүжин: -Бат-Эрдэнэ гишүүний хэлж байгаа энэ шүүмжлэлүүдийг л шийдэхийн тулд энэ хууль яг орж ирж байгаа юм. Таны сая ярьж байгаа тэр шүүмжлэлүүд үнэхээр бодитой байгаа учраас энийг өөрчилж, уялдааг нь хангаж, иргэнд үйлчилдэг стандарттай болохын тулд энэ хууль орж ирж байгаа.

Манай хууль сахиулдаг, эсвэл хяналт шалгалт хийдэг байгууллагууд бол ихэнхдээ иргэнд үйлчилж байна гэхээсээ илүүтэйгээр би төрийн ажил хийж байна гэдэг байдлаар илүү хүйтэн хөндий, хүнд сурталтай ажилладаг байсан. Энийг л өөрчлөх стандартыг нь тэр боомтын захиргаа гэж байгууллага гаргаж ирээд, та нар үйлчилгээний байгууллагуудын стандартыг боомтын захиргаанаасаа тавиад, та нар хяналтын байгууллага гэдгээрээ мэргэжлийн нөхцөлүүд нь орж ирж байгаа юм. Ийм байдлаар энэ хоёр юм балансалж аль, аль талдаа хяналтаа ч алдахгүй, гэхдээ иргэндээ ч үйлчилсэн шиг үйлчилдэг тэр систем рүү ороход энэ хууль маш чухал түлхэц үзүүлнэ.

З.Энхболд: -Дэмбэрэл гишүүн асууя.

С.Дэмбэрэл: -Энэ хууль шинэчлэлийн багцын нэг хууль учраас чухал ач холбогдолтой. Гэхдээ ерөнхий хуулийн төслийг харахад хилийн боомтын нэгдсэн менежментийн бүтцийг илүү илэрхийлээд бодлого нь дутуу гарсан байна. Энэ тал дээрээ цаашаа анхаармаар юм шиг байна. Үүнтэй холбогдуулаад ганц, хоёр асуулт асууя.

Нэгдүгээрт, хуурай боомт гэсэн олон улсын ойлголт байна. Dry port гээд. Энэ өөрөө олон улсын ойлголт учраас энэ хуулинд чинь орох ёстой. Үүнийхээ тодорхойлолтыг өгөөд энийгээ хийчихэж болоогүй юмуу. Үүнтэй холбогдуулаад Энх-Амгалан гишүүний асуугаад байгаа зүйл чинь тодорхой хэсэгт бодлогынх нь зүйл нь дутуу учраас өмнө нь Таранзит Монгол гэж баримт бичиг байгаа юм. Таранзит Монгол гэдэг нэрийг нь би өөрөө өгч байсан юм. Энэ баримт бичиг маань Монгол улсын хуурай port болон бусад бодлогын юмтай холбоотой. Тэгээд энэ хуулинд тодорхой байдлаар тусгагдаад орох ёстой бодлогын чиглэлүүд нь. Ийм зүйл л дээ. Энэ хэр зэрэг тусгагдсан юм бэ?

Гуравдугаарт, бид далайд гарцгүй, гэхдээ оюуны гарцтай гэж ярьдаг. Энэ хууль, далайд гарцгүй орны хэд хэдэн конвенцүүд байгаа. Бид хоёр хөрш оронтойгоо энэ талаар яаж ч чадахгүй байгаа юм. Худалдаа хөнгөлөх ч ялгаагүй, хилийн нэгдсэн боомтын менежмент ч ялгаагүй, зайлшгүй хил дамжаад хүнд суртал ордог. Тухайлбал, Оросын хил дээр. Монголын хилээр маш сайхан нэвтэрлээ гэхэд Оросын хил дээр хэдэн цаг зогсдог билээ? Энэ тал дээр хариуцсан аль байгууллага үүнээс хойш хилийн нэгдсэн боомтын захиргаа хариуцах юмуу, Гадаад хэргийн яам хариуцах юмуу, экспорт, импортын асуудал хариуцдагаараа Эдийн засгийн хөгжлийн яам хариуцах юмуу гэдэг нь өөрөө тодорхой биш байгаад байгаа юм биш үү гэсэн ийм асуулт байна.

Эцэст нь, энэ хуулийн төслийг боловсруулахдаа яг энэ чиглэлээр төрөлжсөн тодорхой үйл ажиллагаа хийдэг олон улсын байгууллагууд, тухайлбал, Нэгдсэн үндэсний байгууллагын Ази, номхон далайн комисс, Нэгдсэн үндэсний байгууллагын Европын комисс зэрэг олон улсын байгууллагуудын энэ чиглэлийн бичиг баримт, конвенц, янз янзын зүйлийг тухайлбал, энэ тал дээр, хуулин дээр тусгасан зүйл байна уу? Үзэл санааг нь гэсэн ийм асуулт байна. Хуулийн төслийг дэмжинэ.

З.Энхболд: -Хариулт хэлэхийн өмнө зарлал байна. Орон нутгийн хурлын сонгуулийн үр дүнгээр шинээр сонгогдож томилогдсон аймгуудын иргэдийн төлөөлөгчдийн Хурлын дарга, засаг дарга нар Улсын Их Хурлын чуулганы танхимын үйл ажиллагаатай танилцаж байгаа юм байна. Аймгийн удирдлагууддаа Улсын Их Хурлын гишүүдийнхээ нэрийн өмнөөс баяр хүргэж, эрүүл энх, ажлын амжилт хүсье /алга ташив/.

-Тэмүүжин гишүүн хариулъя.

Х.Тэмүүжин: -Дэмбэрэл гишүүний хэлж байгаа бодлого нь энэ хуулин дээрээ байхгүй байгаа юм биш шүү гэж. Үнэхээр бодлого битгий хэл энэ бодлогыг хэн хариуцаж явах юм бэ гэдэг эзэн нь байхгүй байсан юм. Олон байгууллагын дунд хийдэгдчихсэн, өөр хоорондоо зөрчилтэй. Тийм учраас эхний ээлжинд бид нар ямар ч гэсэн эзэнтэй болгож өгч байгаа юм. Боомтын газар гэж. 

Гадаад гэдэг дээр бас яг адилхан. Өмнө нь гадаад боомттой холбоотой асуудал бол манай хил хамгаалах байгууллагатай холбоотой Хилийн төлөөлөгчөөр дамжуулж явагддаг. Урдаа болохоор арай өөр, Засгийн газрын бүтцээрээ явдаг. Хоёр улс руугаа хоёр өөр гарцаар гардаг бас л ойлгомжгүй тийм бүтэцтэй байсан. Эхний ээлжинд бид өөрийнхөө дотоодын асуудлаа шийдэж аваад хоёр улс руугаа энэ бүтцээрээ дамжуулан саналаа тавьж эхэлнэ л дээ. Боомт нээх, хаах, боомтын стандартаа тогтоох тэр бүх юман дээрээ нэг стандартаар ойлголцдог болъё гэдэг яриагаа эхлүүлэх ёстой юм.

Энэ бол зөвхөн манай Засгийн газрын дотоод асуудал биш, хоёр хөрштэйгөө олон улсын асуудал учраас энэ хууль гараад ажилдаа ороод бодлого тодорхойлогдоод хэрэгжилт хийгдээд эхлэхээр дараагийнхаа юмыг ярьдаг болж эхэлнэ. Гэхдээ өмнөх шигээ эмх замбараагүй биш, боомтын захиргаагаар нэг цонхоор гардаг тэр системтэй болох юм.

З.Энхболд: -Дэмбэрэл гишүүн асууя.

Д.Дэмбэрэл: -Нэгдүгээрт, энэ боомтуудыг дотор нь зэрэглэлд оруулах уу? Боомт гээд ерөнхийд нь яриад байх юм. Зарим боомтод зүгээр иргэдийн жижигхэн зүйл дээр нэвтрэх, орох, гарахтай холбогдсон боомтууд байгаа. Зарим боомтод маш том, манай эдийн засгийн, худалдааны гадаад харилцааны маш өргөн хүрээтэй асуудлыг хамарч байгаа боомтууд байгаа. Ямар маягийн ангилал, зэрэглэлд тогтож байгаа вэ? Тэрнээсээ үндэслээд ямар боомт ямар хэмжээний үүрэг функцыг биелүүлэх ёстой юм бэ гэдэг заавар журам, элдэв юмаа Засгийн газар тодорхой болгох юмуу, үгүй юу?

Хоёрдугаарт, миний асуух гэж байгаа асуудал бол боомтын асуудлыг анх хил хамгаалах, улс орноо батлан хамгаалахад гол үүрэг функц нь их байсан учраас голдуу боомтын даргыг хилийн дарга гэж тавиагүй ч гэсэн хил хамгаалах газрын нөхдүүд голдуу авч явж ирсэн түүхтэй юм билээ. Орчин үед гадаад худалдаа өргөжлөө, худалдаа, наймаа арилжаа, эдийн засгийн асуудал нь их голлож байгаа байх. Энэ бол гадаад харилцааны л асуудал болчихсон явж байгаа шүү дээ, гол нь. Гадаад худалдааг Гадаад харилцааны яаманд л өгсөн шиг билээ. Одоо Засгийн газар өөрчилж байна уу, яаж байгаа бол.

Ер нь боомтын асуудал бол гадаад талыг нь Гадаад харилцааны яам энийг голлон хариуцах нь маш их ашигтай юм биш үү? Маш зөв үүрэг функцээ хэрэгжүүлэх. Параллель нэг бүтэц байгуулаад. Боомт, боомт дээр захиргаа байгуулна гэдгийг би зөвшөөрч байна. Тэр доороо уялдаа муутай Тавантолгой шиг юм байгаад байгаа юм. Энийгээ нэгдсэн захиргаа байж болно. Ер нь нэгдсэн захиргаа гэсэн ийм параллельный, яамдад шууд шууд харьяа байж байгаа функцтэй газруудыг бас ерөнхийд нь захирч байх нэг суваг гаргаж байх ямар хэрэг байна вэ? Би энийг хил хамгаалах юмуу, үгүй бол Хууль зүйн яам, үгүй бол Гадаад харилцааны яам энийг өөр дээрээ авах нь зүйтэй. Боомтын асуудлыг. Үүрэг функцынх нь хувьд бүрэн зохицуулах чадамжтай байхаар. Одоогийн ийм мөнгө идсэн параллель бүтцүүд ач холбогдолгүй юм.

Үүнээс гадна миний нэг асуух гэж байгаа зүйл бол ер нь Дотоод хэргийн яам гэж яасан бэ? Үүрэг, функц бүрэн эрх нь одоогийн Засгийн газрын үед хаана явж байна вэ? Энийгээ эхлээд шийддэггүй юмуу? Хилийн цэрэг, дотоодын цэрэг гээд манай дотоодын бүх архив, материал элдэв юм чинь Хууль зүйн яамандаа байна уу, үгүй юу? Аль эсвэл цөмийг нь Хэрэг эрхлэх гэсэн юм руугаа аваачиж чихээд байгаа юмуу? Тэр чинь яам биш шүү дээ. Тэгэхээр энэ асуудал бүрэн шийдэгдээгүй бай байхад бас нэг нэгдсэн захиргаа гэсэн юм гаргаж ирээд. Ер нь параллель ийм удирдлагын бүтцүүд нь тэр цаад ажил явуулахад сайн нөлөө үзүүлэхгүй шүү дээ. 

Боомтын ерөнхий захиргаа гэдэг чинь юу ч хийж чадахгүй шүү дээ. Гаалийн нөхөр гаалийнхаа л хуулиар явна, мэргэжлийн хяналт мэргэжлийн, харьяатынх харьяатынхаар л тусгай хуультай юм чинь. Зохицуулалтын асуудал нь доороо захиргаа байна л биз. Би Гадаад харилцааны яам юмуу, Хууль зүйн яаманд очих ёстой гэсэн байр суурьтай байгаа. Энэ зөв болж байна уу, буруу болж байна уу? Ямар ч шинжлэх ухааны үндэслэлгүй бүтэц гаргаж байна. Энийг хариулж өгөхгүй юу.

З.Энхболд: -Тэмүүжин гишүүн.

Х.Тэмүүжин: -Боомтын зэрэглэлүүд байгаа. Боомтоос гадна түр гарц, дамжин өнгөрөх гарц гэх мэтчилэн өөр ангиллууд ч гэсэн байгаа. Тийм учраас зарим боомтууд мэдээж хэрэг эдийн засгийн хамгийн үр ашигтай, сайн дэд бүтэцтэй, өргөн байх ёстой. Зарим нь түр, тодорхой цаг хугацаа, нөхцөл байдлаасаа шалтгаалж гардаг ялгаатай байх ёстой. Аль руу нь илүү хөрөнгө оруулалт хийх вэ, аль руу нь илүү зохицуулалттай байх вэ, дүрэм журам нь юу юу ялгаатай байх вэ гэдгийг хуулийн төсөл дээр зааж өгсөн байгаа.

Хил хамгаалах байгууллага нь үнэхээр бид өмнө нь боомт гэдгийг үндэсний аюулгүй байдалтай холбоотой улс орны тусгаар тогтнолтой холбоотой гэж үздэг байсан учраас хил хамгаалах байгууллага дээр илүү өндөр чиг үүрэг өгч, хариуцуулдаг байсан. Одоо бол нөхцөл байдал өөрчлөгдсөн, боомт илүү эдийн засгийн тал руугаа харагддаг болоод эхэлчихсэн учраас хил хамгаалах байгууллага яг энэ боомттой холбоотой асуудлаар ямар байх вэ гэдгээ бид нарт зааж өгсөн. 

Монгол улсын Хилийн тухай хуулиар хил хамгаалах байгууллага бол хил хамгаалах үүрэгтэй, аль улсын иргэнээс үл шалтгаалаад шалган нэвтрүүлэх үүрэгтэй байгаа. Энэ үүргүүдийг бид чиг үүргийнх нь хувьд цэгцэлж өгч байгаа. Хил хамгаалах байгууллага боомтын аюулгүй байдлыг дотоод журмыг сахиулах үүрэгтэйгээр орж ирж байгаа юм. Тийм учраас өмнө нь хэрэгжүүлж байсан чиг үүрэг доголдохгүй, тасалдахгүй гэсэн үг.

Боомтын нэгдсэн захиргааны харьяалал нь хаана байх юм бэ, Гадаад харилцааны яамандаа байх юм биш шүү гэж асууж байх шиг байна. Энэ боомттой холбоотой яг энэ чиг үүргийг ямар нэгэн  байдлаар Гадаад хэргийн яамандаа харьяалуулсан улс байхгүй л дээ. Харин таны сүүлд хэлснээр бол энийг дотоод хэргийн чиг үүрэг гэж үздэг улсууд дийлэнх нь. Дотоод хэргийн чиг үүрэг гэхээсээ гадна хууль сахиулах чиг үүрэг гэж үздэг улсууд бүр түгээмэл.

Бид сая Засгийн газраа шинэчлэн зохион байгуулаад яамдын бүтэц, чиг үүргийг шийдэхдээ Хууль зүй, дотоод хэргийн яам байсан гэдгийг Хууль зүйн яам болгож хувиргаад, дотоод хэргийн гэж чиг үүрэг дээрээ байж байгаад давхацсан байсан хууль сахиулах чиг үүргийг нь бүх байгууллагуудаа хууль сахиулагч гэж өөрчилж байгаа. Одоо өргөн барих гэж байгаа хуулиуд дотор хууль сахиулагчийн эрх зүйн байдлын тухай хууль, хууль сахиулах үйл ажиллагааны тухай хууль гэх мэтчилэн таны хэлж байгаа хилийн цэрэг, харьяат, шүүхийн шийдвэр гүйцэтгэх, цагдаа гэх мэтчилэн тэр байгууллагуудын үйл ажиллагааг хууль сахиулах үйл ажиллагааны тухай хуулиар бүр цогцоор нь хуульчилж журамлаж өгч байгаа юм. Тийм учраас хуучин дотоод хэргийн гэж ярьж байсан чиг үүргүүд гээгдсэн юмуу, хаягдсан юм ер нь байхгүй. Философи, нэр томъёоныхоо хувьд жаахан өөрчлөлт орсон. Үндсэн чиг үүргээ гүйцэтгэх чадавхи болон чиглэл нь бүр сайжирч байгаа юм.

Манайд нэг зовлон байгаа. Би түрүүн хэлсэн. Гаалийн байгууллага маань хууль сахиулагчийн буюу дотоод хэргийн чиг үүрэг рүү орж ирдэггүй, ирээгүй. Мэргэжлийн хяналт маань бүр тусдаа. Иймэрхүү онцлогуудаас болоод шууд манай яаманд хариулж өгөх нь зовлонтой байгаа учраас яамдуудыг нэгдсэн байдлаар зохион байгуулалтанд хийж дундын хувилбарыг гаргаж ирж болох чиг үүрэг нь Хэрэг эрхлэх дээр байна гэж хэлж байгаа. Японы ч гэдэг юмуу, зүүн чиглэлийн Азийн ардчилсан улс орнуудын туршлагаар бол Хэрэг эрхлэхийн төвшиндөө энэ чиглэлийн дотоод чиг үүргээ дотоод чиг үүрэг гэдэг дээр захиргааны чиг үүргээр илүү ойлгогдож байгаа шүү. Үйлчилгээ гэдэг талаас нь хамааруулж байгаа учраас боомтыг тийш нь хамааруулж болох юм байна гэдэг хувилбараар л хийж байгаа.

З.Энхболд: -Тодруулах уу? Дэмбэрэл гишүүн тодруулъя.

Д.Дэмбэрэл: -Энийг сайн бодмоор байгаа юм. Энийг захирах газар нь олдож өгөхгүй олон юмны дундын юм байгаа юм, тийм учраас Засгийн газрын Хэрэг эрхлэх газар дээр авчраад өгчихье гэдэг бол их гэнэхэн бодол гэж би бодоод байгаа юм. Засгийн газрын Хэрэг эрхлэх газар дээр боомтын дарга гэсэн нэг нь чангараад загнаад байдаг. Боомтын дарга нь гаалийн даргыг яах ч үгүй шүү дээ. Боомтын захиргаа гэдэг бол боомтынхоо асуудлыг зохион байгуулж, цэгцэлж тэр ажиллах нөхцөлийг нь хангах, гадаад дотоодын асуудлыг нь хэн яаж тэргүүлж оролцох юмаа л зохион байгуулна биз. Дээшээ аваачаад холбоно гэдэг дээр асуудалтай байна гэж бодож байгаа. Энэ талаар тодорхой өөр санал хэлье гэж бодож байна. Гадаад харилцаан дээр байдаггүй улс орон гэж байгаа бол манайд их л өөр юм шүү дээ. Хууль сахиулах чиглэлээр гэвэл энийг нэгтгэх боломж бүрэн байгаа.

З.Энхболд: -Зоригт гишүүн.

М.Зоригт: -Ер нь агаарын тээврийн хилийн боомтоос бусад боомтуудаа бид нар гол нь яриад байгаа. Хөрш зэргэлдээ улс орнуудын бүтэц, зохион байгуулалтыг харахад боомтын удирдлага нь нэгдсэн байдаг учраас тэрэнд нь зохицуулалт өөрчлөлт хийх нь зөв, зүйтэй. Боомтын харилцаа гэдэг чинь хоёр орны хоорондын харилцаа байдаг. Тийм учраас би тэр талаас нь зөв ойлгоод байгаа.

Хоёрдугаарт, боомтыг янз бүрийн талаас нь ач холбогдлоор нь бид нар нэг, хоёр, гуравдугаар зэрэглэлийн гээд ангилаад байгаа. Жишээлбэл, энэ дээр Замын-Үүд, хойд Сэлэнгийн боомтуудыг нэгдүгээр зэрэглэлийнх гэдэг юмуу. Замын-Үүд дээр Засгийн газрын бүрэн эрхт төлөөлөгч хүртэл томилж ажиллуулдаг. Замын-Үүдийн нэвтрэх чадварыг дээшлүүлэх, Замын-Үүдийн хүчин чадлыг нэмэгдүүлэх гээд тийшээ л хөрөнгө ороод байдаг. Бусад боомтыг ерөөсөө анхааруулж байгаа юм байхгүй.

Жишээлбэл, Замын-Үүдийн боомтоос цөөхөн талд нь Бичигтийн боомт гээд Сүхбаатар аймгийн боомт байгаа. Сүхбаатар аймгийн хувьд ирэх зун гэхэд аймаг нь засмал замтай болчихно. 2016 он гэхэд Бичигтийн боомт Улаанбаатарын хооронд засмал зам бүрэн тавигдаад дуусчихна л даа. Дээр нь 2016 он гэхэд бидний яриад байгаа босоо тэнхлэгийн Бичигт, Хөөт, Чойбалсан, Эрээнцавын гээд дамжин өнгөрөх том төмөр зам баригдаад дуусна. Энэ нь би юу гэж хэлэх гээд байна вэ гэхээр Замын-Үүдийн ачааллыг бууруулах хоёр дахь том боломж гарч ирж байгаа юм. Тийм учраас Бичигтийн боомтыг цаашид таранзит ачаа  тээврийн болон хоёр орны эдийн засгийн болон нийгмийн хүрээний бүх л харьцаан дээр анхаарч урьдчилан төлөвлөж бодож байгаа ажлууд юу байна вэ гэж нэгдүгээрт асуух гэсэн юм.
Хоёрдугаарт, боомтоор нэвтрэн өнгөрч байгаа ард иргэд ачаа, машин, тээвэр, ер нь энэ бүх юм чинь үйлчилгээ авчихаад, энэ бол мөнгө төлөхгүй яваад байгаа л даа. Овсгоотой зарим нэгэн сумын иргэдийн Хурал шийдвэр гаргаад боомтын хөгжлийн санд ч юмуу, янз бүрийн хураамж авдаг. Хураамж авчихаад тэрийгээ боомтын хөгжилд зарцуулахаас илүүтэй, сумын удирдлагууд, сумынхаа өнгийг засах, хашаа байшин барих гээд тийм юманд л зарцуулаад явчихдаг. Зочид төлөөлөгчдөө хүлээж авах гээд. Тэр нь боомтоор нэвтрэн өнгөрч байгаа хүмүүсээс хураамж авчихаад боомтын хөгжилд нь зарцуулдаггүй, тэр сумын нутаг дэвсгэрийн үйл ажиллагаа руу яваад өгдөг. Тэгэхээр боомтын хөгжлийн сан ч гэх юмуу, ямар нэгэн тийм байдлаар.

Ер нь боомтоор дамжаад иргэн хүн, пүүс компанийн ачаа, бараа тээвэр гарч л байгаа бол төлбөр төлж байх ёстой. Үйлчилгээ авсан л бол төлбөртэй байх ёстой. Тэр төлбөрийг ном журмаар нь авдаг дэг журам гэж оруулах юмуу, оруулахгүй юмуу? Тэр төлбөрийг авчихаад тэр боомтынх нь хөгжилд эргэж зарцуулдаг тийм юмыг хийх юмуу, үгүй юу гэсэн хоёр дахь асуулт байгаа юм. Уг нь мөнгийг нь аваад түүгээр нь боомтоо цэгцэлдэг тийм нэгдсэн бодлого байвал зүгээр юм шиг л санаад байгаа юм. ОХУ ч тэр, Хятад ч тэр, нэвтрэн өнгөрсөн л бол мөнгө авдаг юм билээ. Мөнгөө аваад яадаг юм бэ гэхээр тухайн тэр боомтынхоо юунд л зарцуулдаг юм билээ. Энэ талаар бодож санаж байгаа зүйл бий юу гэсэн хоёр асуулт тавья. Баярлалаа.

З.Энхболд: -Тэмүүжин гишүүн.

Х.Тэмүүжин: -Сүүлийн асуулт нь үнэхээр боомтын захиргаа байгуулагдаад боомт өөрөө стандартуудаа тогтоогоод үйлчилгээнийхээ нөхцөлийг сайжруулаад эхлэхээр энэ хураамжтай холбоотой асуудал хөндөгдөнө л дөө. Энэ хураамжаа мэдээж буцаагаад боомтынхоо хөгжил тэлэлтэнд зарцуулах ёстой. Одоо боомтын захиргаа байхгүй учраас ийм нэг зөрчил бэрхшээл гараад, боомтын нэрээр тухайн орон нутаг мөнгө авах бололцоо бий болчихсон нэг хийдэлтэй.

Нөгөөтэйгүүр Монгол улсын хилээр нэвтрэн орж ирж байгаа гэдэг энэ харилцаа чинь өөрөө тухайн сумын нутаг дэвсгэр рүү орж ирж байгаа юм шиг харилцаа болоод жижгэрчихсэн байгаа юм. Энэ байдлыг л засахын тулд энэ боомт гэдэг зүйлийг статусыг нь өргөж байгаа. Удирдлага, зохион байгуулалтыг нь Засгийн газрын төвшинд эмхлэн зохион байгуулахад авчирч байгаа. Энэ бол төв, Засгийн газрын эрх мэдэл шүү гэдгийг бас энэ хуулиараа бүр нарийвчлан тодорхойлж өгч байгаа юм.

Нэг дэх асуултад нь, Бичигт, Замын-Үүд гээд. Боомтын нэгдсэн захиргаа бий болоод ирэхээр нэг боомтын тухай биш, боомтуудаа түшиглэж Монгол улс яаж хөгжих вэ, аль, аль боомт нь илүү стратегийн болоод үйлчилгээний гол цэг байх вэ гэдэг рүүгээ бодлогоо төлөвлөж гаргана л даа. Тэгэхгүй бол, ний нуугүй хэлэхэд боомтууд дээр нэгдсэн ийм бодлого байхгүй учраас тэр боомтуудын эрх ашгийг орон нутаг нь дамжуулж Засгийн газар руу авчирдаг болоод, хэн илүү лоббитой, нөлөөтэй, эсвэл уламжлалтай вэ гэдгээрээ хөрөнгө оруулалтаа татчихаад байгаа юм.

Одоо энэ боомтын нэгдсэн захиргаа өөрөө бодлогоо төлөвлөөд, энэ гарцуудаа эдийн засгийн хөгжил болон олон зүйлээрээ зөв төлөвлөлттэй болгож хувиргана л даа. 

-Нэмж хариулах нь зөв юм.

М.Зоригт: -Тодруулъя.
З.Энхболд: -Би ажлын хэсгээс нэмж хариулсны дараа асуучих уу.

О.Ганбат: -Гаалийн ерөнхий газрын даргын үүргийг түр орлон гүйцэтгэгч байна. Бичигтийн боомтын талаар би хариулт өгье. Бичигтийн боомт дээр бол хөгжлийн ерөнхий төлөвлөгөө нь өнөөдөр хийгдэж байгаа. Эдийн засгийн яаман дээр байгаа. Хөрөнгө оруулалтаас, энэ төлөвлөгөө батлагдсаны дараа холбогдох хөрөнгө оруулалтыг улсын төсвийн хөрөнгө оруулалтандаа суулгаж өгнө байх гэж санаж байна. Одоогоор боомт дээр энэ жилийн хувьд айхтар хөрөнгө оруулалтын эх үүсвэр тавигдаагүй байгаа. Ийм байна. Боомтод хурааж байгаа тэр хураамж бол хуулийн дагуу улсын төсөв рүү шууд явдаг. Тийм учраас тэр хураамжийг боомтын хөгжилд зарцуулах боломж байхгүй.

-Зоригт гишүүн тодруулъя.

М.Зоригт: -Харин тийм. Тийм үйлчилгээ үзүүлсний төлбөр, хураамж авах зохицуулалтыг нь энэ хуулинд одоо бид нар суулгаж өгөх ёстой байхгүй юу. Жишээлбэл, боомт хөгжүүлэх сан гэж байна. Сангийн журмын дагуу хураамжийг тухай бүрд нь боомтын захиргаа юмуу, эсвэл Засгийн газар нь боловсруулж байна. Ийм зүйлийг одоо энэ хуулийн юун дээрээ оруулж өгөх ёстой юм шиг санагдаад байгаа юм. Тийм учраас ажлын хэсэг энэ дээр анхаарч ажиллаач ээ гэж би хүсэж байгаа юм.

Хоёрдугаарт, мэдээж, одоо Бичигтийг тэгж засах талаар гэж хуулинд оруулж болохгүй л дээ. Энэ хуулийн хэлэлцүүлэгтэй холбогдуулаад яг энэ боомтуудыг олон талаас нь хариуцаж байгаа олон газрын удирдлагууд ирчихсэн учраас л би хэлээд байгаа юм. Замын-Үүдийг л өргөтгөөд байх, тэлээд байхаас гадна Замын-Үүдийн ачааллыг сааруулж, бууруулж болох хоёр дахь гарцыг одооноос бид нар харах.

З.Энхболд: -Санал байна. Содбаатар гишүүн асууя.

Я.Содбаатар: -Хэд хэдэн зүйл байна, Тэмүүжин гишүүн ээ. Гол нь энэ хуулийг гаргахын төлөө байгаа. Яагаад гэхээр энэ хуулийг өмнөх Засгийн газруудын үед ч гэсэн бид ярьж, Их Хурал дээрээс гурван Байнгын хорооны хамтарсан ажлын хэсэг гарч, бас нэлээн явж, судалсан. Ер нь боомтын нэгдсэн захиргаатай байх нь зүйтэй гэсэн ийм байр суурин дээр байдаг.

Хилээр нэвтэрч байгаа хяналт шалгалтын үйл ажиллагаа ч гэсэн нэг цонхны үйлчилгээтэй байх ёстой гээд сүүлийн бараг 10-аад жил янз бүрийн төсөл хөтөлбөр, олон юмнууд хэрэгжсэн. Тийм учраас хуулийг сайжруулах үүднээс санал өгч байгаа шүү. Тэгэхгүй бол тайлбарлах, шүүмжилж байгаа талаас нь хандаад тайлбар битгий өгөөрэй.

Нэгдүгээрт, энэ хуулин дээр дандаа хорио, цээрийн хяналт гээд явчихжээ. Өнөөдөр Монгол улсын нэгдэн орсон Ачааг хилээр нэвтрүүлэхэд хийх хяналт шалгалт хийх нөхцөлийг уялдуулах олон улсын гэрээ, конвенц гэж байдаг. Үүгээр бол Монгол улс хил дээр таван хяналт хэрэгжүүлдэг юм. Гаалиас гадна таван хяналт. Тэрний нэг нь л хорио, цээрийн хяналт. Тэрнээс бусад нь эмнэлгийн эрүүл ахуйн хяналт, мал эмнэлгийн хяналт, техникийн стандартын хяналт, чанарын хяналт гээд олон улсад Монгол улс худалдааныхаа үүргээр хүлээдэг ийм хяналтууд байдаг.

Эдгээр нь орхигдчихжээ. Тийм учраас хорио, цээрийн хяналт гэдгийг урьд нь, сүүлийн үед мэргэжлийн хяналт гэдэг үгнээс та нар их бултаж байх шиг байна л даа. Мэргэжлийн хяналт муу, эсвэл аюулгүй байдлын хяналт гэдэг нэрийн дор энийг оруулж ирж, бусад хяналтаа оруулж ирэхгүй бол хуулиараа энэ хяналтууд чинь орхигдчихоод байна. Энэ хяналтууд чинь хил дээр байнга явдаг хяналт. Одоо хамгийн наад зах нь гэхэд өвчин гарлаа гэхэд л хүний эрүүл мэндийн хяналтыг дандаа мэргэжлийн хяналтын байгууллага хийгээд л явж байгаа шүү дээ. Энэ хяналтуудынхаа юун дээр олон улсын гэрээ, конвенциор таван хяналтыг хил дээр хийх асуудлыг тусгаж өгөөч ээ гэдэг нэгдүгээр зүйл байна.

Хоёр дахь нь, хил дээр ажиллаж байгаа төрийн байгууллагууд харилцан адилгүй байгаа. Энийг энэ хуулиар бас нэгтгэж өгмөөр байгаа юм. Гаалийн байгууллага нэг, харьяат нэг, хил хамгаалах нэг, зарим нь төрийн тусгай албан хаагчид, зарим нь төрийн захиргааны албан хаагчид. Тэрнээсээ болоод байгууллага болгоны үүссэн замнал нь өөр учраас гааль нь түрүүлж үүссэнээрээ арай илүү давуу эрхтэй байдаг ч юмуу, гаалийн байцаагч нар нь нэг өрөөнд амьдардаг бол мэргэжлийн хяналтын байгууллагын байцаагч нар давхарласан гурван орон дээр амьдардаг ч юмуу ийм байдалтай байдаг.

Тийм учраас энд ажиллаж байгаа энэ албан хаагчдын, төрийн нийгмийн хамгаалалтай холбоотой албан хаагчдыг жигд, нэг төвшинд авч үзэх асуудлаар хуульд тодорхой зүйл туссан уу гэдэг хоёр дахь асуулт байна. Энэ чиглэлээр ямар зүйл барьж байгаа вэ? Гүньбазар дарга бас энэ дээр манайхаас тодорхой дүгнэлтүүд орсон уу? Мэргэжлийн хяналтын байгууллагаас.

Гуравт, хил дамнасан конвьерын систем өмнөд хил дээр бий болсон. Манай хэвлэл мэдээллийнхэн ч нэлээн анхаарч,  сурвалжилж гаргаад байгаа. Шивээ-Хүрэнгийн чиглэлээр Сан транс компани билүү. Одоо Гашуунсухайтын чиглэлээр. Энийг хэн хариуцахаар байна вэ? Энэ дэд бүтэц гэсэн хэсэг дээр нь ерөөсөө үг, өгүүлбэр алга. Энэ дунд нь орхигдоод, хувийн хэвшлийн байгууллагууд нүүрс зөөдөг үндсэн систем болчих гээд байгаа шүү дээ. Тэгэхээр конвьерын системийг ямар юун дээр, хилийн боомтын харьяа байгууллага барилга, дэд бүтцийн асуудал, барилга байгууламжийн асуудал дотор орж байна уу, орохгүй байна уу? Энийг ер нь ямар байдлаар үзэж байгаа юм бэ? Энийг энэ удаагийн Засгийн газар бас яаж харж байгаа юм бэ? Энэ ер нь улсын гэрээ, конвенцийнхоо хүрээнд болж байгаа юмуу, болохгүй байгаа юмуу? Хоёр улсын хил дамнасан барилга, байгууламж баригдаад одоо зарим нь орж байна шүү дээ. Зарим намын угшилтай улс төрчийн компанийн барьж байгаа юм байгаа. Тийм учраас энэ асуудлыг бас юу гэж үзэж байгаагаа тодорхой тайлбарлаж өгөөч ээ.

Дараагийн асуудал бол, Засгийн газрын Хэрэг эрхлэх газар дээр боомтын нэгдсэн захиргаа очиж байгаа юм байна. Энийг бас шүүмжлэлтэй хандаж байгаа. Бусад гишүүдтэйгээ адилхан. Энийг Эдийн засгийн яам юмуу, шадар сайдын хүрээнд л байх ёстой байх. Ерөнхий сайд авахгүй бол. Тэгээд улсын байцаагчийн эрхийг улсын ерөнхий байцаагч болгоно гээд 22.2 дээр байх юм. Энийг бас ойлгосонгүй. Мэргэжлийн хяналтын байцаагч нарын улсын байцаагчийн эрхийн Мэргэжлийн хяналтын улсын ерөнхий байцаагч олгоно. Гаалийн ерөнхий газрын дарга улсын ерөнхий байцаагчийнхаа хувьд гаалийн байцаагч нарын эрхийг олгоод явахгүй бол боомтын захиргааны дарга улсын ерөнхий байцаагчийг.

З.Энхболд: -Тэмүүжин гишүүн хариулъя.

Х.Тэмүүжин: -Нэр томъёоны хувьд хорио цээр гэдгээр ороод бусад хяналт чинь орхигдож байна гэж байх шиг байна. Үнэхээр тийм асуудлууд харагдаад байна гэж байгаа бол одоо энэ хууль хэлэлцэх явцад Улсын Их Хурал дээр магадгүй ажлын хэсэг байгуулагдах байх. Ажлын хэсгийн явцад хуулийг засан сайжруулах зорилготой энэ асуудлуудыг бас шийдэж болох байх.

Тэнд ажиллаж байгаа төрийн албан хаагчдын нийгмийн асуудал дээр бас ижил тэгш хандах ёстой. Өмнө нь байсан гэсэн янз бүрийн түүхээсээ шалтгаалаад ялгамжтай байна гээд. Боомтын захиргаа бий болоод ирэхээр  суурьшлын бүсийн болон боомтод ажиллаж байгаа ажиллагсдынхаа нийгмийн асуудлыг шийдэхийн тулд тэр захиргаа өөрөө бодоод ижил тэгш хандахаас өөр байдалд орно л доо. Яагаад гэвэл тэнд аль байгууллагаас ирж ажиллаж байгаагаас үл шалтгаалаад тэр хүмүүсийн ажиллах нөхцөлийг хангах үүрэг нь боомтын захиргаанд ирж байгаа учраас энэ асуудлын хувьд шийдэгдчихнэ.

Хил дамжсан тэр асуудлыг нэмэлтээр хойноос хариулах байх.

Засгийн газрын Хэрэг эрхлэх рүү очиж байгааг жаахан асуудалтай байна гэж байна. Яг одоо байгаа хуулиар бол Засгийн газрын Хэрэг эрхлэх /тэрийг би дараа нь хариулна/ дээр засаг дарга нарын үйл ажиллагааг уялдуулан зохицуулах, яам, агентлагуудын үйл ажиллагааг уялдуулан зохицуулах, орон нутгийн удирдлага болон яамдуудын хоорондын ажиллагааг уялдуулан зохицуулах гээд ийм гурван юм Засгийн газрын Хэрэг эрхлэхийн төвшинд байж байгаа.

Тийм учраас сайдуудад хуваагдаад оччихсон, зарим тохиолдолд энэ боомт чинь орон нутагтай харилцана шүү дээ. Орон нутагтай харилцах харилцаа, энэ зэрэг нь байж байгаа учраас энэ харилцаануудыг яг өөр дээрээ барьж байгаа ганц эрх мэдэлтэй бүтэц нь өөрөө Засгийн газрын Хэрэг эрхлэх байж байгаа. Тэгэхээр бид энэ рүүгээ шилжиж очсон нь илүү үр дүнтэй юм байна гэж харж байгаа. 

Боомт бол Эдийн засгийн хөгжлийн яаман дээр байж болохгүй л дээ. Яагаад гэвэл энэ боомт дээр үндсэн үйл ажиллагаа явуулж байгаа байгууллагууд чинь манай харьяанд байж байгаа. Боомт бол ганцхан эдийн засгийн хөшүүрэг биш. Яг энэ агуулгаараа таны байцаагчийн эрхтэй холбоотой асуудал бас хөндөгдөж байгаа юм. Боомтын удирдлага, жишээлбэл, манай харьяанд байгаа хууль сахиулах байгууллагуудын эрх хэмжээ рүү орж ирэхгүй. Энэ бол мэргэжлийн хяналт. Энэ бол мэргэжлийн үйл ажиллагаа, гэмт хэрэгтэй тэмцэх, урьдчилан сэргийлэх, хяналт шалгалтын тийм чиг үүргүүд байна.

Мөн гааль болон хяналт шалгалт явуулж байгаа бусад байгууллагын яг тэр мэргэжлийн үйл ажиллагаа руу бол орохгүй. Энэ боомтын байцаагчийн эрхтэй гэж яриад байгаа зүйл нь юу вэ гэхээр боомт чинь өөрөө өөрийн гэсэн журамтай болно, журмаа сахиулдаг болно. Журмыг нь зөрчиж байгаа хүмүүст бас хариуцлага тооцож, торгуулийн юмуу, Захиргааны хариуцлагын тухай хууль, одоо Зөрчлийн хууль орж байгаа. Зөрчлийн хуультай холбоотой тийм эрх хэмжээ эдлэх ёстой болчихож байгаа юм. Тэрнийхээ хүрээнд л журам сахиулах хэмжээнд ийм байцаагчийн эрхийг олгоно. Тэр дотроо.

Гаалийн зөрчил гаргаж байгаа дээр биш. Журам зөрчиж байгаа шүү дээ. Тэр чинь үйлчилгээ үзүүлж байгаа боомтын нэг статус бий болно шүү дээ. Тэр чинь өөрөө нэг журамтай болно шүү дээ. Ядаж л машинаа энд зогсооно, дэг журмаа ингэж сахина ч гэдэг юмуу. Тэрэнтэй холбоотой юм гарах юм. Тэрэнтэй л холбоотой байцаагчийн эрхийн тухай яригдаж байгаа юм. Энэ хоёрыг нь хэрвээ бүдэг байна гэж байгаа бол хэлэлцүүлгийн явцад бүр тодорхой болгоод зааглах ёстой байх. Тэгэхгүй бол таны болгоомжлол бас зөв.

-Нэмэлтээр хариулаад.

О.Ганбат: -Хил дамнасан конвьерын системийн талаар ярья. Энэ систем бол хоёр боомт дээр, Гашуунсухайт, Шивээ-Хүрэн хоёр боомт дээр баригдах шатандаа явж байна. Засгийн газрын хэмжээнд энэ конвьерын системийг хэрэглэх үү, ашиглах уу гэдэг тал дээр эцсийн шийдвэр гараагүй байх. Яамдын төвшинд санал авах асуудлаар явж байгаа. Гэхдээ энэ бол одоо ашиглагдсан юм байхгүй байгаа.

З.Энхболд: -Содбаатар гишүүн тодруулъя.

Я.Содбаатар: -Би түрүүн улсын байцаагчийн эрх олгох асуудалтай улсын ерөнхий байцаагч олгохыг би ойлгохдоо Тэмүүжин даргын хэлснээр бол тэнд дахиад боомтын захиргаанд ажиллаж байгаа хүмүүстээ олгох болохоос, салбарын байгууллагуудад олгохгүй юм байна гэж ойлголоо, тийм ээ?

Салбарын байгууллагууд нь чиглэл, чиглэлээрээ өөрийнхөө чиглэлээр байцаагчийн эрхийн асуудлыг явах юм байна гэж. Энийг дагаад Ургамал, хорио, цээрийн хууль, тэгээд Төрийн шалгалтын тухай хууль, хэд хэдэн хуулинд нэмэлт ормоор юм шиг байгаа юм. Хэлэлцүүлгийн явцад энийгээ анхаарахгүй бол одоо энд дагаж орж ирж байгаа хуулиудыг харахад зургаа, хуулийн төсөл л байх шиг байна. Энэ дээр голдуу Хууль зүйн яамны өөрийнх нь харьяаны зүйлүүдийг өөрчлөлт оруулахыг, бусад ялангуяа мэргэжлийн хяналттай холбоотой, гаальтай холбоотой юмнууд дутуу оруулсан. Зарим нь үнэхээр нэг цэгийн юм руу оруулаад явж байгаа энэ тохиолдолд гарах асуудалтай холбоотой юмнуудыг хэдүүлээ эргэж харахгүй бол болохгүй юмнууд нэлээн байна.

З.Энхболд: -Саяынх санал байлаа.

-Батсуурь гишүүн асууя.

Ж.Батсуурь: -Баярлалаа. Тэгэхээр бид өнгөрсөн хугацаанд манай хилийн боомтуудын үйл ажиллагаатай Улсын Их Хурлын даргын захирамжаар ажлын хэсэг гарч ажиллаж Засгийн газарт бас олон асуудлаар чиглэл, зөвлөмж боловсруулж хүргэсэн тогтоол гаргаж байсан. Үүний үр дүнгээр хилийн боомтуудын үйл ажиллагааг нэгдсэн захиргаатай болгох хууль, эрх зүйн орчныг боловсронгуй болгох хуулийн төсөл орж ирж байгаад туйлын талархалтай байна. Тэгэхээр би хоёрхон асуудалд бас анхаарлаа хандуулж асуулт асуумаар байна.

Нутгийн өөрөө удирдах байгууллага засаг дарга нь боомтын үйл ажиллагаанд хөндлөнгөөс үл нөлөөлнө гэж байна. Энэ үл нөлөөлнө гэдгийг сайн ч, муу ч нөлөөлөл байж болохгүй. Орон нутгийн нутаг дэвсгэр дээр байгаа тусгай байгууллага гэж ойлгоод, тэнд ер нь орон нутгийн өөрөө удирдах ёсны байгууллага, засаг дарга энэ тэр ойртож үл болно гэсэн ойлголтууд уу? Үл нөлөөлнө гэдгийг ямар утгаар нь ойлгох вэ? Яагаад гэхээр  ер нь нутаг дэвсгэр дээр нь байгаа ямар ч шатны байгууллагад орон нутгийн захиргаа бол өөрсдийнхөө иргэдийн Хуралд, тэр тусмаа өөрөө удирдах ёсны байгууллага гаргасан шийдвэр, хууль тогтоомжоо хэрэгжүүлэх, мөрдүүлэх бүхий л үйл ажиллагаанд мэдээж. Үүнийгээ хөндлөнгөөс үл нөлөөлнө гээд бараг уулзаж, учирч болохгүй, манай боомтоор орж, гарч болохгүй гэсэн энэ санааг агуулаад байна уу? Ямар санаа агуулаад байна вэ? Үл нөлөөлнө гэхээр сайнаар ч, муугаар ч ер нь ямар ч нөлөө үзүүлж болохгүй гэсэн ойлголт уу? Юу гэсэн үг вэ? Нэгдүгээрт.

Хоёрдугаарт, улсын байцаагч байна гэж. Боомтын захиргаа гэж байгуулаад  боомтын дарга байх нь ээ. Тэр нь улсын байцаагч байна гэж. Улсын байцаагч дотроо чиг үүрэгтэй шүү дээ. Хоёр А-тай байцаагч гээд гаалийн байцаагч гэж байна, ганц А-тай галын байцаагч гэж байна. Тэгээд энэ хэрэглэгчийн төлөө газар хууль батлагдсан, мөн л хэрэглэгчийн асуудлаараа тэр хуулиа хэрэгжүүлэх улсын байцаагчтай байна. Тэгэхээр боомтын улсын байцаагч гэж ийм шинэ нэр томъёо, шинэ ангилал гарч ирэх үү?

Боомтын улсын байцаагч бол жишээлбэл, гаалийн улсын байцаагч тэнд үйл ажиллагаа явуулж байгаа бүх байгууллагынхаа дарга нь байх учраас тэрний дээд талын байцаагч гэж ойлгох уу? Ерөнхий байцаагч эрхийг нь олгоно гэхээр ерөнхий байцаагч гэдэг бол мэргэжлийн хяналтын ерөнхий байцаагч юмуу гэж би ойлгоод байна л даа. Тэгэхээр ямар нэгэн мэргэжлийн хяналтын улсын байцаагч юмуу. Энийг бүр нарийвчилж тодруулахгүй бол тэгээд хаана нэгэн газар захиргаа байгуулчихаад тэрний дарга нь улсын байцаагч байна гээд байх юм бол байцаагч улс болоод бүх хүн аймгийн дарга, сумын дарга ч байцаагч байх шаардлагатай ч болдог юмуу. 

Энэ заавал улсын байцаагч байлгах ямар шаардлага байна вэ? Захиргааны журмаар хуулинд маш олон зүйл, заалтууд бий шүү дээ. Болохгүй бол орон нутгийн засаг даргад асуудал үүсгээд, тэр дотор боомтын захиргаанд агсан согтуу тавиад байх юм бол хууль хяналтын байгууллагад хандаад, аль эсвэл засаг дарга, орон нутгийн засаг дарга хүн баривчилж хорих хүртэл хуулийн эрх мэдэлтэй шүү дээ. Тэгэхээр тэр хүн юу хийх гэж улсын байцаагч болгох гээд, болох гээд байгаа юм бэ? Энэ асуудал дээр нэлээн тодруулж ярихгүй бол юуны улсын байцаагч юм бэ? Гаалийнх юмуу, галынх юмуу? Энэ дээр маш тодорхой болгож өгөх.
Тэгээд боомтын захиргаа гэж байна. Зорчигчийн асуудлаар зорчигч гэж галт тэрэг зорчиж болох юм байна, автомашин зорчиж болох юм байна, онгоц зорчиж болох юм байна. Бусад нь зорчиж болохгүй мэт ойлголт энэ хуулиар харагдаж байна. Үгүй бол, хуулинд заагаагүй гээд бүгдээрээ явган дугуй ч зорчиж болох, явган хүн ч болох.

З.Энхболд: -Тэмүүжин гишүүн хариулъя.

Х.Тэмүүжин: -Үл нөлөөлнө, улсын байцаагч гэсэн таны асуулт бараг хоорондоо уялдаатай асуултууд болчихлоо. Одоо бол боомт байгаа газар, нутаг дэвсгэр бол тухайн засаг захиргааны нэгжийн харьяанд байж байгаа. Тухайн засаг захиргааны нэгжийн харьяанд шууд байгаа учраас засаг дарга шийдвэр гаргаад бүх нийтээр дагаж мөрдөх хэм хэмжээг тогтоосон акт гаргачихаар тэр нутаг дэвсгэр дээр тэр нь үйлчлэх ёстой болно. Тэрийг нь сахиулахын тулд засаг даргын дэргэд байж байгаа хууль сахиулах бусад байгууллагууд тийшээ нэвтэрч орж үйлчлүүлдэг болно гээд. Одоогийн бэрхшээл энэ л дээ.

Энэ хууль өргөн баригдаад, Газрын тухай хууль өргөн баригдаж байгаатай холбоотойгоор яг улсын хил шиг боомтын тэр нутаг дэвсгэр бол төрийн тусгай хэрэгцээний бүс болоод хувирчихаж байгаа юм. Тэр нутаг дэвсгэр дээр засаг даргын гаргасан захирамж үйлчлэхгүй. Тэр нутаг дэвсгэр дээр боомтын дүрэм, журам л үйлчилнэ. Тэр дүрэм, журмыг хэн сахиулах вэ гэхээр хил хамгаалах байгууллага сахиулж байгаа юм.

Хил хамгаалах байгууллага хил хамгаалах үүргийнхээ хүрээнд гэмт хэргийг шалгах гээд олон эрхтэй л дээ. Гэхдээ одоо тэнд цагдаагийн байгууллагатай адилхан засаг даргын гаргасан нийтээр дагаж мөрдөх журмын хэм хэмжээг мөрдүүлдэг шиг хил хамгаалах байгууллага боомтын гаргасан тэр дотоод журмыг мөрдүүлэх үүрэг болгочихож байгаа юм.

Хил хамгаалах байгууллагад одоо юу хэрэгтэй вэ гэхээр тэр журамтай холбоотой торгуулиа тавьдаггүй, хариуцлагаа тооцдоггүй тийм байцаагчийн эрх мэдлийн статус хэрэгтэй еэ дээ. Тэр байцаагчийн эрх мэдлийн статусыг хил хамгаалах байгууллагын дарга хил хамгаалагч нартаа өгөхгүй. Угаасаа хил хамгаалах байгууллага өөрийнхөө үндсэн үүргээ гүйцэтгээд явж байгаа. Нэмэлт боомтын аюулгүй байдалтай холбоотой, дэг сахиулахтай холбоотой нэг чиг үүрэг ирж байгаа юм. Тэр чиг үүргийн хүрээнд яг боомтын захиргааны газар нутаг дэвсгэр дээр явуулж байгаа хил хамгаалах байгууллагуудад байцаагчийнх нь эрх мэдлийг өгнө л дөө. Ийм утга агуулгатайгаар энэ орсон юм.

Таны болгоомжилж байгаагаар нөгөө улсын байцаагч гэдэг нэртэйгээр мэргэжлийн хяналтын юмуу, гаалийн юмуу, эсвэл харьяатын байцаагчийн эрх мэдлийг эдлээд явчих вий гэвэл тэрэн дээр ч Хууль зүйн яам өгөхгүй /угаасаа/. Энэ бол агентлагийн эрх мэдэл байхгүй юу. Энэ бол тусгай чиг үүргийг хууль сахиулагчийн эрх мэдэл. Энэ бол тэр боомтын захирагчид ямар ч хамаагүй. Өгөхгүй. Энэ хил хязгаар бүдэг байна гэж бодож байгаа бол одоо энэ хуулийн төсөл дээрээ заагийг нь хэдүүлээ сайхан, дахиад бүр тодорхой гаргаад өгч болно. 

Энэ Улсын Их Хурал дээр ороод ирж байгаа учраас ажлын хэсэг дээр шийдэгдэж, бүр нарийвчлагдаад гараад ирэх боломжтой байх. Орон нутгийн захиргаа тийшээ орж болохгүй гэж байгаа үг ерөөсөө биш. Одоо эрх мэдлийн чинь хил, зааг энд байгаа шүү гэдгийг л зааж байгаа хэсэг нь юм.

З.Энхболд: -Батсуурь гишүүн тодруулъя. 

Ж.Батсуурь: -26.3. Нутгийн өөрөө удирдах байгууллага, засаг дарга нь боомтын үйл ажиллагаанд хөндлөнгөөс үл нөлөөлнө гэдэг энэ өгүүлбэр, энэ заалт ямар ч өөрийн чинь тайлбарлаж байгаагаас үзэхэд арай өөр юм бодсон бололтой байна. Гэхдээ энэ бол ямар ч ойлгомжгүй, үл ойлгогдох заалт байна. Нэгдүгээрт.

Хоёрдугаарт, хилийн боомт нь тухайн орон нутгийн эрх мэдэл хэрэгжих тэр газар нутагт байрлаж байгаа. Түүнээс тусгай бүс огтхон ч биш шүү. Тэр бол Монгол улсын, тэгээд 21 аймаг, 300 гаруй суманд харьяалагдах тэр газар нутаг дээр л байрлаж байгаа. Тийм учраас энийг заавал ингэж ангилж, ялгаж зааглах шаардлага байна уу, үгүй юу. Нэг талаас нь боомтын дарга орон нутгийн даргад үүрэг чиглэл өгнө гэчихсэн мөртлөө засаг дарга нь ямар ч тийм юугүйгээр байж огт болохгүй ээ.

Дараагийн асуулт, миний нэг асуултад хариулсангүй. Явган зорчигч, мотоцикль зэрэг зорчих уу?

З.Энхболд: -Тэмүүжин гишүүн хариулъя.

Х.Тэмүүжин: -энэ бол бусад улс оронд ч гэсэн ийм байдаг л зүйл. Манайх л эндүү бодлоор тодорхой хугацаанд явчихсан юм шиг байгаа юм. ОХУ ч бай, өмнө байгаа Хятадын хил ч бай, өөр бусад улс орнууд руу нэвтрэн ороход энэ бол Монгол улсын хил нэвтэрч байна, энэ Монгол улсын хилийн зоонд байна, энэ Монгол улсын боомтонд байна гэж хэлэхээс биш, энэ бол Монгол улсын тэр сумын газар нутаг гэж ерөөсөө хэлэгддэггүй. Энэ бол төв Засгийн газрын эрх мэдэл. Бүр Холбооны улс ч гэсэн тэгж ярьж байгаа юм. ОХУ хойшоо ороход уучлаарай, энэ бол Холбооны улсын нутаг дэвсгэр болохоос биш, энэ бол Буриад, эсвэл энэ Эрхүүгийн мужийн харьяалалтай хэсэг биш ээ гэж хэлж байгаа юм. Томилгоо, дэг журам бүгд тийм байхгүй юу. Тэгэхээр бид энийгээ зөв ойлгох ёстой. 

Монгол улс ганцхан хилтэй. Энэ хил дээр байгаа юм. Тийм учраас энэ бол орон нутгийн засаг захиргааны эрх мэдэлтэй булаацалдсан, эсвэл тэрний газартай булаацалдсан юм ерөөсөө биш. Энийг зөв ойлгох ёстой. Улсын Их Хурлын гишүүд бас энэ дээр зөв байр суурьтай, үгээ зөв хэлэхгүй бол /энэ чинь нөгөө талаасаа үндэсний аюулгүй байдал/, энэ чинь нөгөө талаараа Монгол улсын бүрэн эрхт, нэгдмэл энэ системтэй чинь холбоотой зүйл шүү.
З.Энхболд: -Ганхуяг гишүүн асууя.

Ж.Батсуурь: -Нэг асуултдаа  хариулт авъя.

З.Энхболд: -Дараа асуучих.

Д.Ганхуяг: -Баярлалаа. Хуулийн төслийг дэмжиж байгаа. Хоёр, гуравхан тодруулах зүйл байгаа юм.

Боомтын ангилал, зэрэг, төрөл гээд байгаа. Энэ дээр боомтын нэвтрүүлэх хүчин чадалтай холбоотой тодорхойлолт орох боломж бий юу гэсэн ийм асуулт байгаа юм. Тэр нь эрдэс баялгийн салбарт, экспорт гардаг газрын тосны бүтээгдэхүүн бас орж ирдэг ийм байдалтай байгаа юм. Нэвтрүүлэх хүчин чадлын тухайд олон улсынх гэвэл, эсвэл байнгын ажиллагаатай боомтын хувьд хүчин чадлын зүгээс эдгээр боомтын ангилалд тодорхойлолтонд орох боломж бий юу гэсэн ийм асуудал байна. Мэдээж бас харилцагч орны хүлээн авах хүчин чадал хамаарах байх.

Хоёрт нь, ер нь нэлээн их хүнд сурталтай байдаг гэсэн ийм зүйлүүд их яригддаг. Хүнд суртлыг багасгах, ойлгомжтой болгох чиглэлд нэг цэгийн үйлчилгээ гээд байж байна. Энэ дээр гаалийн хорио цээрийн хяналтын байгууллага, иргэний шилжилт харьяаллын байгууллага гэсэн ийм гурван төрлийн зүйл байгаад байна. Иргэний шилжилт харьяаллын байгууллага гэдэг нь жишээлбэл гаалийн байгууллагатай нэгдэх ч юмуу иймэрхүү байдлаар, энэ хууль гарснаар хүнд суртал хэрхэн багасах вэ гэсэн ийм асуулт байна.

Өнгөрсөн 2011 онд шиг санаж байна. Гашуунсухайтын боомт дээр очиж байхад боомтын байгууламж, тэнд ажиллаж байгаа хүмүүсийн сууж байгаа орон байр нь хувийн хэвшлийн хөрөнгө оруулалтаар шийдэгдсэн байсан. Энэ ер нь боомтын байгууламжийн хувьд төрийнх байх юмуу, хувийнх байх юмуу, эсвэл төр, хувийн хэвшлийн хамтарсан байх юмуу? Энэ чиглэлд ямархуу байдлаар бодлого гарах вэ? Энэ хуульд холбогдож суусан зүйл байна уу гэсэн нэг ийм асуух зүйл байна.

Шалган нэвтрүүлэх бүс, суурьшлын бүс гэсэн хоёр бүстэй байх юм байна. Манай Алтанбулаг, Замын-Үүд дээр байгаа чөлөөт эдийн засгийн бүс гээд явдаггүй зүйл байгаа. Хилийнхээ наана хашаа барьчихсан. Тэгээд улсын төсвөөс тодорхой хэмжээний хөрөнгө оруулсан. Явахгүй л байгаа юм. Хамгийн гол нь механизмдаа байх шиг байгаа юм.

Хил дамнасан чөлөөт эдийн засгийн байдаг л даа. Хоёр орны иргэд чөлөөтэй орж, гардаг. Гол боомтууд дээрээ. Энэ тал дээр дараа тусдаа хуулиар зохицуулах юмуу, энэ дээр бас чөлөөт эдийн засгийн бүс хил дамнасан чөлөөт эдийн засгийн бүс гэдэг ойлголт торох боломж бий юу? Энэ тал дээр тодруулаач ээ гэсэн ийм зүйлүүдийг л тодруулах гэсэн юм.

З.Энхболд: -Тэмүүжин гишүүн.

Ц.Нямдорж: -Засгийн газраас оруулж ирсэн юман дээр Засгийн газрын гишүүн асуудаг нээлттэй хууль байхгүй. Хууль санаачлагчаас бол та нар болно.

Д.Ганхуяг: -Эсрэг заалттай бол асууж болно шүү дээ.

Ц.Нямдорж: -Ийм хууль байдаг юм. Засгийн газартаа зохицсон байдаг учраас өөр байр суурь барина гэдэг бол барина гэдэг бол.
З.Энхболд: -Микрофонгүй ярихгүй. Тэмүүжин гишүүн товчхон хариулчих.
Х.Тэмүүжин: -Боомтын нэвтрүүлэх хүчин чадлыг нэмэгдүүлэх чиглэлээр үнэхээр Монгол улсын эдийн засгийн гол хөшүүрэг болж байгаа эдийн засгийн тэлэлтийг хангахад гол гарц болж байгаа тэр боомтууд дээр ямархуу дэд бүтэц, ямархуу ложистикууд байгуулах вэ гэдэг бол бас боомтын захиргаатай Засгийн газар хамтарч шийдэх ёстой. Энэ дээр түрүүн Дэмбэрэл гишүүний асуугаад байгаа, бас Энх-Амгалан гишүүний асуугаад байгаа тэр асуултуудтай л холбоотой.

Боомтын хууль бол гарчихлаа. Гэхдээ энд боомтдоо ялгамжтай хандаад тэр бодлого нь яаж гарах юм бэ? Тэрийгээ хурдан Засгийн газар боловсруулж гаргах ёстой гэдэг бол яах аргагүй үнэн. Энэ чиглэлээр Засгийн газар ажиллаж байгаа. Харилцан яамд мэдээж хэрэг өөр өөрийнхөө саналуудыг боомтын хөгжлийн бодлоготой холбоотой уялдуулаад саналаа илэрхийлж байгаа.

Боомт дээр байгаа дэд бүтцүүд, барилга байгууламжууд төр, хувийн хэвшлийн, ямар байх юм бэ, хамтарсан байдлаар ашиглаж болох уу, үгүй юу гээд. Яг хяналт шалгалттай холбоотой дэд бүтцүүд төрийн өмч байна. Суурьшлын бүс, хяналт шалгалтын бүс гээд хоёр хэсэгт хуваачихаж байгаа. Хяналт шалгалтын бүс дотор бас тодорхой хувийн өмчтэй хэсгүүд байж болно. Жишээлбэл, нисэх буудал дээр гэх мэтчилэнгээр гарна л даа.

Суурьшлын бүсэд тэнд ажиллаж байгаа хүмүүсийн нийгмийн асуудлыг шийдэх шаардлагатай, төрөөс явуулж байгаа бодлоготой холбоотойгоор дэд бүтцүүдээ бид нар байгуулна. Ихэнхдээ хувийн хэвшил дээр тулгуурлах тухай хамтарсан дэд бүтцэд байх байх. Энэ дээр хамтарсан дэд бүтцийн нэг хэлбэр дээр замууд орж ирэх байх. Хилээр нэвтэрч байгаа төмөр зам болон хилээр нэвтэрч байгаа том замууд ямар байдлаар орж ирээд, яг боомтын хэсэг рүү орж ирсэн тэр хэсэг дээрээ ямархуу хэлбэртэй байх вэ гэдэг бол боомтын хөгжил, дэд бүтэцтэйгээ холбоотойгоор яригдана. Гаалийн агуулахуудыг хүртэл бас ярьж байсан. Зарим гаалын агуулах хувийнх байж болно шүү дээ. Хяналтуудаа тэр агуулах дээр нь хэрэгжүүлэх байдлаар л явчихна шүү дээ гэх байдлаар.

Тийм учраас боомтын захиргаа газар олголтоо шийдэх явцдаа хаана, хаана хяналтын бүс байх вэ, хяналтын бүс дээр түшиглээд хаана, хаана бас хувийн агуулахууд болох хувийн хэвшлийн оролцоотой зарим нэг байгууламжууд байж болох вэ гэдгээ тухайн үедээ шийдэх бололцоотой л доо.

Хил дамнасан чөлөөт эдийн засгийн бүсийн тухайд нэмэлт хариулт байна уу? Яг Боомтын энэ хуулиар бол чөлөөт бүстэй холбоотой асуудал нь шууд зохицуулагдахгүй байх. Чөлөөт бүсийн хуулин дээр тэр зохицуулалтууд бүрэн дүүрэн орж ирэх байх. Угаасаа хууль байгаа.

З.Энхболд: -Батхүү гишүүн асууя.

Г.Батхүү: -Баярлалаа. Энэ орж ирж байгаа хилийн боомтын тухай хуулийн 2009 онд байгуулагдсан Хууль зүй, Эдийн засаг, Аюулгүй байдлын гурван Байнгын хорооны хамтарсан ажлын хэсгийн ажлын үр дүнд Засгийн газарт үүрэг болгосон Хилийн боомтын үйл ажиллагааг нэгтгэн зохицуулсан эрх зүйн орчныг шинээр бүрдүүлж, боомтын талаар төрөөс баримтлах нэгдсэн бодлого, стандарттай болох асуудлаар энэ асуудал орж ирж байна гэж ойлгож болох уу гэсэн нэгдүгээр асуулт байна.

Дараагийн асуулт юу вэ гэхээр ер нь хил дээр төрийн өмнөөс үйл ажиллагаа явуулж байгаа олон байгууллагуудын үйл ажиллагааны уялдаа их муу байсан. Тэнд хилийн цэрэг, гадаадын иргэн,  харьяатын газар, Хорио цээр, татвар, тээврийн зохицуулалт гээд олон зохицуулалтууд хоорондоо ажлын уялдаа муутай. Нөгөө талаас хилийн боомтын дэд бүтэц хөгжөөгүй, нэгдсэн бодлогоор, нэгдсэн зураг төслөөр хөгжлийн хөтөлбөртэйгөөр явдаггүй, тэр байтугай хилийн боомтын зарим барилга, байгууламжийг тэр боомтоор үйл ажиллагаа явуулдаг гадаадын болон дотоодын хөрөнгө оруулалттай компаниудын хөрөнгөөр барьж байгуулсан, хилийн үйл ажиллагаа явуулж байгаа байгууллагууд өөрсдөө гадаадын үүрэн телефоны сүлжээгээр хоорондоо төрийнхөө юмыг ярьдаг гэх мэтчилэнгийн олон дутагдал байсныг тухайн үед ажиллаж байсан ажлын хэсгийг ахалж ажиллаж байсан хүний хувьд бид нар мэдэж байгаа. Их удаж байж энэ хууль орж ирж байна.                                                                                                                                                                                                                      

Хоёр дахь асуулт юу вэ гэхээр агаарын замын боомтыг нээхдээ олон улсын иргэний агаарын тээврийн харилцааг зохицуулсан гэрээ, хэлэлцээрийг баримтална гэж байгаа юм. Энэ дээр Монгол улс гадаад оронтой агаарын харилцааны Засгийн газар хоорондын хэлэлцээрийг байж байж, тухайн оронтой яаж харьцах вэ гэдгээ тодорхойлдог. Энэ 9.3-ыг яг тийм хэлбэрт нь оруулах бололцоо, боломж бий юу гэсэн хоёр дахь асуулт байна.

Гурав дахь асуулт юу вэ гэхээр хэний хөрөнгөөр энэ боомтыг байгуулах гээд байгааг нь би олж харахгүй байгаа юм. Яг тодорхой зааж өгмөөр байна. Улсын төсвийн хөрөнгө оруулалтаар хилийн боомтыг нэгдсэн бодлогоор, нэгдсэн зураг төслөөр байгуулдаг байя. Тэгэхгүй бол энэ дээр хараад байхаар хилийн цэргийнхэн нь улсын төсөвт хилийн цэргийн шугамаар тусгасан хөрөнгө оруулалтаар хэдэн  орон сууц барьдаг. Замын нөгөө талд нь хорио цээрийнхэн нь хоёр, гурван хүний орон сууц бас өөрийнхөө чиглэлээр хөрөнгө оруулаад өөр зураг төсөлтэй, нэгдсэн инженерийн шугам сүлжээгүй түр байшин шиг юм байгуулдаг. Тэгэхээр ийм байж болохгүй ээ. 

Хилийн боомт бол нэг бодлогоор, нэг зураг төслөөр, нэг хөгжлийн хөтөлбөртэй байх ёстой гэдгийг хаана нь тусгасан юм бэ. Энийг олж харж чадахгүй байна.

Дөрөв дэх асуулт нь, 18.2.1 дээр иргэний шилжилт, харьяаллын байгууллага нь улсын хил нэвтрэх, зорчигч тээврийн хэрэгслийн үзлэг шалгалт явуулах, бичиг баримтыг шалгаж тэмдэглэл хийх, гадаадын иргэний виз бүртгэлийг шалгана гээд ороод ирсэн байгаа юм. Хил дээр үйл ажиллагаа явуулах чиг үүргүүдийг тодорхойлохдоо яагаад тээврийн хэрэгслийн хяналт, үзлэг шалгалтыг иргэний шилжилт, харьяаллын байгууллагуудад харьяалуулж байгаа юм бэ? Энэ бол хоёр орны авто тээврийн Засгийн газар хоорондын хэлэлцээрийн дагуу зохицуулагддаг, аль, аль талаас нь мэргэжлийн байгууллага хяналт тавьж ажилладаг энэ байгууллага шүү. Урьд нь гардаг байсан нэг төвөгтэй зүйл юу вэ гэхээр хил дээр ажиллаж байгаа тээврийн хяналтыг хилийн зоонд нь оруулдаггүй. Хуулинд байхгүй учраас та нар хилийн гадаа ажиллах ёстой гэдэг. Хилийнхэн нь наад захад пийшин шиг юм бариад ганц тээврийн байцаагч суудаг энэ зовлонг одоо арилгах цаг болсон. Хяналтыг мэргэжлийг байгууллага хийх тал дээр  санаачлагчийн зүгээс.

З.Энхболд: -Тэмүүжин гишүүн хариулъя.

Х.Тэмүүжин: -Батхүү гишүүний эхний асуултад, үнэхээр төрийн бодлогын үргэлжилсэн үйл явцын үр дүнд л энэ орж ирж байгаа. Өмнө нь байгуулагдсан ажлын хэсэг боомтыг шалгалт хийсэн. Тэнд гарч байгаа зөрчил, дутагдлуудыг олон зүйлээр нь шүүмжилж, энэ чиглэлээр нь Засгийн газарт үүрэг даалгавар өгсөн. Засгийн газрын тэр үүрэг даалгаврыг л одоогийн Засгийн газар үргэлжлүүлэн боловсруулаад оруулж ирж байгаа.

Үнэхээр боомт дээр төрийн байгууллагуудын уялдаа холбоо байхгүй. Түрүүн хэд хэдэн гишүүд бас асуулаа. Төрийн хяналтын байгууллагуудын уялдаа холбоо, ажиллах боломж, нөхцөлийг хангахын тулд боомт “хил” дээр. Төрийн төв байгууллагуудыг ажиллах нөхцөлийг хангахын тулд төвд нь “нийслэл” гэдэг хоёр статус байдаг гэж ярьдаг юм. Энэ нь өөрөө орон нутгийн захиргаа, удирдлага, бүх юмнаас ангид байх ёстой, давдаггүй байх ёстой гэдэг энэ зарчмыг барьдаг. Энэ хүрээндээ боомттой холбоотой зохицуулалт анх удаагаа энэ зохицуулалтаар орж ирж байгаа.

Хэний хөрөнгөөр барих вэ гэж асууж байна. Яг боомтын хяналт шалгалтыг хэрэгжүүлж байгаа төрийн байгууллагуудын ажиллах стандартуудыг нэгдсэн байдлаар хийж өгнө. Нэгдсэн байдлаар төр өөрөө хөрөнгөө гаргаж шийдэх ёстой. Тэр нь дэмжлэг үзүүлж байгаа бүтцүүдийг хувийн хөрөнгөөр, төрийн болон хувийн хамтарсан оролцоотойгоор байгуулна. Хоёр ялгаа байгаа юм. Энэ ялгааг уг нь хуулин дээр нэлээн тодорхой зааж өгсөн. 12.1, 13 дугаар зүйлүүд дээр дэд бүтэц барилга, байгууламжийн өмчийн харилцаа гээд бүр 13 дугаар зүйл бүхэлдээ байж байгаа. 

Тээврийн хяналттай холбоотой нь таны ойлгож байгаагаас арай өөр юм. Тэр нь хилээр нэвтэрч орж ирж байгаа хүний зөвшөөрөлтэй эсэх, визтэй эсэх, аль улсын иргэн эсэх, ямар байдлаар орж ирж байгаа эсэх дээрээ хяналт тавихын тулд энэ шилжилт хөдөлгөөн харьяаллаар очсон байгууллага хянаж байгаа юм.  Машин, техник хэрэгсэлд хүн нуугдаад ороод ирсэн үү, үгүй юу гэдгийг шалгах зорилготойгоор тэр машин, техникийг нь шалгаж байгаа юм. Тэрнээс, техникийн стандарт тэр шалгалт нь энэ дээр биш.

Г.Батхүү: -Тээврийн шалгалт нь энд ороогүй байна.

Х.Тэмүүжин: -Харин, тээврийн шалгалт маань гааль бол бусад шалгалтыг нэгтгэсэн тэр систем дотор байгаа юм. Тэр систем дотор байхгүй байна гэж үзэж байгаа бол энэ дээрээ бас тодорхой бичиж өгөх ёстой. Түрүүн Содбаатар гишүүн бас яг энэ таван шалгалт байгаа шүү дээ гэж ярьсан. Тэр таван шалгалт өөрөө нэг нэр томъёон дотор ороод бүрхэгдээд, эсвэл хасагдаад алга болчихлоо гэж үзэж байгаа бол тэр дотроо дэлгэрүүлээд нэр томъёогоо солиод, тэр дотроо дахиад тодорхой бичиж болно. Энийг Байнгын хороон дээр.

З.Энхболд: -Хариулж дууссан уу?

Х.Тэмүүжин: -Улсын хөрөнгө оруулалтаар хяналт шалгалттай холбоотой дэд бүтцээ бүгдийг нь хийнэ. Нэг стандартаар.

З.Энхболд: -Арвин гишүүн асууя.

Д.Арвин: -Боомтын тухай хуулийг маш их дэмжиж байна. Энэ маш их хүлээгдэж байсан хуулийн нэг байгаа. Энэ бол улсын бодлоготой бас нийлүүлэх ёстой. Бид нар төвлөрлийг сааруулах, хязгаар нутагт байгаа иргэдийг суурьшиж амьдрахад нь энэ боомтыг зөв оновчтой зохион байгуулах асуудал бол өөрийн, төрийнх нь бодлого гэж бодож явдаг юм. Ингээд нэг асуулт асуучихъя.

24 боомт ажиллаж байна гэж байна. Олон улсын 12, түр, байнгын ажиллагаатай гээд. Энэ нь цаасан дээр энэ 24 боомт байдаг л байх. Яг амьдрал дээр байхгүй л дээ. Энийг бид нар мэдэрдэг. Ер нь Тувад, Увс зэрэгт малын хулгай хийгээд, хилийн зөрчил гаргаад байдаг. Тэнд боомт байхгүйгээс болоод иргэд худалдаагаа хийж чадахгүй хил дамжуулж, хилийн зөрчил хийгээд байдаг. Тийм учраас энэ боомтууд чинь хэр зэрэг оновчтой байгаа юм бэ? Ялангуяа хязгаар нутагт, нийслэл Улаанбаатар хотоос алслагдсан Говь-Алтай, Увс, Ховд, цаашилбал говийн нутгуудад хэр зэрэг энэ боомтоо зохион байгуулсан байгаа вэ?

Цаасан дээр байгаа олон нээгдээгүй байгаа энэ боомтуудаа нээгдэх талаас нь ямар ажиллагаа хийх вэ гэдгийг би асуумаар байна.

Хоёрдугаарт, Хэрэг эрхлэх газрын мэдэлд байна гэдгийг дэмжиж байгаа юм. Ер нь бид нар боомтоор орж, гарч ажиллаж байсан. Тэнд түрүүн гишүүд хэлж байсан. Ганцхан хилийнхэн л гүйдэг, гааль, татвар, хорио цээр, тэд нар нь маш их дарамттай, олддоггүй, их зантай ийм ажилтнууд байдаг. Тэгээд л гүйлдээд л байдаг. Тийм учраас эд нарыг хянадаг хүн байхгүй. Эд нар бол аймгийн дарга нараас илүү эрх мэдэлтэй ийм хүмүүс байдаг. Ерөөсөө эд нарыг гомдол өгөх газар байдаггүй, шийддэг хүн байдаггүй. Тийм учраас цэгцлээд мэдээж, Засгийн газар энэ субъектуудээ барьдагийн хувьд Хэрэг эрхлэх газрынхаа мэдэлд байлгасан нь маш зөв. Ингээд хяналтын системийг тогтоож иргэдэд төр нь хүрэхэд энэ Хэрэг эрхлэх газрын мэдэлд байгаа нь маш зөв. Энийг миний хувьд дэмжиж байна. Тэгээд хэр зэрэг оновчтой боомтууд ажиллаж байгаа юм бэ? Цаасан дээр байгаад байгаа юм шиг санагддаг. Энэ дээр ямар бодолтой байгаа вэ?

Х.Тэмүүжин: -Орон нутгийн иргэдийн хэрэгцээ шаардлага, улс орны эдийн засгийн хөгжил, хөрш орнуудтайгаа харилцаа, холбооныхоо эерэг, эдийн засгийн ашигтай түншлэл гэх мэтчилэн олон хүчин зүйлээр бид нар боомтыг харж, тооцож гаргах ёстой. Харамсалтай нь энийг тооцож хийдэг нэгдсэн бодлогыг барьдаг байгууллага өмнө нь байгаагүй учраас бид энэ боомтууд нь аль нь үр ашигтай, үр ашиггүй гэдгийг тэр бүр хэмжиж мэддэггүй байсан.

Нөгөөтэйгүүр шаардлагатай боомтуудаа цаасан дээр байгаа боомтуудаа яаж ажиллаж, хөгжүүлж бойжуулах вэ гэдэг талаар бас санаачилгатай, хөөцөлдөж түлхэж явдаг эзэн байхгүй байсан. Энэ хуулиар эзэнтэй болгож өгч байгаа. Таны хоёр дахь санал боллоо. Үнэхээр Хэрэг эрхлэхдээ харьяалуулаад, ямар ч хариуцах эзэнтэй, хөөцөлдөх ажилтай. Хэрвээ алдаа, дутагдал байх юм бол хариуцлагыг тооцох боломжтой болгож өгч байгаагаараа үнэхээр давуу юм.

Мэдээж хэрэг, боомтуудын үр ашиг, хэрэгцээ шаардлагыг хариуцаж байгаа Хэрэг эрхлэх болон боомтын нэгдсэн захиргаа өөрөө төлөвлөөд бодлогоо гаргаж ирээд Улсын Их Хурлаар оруулж ирээд, Засгийн газраар оруулж ирээд хэлэлцээд алийг нь хаах, алийг нь үнэхээр хөрөнгө оруулалтаа нэмэгдүүлээд маш хурдтай хөгжүүлээд нэвтрэх өндөр чадвартай боомтууд болгож хувиргах вэ гэдгээ шийднэ л дээ. Энэ хууль гарч байгаа нь өөрөө эхний алхмуудыг хийж байгаа юм. Дараа нь бодлого, төлөвлөлтөө Засгийн газар Улсын Их Хурлаар оруулж ирээд хэлэлцээд явахаар цаашаа үндсэн ажил нь ундраад явах юм.

З.Энхболд: -Асуултанд хариулж дууслаа.

Одоо 13 цаг 10 минут болж байгаа учраас үдээс хойш үг хэлэхээр үргэлжлүүлье. Дэмжсэн гурав, эсэргүүцсэн гурав. Нийт зургаан гишүүн үг хэлнэ.

Үг хэлэх гишүүд нэрээ өгнө үү.

-Арвин гишүүнээр үг тасаллаа. Үдээс хойш 15 цагаас үг хэлж эхэлнэ.
З.Энхболд: -Үдээс хойших хуралдаан нээгдэж байна. Өглөөнийхөө ирцээр явна. Хэлэлцэж буй асуудалтай холбогдуулан зургаан гишүүн үг хэлэх хэрэгтэй. Дэмжсэн гурав, эсрэг саналтай гурав.

-Нямдорж гишүүн алга байна. Хаянхярваа гишүүн үг хэлье.

Д.Хаянхярваа: -Энэ хуулийг үндсэнд нь дэмжиж байгаа. Өнгөрсөн парламентын хугацаанд бид нар урд хилийн боомтуудаар явсан. Тэнд нэлээдгүй зүйлийг үзэж байж санал, дүгнэлтүүд гаргасан зүйлүүд байгаа. Үнэхээр манай урд хилийн боомтуудаар явж байхад яг өнөөдөр хуулиар орж ирж байгаа зохицуулалтуудын зүйлүүд гарцаа байхгүй хэрэгцээтэй ийм зүйлүүд байсан. Тэр хилийн боомт дээр, хил дээр маш олон засаг захиргаатай, маш олон толгойтой болчихсон. Үнэхээр ажил төрлийн уялдаа, холбоо гэсэн юм байхгүй, ийм зохицуулалт шаардсан. 

Үүнээсээ болоод хилийн боомтын тодорхой хөгжлийн асуудал дээр юм ярьж чаддаггүй, олон талаас олон шийдвэр гаргадаг, гаргасан шийдвэр нь хэрэгждэггүй, ийм учир зовлонтой юм байсан юм. Харин энэ хууль нэлээн цэгцэлж орж иржээ. Энэ дээр би хоёр, гурван зүйл дээр ийм бодол байна. Хилийн боомтын шалган нэвтрүүлэх бүсэд газар эзэмшүүлэх чиглэлээр асуудлыг хилийн боомтын захиргаанд олгосныг хэлэлцэх явцдаа анхаарах ёстой байх. 

Ер нь газар олгох, аливаа эрх, янз бүрийн лиценз, зөвшөөрлийг мэддэг хүнийх нь тоо тухайн бүс нутаг дээр олон болох тусмаа л тэнд хууль завхрах, тэнд ажил цалгардах, эргээд бүс нутгийнхаа хөгжлийн бодлогыг бас сум, орон нутгийн хэмжээнд зөв авч явахад зөрчилтэй ийм зүйлүүд үүсдэг. Үүнийг бас бодолцох ёстой болов уу гэсэн ийм нэг санал байна. Түрүүн бас гишүүд хэлж байсан.

Хоёрт нь, боомтын харьяаллын холбогдолтой асуудал дээр Хэрэг эрхлэх газрын харьяанд байхаар туссан байгаа нь, би түрүүн санал хэлсэн гишүүдтэй санал нэг байна. Энэ бол үнэхээр, эсвэл Хууль зүйн яамандаа юмуу, эсвэл Гадаад харилцааны яаманд байх нь зүйтэй байх. Аль ч талаасаа бодсон, ажил, үүргийнхээ уялдаа, холбоог бодоод үзэхэд энэ хоёрынхоо аль нэгэнд байж байж, ажил нь шуурхай явагдах энэ чиглэлийн асуудал хөндөгдөх, яригдах ёстой болов уу гэсэн ийм хоёр дахь санал байна.

Гуравт нь, 26 дугаар зүйл дээр ийм зүйл биччихсэн харагдсан. Нэгдсэн боомтын захиргаа нь боомтын асуудлаар нутгийн өөрөө удирдах байгууллага засаг даргад үүрэг чиглэл өгч болно гэж. Тэгэхээр зүгээр чиглэл өгч, хамтарч ажиллах гэдгээрээ байдаг юмуу, нутгийн өөрөө удирдах ёсны байгууллагын чиглэлээр засаг даргад үүрэг өгнө гэдэг асуудал яригдвал энэ жижиг газар нутаг дээр чинь, тэгээд бас нэг хоёрдмол удирдлагатай, бие биендээ үүрэг даалгавар тавьсан юм болоод, бас л ажил төрлийн уялдаа, элдэв юм нь болохоо байчих вий гэсэн ийм болгоомжлол байгааг хэлэхийг хүсэж байна.

Дөрөвт нь, санхүү, төсөвтэй холбоотой асуудал. Түрүүн Батхүү гишүүн  асууж харагдсан. Төсөв санхүү нь хаана байгаа вэ гэж. Үнэхээр бид энэ хуулийг нэгэнт хэлэлцээд Их Хурлаар гарсан тохиолдолд үүнтэй уялдуулаад хилийн боомт дээр авч хэрэгжүүлэх арга хэмжээнийхээ төлөвлөгөөг гаргаж, энэ төсөв санхүүг нь маш чотки, их шуурхай гаргаж өгөх ёстой. Өнөөдөр Монгол улсад бид нар хөгжиж байна, хөгжих гэж байна, одоо хөгжил нэлээн хурдацтай болж байна гэж олон талаас нь ярьдаг. Харамсалтай нь бид хөгжлийнхөө гол тулгуур зүйлүүдийг үнэхээр өнөөдөр хийж чадсангүй. 

Тухайлбал, эрчим хүчтэй холбоотой асуудал. Өнөөдөр бид хөгжөөд сүйд боллоо гэхэд эрчим хүч, дулаан хангамжийн асуудал, усан хангамжийн асуудал, цахилгаан хангамжийн асуудал гээд энэ асуудлууд маань өнөөдөр бид нарын хөгжөөд байгаа хөгжлийнхөө даацыг гүйцэхээргүй ийм төвшинд хүрчихсэн байх жишээтэй. Тийм учраас хилийн боомтууд жишээлбэл, гадаад худалдаа ялангуяа хөгжлийг дагаж маш их эрчимж байгаа үед хилийн боомтуудын дэд бүтцийг хөгжүүлэх чиглэлийн асуудал дээр бид онцгой анхаарах ёстой юм билээ. 

Тийм учраас энэ хуулийг гарсны дараа юмуу, үүнтэй зэрэгцүүлээд Засгийн газар төсөв, санхүүтэй холбогдсон асуудал дээрээ тодорхой зүйл дээр саналаа оруулж ирж, төсвийн тодотгол байдаг юмуу, ямар чиглэлээр байдаг юм, энийг шийдэх тухай асуудлаа нэлээн тодорхой болгох нь зүйтэй байх гэсэн ийм дөрвөн саналыг хэлж байна. Ингээд энэ хуулийг дэмжиж байна.

З.Энхболд: -Батхүү гишүүн алга байна. Батсуурь гишүүн.

Ж.Батсуурь: -Баярлалаа. Би энэ хуулийн төслийг дэмжиж байгаа юм. Нэгдүгээрт, ер нь боомтын захиргаа улсын байцаагчийн эрх олгож, улсын байцаагч хэлбэрээр ажиллуулах тийм зайлшгүй шаардлага юунд гараад байгаа юм бэ? Тэр байцаагчийнхаа эрх мэдлийг Хууль зүйн сайдын тайлбарлаж байгаагаар бол байцаагчийн эрх мэдлийн ашиглах шаардлага боомтын захиргааны байгууллагад. Тэнд үйл ажиллагаа явуулж байгаа бие даасан байгууллагуудын өөрөөр хэлбэл, Гаалийн ерөнхий газар, шалган нэвтрүүлэх байгууллага, мэргэжлийн хяналтын байгууллагуудын ажлын уялдаа, холбоог хангаж, тухайн байрны ажиллах нөхцөл, ашиглалт гээд захиргааны шинж чанартай үйл ажиллагааг зохицуулах үүрэг бүхий байгууллага болохоос, яг төрийн захиргааны байцаагчийн эрх хэмжээг хэрэгжүүлэх ч гэдэг юмуу, тохируулагч агентлагийн статус байхгүй байх гэж би бодож байна. Нэгдүгээрт.

Хоёрдугаарт, саяын Хаянхярваа гишүүний асуудалтай би санал нэг байна. Энэ бол Засгийн газрын Хэрэг эрхлэх газрын дарга, сайдын мэдэлд байхаасаа илүү аль нэг яамны, тэр тусмаа Гадаад хэргийн яам бол Гэрээ эрхийн газар боомтуудын нээх, хаах, нөгөө талын улс орнуудтай энэ боомтын асуудлаар хэлэлцээр хийж шийдвэрлэдэг эрх бүхий, Хууль зүйн яам энэ хоёрын аль нэгийнх нь мэдэлд байвал яасан юм бэ гэдэг нэг санал байна.

Түүнээс гадна боомт маань аль нэгэн орон нутгийн нутаг дэвсгэр дээр байрлаж байгаагийнхаа хувьд тэдний, хэн нэгэнд нь үүрэг даалгавар өгнө гээд, нэг маань үүрэг чиглэл өгөх эрхгүй ч гэдэг юмуу ийм хязгаарлагдмал байж болохгүй байх. Хууль, журмынхаа хүрээнд харилцааных нь асуудал тэртэй тэргүй зохицогдоод явж байгаа учраас тэр заалтыг би бас ерөөсөө байх шаардлагагүй гэж үзэж байгаа юм. Энэ дээр байгаа нутгийн өөрөө удирдах байгууллага, засаг дарга нь боомтын үйл ажиллагаанд хөндлөнгөөс үл нөлөөлнө гээд. Чухам юугаараа нөлөөлнө, сайн муу, аль нөлөөллийг нь хэлээд байгаа юм. Тийм учраас 26.3 гэдэг заалт бол энд байх шаардлагагүй гэж үзэж байгаа юм.

Хэдэн жилийн өмнөөс эхлээд Улсын Их Хурлын ажлын хэсэг байгуулагдаж, хилийн боомтын талаар олон талын арга хэмжээ авч хэрэгжүүлье гэсэн нь нэлээн удаашралтай байлаа. Тийм учраас энэ хуулийг дэмжиж хэлэлцээд шийдвэрлэх нь зүйтэй байх гэж бодож байна. Баярлалаа.

З.Энхболд: -Ганбаатар гишүүн.

С.Ганбаатар: -Хэд хэдэн санал байна. Энэ дээр хамгийн гол нь 14.3-т зөвшөөрөл олгох гээд биччихсэн байна. Бусад иргэн, хуулийн этгээд боомтын нэгдсэн захиргаанаас зөвшөөрөл авч гэсэн байна. Бас дахиад зөвшөөрлийн механизм юмуу, энийг сайн тодруулж өгөхгүй бол болохгүй байна. Ажлын хэсэг дээр би энэ саналыг дахиж асууна шүү. Ажлын хэсгийнхэн энэ дээр анхаараарай. 14.4-т нь ингэсэн байна. Энэ хуулийн 14.3-т заасан зөвшөөрөл олгох, зөвшөөрлийг хүчингүй болгох журмыг боомтын нэгдсэн захиргааны дарга батална гэж байгаа юм. Тэгэхээр дахиад журам байна, нэгдсэн захиргаанаас зөвшөөрөл гаргана гэсэн мөртлөө ард нь 24.4-т боомтын захиргааны ажиллах журмыг Засгийн газар батална гээд ингээд явчихсан байсан шүү. Энийг ажлын хэсэг дээр эргэж харж, гаргаж ирнэ.

17.2-т Монгол улсын хилээр оруулахыг хориглосон бараа, бүтээгдэхүүн гэж оруулсан мөртлөө гаргахыг хориглосон бараа, бүтээгдэхүүн гэдэг зохицуулалт нь энэ дээр байж болох уу? Энэ өөр хууль тогтоомжоор явдаг юмуу? Энэ дээр тэр нь алдагдсан байна.

Дараагийн нэг чухал гэж би өөрөө үзсэн нэг зүйл байна. Энэ дээр олон хүмүүс санал нэгтэй байх шиг байна. 23.2 дээр Засгийн газрын Хэрэг эрхлэх газрын дарга боомтын нэгдсэн захиргааг удирдана. Боомтын нэгдсэн захиргааны дарга нь бүрэн эрхийнхээ хүрээнд тушаал гаргана гэсэн байгаа. Энэ бол хоёрдсон байна. Найруулгын хувьд энэ дээр хэн нь дарга, хэн нь яах вэ гэдэг зохицуулалт энэ дээр харагдахгүй байна.

Үг томъёоллын зүйлүүдийг би бичгээр ажлын хэсэгт өгнө. Боомтын бүс гэдэг нэр томъёо энэ дээр ерөөсөө харагдахгүй байгаа. Мөн боомтын суурьшлын бүс гэдэг нэр томъёо бол хоёр, гурван газар явж байсан. Энийг нь нэгтгэхгүй бол болохгүй байна гэж үзэж байна.

Одоо хоёрхон санал би хэлье. 16.1.12-т нь ийм юм яригдаад байна. Хилийн боомтын газар гэж яриад байна. Хилийн боомтын эзэмшил газар гэх ёстой байх.

Эцсийн нэг санал байна. 2 дугаар зүйлд нь 33 дугаар зүйлийн 1 дэх хэсгийн 2 дахь заалтыг шаардлагатай үед гэсэн байна. Хилийн боомтын бүсээс бусад газарт гэж байна. Энэ бол хаана ч байна гэсэн үг үү? Энийг засаж залруулах шаардлагатай байна. Ингээд дэмжиж үг хэлсэн гэж намайг тооцно уу. Баярлалаа.

З.Энхболд: -Одоо эсрэг саналтай гурван гишүүн үг хэлэх ёстой.

Ц.Нямдорж: -Миний нэрийг хасчихсан байна.

З.Энхболд: -Гишүүд цагтаа ирэх хэрэгтэй. Нямдорж, Батхүү гишүүн хоёр нэр дуудахад байгаагүй учраас микрофон хаагдсан байгаа. 

-Дэмбэрэл  гишүүн хаана нь хэлэх юм бэ? Дэмжиж байгаа бол би нэрийг чинь хаслаа. Бурмаа гишүүн хаана нь хэлэх вэ?

-Бурмаа гишүүн үг хэлье.

Р.Бурмаа: -Нэг зүйл дээр эсрэг, бусдыг нь дэмжиж байгаа. Эсрэг байгаа нэг зүйлээ хэлчихье. Тэр нь юу вэ гэхээр гааль бол мөнгө төгрөг олдог орлого оруулдаг газар гэхээсээ илүү хууль сахиулах болж байгаа энэ концепцийг нь дэмжиж байгаа юм. Тийм учраас гааль, хилийн цэрэг, цагдаа гээд хууль сахиулах чиг үүрэгтэй байгууллагууд ажиллаж байгаа энэ байгууллагын захиргааны удирдлага нь илүү Хууль зүй, дотоод хэргийн яамандаа байх хэрэгтэй гэж үзэж байгаа юм. Энэ бол аж ахуйн байгууллага биш, энэ бол үндэсний аюулгүй байдалтай холбоотой. Юуг гаргах вэ, юуг гаргахгүй байх вэ. Тэнд тусгайлан чиг үүрэгтэй хууль сахиулах чиг үүргийн дагуу ажиллаж байгаа хүмүүс байгаа учраас үүний харьяаллыг тийм болгоё гэсэн энэ заалтад эсрэг байгаа юм. Тэрийгээ хэлье.

З.Энхболд: -Арвин гишүүн хаана нь хэлэх вэ?

-Арвин гишүүн.

Д.Арвин: -Баярлалаа. Гишүүд сая ярьж байна. Боомтын үйл ажиллагааг Гадаад хэргийн яам, Хууль зүйн яаманд тохиромжтой гэж ингэж ярьж байна. Би энэ асуудал дээр эсрэг байр суурин дээрээс хэлье гэж бодож байна. Ер нь боомт нээх асуудал бол өөрөө Гадаад хэргийн яам, Хууль зүйн яамны асуудал. Нээгдсэний дараа боомтыг өдөр тутмын засаг захиргааны нэгжийн дагуу удирдана шүү дээ. Үүгээрээ бол, мэдээж нээгдсэний дараа Гадаад харилцааны яам, Хууль зүйн яам орохгүй шүү дээ. Энэ өдөр тутмын үйл ажиллагаанд. Боомтын өдөр тутмын үйл ажиллагааг удирдах ийм байгууллага байдаггүй учраас Засгийн газар, тэр дундаа энэ удаа Хэрэг эрхлэх газар дээрээ байсан нь иргэдэд илүү төрийн үйлчилгээ үзүүлэх талд нь энэ их зөв, энэ асуудал зөв юм гэж ингэж үзсэн юм. Ийм учраас энэ хуулийн засаг захиргааны нэгжийг зөв олжээ. Хэрэг эрхлэх нь зөв гэсэн ийм байр суурьтай байна.

Хоёрдугаарт, бид боомт нээх асуудал ярьж байна. Боомт Монгол талаасаа шууд бид мэдээд нээчихдэг асуудал биш ээ. Энэ хоёр улсын харилцааны асуудал орно. Ийм учраас Гадаад хэргийн яам, Хууль зүйн яам боомт нээх асуудалдаа хоёр талтай маш их тохиролцож ярилцаач ээ. Өнөөдөр бид нар улсын хэмжээнд 24 боомт түр болон олон улсын боомт гээд нэрлээд байгаагаас миний мэдэхээр 5-аас 6 боомт л ажилладаг. Бусад нь ямар нэгэн байдлаар таагүй байгаа шүү дээ. Үүнээс болж иргэд хоорондын харилцаа маш их зөрчилддөг. 

Өнөөдөр Увс, Тувад хийгээд байгаа малын хулгай, мал дамнасан хэрүүл зөрчил чинь дандаа боомт нээж өгөөгүйгээс иргэд хоорондоо, иргэдүүд тулхилцсан юм руу оруулаад байдаг. Ийм учраас Гадаад хэргийн яам, Хууль зүйн яам боомт нээх тал дээрээ хоёр хөрштэйгөө маш зөв боомтуудыг хиймээр байна. Зарим 24 боомтоос хэрэггүй газар их байгаа шүү дээ. Ялангуяа баруун аймгуудад Хөвсгөл, Говь-Алтай, Ховд, Баян-Өлгий, Увс зэрэг хотоос хол байгаа, зах хязгаарт байгаа говиуд энэ газрууд, Дорнод эд нар бол арай гайгүй. Энэ газрууддаа боомтыг бодлогоор хоёр талтайгаа тохирч нэн яаралтай нээх асуудал хоёр талын иргэдийн асуудал болчихоод байгаа нь  мэдэгдэж байсан. Бид нар хилийн зөрчилдөөн дээр хүмүүсийг харж байхад ерөөсөө л худалдааны асуудал байсан шүү дээ.  

Иргэд наашаа ирээд хотод ирж худалдаа хийж чадахгүй. Хилийн захын худалдаа хийхээр боомт нь хаалттай. Нээдэггүй. Худлаа боомт нээгээд тавьчихсан байдаг. Тэрэнд нь хэн ч ордоггүй. Ийм учраас энэ дараагийн Хэрэг эрхлэх газар аль, аль боомтынхон яаралтай энэ боомтуудыг хийж улсын хөрөнгө оруулалтуудыг тавьж боомтыг хөгжүүлэх ажил бол бас Монгол улсын нэг хийх чухал ажлын нэг шүү. Энэ бол иргэд баруун аймаг, алслагдсан аймагт байгаа иргэд маш хүнд амьдарч байгаа.

Хилийг цаашаа нээгээд хотжих маягтай, тэнд нь бүр хөрөнгө оруулаад хийгээд өгвөл ядаж нүүдэл, суудал нь гайгүй болно. Зах хязгаараа манахад хүртэл хэрэгцээтэй. Эрээний боомтыг хараад үз л дээ. Эрээн хот анх хот биш, Эрээний боомт л байсан. Өнөөдөр хот болтлоо, цаашаа Хөх хоттой хүртэл том хөгжчихсөн байна шүү дээ. Энэ чинь тэр улсын бодлого нь зөв байгаа юм. Тийм учраас манай улсын бодлого бол зах хязгаарт байгаа иргэдийнхээ амьдралд хүрсэн энэ бодлогыг яаралтай боомтынхоо энэ нарийвчилсан асуудлыг Хэрэг эрхлэх газар оруулж Их Хурлаар оновчтой батлуулахыг хүсэж байна. Ийм үг хэлэх гэсэн юм.

З.Энхболд: -Гишүүд үг хэлж дууслаа.

Ц.Нямдорж: -Миний нэр алга байна.

З.Энхболд: -Өөрийн чинь нэр, үг хэлэх цагтаа өөрөө суудал дээрээ байгаагүй учраас би хасдаг дүрэмтэй шүү дээ. Хурал 3 цагт эхлэх ёстой, 3:30-д би хурал нээсэн. Бүхэл бүтэн 30 минут байсан. Гишүүд зааланд орж ирэх.

Одоо хуулийн төслүүдийг хэлэлцэх эсэх асуудлаар санал хураана.

Байнгын хорооны саналаар  Хилийн боомтын тухай Монгол Улсын Засгийн газрын тухай  хуульд нэмэлт оруулах тухай, Газрын тухай хуульд нэмэлт, өөрчлөлт оруулах тухай, Монгол улсын Хилийн тухай хуульд нэмэлт, өөрчлөлт оруулах тухай, Гаалийн тухай хуульд нэмэлт оруулах тухай, Гадаадын иргэний эрх зүйн байдлын тухай хуульд нэмэлт, өөрчлөлт оруулах тухай, Хүн худалдаалахтай тэмцэх тухай хуульд өөрчлөлт оруулах тухай хуулийн төслүүд болон тогтоолын хавсралтад өөрчлөлт оруулах тухай Улсын Их Хурлын тогтоолын төслийг хэлэлцэх нь зүйтэй гэсэн саналын томъёоллоор санал хураая.

Санал хураалтад 56 гишүүн оролцож, 43 гишүүн зөвшөөрч, 76,8 хувийн саналаар төслүүдийг хэлэлцэх нь зүйтэй гэж үзлээ.

Төслүүдийг анхны хэлэлцүүлэгт бэлтгүүлэхээр Аюулгүй байдал, гадаад бодлогын болон Хууль зүйн байнгын хороодод шилжүүллээ.

Ц.Нямдорж: -Наана чинь Хэрэг эрхлэхэд даалгах бол.

З.Энхболд: -Тэрийгээ Байнгын хороон дээр ярьцгаа, гишүүд ээ.

З.Энхболд: -Тав дахь асуудал.

Одоо Хөдөлмөрийн аюулгүй байдал, эрүүл ахуйг хангах болон барилгын салбарын талаар авах зарим арга хэмжээний тухай Улсын Их Хурлын тогтоолыг хэлэлцэж эхэлье.

Хууль санаачлагчийн илтгэлийг Улсын Их Хурлын гишүүн Батзандан танилцуулна.

-Батзандан гишүүнийг индэрт урьж байна.

Ж.Батзандан: -Эрхэм хүндэт Улсын Их Хурлын дарга, гишүүд ээ.

Барилгын болон хөдөлмөрийн аюулгүй байдал, эрүүл ахуйн тухай хууль тогтоомжийн хэрэгжилтийг шалгах зорилгоор Улсын Их Хурлын даргын 2012 оны 09 дүгээр сарын 18-ны өдрийн 103 дугаар захирамжаар Улсын Их Хурлын ажлын хэсэг байгуулагдсан билээ. 

Энэхүү ажлын хэсэг гаргасан дүгнэлтээ Улсын Их Хурлын эдийн засгийн болон Нийгмийн бодлого, боловсрол, соёл, шинжлэх ухааны байнгын хороодын хуралдаанд танилцуулсан бөгөөд хуралдаанаас уг асуудлаар Улсын Их Хурлын тогтоолоор Засгийн газарт чиглэл өгөх нь зүйтэй гэж шийдвэрлэсэн болно.

Иймд Барилгын тухай, хөдөлмөрийн аюулгүй байдал, эрүүл ахуйн тухай хууль тогтоомжийг боловсронгуй болгох, барилгын салбарын талаар авах зарим арга хэмжээний тухай Улсын Их Хурлын тогтоолын төслийг санаачлан боловсрууллаа. Уг тогтоолоор Барилгын болон хөдөлмөрийн аюулгүй байдал, эрүүл ахуйн тухай хууль тогтоомжийг боловсронгуй болгох, тусгай зөвшөөрлийг цөөрүүлэх, шат дамжлагыг багасгах, хөдөлмөрийн аюулгүй байдал, эрүүл ахуйн тогтолцоог шинэчлэх, тавих хяналтыг сайжруулах, үйлдвэрлэлийн осол, мэргэжлээс шалтгаалах өвчнөөс урьдчилан сэргийлэх ажлыг сайжруулах, хууль тогтоомж зөрчсөн этгээдэд зохих хариуцлага ногдуулах зэрэг асуудлаар Засгийн газарт чиглэл өгөх юм.

Тогтоолын төслийг боловсруулахдаа хууль тогтоомжийн хэрэгжилтийг шалгасан ажлын хэсгийн дүгнэлт, түүнийг Байнгын хороодоор хэлэлцэхэд Улсын Их Хурлын гишүүдээс гаргасан саналуудыг тус тус үндэслэсэн болно.

Барилгын үйлдвэрлэлийн салбарт хийгдсэн шалгалтад Сүхбаатар, Баянгол, Баянзүрх, Хан-Уул, Чингэлтэй, Сонгинохайрхан, Багануур, Налайх дүүргийн нийт 594 объект 782 ачаа өргөх байгууламж, 1892 аж ахуйн нэгж, байгууллага, 1629 инженер техникийн ажилтан хамрагдсан болно.

Мэргэжлийн хяналтын ерөнхий газраас гаргасан судалгаагаар 2012 оны эхний 09 дүгээр сарын байдлаар барилгын үйлдвэрлэлийн салбарт 41 ослын улмаас 24 хүн нас барж, 19 хүн гэмтэж бэртсэн байна. Сүүлийн гурван жилийн ослын судалгаанаас харахад осол гарсан шалтгаанаар нь авч үзвэл 50 хувь нь өндрөөс унасан, 15 хувь нь тээврийн хэрэгсэл, тоног төхөөрөмж, өргөх, зөөх механизмын эвдрэл, гэмтлээс. 12 хувь нь эд материалд цохиулсан, 6 хувь нь ажлын тусгай хувцас, хамгаалах хэрэгсэл хэрэглээгүй, 6 хувь нь өндөр хүчдэлд нэрвэгдсэн, 5 хувь нь аюулгүй ажиллах арга барилд хангалтгүй суралцсан, технологийн процесс зөрчсөн. 4 хувь нь нуралтаас, 2 хувь нь угаартсан шалтгаанаас осолдсон байна.

Эрхэм хүндэт Улсын Их Хурлын дарга аа, эрхэм хүндэт Улсын Их Хурлын гишүүд ээ. Шалгалтад хамрагдсан 594 объектоос давхардсан тоогоор барилгын ажил эхлэх, үргэлжлүүлэх, зөвшөөрөл авахгүйгээр барилга, угсралтын ажлыг эхэлсэн болон магадлал хийлгэж баталгаажуулаагүй зураг төслөөр барилгын ажил гүйцэтгэсэн 168,  тусгай зөвшөөрөлгүй аж ахуйн нэгж барилгын ажил гүйцэтгэсэн 29, ус, дулаан, цахилгаан, цэвэр, бохир усны хангагч байгууллагаас техникийн нөхцөл аваагүй буюу дутуу авсан 112, захиалагчийн болон зураг төсөл зохиогчийн хяналтыг хангалтгүй хийсэн 254, үндсэн хийц бүтээх болон цутгамал төмөр, бетон рам, хучилтын бетон зуурмагаас дээж авч сорьц шахуулдаггүй, үндсэн бүтээцийн бетон рам бат бэхийг эрх бүхий итгэмжлэгдсэн лабораториор тодорхойлуулаагүй 121, хамгаалалтын зурвасыг болон барилга хоорондын зай хэмжээ зөрчигдсөн, хянагдан батлагдсан ерөнхий төлөвлөгөөнд тусгагдсан хэмжээг тухайн байгууллагын зөвшөөрөлгүй дур мэдэн өөрчилсөн зэрэг олон зөрчлүүдийг илрүүллээ.

Мөн барилгын хууль бус үйлдвэрлэл, хөдөлмөрийн аюулгүй байдал зөрчигдсөний улмаас амь нас, эрүүл мэндээрээ хохирсон олон зуун иргэд өнөөдрийг хүртэл хохирлоо нөхөн төлүүлж чадаагүй байна. Тодорхой хэлбэл Барилгын болон Хөдөлмөрийн аюулгүй байдал, эрүүл ахуйн тухай хууль тогтоомжууд цаг үеэсээ хоцрогдсоны улмаас Монгол улсын Үндсэн хуульд заасан Монгол хүний эрүүл аюулгүй орчинд амьдрах эрх, эрх чөлөө өдөр бүр зөрчигдсөөр байна. Шуудхан хэлбэл, Монголын барилгын салбар төрийн хүнд суртал, авлигын өмнө бөхийсөн байна.

Эрхэм Улсын Их Хурлын дарга, эрхэм Улсын Их Хурлын гишүүд ээ. Иймд дээрх зөрчил, дутагдлыг таслан зогсоох, үүссэн шалтгаан, нөхцөл байдлыг арилгах, барилгын болон хөдөлмөрийн аюулгүй байдал, эрүүл ахуйн эрх зүйн шинэ орчин бүрдүүлэх зорилгоор Улсын Их Хурлаас шинэчлэлийн Засгийн газарт үүрэг өгсөн тогтоол батлан гаргах нь зүйтэй гэж дүгнэсэн болно.

Монгол хүний үнэ цэнийг нэмэгдүүлэх, барилгын салбарыг хөгжлийн шинэ шатанд гаргахын тулд Улсын Их Хурлын энэхүү тогтоолын төсөлд тусгагдсан арга хэмжээнүүдийг зайлшгүй авах шаардлагатай гэж ажлын хэсэг үзэж байна. Иймд Улсын Их Хурлын тогтоолын энэхүү төслийг хэлэлцэж, дэмжиж өгөхийг Улсын Их Хурлын эрхэм гишүүд та бүхнээс хичээнгүйлэн хүсье.

З.Энхболд: -Батзандан гишүүнд баярлалаа.

Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг Улсын Их Хурлын гишүүн Батхүү танилцуулна.

-Батхүү гишүүнийг индэрт урьж байна.

Г.Батхүү: -Улсын Их Хурлын дарга, эрхэм гишүүд ээ. Улсын Их Хурлын гишүүн Батзандан, Баасанхүү, Г.Баярсайхан, Болорчулуун, Батсуурь, С.Ганбаатар, Ганбат нараас 2012 оны 12 дугаар сарын 26-ны өдөр Улсын Их Хуралд өргөн мэдүүлсэн Хөдөлмөрийн аюулгүй байдал, эрүүл ахуйг хангах болон барилгын салбарын талаар авах зарим арга хэмжээний тухай Улсын Их Хурлын тогтоолын төслийн хэлэлцэх эсэх асуудлыг тус Байнгын хороо хэлэлцэж, 2013 оны 01 дүгээр сарын 15-ны өдрийн хуралдаанаараа шийдвэр гаргалаа.

Тогтоолын төслийг Барилгын болон хөдөлмөрийн аюулгүй байдал, эрүүл ахуйн тухай хууль тогтоомжийг боловсронгуй болгох, барилгын үйлдвэрлэл эрхлэх тусгай зөвшөөрлийг цөөрүүлэх, шат дамжлагыг багасгах, хөдөлмөрийн аюулгүй байдалд тавих хяналтыг сайжруулах, үйлдвэрлэлийг осол, мэргэжлээс шалтгаалах өвчнөөс урьдчилан сэргийлэх ажлыг сайжруулах, хууль тогтоомж зөрчсөн этгээдэд холбогдох хариуцлага ноогдуулах зэргээр Засгийн газарт чиглэл өгөх асуудлыг зохицуулахаар боловсруулсан байна.

Хуралдаанд оролцсон Улсын Их Хурлын гишүүдээс 2013 онд багтаан хэрэгжүүлэх хугацааг өөрчлөн наашлуулах, цэцэрлэг, сургууль, эмнэлгийн нийтийн эзэмшлийн талбайд барилга барихаар бол тухайн нутаг дэвсгэрт оршин суугчид болон тэр байгууллагад ажилладаг хүмүүсийн саналыг авч хэлэлцүүлдэг тогтолцоонд шилжих, аймаг, нийслэл, сум, дүүргийн барилга хот байгуулалтын ерөнхий төлөвлөгөөг батлагдсаны дараа барилга барих зөвшөөрлийг олгодог болох, хянан магадлагааны болон стандартад хяналт тавих хууль гарган баталж хэрэгжихгүй байгаа хуулиудад нэгдсэн дүгнэлт гаргаж, хэрэгжүүлэх байгууллагуудад нь үүрэг өгдөг болох, хууль тогтоомж стандарт зөрчиж баригдсан барилга байгууламжуудыг буулгах, холбогдох хуульд заасны дагуу өөр зориулалтаар ашиглах гэсэн заалт нь өмчлөгчийн эрхийг зөрчиж байгааг анхаарах нь зүйтэй гэсэн саналуудыг гаргаж байлаа.

Тогтоолын төслийг Улсын Их Хурлын чуулганы нэгдсэн хуралдаанд оруулж хэлэлцүүлэх нь зүйтэй гэсэн саналыг тус Байнгын хорооны хуралдаанд оролцсон гишүүдийн олонхи нь дэмжлээ.

Улсын Их Хурлын эрхэм гишүүд ээ, Хөдөлмөрийн аюулгүй байдал, эрүүл ахуйг хангах болон барилгын салбарын талаар авах зарим арга хэмжээний тухай Улсын Их Хурлын тогтоолын төслийн хэлэлцэх эсэх асуудлын талаарх Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг хэлэлцэж шийдвэрлэж өгөхийг хүсье. Анхаарал тавьсанд баярлалаа.

З.Энхболд: -Батхүү гишүүнд баярлалаа.

Хууль санаачлагчийн илтгэл болон Байнгын хорооны санал, дүгнэлттэй холбогдуулан асуулттай гишүүд нэрээ өгнө үү.

З.Энхболд: -Батхүү гишүүнд баярлалаа. Хууль санаачлагчийн илтгэл болон Байнгын хорооны санал, дүгнэлттэй холбогдуулан асуулттай гишүүд нэрээ өгнө үү.

Тогтоолын төслийн хэлэлцэх эсэх дээр ийм олон асуулттай гишүүн байгаа юмуу? Дараа нь Газрын хууль, зөндөө том асуудал байгаа.

-Батсуурь гишүүнээр асуулт тасаллаа. Нямаагийн Энхболд гишүүн асууя.

Н.Энхболд: -Ажлын хэсэгт нь ямар, ямар хүмүүс орж ажилласан юм бол? Ажлын хэсгийнх нь саналыг үзмээр байх юм. Батзандан гишүүн ээ, ажлын хэсгээс нь гарсан дүгнэлт, санал гээд нарийн юмнууд бас байх ёстой шүү дээ. Та нарын шийдвэр гарсан. Тэрийг дараагийн шатны хэлэлцүүлгүүдээс өмнө гишүүдэд тараагаад өгчихвөл сайн байна. Яг ямар материал үндэслэж ийм, ийм  тогтоолуудын төсөл оруулж байгаа вэ гэсэн нэгдүгээрт ийм асуудал байна.

Хоёрт, сая Байнгын хорооны дүгнэлт дээр ч гарах шиг боллоо. Хариуцлага тооцох нь зөв өө. Гэхдээ яг амьдрал дээр жишээлбэл, зөвшөөрлийг нь буруу замаар өгснөөс болоод нэгэнт төрөөс зөвшөөрөл авчихсан хүн өчнөөн хэмжээний хөрөнгө мөнгө гаргаад барилга байшин барьчихсан байдаг. Тэр рүү нь шууд халдах тухай асуудал яригдаж байгааг ер нь яг практик дээрээ яаж зохицуулна гэж бодсон юм бэ? Зөвшөөрлөө аваад барилгаа эхлүүлээд хөрөнгөө зарчихсан хүмүүсийн буруу биш шүү дээ. Буруу газар зөвшөөрөл өгсөн, буруу журмаар зөвшөөрөл өгсөн байвал тэр хүмүүстэй нь эхлээд тооц. Хариуцлага тооцох гэдэгтэй би бүрэн дүүрэн санал нэг байна.

Нөгөө хүмүүс нь их хэмжээний хөрөнгө оруулчихсан хүмүүсийн хохирлыг төлөх үү? Тэр чадахгүй л юм байж таарна. Нэг хүн хаанаас л тийм зөвшөөрөл өгчихсөн байлаа гэхэд бүхэл бүтэн барилга, байгууламж, элдэв янзын төлбөрийг барагдуулах хэмжээний юм байж чадав гэж. Энэ тохиолдолд яана гэж бодож энэ заалтуудыг оруулж байгаа вэ? Хэрэгжихгүй их том зорилт бид тавиад тогтоол гаргачихдаг, нөгөө нь сүүлдээ Их Хурал ерөнхий юм гаргачихдаг, хэрэгжүүлж болохгүй бөөн хэрүүл маргааны үүд болсон ийм юм болох вий дээ. Энэ талаас нь хэр зэрэг сайн бодож үзсэн бэ? Арга замынх нь тал дээр. Бид нар тогтоолоо гаргачихна. Засгийн газар яаж, ийж байгаад хэрэгжүүлэх ёстой гээд орхичихов уу? Энэ хоёр дээр товчхон хариулт авъя. Ер нь тогтоолыг нь хэлэлцэх нь зүйтэй гэж үзэж байна. Хэлэлцэх явцдаа асуудлууд гарах биз дээ.

З.Энхболд: -Тогтоол санаачлагч Батзандан гишүүн хариулъя.

Ж.Батзандан: -Улсын Их Хурлын даргын захирамжаар байгуулагдсан ажлын хэсэгт Улсын Их Хурлын нэр бүхий 7 гишүүн орж ажилласан байгаа. Энд орж ажилласан гишүүдээс Баасанхүү гишүүн, Батсуурь гишүүн, Ганбаатар гишүүн хүрэлцэн ирсэн байх шиг байна. Бусад гишүүд маань одоохондоо хараахан ирээгүй байна. Нэр бүхий 7 гишүүн байгаа.

Бид Улсын мэргэжлийн хяналтын ерөнхий газар, Улаанбаатар хотын удирдлагууд, Газрын алба, Барилга, хот байгуулалтын яам, мөн Улсын Их Хурлын дэргэдэх Хяналт шалгалт хариуцсан ахлах мэргэжилтнүүдтэй хамтарч энэ шалгалтыг явуулсан. Нийт шалгалтын явцад хөдөлмөрийн аюулгүй байдал, барилга үйлдвэрлэлтэй холбоотой 15 мянга гаруй зөрчлүүдийг илрүүлсэн байгаа.

Барилгын асуудлыг бид нэг л дүгнэлтэнд хүрсэн. Ажлын хэсэгт орсон хүмүүс 14 зүйл бүхий тогтоолын төслийг боловсруулахад зүйл, заалт бүрээр нь хэлэлцэж байж, ажлын хэсгийн гишүүдээс гарсан санал тусгагдсан байгаа. Тухайлбал, Баасанхүү гишүүнээс Улсын Их Хуралтай хамтарч Улсын Их Хурал, хууль хяналтын байгууллагуудтай хамтраад газар олголт, барилгын зөвшөөрөл олголт, барилгын үйлдвэрлэлд хууль бус үйл ажиллагааг хянах ёстой гэдэг заалтыг хянах нь зүйтэй гэдэг тогтоолын зүйл, заалтыг оруулсан байгаа. Гэх мэтчилэн олон зүйл, заалтууд орсон.

Зөвшөөрөлгүй маш олон барилгууд байгаа. Гэхдээ зөвшөөрөл  авсан, аваагүй байдлыг харгалзахад огт зөвшөөрөлгүй барилга ч байна, авах ёстой барилгын тодорхой зөвшөөрлүүд авсан барилгууд ч бас байна. Барилгын зөвшөөрөл олголтын явцад авлига, хээл хахууль, албан тушаалын гэмт хэргийн шинжтэй үйлдлүүд ч энэ завсар бас ажиглагдаж байгаа. Энэ мэдээж иргэний эрх, эрх чөлөөг барилгын үйлдвэрлэл эрхлэгчдийн эрхийг бид хөндөж болохгүй. Хууль бусаар зөвшөөрөл өгсөн, магадгүй эс үйлдлээрээ зөвшөөрөл өгөөгүй, хүнд суртал учруулсан гэх мэт олон асуудлуудыг нягтлан судлах ажлын хэсгийг Улсын Их Хурлаас гаргах нь зүйтэй гэж тогтоолын төсөлд тусгасан байгаа.

Энэ бол өөрөө маш том асуудал. Улсын Их Хурал нэг тогтоолын төсөл гаргаад хувь хүний эрхэнд, өмчлөгчийн эрхэнд халдаж болохгүй. Улсын Их Хурал, Монгол төр, хүний эрхийг, эрх чөлөөг ялангуяа зах зээлийн эдийн засагт бид амьдарч байгаа учраас өмчлөгчийн эрхийг бид хамгаалах ёстой. Гэхдээ яагаад  барилгын салбарт ийм их замбараагүй байдал бий болов гэдгийг бид тогтоож байж, судалж байж тодорхой хууль зөрчсөн албан тушаалтнуудад хариуцлага тооцож байж барилгын салбар шинэ шатанд гарах байх гэж үзэж байгаа гэдгийг хэлмээр байна.

Ажлын хэсгийн санал, дүгнэлт гэж нийт 25 хуудас бүхий материалыг ажлын хэсэг 14 хоногийн дараа гаргаад Улсын Их Хурлын даргад болон Байнгын хорооны гишүүдэд танилцуулсан болно гэдгийг хэлмээр байна.

З.Энхболд: -Хэлэлцэж буй асуудалтай холбоотой ажлын хэсэг ирсэн  байна.

Хөдөлмөрийн яамны Төрийн нарийн бичгийн даргын үүргийг түр орлон гүйцэтгэгч Ганцэцэг, Хөдөлмөрийн яамны Хөдөлмөрийн харилцаа, бодлого, зохицуулалтын газрын даргын үүргийг түр орлон гүйцэтгэгч Алимаа, Мэргэжлийн хяналтын ерөнхий газрын даргын үүргийг түр орлон гүйцэтгэгч Гүньбазар, Мэргэжлийн хяналтын ерөнхий газрын Дэд бүтцийн хяналтын хэлтсийн дарга Жаргал, Мэргэжлийн хяналтын ерөнхий газрын Хөдөлмөр, нийгмийн хамгааллын хяналтын хэлтсийн дарга Эрдэнэтөгс, Барилга хот байгуулалтын яамны Барилга, барилгын материалын бодлого зохицуулалтын газрын дарга Цэдэндамба.
-Энх-Амгалан гишүүн асууя.

Л.Энх-Амгалан: -Ажлын хэсгээс хоёр зүйл тодруулах гэсэн юм.

Нэгдүгээрт, 1 дүгээр зүйлийн 2 дээр хууль тогтоомж, стандарт зөрчсөн барилга байгууламжийг буулгах, холбогдох хуульд заасны дагуу өөр зориулалтаар ашиглах шийдвэр гаргаж энэ талаар олон нийтэд мэдээлэх гэсэн. Энэ ямар утгатай ийм заалт явж байгаа юм бэ? Холбогдох хуульд заасны дагуу өөр зориулалтаар ашиглах шийдвэр гаргах гэж. Энийг тодорхой тайлбарлаж өгөөч ээ.

Хоёрт, 9 дүгээр зүйл дээр аж ахуйн нэгж, байгууллагууд үйлдвэр, үйлчилгээний зардлын 10 хувиас доошгүй хэмжээний хөрөнгийг хөдөлмөрийн аюулгүй байдал, эрүүл ахуй болон үйлдвэрлэлийн осол, мэргэжлээс шалтгаалсан өвчнөөс урьдчилан сэргийлэх зардалд зарцуулна гээд заагаад өгч байгаа юм байна л даа. Энэ нь эргээд аж ахуйн нэгжийн дотоод зардал руу ингэж зардал нь ийм байна гэж Улсын Их Хурал ийм тогтоол гаргах нь хэр зэрэг зөв зохистой юм бол? 

Хэрвээ Улсын Их Хурлаас бид нар зардлыг нь пункт, пунктээр нь  баталж өгөөд байвал эргээд нөгөө талдаа барилгын үнэ нэмэгдэх. Компани бол ямар ч зардал нэмэгдлээ гээд татварт тайлагнаж болно шүү дээ. Эргээд барилгын үнэ нэмэгдэх энэ чиглэл рүү бас нэлээн буруу чиглэл рүү энэ компаниудыг хандуулах ийм хуулийн цоорхой үүсэх ийм магадлал гарах юм биш биз дээ? 

Энэ тухай ер нь хөдөлмөрийн аюулгүй байдалтай холбоотойгоор Хөдөлмөрийн тухай хууль, Хөдөлмөрийн аюулгүй байдлын тухай хууль дээр нэлээн томоохон заалтууд байдаг учраас энэ байгаа хуулийнхаа хэрэгжилтийг яаж хангах вэ гэдэг дээр анхаарахаас биш, яг аж ахуйн нэгжийн үйлчилгээний зардлуудыг 10 хувиас доошгүй байна гэж ингэж зааж өгч байгаа нь ямар үндэслэлүүд байна вэ? Энэ нь эргээд тодорхой хуулийн цоорхойг бий болгочих вий дээ гэсэн болгоомжлол. Энэ хоёр дээр бас тайлбар авахыг хүсэж байна.

З.Энхболд: -Батзандан гишүүн хариулъя.

Ж.Батзандан: -Одоогийн хүчин төгөлдөр үйлчилж байгаа Барилгын тухай хууль, Газрын харилцаатай холбоотой хууль, тогтоомжуудад хууль тогтоомж болон стандарт зөрчиж баригдсан барилга, байгууламжуудыг буулгах тухай заалт байгаа юм. Мөн хэрвээ хууль тогтоомж, стандарт зөрчиж баригдсан барилгуудыг зориулалтын бусаар, өөр зориулалтаар ашиглах шийдвэр гаргах эрх нь тухайн орон нутгийн засаг даргад байгаа юм. Тухайлбал, Улаанбаатар хотын газар нутаг дээр хууль тогтоомж, стандарт зөрчиж баригдсан барилгыг буулгах эрх Улаанбаатар хотын захирагч буюу Нийслэлийн засаг дарга Бат-Үүлд байгаа гэсэн үг. Энэ хуулийн заалтыг зарим асуудал дээр хэрэгжүүлэх зайлшгүй шаардлага байгаа.

Тэнгис зочид буудлын урд талд баригдсан 22 настай хүүхдийн аминд хүрсэн барилгын асуудал байгаа. Барилгажих хуульд заасан зөвшөөрөгдсөн талбайгаасаа хоёр дахин том хэмжээтэй баригдсан байгаа. Үүний улмаас зам дээр явган хүний гарцаар гарч явсан хүүхэд тэр барилгаас унасан төмөрт цохиулж амь насаа алдсан. Ийм барилгууд Улаанбаатар хотод байгаа юм. Тэр шахагч машины шахуургад цохиулж 7 настай хүүхэд амь насаа алдсан. Тэр бас барилгажих талбайнаасаа хэтрүүлж барьсан байгаа. Өөрөөр хэлбэл, ийм олон барилга, байгууламжаас болоод монгол хүний амь нас, эрүүл мэнд хохирч байгаа юм. Тийм учраас энэ  2 дугаар заалтаар Улаанбаатар хотын засаг дарга болон шат, шатны засаг дарга нарт иргэдийн Хуралд энэ хуульд байгаа эрх хэмжээгээ хэрэгжүүлээч ээ гэдэг.

Хүний өмчид халдаад барилга, байшинг буулгаж болно. Буулгаж болдоггүй юм бол өөр зориулалтаар ашиглах тийм бололцоо, боломж байна уу? Тухайлбал, Чингэлтэй дүүргийн мэргэжлийн хяналтын байгууллагын яг өмнө талд 200-хан метрийн зайд хууль бусаар стандарт зөрчөөд барилга баригдаж байхад манай мэргэжлийн хяналтын байгууллагууд ямар ч арга хэмжээ авахгүй байсаар байгаад хүний аминд хүрч байгаа юм. Хуульд заалт байгаа. Энийгээ хэрэгжүүлээч ээ. Хэрэгжүүлж эхлээч ээ гэдэг шаардлага, хүсэлтийг энэ тогтоолоор хүргэж байгаа юм.

Хөдөлмөрийн аюулгүй байдлын зардлын хэмжээ өнөөдрийн манай хуулиар бол 1 хувь байгаа юм. Ер нь хөдөлмөрийн аюулгүй байдалд барилга дээр хэрэгжүүлж байгаа норм, норматив хэмжээ бол дэлхийн улс, орнуудад 20-25 хувь, 10-15 хувь, янз бүр байна. Хөдөлмөрийн аюулгүй байдлын тогтолцоог үндсээр нь өөрчилье гэдэг саналыг бас тогтоолын төслөөр хүргүүлж байгаа.

Өнөөдөр манайд хөдөлмөрийн аюулгүй байдлыг тухайн компанийн захирал хариуцаж байгаа. Хөдөлмөрийн аюулгүй байдлын ажилтныг тухайн компанийн захирал томилж байгаа. Тэр хөдөлмөрийн аюулгүй байдал хариуцаж байгаа ажилтан нь компанийнхаа захирлын өмнө хариуцлага хүлээж байгаа ийм тогтолцоо байгаа. Тухайлбал, Хан-Уул дүүрэгт гарсан дөрвөн давхар барилгаас нэг залуу унаж амь насаа алдахад хөдөлмөрийн аюулгүй байдлын ажилтан нь амь насаа алдсаны дараа хамгаалалтын бүс, хамгаалалтын малгайг нь өмсүүлж байсан гэдэг баримтууд бидэн дээр ирсэн.  

Захирлынхаа өмнө хариуцлага хүлээдэг хөдөлмөрийн аюулгүй байдлын ажилтан бол захирлаа хамгаалдаг юм байна, захирлын хамаатан байдаг юм байна, захирлын ах дүү нь байдаг юм байна, захирлын найз нь байдаг юм байна. Тийм учраас хөдөлмөрийн аюулгүй байдлын тогтолцоог мэргэжлийн холбоодод нь шилжүүлье. Захирлаас, тухайн барилгын компаниас, захиалагч компаниас ч гэдэг юмуу, гүйцэтгэгч компаниас үл хамаарах мэргэжлийн холбоод руу, бие даасан мэргэжлийн холбоодод шилжүүлж өгөх нь зүйтэй юм байна гэдэг саналыг тогтоолын төслөөр бид оруулж өгсөн. Олон улсын жишиг хандлага ч гэсэн энэ чиглэл рүүгээ явж байна гэдгийг хэлмээр байна.

З.Энхболд: -Бакей гишүүний урилгаар 1984 онд Хөдөө аж ахуйн их сургуулийг нягтлан бодогч, эдийн засагч мэргэжлээр төгссөн 36 иргэн төрийн ордонтой танилцаж, чуулганы танхимтай танилцаж байгаа юм байна. Бакей гишүүний ангийнханд ажлын амжилт, эрүүл энх, сайн сайхан бүхнийг хүсэн ерөөж баяр хүргэе /алга ташив/.

-Дэмбэрэл гишүүн асуулт асууна.

Д.Дэмбэрэл: -Энэ том бүтээн байгуулалтын салбарт томоохон хэмжээний шалгалт хийж, энд байгаа зөрчил, дутагдлуудыг илрүүлж засах талын асуудлыг ярьж байгаа нь зүйтэй байна. Цаашдаа ихээхэн ач холбогдолтой, эдгээр дурдаад байгаа дутагдлууд гарахгүй байх тийм үндсийг тавьж байгаагийнхаа хувьд ач холбогдолтой. Ажлын хэсгийнхэнд энэ талаас нь баярлаж байна.

Энэ асуудлыг нэгдүгээрт, Улаанбаатар хотод л шалгаад байсан юмуу, хөдөөгийн бүх аймгуудын барилгыг шалгаад энэ дүн гарч ирж байна уу? Ажлын хэсгийн танилцуулж байгаа хүмүүс чинь дандаа л төр маягийн хүмүүс танилцуулаад байх юм. Төр маягийн хариулт өгч байгаад хожим бидний шийдвэр төр маягийн болчих вий дээ? Хотын дарга, хотынхон голлосон юм бол энэ том удирдлагууд нь яагаад энэ том  салбарынхаа ажлын дутагдал, элдэв юмыг сонсдоггүй юм бэ? Их Хурал дээр. Бүхэл бүтэн тогтоол гаргах болоод байхад.

Би хоёр, гурван асуулт асуух гэж байна. Нэгдүгээрт, татан буулгах барилга гэдэг нь яг жагсаалтаараа хэд болоод байна вэ? Энийг яаж татан буулгах вэ? Удирдлагуудын буруугаас болсны хариуцлага хүлээж болох юм. Буулгах болоод ирэхийн зардлуудыг төр нөхөн олговор олгох юмуу, тэр байгууллагууд хариуцахаар актууд гарч байгаа юмуу? Ер нь татан буулгах барилгуудын мэргэжлийн актууд бүрэн гүйцэд гарсан асуудлыг оруулж ирж шийдвэр гаргуулж байна уу, гараагүй асуудал дээр энэ шийдвэр гарах гээд байна уу? Энийг тодруулж өгөхгүй юу.

Хоёрдугаарт, өөр зориулалтын барилгыг цэгцлэх асуудал байж болох л доо. Энэ цэгцлэх асуудал нь маргаан зөрүүгүйгээр бүгдээрээ Улсын Их Хурал шийдвэр гаргаад өгчихдөг. Дараа нь Улсын Их Хурлын энэ шийдвэр маань тийм маргааны бай болсон шийдвэр болоод байдаг, хэрэгждэггүй тийм байдал руу явчихгүйн тулд энэ өөр зориулалттай барилга хичнээн байгаа вэ? Том барилга, тэр дундаа маргаантай болох барилгууд үүний дотор хэд байна вэ?

Нөгөө талаар та бүхэн томоохон шалгалт хийхдээ мэргэжлийн хүмүүсийн хөндлөнгийн экспертүүдийн дүгнэлт юмуу, ер нь мэргэжлийн инженер, техникийн мэргэжлийн ажилтнуудыг санал, дүгнэлтүүдийг хэр авсан бэ? Би Улсын Их Хурлын шийдвэр гарсны дараа тэр нь үнэхээр хэрэгжиж ажил болох тийм шийдвэр гарчихаасай гэж бодох үүднээс энэ асуудлыг яриад байна л даа. Эдгээр асуудлуудыг тодорхой хариулаад орхихгүй юу. Ер нь тогтоолын төсөлд санал хэлж болох юм.

З.Энхболд: -Батзандан гишүүн хариулъя.

Ж.Батзандан: -Шалгалтын хүрээ ажлын хэсэг 14 хоногийн хугацаатай Улсын Их Хурлын даргын захирамжаар байгуулагдсан учраас нэг талаас. Нөгөө талаас барилгын үйлдвэрлэлийн 90 хувь нь Улаанбаатар хот орчим, Багануур, Налайх гээд энэ орчимд өрнөдөг учраас шалгалтын хүрээг 14 хоногийн хугацаанд Улаанбаатар хотын хүрээнд хийсэн гэдгийг хэлмээр байна. 

Улаанбаатар хотын удирдлагууд мэргэжлийн хяналтын байгууллагууд бас хамтарсан шалгалт хийгээд зөрчилтэй барилгуудын тоо, байршлыг, бас ямар компани аж ахуйн нэгжид хамаарч байгааг ирүүлсэн байгаа. Үүнийг бид Улсын Их Хурлын даргад Байнгын хороодын гишүүдэд ажлын хэсгийнхэнд хавсралт маягаар өгсөн. Хэрэгждэггүй тогтоол батлагдчих вий гэдэг асуудал дээр бид ч бас санаа зовж байгаа.

Улсын Их Хурлын туршлагатай гишүүдтэй уулзаж Улсын Их Хурлаас гаргаж байсан тогтоолуудын хэрэгжилт ямар байдаг вэ гэж асуухад хоёр, гурван удаа сонгогдсон гишүүд маань их л итгэл муутай байсан. Улсын Их Хурал тогтоол гаргадаг, дараа нь Засгийн газар хэрэгжүүлдэггүй шүү дээ гэж итгэл алдарсан шинжтэй байсан. Гэхдээ миний хувьд манай ажлын хэсгийн гишүүдийн хувьд итгэл алдарч болохгүй гэдэг байр суурьтай байгаа. Улсын Их Хурал тогтоолоор Засгийн газарт чиглэл өгсөн, үүрэг өгсөн бол энэ тогтоолынхоо хэрэгжилтийг хангуулахын тулд араас нь хяналт тавьж, шахалт үзүүлж ажиллах ёстой гэдэг байр суурьтай байгаа.

З.Энхболд: -Цолмон гишүүн асуулт асууна.

Ц.Цолмон: -Энэ тогтоолын төслийг зарчмын хувьд дэмжиж байна. Энэ бол чухал асуудлыг хөндөж зохицуулах арга барилын талаар санал, санаачилга гаргаж байгаа ийм зүйл байна. Гэхдээ хоёр заалт дээр тодруулж асууя гэж бодож байна.

7 дугаар зүйл дээр хөдөлмөрийн аюулгүй байдал, эрүүл ахуйн асуудал хариуцсан орон тооны ажилтан гэж байгаа. Энд нэг хүний тухай ярьж байна уу, эсвэл хоёр хүний тухай ярьж байна уу гэж тодруулмаар байна. Тэр ажилтнууд нь ажил олгогчийнхоо шууд удирдлагын дор ажилладаг байсныг өөрчилж, мэргэжлийн хяналт холбоодтой тайлагнадаг болгоё гэсэн ийм зүйл тавьж байна. Тэгэхээр цалинжуулж байгаа. Мөн ажил олгогч чинь ажил гүйцэтгэж байгаа компани буюу барилга бариулж байгаа компанийн удирдлага чинь аль болохоор осол авааргүй барилга бариулах, аль болохоор баахан мөнгөө хийчихээд сүүлд нь улсын комисс авахгүй болчих ч юмуу, тэнд нь янз бүрийн осол гараад ингээд тэр байшин, барилгаа борлуулахад төвөгтэй болох энэ талаас нь бодвол тэр ажил олгогч чинь өөрөө осол авааргүй ажиллуулах хамгийн сонирхогч нөхөр байгаа шүү дээ. Тэрийг нь бас үгүйсгэх хэрэггүй байх гэж нэгдүгээрт бодож байна.

Тэр тогтолцоог өөрчлөөд, мэргэжлийн холбооддоо тайлагнадаг болгодгийг одоо байгаа тогтолцоон дээрээ нэмээд, нэгийг нь үгүйсгээд, нөгөөг нь бий болгох биш, ажил олгогчдоо ч тайлагнадаг, мэргэжлийн холбооддоо ч тайлагнадаг болгож нэмж өөрчилбөл яасан юм бэ? Бололцоотой юу? Энэ асуудлыг ярилцсан уу гэсэн нэг ийм зүйл байна.

9 дүгээр заалт дээр түрүүн бас асуулаа. Үйлдвэр, үйлчилгээний зардлын 10 хувь гээд байгаа нь одоо хэд байгааг 10 хувь болгох гээд байгаа гэсэн тоо байна уу? Эсвэл олон улсын жишигт тийм байдаг, ийм байдаг, одоо бид нар тийм болгох гээд байгаа гэсэн тоо байна уу? Бид нарын, миний хувийн туршлагаас үзэхэд арай л их тоо биш үү гэсэн ийм асуулт байна.

З.Энхболд: -Батзандан гишүүн.

Ж.Батзандан: -Цолмон гишүүний тавьж байгаа саналтай ажлын хэсгийн гишүүд бид ойролцоо саналтай байгаа. Яг өнөөдөр хөдөлмөрийн аюулгүй байдал, эрүүл ахуй хариуцсан ажилтан бол тухайн компанийн захирлын барилгын компанийн захирлын шууд удирдлаган дор ажиллаж байгаа. Өөрөөр хэлбэл, шууд томилогдоод тэр хүний өмнө хариуцлага хүлээгээд ажиллаж байгаа. 

Тийм учраас хөдөлмөр, аюулгүй байдлын дүрэм, журам зөрчигдөж, хүний амь нас, эрүүл мэнд хохирсон тохиолдолд тухайн компанийнхаа захирлыг хамгаалах, компаниа хамгаалах. Хүн амь насаа алдчихаад байхад аюулгүй байдлын ажилтан нь нас барсан хүнд аюулгүйн бүсийг нь өнгөрсөн хойно нь зүүж өгөх гэх мэт янз бүрийн үйлдлүүд их гарч байгаа. Тийм учраас үүнийг бид засах арга зам бол олон улсын стандартуудыг, туршлагыг харгалзаж байгаад мэргэжлийн холбоодтой нь шууд уяж өгөх нь зөв юм байна. 

Шууд захирлаас тухайн компаниасаа хөдөлмөр аюулгүй байдлын ажилтан нь шууд хамааралтай байх юм бол захирлаасаа цалингаа авдаг байвал шууд цалинждаг, шууд хамаардаг. Халагдах, солигдох, ажилд авах асуудал нь хөдөлмөрийн харилцаанд захирлаасаа шууд хамааралтай байвал захиралдаа үйлчлэх юм байна, компанидаа үйлчлэх юм байна гэж.

Бидний бий болгохыг хүсэж байгаа концепц бол хөдөлмөрийн аюулгүй байдлын ажилтан тухайн компанийнхаа ажилчдыг хамгаалдаг, тэдний эрүүл мэнд, хөдөлмөрлөх орчныг сайжруулахын тулд компанидаа шаардлага тавьж ажилладаг ийм бүтэц рүү ийм концепц рүү орох ёстой гэдэг үүднээс бид мэргэжлийн холбоодтой нь уяж өгье. Мэргэжлийн холбоондоо ажлаа тайлагнадаг, мэргэшсэн, бие даасан, хараат бус байдлаар ажиллах бололцоо, боломжийг нь хөдөлмөр, аюулгүй байдал, эрүүл ахуйн ажилтанд нь энэ эрхийг нь олгох бололцоо, боломжийг энэ хуулиар олгох нь зүйтэй гэдэг саналыг дэвшүүлж байгаа юм.

Аж ахуйн нэгж, байгууллагад үйлдвэрлэл, үйлчилгээний зардлын одоогийн байдлаар 1 орчим хувийг хөдөлмөрийн аюулгүй байдал, эрүүл ахуйн зардалдаа тооцож явж байгаа. Шалгалтаар шалгалтанд хамрагдсан ихэнх барилгын үйлдвэрлэл хуульд заасан хөдөлмөрийн аюулгүй байдал, эрүүл ахуйд зарцуулах зардлаа ч зарцуулаагүй гэсэн судалгаа харагдаж байгаа. Олон улсын төвшинд бол Европын холбоо, Америк гэх мэт улс оронд 20-25 хувь байна. Мэдээж, энэ хувийг юунаас тооцох вэ гэдгээрээ бас онцлогтой, ялгаатай байгаа. 

Тийм учраас бид 1 хувь бол хангалтгүй юм байна. энэ хувийг зайлшгүй нэмэгдүүлэх шаардлагатай гэдэг үүднээс мөн Барилга, хот байгуулалтын яам, мэргэжлийн хяналтын байгууллага, мэргэжлийн хүмүүстэй ярилцаж байгаад ингэж оруулж ирсэн гэдгийг хэлмээр байна.

З.Энхболд: -Оюунбаатар гишүүн асуулт асууна.

Ц.Оюунбаатар: -Баярлалаа. Барилгажилтын байдал маань үнэхээр хүнд байгаа. Цагаа олсон чухал асуудал хөндсөн. Гэхдээ энэний бодит шалтгаан, нөхцөлүүдийг үнэхээр гаргаж ирж, тавьж чадав уу, үгүй юу. Замбараагүй барилга, хөдөлмөр хамгааллын аюулгүй байдлын зөрчил, цаад талын гүн гүнзгий шалтгаан нь бол газрын бизнес, барилгын салбар дахь хүнд суртал, авлигалын асуудал байгаа. Энэ талаар тогтоол төсөл дээрээ тодорхой зүйл байхгүй байгаа юм. Дарамт, хүнд суртал гэсэн ийм үгээр ерөнхийлөөд томъёолсныг бид юу гэж ойлгох юм, энэ чиглэл дээр ямархуу нөхцөл байдал байгаа юм бэ? Өнөөдрийн энэ тогтоолоор хөндөхгүйгээр тооцсон ч байж болох юм. Энэ тал дээр дэлгэрүүлж, тодруулга өгөөч гэж би Батзандан гишүүнээс хүсэж байна.

Хоёрдугаарт, Барилгын мэргэжлийн холбоод дээр ихээхэн ач холбогдол өгч, энд цаашдаа барилгын салбарын шинэчлэлийн асуудал, хөдөлмөрийн аюулгүй байдлын асуудлыг холбож өгөх гэж байгаа юм байна. Холбоодын өнөөдрийн байдал ямар байгаа вэ? Бүх санхүүжилт барилгын компаниудаасаа авч байгаа. Үнэхээр бие даасан, хараат бус тийм төрийн бус байгууллага болж төлөвшиж чадсан уу, үгүй юу? Энэ тал дээр ямар бодлого барих шаардлагатай байгаа вэ гэсэн ийм зүйлийг тодруулмаар байна.

Эцэст нь, нэгэнт тогтоолын төсөл ярьж байгаа учраас 6, 7 дээр байсан билүү, хөдөлмөрийн аюулгүй байдлыг хариуцсан мэргэжилтнийг захирал нь ажилд томилдог, цалингаа авдаг. Хэн мөнгө төлж байна, тэр хөгжмөө захиалдаг зарчим байдаг. Энийг өөрчлөх санал нь зөв боловч амьдрал дээр энэ маань хэрэгжих үү, үгүй юу?

Мэргэжлийн холбооддоо очиж ажлаа тайлагнадаг байна гэж байгаа. Мэргэжлийн холбоодод ажлаа тайлагнахаас илүүтэй мэргэжлийн холбоондоо ажлаа тайлагнадаг хараат бус ийм хөдөлмөр хамгааллын байцаагч ажиллуулахаар ийм санал тавьж байгаа юм байна. Мэргэжлийн холбоод хууль, хяналт холбогдох байгууллагад харин тайлангаа хяналт шалгалтаас шалтгаалахгүйгээр өгч байвал бодит байдалд үнэлгээ дүгнэлт хийх ийм бололцоо, хууль, эрх зүйн орчныг нь боловсруулах талаар өөрчлөн найруулж оруулбал боломж байна уу гэсэн ийм гурван төрлийн асуулт байна.

З.Энхболд: -Тогтоол санаачлагч Батзандан гишүүн хариулъя.

Ж.Батзандан: -Мэргэжлийн холбоондоо ажлаа  тайлагнадаг мэргэшсэн, бие даасан, хараат бус байдлаар ажилладаг хөдөлмөр, аюулгүй байдал, эрүүл ахуйн мэргэжилтэнтэй болъё гэдэг саналыг дэвшүүлж байгаа юм. Яг одоогийн байдлаар бол захирлаасаа цалин авдаг, захирлынхаа өмнө ажлаа тайлагнадаг, янз бүрийн хөдөлмөрийн аюулгүй байдал, эрүүл ахуйн дүрэм, журамтай холбоотой хууль дүрмийг зөрчсөн аваар осол гарахад захирлаа хамгаалдаг хариуцлагын тогтолцоо нь өөрөө тодорхойгүй байгаа юм.

Хөдөлмөрийн аюулгүй байдал, эрүүл ахуйн мэргэжилтэн, ажилтан гэж байгууллагууд дээр ямар хүмүүс байна вэ гээд яваад очихоор инженер нь үндсэндээ давхар хариуцаад явж байх жишээтэй. Өөр нэг хүнд давхар хариуцуулчихсан, ерөөсөө мэргэшсэн тогтолцоо бий болж өгөөгүй байгаа юм. Манай нийгэмд, манай барилгын салбарт. Одоо энэ хөдөлмөр, аюулгүй байдал, эрүүл ахуйн ажилтан гэдэг бол мэргэшсэн хүн байх ёстой. Энэ бол тусгай сертификаттай ийм хүн байх ёстой. Тусгай сургалтанд хамрагдсан, диплом авсан, хүлээн зөвшөөрөгдсөн. Хэрвээ ажлаа хийж чадахгүй бол тэр сертификатыг нь хүртэл хүчингүй болгодог ийм мэргэжлийн холбооноосоо шууд хамааралтай ийм ажилтныг бий болгохгүй бол болохгүй болжээ гэж бид харж байгаа.

Оюунбаатар гишүүний бас нэг асуудал байгаа. Хариуцлагын  асуудал чухал гэж. Энэ нь 3 дугаар зүйл дээр орсон байгаа. Барилгын ажил, үйлчилгээ эрхлэх аливаа зөвшөөрөл техникийн нөхцөл, дүгнэлт гэх мэт тусгай зөвшөөрөл олгосон байдал, түүнчлэн цэцэрлэг, ерөнхий боловсролын сургууль, нэгдсэн эмнэлгүүдийг эдэлбэр газарт барилга байгууламж барих зөвшөөрөл олгосон асуудлыг, энд дандаа хууль бусаар олгосон, хууль зөрчсөн, нийтийн эрх ашгийг зөрчсөн, нийтийн эдэлбэр газрыг булааж олгосон ийм асуудлууд маш их байгаа юм.

Тийм учраас Баасанхүү гишүүний саналаар тогтоолын төсөлд тусгагдсан байгаа. Эдгээр асуудлуудыг шалгах ажлын хэсгийг бас байгуулъя. Хууль хяналтын байгууллагын оролцоотой ажлын хэсэг байгуулж шалгалт явуулж, дүнг Улсын Их Хуралд танилцуулах нь зүйтэй гэдэг саналыг оруулсан байгаа.

З.Энхболд: -Эрдэнэчимэг гишүүн.

Л.Эрдэнэчимэг: -Энэ барилгын аюулгүй байдлын асуудал яригдаж эхэлсэн үе, энэ ажлын хэсэг томилогдож ажиллаж эхэлсэн үе хэзээнээс вэ гэхээр 09 дүгээр сар байгаа. Яагаад 09 дүгээр сард энэ асуудал босож ирсэн бэ гэхээр бүгдээрээ л мэдэж байгаа. 12 настай охин барилгын кранд дарагдан амь насаа алдсан, 21 настай залуу тэрнээс яг 7 хоногийн дараа барилгаас унасан төмөрт цохигдон амь насаа алдсан. Тэрнээс дахиад 7 хоногийн дараа Өмнөговь аймагт гурван ээж 10 настай хүүхдийн хамт гэр оронтойгоо бүгдээрээ дайруулан амь насаа алдсан ийм аймшигт хэргүүд ар араасаа гарсан. 

Үүнтэй холбоотойгоор энэ ажил босож ирсэн. Энэ 12 настай Есүгэн гэдэг охин амь насаа алдах болсон үндсэн шалтгаан юу байсан бэ гэхээр 3 дугаар эмнэлгийн хашаан дотор баригдаж байгаа байшин өөрөө зөвшөөрөлгүй баригдаж байсан. Хэрвээ тэр байшин зөвшөөрөлгүй баригдаагүй, тэр зөвшөөрөлгүй баригдаж байгаа барилгыг цаг хугацаанд нь төрийн албан хаагч очоод ажлаа хийгээд зогсоосон бол өнөөдөр энэ охин амьд байх байлаа.

Тэнгис кино театрын хажууд баригдаж байсан барилга зөвшөөрөлгүй баригдаж байсан. Тэрийг цаг хугацаанд нь зогсоосон бол 21 настай залуу өнөөдөр амьд байх байлаа. Өнөөдөр өглөө гэхэд 21 настай залуугийн ээж надтай ирээд уулзаад явсан. Партизаны сангийн аж ахуйн цэцэрлэгийн эрхлэгч бүсгүй байгаа. Энэ Есүгэн гэдэг амь насаа алдсан охины аав, ээжтэй бид нар байнгын холбоотой, 09 дүгээр сарын 03-ны өдрийг аюулгүй байдлын өдөр болгож, Есүгэн охины нэрээр нэрлэсэн ийм өдөр болгохоор хуулийн төсөл өргөн бариад явж байгаа.

Ер нь эмэгтэйчүүд, хүүхдийн амь настай холбоотой асуудлаар энд сууж байгаа эмэгтэйчүүдийг авралын од болгож харж, бид нар руу маш их хандаж байгаа юм. Тэгэхээр би юу хэлэх гээд байна вэ гэхээр төрийн албан хаагч гэдэг чинь хэн юм бэ? Төрийн албан хаагч гэдэг бол төр өөрөө сонгон шалгаруулаад, төр өөрийнхөө төлөө ажиллуулж байгаа хүмүүс гэж би ойлгож байгаа. Тэр хүмүүс нь өөрсдөө хууль зөрчөөд, тэр нь эргээд хүний амь насанд хүрч байгаа юм бол төр үүнийхээ үүднээс мөнгөн дүнгээр хариуцлага хүлээмээр байна. Мөнгөн дүнгээр хариуцлага хүлээнэ гэдэг маань тэр амь насаа алдсан хүний амийг төлж байгаа нөхөн олговор баймаар байна.

Нөхөн олговор, олговордоо нэлээн томоохон дүнтэй нөхөн олговрыг төр өөрөө төрийн албан хаагчийнхаа буруугаас болсон амь насанд төлж баймаар байна. Энийг энэ амь насаа алдсан хүмүүсийн ар гэрийнхэн өнөөдөр хүсэлт тавиад, хүсэн хүлээгээд юу ч авч чадахгүй сууж байгаа юм.

Энэ тогтоол дээр энэ асуудал тусгагдсан. Гэхдээ маш зөөлөн хэлбэрээр тусгагдчихаад байгаа юм. Юу гэж байна вэ гэхээр барилгын ажлын явцад Барилгын болон хөдөлмөрийн аюулгүй байдал, эрүүл ахуйн тухай хууль тогтоомж зөрчигдсөнөөс амь насаа алдсан хүмүүсийн ар гэрт нөхөн олговор, тэтгэвэр, тэтгэмж олгох асуудлыг судлан шийдвэрлэх. Энийг би дэндүү сул байна гэж бодож байна.

Энэ тогтоол дээр энэ асуудлыг гол болгож тавиад, нөхөн олговор шийдэх асуудлыг нэгдүгээрт нь тавьж болохгүй юмуу гэдэг асуудлыг энэ ажлын хэсгээс асуух гэсэн юм.

З.Энхболд: -Батзандан гишүүн хариулах уу?

Ж.Батзандан: -За, тэгье. Тогтоолын бас нэг гол заалт бол 6 дугаар заалт байгаа. Үнэхээр барилгын хууль бус үйлдвэрлэл, хөдөлмөрийн аюулгүй байдал, эрүүл ахуйн дүрэм, журам зөрчигдсөний улмаас өөрөөр хэлбэл, зөвшөөрөлгүй баригдсан барилга, зөвшөөрөгдсөн хэмжээнээсээ хэтрүүлж барьсан барилга, хууль зөрчиж баригдсан барилга, энэ үйл ажиллагаанаас болж олон хүн амь насаараа хохирч, эрүүл мэндээрээ хохирчихсон байгаа.

Мэргэжлийн хяналтын байгууллага төрийн байгууллага нь ажлаа хийсэн бол, ерөөсөө мэргэжлийн хяналтын байгууллагынхаа урд баригдаж байгаа барилгын өмнөхөн, хамар дор нь баригдаж байгаа барилгыг хууль бус барилгын үйлдвэрлэлийг зогсоогоогүйн улмаас арга хэмжээ аваагүйн улмаас 21 настай залуу амь насаа алдсан.

Ийм тохиолдол маш олон байгаа. Тийм учраас төрийн хариуцлага гэж байдаг. Төр алдаа гаргасан бол ард түмнээсээ уучлал гуйдаг байх ёстой. Төрийн хариуцлагагүйн улмаас иргэд эрүүл мэнд, амь насаараа хохирсон бол нөхөн төлбөр авдаг байх ёстой. Энэ бол Монгол улсын Үндсэн хуульд ч байгаа. Монголын төр монгол хүний амьд явах, эрүүл, аюулгүй орчинд амьдрах эрхийг хангаж өгөх ёстой гэж манай Үндсэн хуулинд заасан байгаа.

Энэ үүднээс 6 дугаар заалтыг бид тогтоолын төсөлд оруулсан юм. Засгийн газар судлаад амь нас, эрүүл мэндээрээ хохирсон хүмүүсийн ар гэрт нь нөхөн олговор, тэтгэвэр, тэтгэмж олгох асуудлыг шийдвэрлэх нь зүйтэй гэдэг саналыг оруулсан байгаа.

Ер нь эрх зүйн орчныг бүрдүүлэх чиглэлд бид тодорхой арга хэмжээ авмаар байгаа юм. Хохирлыг төрийн хариуцлагагүйн улмаас иргэдэд учирсан хохирлыг нөхөн төлүүлэх тухай хууль, эрх зүйн орчныг ч гэсэн боловсронгуй болгох зайлшгүй шаардлагатай байна гэж бид үзэж байгаа.

З.Энхболд: -Бурмаа гишүүн асууя.

Р.Бурмаа: -Тогтоолын төслийн 1.4-т барилгын үйлдвэрлэлийг эрхлэх тусгай зөвшөөрлийн тоог багасгаад, аливаа тусгай зөвшөөрлийг нэг цэгийн үйлчилгээний хэлбэрээр мэргэжлийн холбоодод нь олгох тогтолцоонд шилжүүлж, зөвшөөрлийг аж ахуйн нэгжид бус, барилга байгууламжид нь олгодог болно гээд байна.

Би энэ дээр, нөгөө тусгай зөвшөөрөл аж ахуйн нэгжид өгдөг байснаа болиод барилга байгууламж болгоно гэхээр, барилга барьж байгаа байгууллага нь тусгай зөвшөөрлийг барилга барих тоолондоо авдаг болох уу? Энэ нь тэгвэл хүнд суртлыг багасгана гэдэг нь бүр  дордох юм биш биз дээ? Энэ дээр асуух гэсэн юм. Жилд хоёр барилга барилаа гэхэд тэр болгондоо зөвшөөрөл аваад явна гэсэн үг үү? Тусгай зөвшөөрөл?

З.Энхболд: -Батзандан гишүүн.

Ж.Батзандан: -Энэ дээр Баярсайхан сайдыг би давхар хариулаарай гэж хүсье.

Одоогийн тогтолцоогоор бол барилга барих тусгай зөвшөөрөлтэй компани тэр зөвшөөрлөөрөө хэдэн ч барилга барьж болдог, хаана ч барилга барьж болдог ийм л тогтолцоо хэрэгжиж байгаа. Барилгын яам, мэргэжлийн байгууллагатай бид ярилцсаны үр дүнд ерөнхийдөө тусгай зөвшөөрлийг, маш олон тусгай зөвшөөрлүүд байгаа. Энийг нэг цэгийн үйлчилгээний хэлбэрт ерөнхийдөө оруулах чиглэлд манай Барилга, хот байгуулалтын яам ажиллаад эхэлчихсэн байгаа.

Зөвшөөрлийг зарим барилгууд дээр гэж байгаа. Бүх барилга дээр биш байх. Зарим барилгууд дээр зөвшөөрлийг аж ахуйн нэгжид нь бус, тухайн барилга, байгууламжид нь олгодог тогтолцоо одоо ч гэсэн хэрэгжиж байгаа гэж манай сайд хэлсэн. Харин энэ тогтолцоогоо илүү боловсронгуй болгох шаардлагатай гэж бас сайд маань бидэнд зөвлөсний дагуу энэ заалт орсон юм. Тэгэхээр Баярсайхан сайд энийг тодруулах нь зүйтэй байх гэж бодож байна. 

Р.Бурмаа: -Зарим гэсэн нь байгаа юмуу?

Ж.Батзандан: -Энийг Баярсайхан сайдаас тодруулчихъя.

З.Энхболд: -Хариулах уу?

-Баярсайхан гишүүн.

Ц.Баярсайхан: -Ер нь Улсын Их Хурлын даргын захирамжаар байгуулагдсан ажлын хэсгийн бүрэлдэхүүнд Барилга, хот байгуулалтын яамны төлөөлөл орж ажилласан. Дээр нь мэргэжлийн хяналтын байгууллагын төлөөллүүд бас ажилласан байгаа.

Ер нь бизнес эрхэлж байгаа, барилга барьж байгаа байгууллагуудын үйл ажиллагаа зөвшөөрөл нь цаг тухайдаа гараагүй, зураг төсөлдөө экспертиз хийгдээгүй гэдэг энэ шалтгаануудыг бид бас судалж үзээд төрийн зүгээс зөвшөөрөл олгодог, тэр ажлыг нь эхлүүлдэг энэ хүнд суртал, шат дамжлагыг багасгах чиглэл рүү ажил хийх ёстой юм байна гээд бид нэлээн олон ажлуудыг хийсэн байгаа. Тухайлбал, барилгын ажлыг эхлүүлэх, үргэлжлүүлэх зөвшөөрөл бол бараг 100 гаруй хоног шаардагддаг, 60 гаруй гарын үсэг зурдаг. Энийг үе үеийн Засгийн газар тодорхой төвшинд бууруулж ирсэн.

Өнгөрсөн онд 2012 оны 12 дугаар сард Засгийн газрын тогтоолоор энэ тогтолцоог өөрчилсөн. Өөрөөр хэлбэл, газар авах, кадастрын зураг хийлгэх, архитектурын даалгавар, зургийн схизис, техникийн нөхцөл авах ажиллагааг нэг цэгийн үйлчилгээнд шилжүүлж, аймаг, нийслэлийн Тамгын газар дээр 30-35 хоногийн дотор, эндээс зөвшөөрөл авсан зураг төслийн магадлагааг 7 хоногийн дотор, барилгын ажил эхлүүлэх, үргэлжлэхийг 3 хоногийн дотор. Ингээд 40-45 хоногийн дотор гурван үе шаттайгаар барилгын ажил эхлүүлэх зөвшөөрөл олгогдохоор ингэж болж байгаа.

Энэ дагуу хуучин мэргэжлийн хяналтын байгууллага зөвшөөрөл өгдгийг өөрчилж, барилгаа гурав ангилсан. Энэ ангиллын дагуу төрийн захиргааны төв байгууллага, аймаг, нийслэлийн засаг дарга, захиалагч өөрөө зөвшөөрөл өгдөг байхаар. Барилгын ажлыг хүлээж авах улсын комиссын үйл ажиллагааг бас тогтолцооны хувьд өөрчилсөн. Барилгыг 14 хоногийн дотор тухайн салбарын яамнаас томилогдсон улсын комисс хүлээж авна.

Тогтоолын энэ зүйл дээр яригдаж байгаа зүйлүүд дээр зарим нэг заалт нь найруулах, боловсронгуй болгох юм бий. Ялангуяа хөдөлмөрийн аюулгүй ажиллагаа, эрүүл ахуйн энэ тогтолцооны хувьд бид барилгын байгууллагуудын тодорхой хүчин чадалтай нь холбоотойгоор хөдөлмөр хамгаалал хариуцсан ажилтантай байх, албатай байх, газартай байх энэ стандартыг боловсруулж байна.

Дээр нь бид барилгын техникийн хяналтыг мэргэжлийн хяналтын байгууллага тавина. Өөрөөр хэлбэл, барилга зогсох тэр чадварыг үе шат болгонд нь тавина. Дээр нь архитектурын өөрийнх нь зургийн хяналт тавигдана. Мэргэжлийн хяналтын байгууллага хянахдаа тухайн барилгын байгууллагын дотоод хяналтынхаа функцыг яаж ажиллуулж байна, хөдөлмөрийн аюулгүй ажиллагаа, эрүүл ахуйн нөхцөлдөө ямар хяналт тавьж байна, хуульд заасан тэр зардлаа яаж гаргаж байна вэ гэдгийг л хянаж шалгана гэж үзэж байгаа. 

Дээр нь Барилга, хот байгуулалтын яам Хөдөлмөрийн яамтай хамтраад барилгын салбарт цэнхэр карт гэсэн хөдөлмөрийн аюулгүй ажиллагааны сургалтын программыг эхлүүлэх гэж байна. Энэ хөтөлбөрийг хэрэгжүүлснээр цаашдаа барилгын талбайд хөдөлмөрийн аюулгүй ажиллагааны сургалтанд хамрагдсан ийм хүмүүс ажилд гарна.

Түрүүн хэлсэн, барилгын хажууд явж байсан иргэдийн амь насанд аюулгүй нөхцөл байдал үүсэж, тодорхой хүмүүсийн амь нас үрэгдсэн ийм гашуун зүйл гарсан. Тийм учраас цаашдаа Хот байгуулалтын хуульд бид нар хөдөлмөрийн аюулгүй ажиллагаа, хот байгуулалтын норм, дүрмүүдийг хуульчилж оруулахаар хуулийн төслийг боловсруулж байгаа.

З.Энхболд: -Бурмаа гишүүн тодруулъя.

Р.Бурмаа: -Би гол нь  тусгай зөвшөөрлийг яагаад аж ахуйн нэгжид нь биш, барилга байгууламж болгонд нь өгдөг болгох гээд байгаа юм бэ гэдгийг асуусан юм. Тэрэндээ хангалттай хариулт авч чадсангүй.

З.Энхболд: -Батсуурь гишүүн ажлын хэсэгт байсан юмуу?

Ж.Батсуурь: -Байсан.

З.Энхболд: -Ажлын хэсгийн гишүүн, Батсуурь гишүүн.

Ж.Батсуурь: -Угаасаа барилга, объект эхлэх тус бүр дээр энэ барилга, объектыг эхэлж болох уу, үгүй юу гэж орон нутгийн мэргэжлийн хяналтын байгууллагын тухайн асуудал эрхэлсэн мэргэжлийн хяналтын улсын байцаагчийн албан ёсны зөвшөөрөл өгч байж барилгын ажил эхлэхээр байгаа шүү дээ. Мэдээж, тэр тусгай зөвшөөрөл нь зөвшөөрөлтэй байх нь ойлгомжтой. Гэхдээ объект тус бүрийг эхлэхэд албан ёсоор энэ объектыг эхэлж болно гэж зөвшөөрөл олгож байгаа. Тэрний үндсэн дээрээс эхэлж байгаа шүү дээ. Тийм учраас энэ дээр тогтоолын төсөл дээр ойлгомжгүй хэлбэрээр орчихсон учраас Бурмаа гишүүнд ойлгогдохгүй байна л даа.

Ер нь зөвшөөрөлгүй эхэлдэг объект гэж огт байхгүй. Барилгын объект.

Р.Бурмаа: -Байшин барих бүрдээ зөвшөөрөл авах юмуу?

Ж.Батсуурь: -Байшин барих барилга бүрдээ тусад нь авна гэдэг ойлголт ерөөсөө байхгүй. 

Р.Бурмаа: -Энд тэр нь байхгүй байна.

Ж.Батсуурь: -Би харин уншсан. Тийм учраас ойлгомжгүй хэлбэрээр явчихсан байна.

З.Энхболд: -Зоригт гишүүн асууя.

М.Зоригт: -Би нэг Их Хурлын гишүүнийг мэддэг, тэр нөхрийн карманд байгаль орчны байцаагчийн үнэмлэх байдаг юм. Улс орон даяар ямар эрх мэдэлтэй ч гэдэг билээ. Мэргэжлийн хяналтын байцаагчийн үнэмлэх байдаг юм, хоол хүнсний чанар шалгадаг юмны гээд бүх юмны улсын байцаагчийн үнэмлэхийг кармалчихсан явж байдаг юм. Тэгээд дээр нь Их Хурлын гишүүн. 

Би Энхболд даргаас л асуух гээд байгаа юм. Манай Их Хурлын дарга ажлын хэсэг байгуулах юм, Байнгын хорооны дарга нар ажлын хэсэг байгуулах юм. Нөгөө ажлын хэсгүүд нь юу хийдэг вэ гэвэл энэ урт ширээний ард сууж байгаа энэ олон хүмүүсийг үндсэн ажлаас нь холдуулаад, ордонд өдөржин хүлээлгээд, ийш, тийш нь баахан юм бичүүлээд ажлын хэсгийн дүгнэлт гэж гаргадаг.

Улсын Их Хурлын ажлын хэсэг байгуулж байгаа бол шийдэл нь юу байх вэ гэвэл тийм хуулинд өөрчлөлт оруулах хуулийн төсөл орж ирэх ёстой, тийм хууль санаачлах ёстой. Шийдэл нь өөрөө тийм байх ёстой шүү дээ. Өнөөдрийн байгуулагдсан ажлын хэсгийн дүгнэлтээс ерөөсөө нугалаа, далимдуулж цавчсан тийм л юм үнэртээд байгаа юм.

Ажлын хэсгийг бид нар яаж байгуулах ёстой юм, Их Хурал, гишүүд нь яаж оролцох ёстой ийм гаргалгаа юуг нь ажлын хэсэг байгуулахдаа зааж өгч байх хэрэгтэй. Байнгын хороодоос байгуулагддаг ажлын хэсгүүдийг харахад зарим компанийг бүр хаагаад хаядаг. Тэр эрх мэдэл нь ажлын хэсэгт нь байдаг ч юмуу, үгүй ч юмуу мэдэхгүй. 

-Байхгүй шүү дээ. Тийм зүйлүүдийг бид анхаарахгүй бол, өнөөдрийн энэ ажлын хэсгийн дүгнэлтийг сонсъё гээд бид хоёр, гурван цаг зараад сууж байдаг. Цаана нь тогтоол гаргадаг. Тэр нь цаашаа хэрэгжих юмуу? Үгүй шүү дээ. Цаана нь бэлээхэн Засгийн газрын байгууллага бий.

Их Хурлын харьяаны олон байгууллагууд байгаа. Магадгүй тэр байгууллагуудаараа дамжуулаад хэрэгжүүлэх үүрэг, даалгавар өгч болох юм. Засгийн газар, мэргэжлийн хяналтын байгууллагууд нь тэртэй тэргүй ажлаа хийгээд сууж байгаа шүү дээ. Мэдээж, хүүхэд кранд даруулж өнгөрдөг нь маш болохгүй зүйл, барилгын салбарт болохгүй зүйл байгаа нь үнэн. Гэхдээ тэрийгээ хийж хэрэгжүүл гээд өчнөөн төрийн институцийг бид байгуулаад өгчихсөн. Дээр нь ажлын хэсэг байгуулаад, тэгээд нэг дүгнэлт гаргачихаад, тэрийгээ ингээд хэлэлцээд сууж байдаг нь болохгүй байгаа юм.

Батзандан нарын гишүүд хэрвээ ажлын хэсэг нь үнэхээр яваад шалгасан бол сайн байна. Тэрний гаргалгаа нь тийм хуулинд тийм өөрчлөлтийг оруулах ёстой юм байна гээд тэр хуулиа санаачлаад явж байх ёстой шүү дээ. Энэ ажлын хэсэг гээд ард 10, 20-иод хүн суулгачихаад. Эд нарыг лав 14 хоног хэртэй ажлыг нь хийлгэхгүй, энүүгээр чирж гүйсэн байгаа шүү дээ.

Би Их Хурлын даргаас асуух гээд байгаа юм. Цаашдаа ийм ажлын хэсгүүдийг байгуулсаар байх юмуу? Байгуулах юм бол цааш нь ингээд үүрэг даалгавар, чиг юунд нь бас нэг чиглэл өгөх юмуу? Байнгын хорооны дарга нар маш дуртай ажлын хэсгүүд байгуулдаг. Их Хурлын гишүүд ч гэсэн баахан ажлын хэсэг байгуулж аваад ийш, тийшээ бензин тос үрээд явдаг байхгүй юу. Энэ дээр Их Хурлын дарга хариулт өгөөч ээ гэж би хүсэж байгаа юм. Тэрнээс мэдээж, ярь байгаа энэ асуудалд хүн болгон сэтгэл эмзэглэж байгаа шүү дээ.

Тэрний дагуу бодвол Засгийн газрын мөрийн хөтөлбөрт нь юм тусчихсан, өчнөөн шинэчлэл, өөрчлөлтийн юмнууд хийгдээд явж л байгаа шүү дээ. Тэгээд дээрээс нь бид нар ингээд байх юмуу гэдгийг л би ажлын хэсэг байгуулаад байгаа Их Хурлын даргаас асуучихъя.

З.Энхболд: -Би хариулаад байх үүрэг байхгүй. Гэхдээ ажлын хэсэг гаргаж болно. Гаргасан юмыг нь яахыг нь гишүүд та нар санал хураалтаараа шийднэ. Яг одоо шийдэх гээд сууж байна. Хаашаа дарахыгаа өөрөө мэд. Энэ гишүүдийн олонхи нь дэмжихгүй бол энэ ажлын хэсгийн үр дүн болоогүй гэсэн үг шүү дээ. Олонхи нь дэмжвэл энэ ажил ажил болно. Юу хийхийг нь Улсын Их Хурлын тухай хуулиар маш тодорхой заасан байгаа. Тэрнийхээ дагуу л ажлаа хийж байгаа хүмүүс. Тэр ажлаа л хийнэ шүү дээ. 

Байнгын хороо ч гэсэн ажлын хэсэг гаргаж болно. Энэ бол Улсын Их Хурлын хяналтаа хэрэгжүүлдэг үндсэн арга байгаа. Ажлын хэсэг нь юу хийгээд, үр дүнтэй ажиллаж байна уу, ажиллахгүй байна уу? Хүний цаг үрээд байна уу? Энэ бол гишүүдийн Байнгын хороон дээрээ кнопдог, чуулган дээрээ кнопдог энэ үйлдлээр л илэрнэ шүү дээ. Ганц хүний үзэмжээр юмуу авахгүй шүү дээ.

-Бат-Эрдэнэ гишүүн асууя.

Б.Бат-Эрдэнэ: -Баярлалаа. Энэ бол өнөөдөр ер нь энэ салбарт бий болсон олон хүндрэл, бэрхшээлтэй асуудлууд. Ялангуяа хүний эрхийг зөрчих, нийт ард иргэд эрүүл, аюулгүй орчинд амьдрах үндсэн эрх байгаа шүү дээ. Энд ноцтой байдал бий болсон ийм цаг үед бас ажлын хэсэг байгуулаад тодорхой шалгалт хийгээд, цаашилбал энэ салбарын ажлыг сайжруулах талаар авах зарим арга хэмжээний тухай ийм Их Хурлын тогтоолын төсөл хэлэлцүүлж байна. Би дэмжиж байгаа гэдгээ нэгдүгээрт хэлье.

Энд би Батзандан гишүүнээс асуулт асуухаас өмнө ерөнхийдөө одоо бид хүний эрхийн асуудлыг дээдэлсэн ийм шинэ нийгэм байгуулж, энэ шинэ нийгэмдээ бид ажиллаж, амьдарч байгаа. Гэтэл өнөөдөр энд ерөөсөө огт яригдахгүй, хэвлэл, мэдээллээр ч ярихгүй юм. Өнөөдөр маш олон ээжүүд өлсгөлөн зарлачихаад 200 гаруй цаг болчихсон. Зарим хүмүүсийнх нь нас, шүдийг харвал 60 хүрчихсэн хүмүүс ч байх юм. Ихэнх нь 40, 50 гарчихсан ийм улсууд өлсгөлөн зарлаад сууж байх юм. Тийм учраас Монголын төр, Их Хурал энэ талаар ямар бодолтой байна вэ? Энийг чинь тэр чигт нь явуулаад байвал Эрдэнэт хүний амь нас сүйдэх ийм аюул байгаа юм биш үү? Энэ ноцтой байдал бий болчихоод байна шүү дээ. Энэ дээр анхаарахгүй бол болохгүй байна гэдэг ийм зүйлийг нэгдүгээрт хэлмээр байна.

Хоёрдугаарт, яг энэ барилгын салбарын өнөөдөр бий болсон энэ байдлаас чинь болоод Улаанбаатар хотод гэхэд тэр барьсан барилгууд худалдаж авсан оршин суугчдын эрх ноцтой зөрчигдөж байгаа. Өнөөдөр гурван 9-ийн хүйтэн эхлэхэд шинэ баригдсан олон байшингуудад хүн амьдрах нөхцөл байхгүй, ус, дулаан, халаалт, ан цав үүссэн цонх гээд олон асуудлууд байж байгаа. Түүнээс гадна нийт Улаанбаатар хотын оршин суугчдын эрүүл, аюулгүй орчинд амьдрах эрх бүр хөсөр хаягдсан гэж хэлж болно. Энэ дээр шийдвэртэй арга хэмжээ авахгүй бол үнэхээр болохгүй байна. Тийм учраас манай гишүүд энэ дээр нэлээн судалгаа хийсэн байх. Тэгээд үүнийхээ дагуу Их Хурлаас тогтоолын төсөл санаачлуулаад, хэлэлцүүлээд Засгийн газарт тодорхой чиглэл өгөх нь ээ гэж ингэж ойлгож байгаа. Тийм учраас дэмжиж байгаа.

Барилгын чанартай холбоотой асуудал бол манайд барилгын материалын үндсэн үйлдвэрүүдтэй холбоотой асуудлууд бий. Энэ талаар ажлын хэсгээс тодорхой судалсан зүйл байна уу? Тухайлбал, маш тодорхой зүйл бол арматурын асуудал байгаа юм. Арматурын дотооддоо үйлдвэрлэх тухай асуудал.

Манай орон бол төмрийн хүдрээр тийм их баялаг орон биш байх. Гэтэл өнөөдөр, сүүлийн хэдхэн жилийн дотор төмрийн хүдрийн нөөцийг гадагш нь уул, уулаар нь гаргаад зөөчихлөө шүү дээ. Гэтэл Дарханы төмөрлөгийн үйлдвэрээс эхлээд дотооддоо үйлдвэрлэх бололцоо нь хаагдчихсан ийм нөхцөл байдалтай байгаа. Зөвхөн нэг жишээ. Тэгээд цаашилбал цементийн тухай асуудал ярина.

Барилгын материалын чанар онцгой сайн байх ёстой. Тэгээд та бүхний хөндөж тавьж байгаа стандарт, шаардлага, дүрэм, журам үргэлжлүүлээд хөдөлмөрийн аюулгүй байдал талаасаа дэвшүүлж байгаа энэ бүх л санааг бүрэн дүүрэн дэмжиж байгаа гэдгээ илэрхийлж хэлье.

З.Энхболд: -Батзандан гишүүн хариулъя.

Ж.Батзандан: -Улсын Их Хурал Засгийн газарт чиглэл өгдөг, Улсын Их Хурал Засгийн газартаа үүрэг өгдөг, Улсын Их Хурал Засгийн газартаа хяналт шалгалт оруулдаг. Энэ бол Улсын Их Хурлын үндсэн эрхүүдийн нэгэнд зүй ёсоор орж байгаа. Улсын Их Хурлын гишүүд Засгийн газрыг байгуулчихаад араас нь ташуур өгч чадахгүй, Засгийн газраараа ажил хийлгэж чадахгүй байгаа бол Улсын Их Хурлын л муугийнх. Бид парламентын засаглалтай орон. 

Би түрүүн хэлсэн. Зарим тогтоолууд Улсын Их Хурлаас олон тогтоол гардаг. Зарим ажлын хэсэг байгуулагдаад нэг ч тогтоол эрх зүйн акт гаргахгүйгээр алга болдог ч ажлын хэсгүүд байдаг юм билээ. Өнгөрсөн Улсын Их Хурлын үед тухайлбал, газрын харилцаанд хяналт шалгалт хийхээр ажлын хэсэг байгуулагдсан боловч ямар ч тогтоол, шийдвэргүйгээр тэр ажлын хэсэг алга болсон байсан. Ийм ажлын хэсгүүдийг би мэднэ. Би хуучин, олон жил Улсын Их Хуралд суусан зарим нэгэн гишүүд ажлын хэсэг байгуулж, Засгийн газарт үүрэг чиглэл өгөх нь дэмий байдаг юм, хэрэгждэггүй юм гэсэн гутранги үзэлтэй болсон байсан. Би бол оптимист үзэлтэй байгаа.

Улсын Их Хурал Засгийн газраар ажил хийлгэх ёстой. Засгийн газартаа үүрэг чиглэл өгч болно. Байнгын хорооноос чиглэл өгсөн Улсын Их Хурлаас үүрэг өгсөн тогтоол баталдаг. Энэ хүрээнд энэ тогтоолыг би хэлэлцэж баталж өгөөсэй гэж хүсэж байгаа.

Ер нь барилгын салбар, монгол хүний амь насны асуудал яригдаж байхад өдөр болгон барилгын салбар дээр нэг монгол хүн амь насаараа дэнчин тавьж, хохирч, амь насаа алдаж байхад Улсын Их Хурлын төвшинд бид анхаарал хандуулж ярих ёстой цаг нь болсон гэж ойлгож байгаа юм. Ийм учраас энэ тогтоолын төслийг Улсын Их Хурал руу оруулж ирж байгаа. Зоригт гишүүн энэ тогтоолын төсөлд ач холбогдол өгөхгүй байх шиг байна.

Ер нь манай улс төрчид хүний амь эрсдчихээд байхад тоохгүй хөлдүү царайлдгаа одоо больё. Ээж, хүү хоёр мөсөн дээр Сэлэнгэ мөрнөөр урсаад алга болоход хэн ч хариуцлага хүлээдэггүй, барилга дээрээс хүн үхэж байхад ямар ч сайд нь тоодоггүй. Засгийн газар, Улсын Их Хурал нь хариуцлага хүлээдэггүй энэ байдлаа зогсоох ёстой. Энэ тогтоолын төслийг хэлэлцээд, чанаржуулаад Засгийн газарт үүрэг өгөх ёстой. Улсын Их Хурлаас өгч байгаа үүргийг биелүүлэхгүй байгаа Засгийн газарт хариуцлага тооцдог байх ёстой. Энэ чиглэл рүү явах нь зүйтэй байх гэж би бодож байна.

З.Энхболд: -Байнгын хорооны санал, дүгнэлттэй холбогдуулан асуулт дууслаа.

Байнгын хорооны санал, дүгнэлттэй холбогдуулан үг хэлэх гишүүд байвал нэр авч байна. Зургаан гишүүн үг хэлнэ. Дэмжсэн гурав, эсрэг саналтай гурав хэлнэ.

-Гончигдорж гишүүнээр үг тасаллаа.

Баасанхүү гишүүн үг хэлнэ.

О.Баасанхүү: -Өнөөдөр барилгын ажлын хэсэгт ороод барилгын аюулгүй ажиллагааны хэсэгт ороод яг газар дээр нь Улаанбаатар хот, мөн орон нутгуудаар явсан. Ерөөсөө зөрчил дутагдал бол орон нутагт ч байдаг юм билээ, Улаанбаатар хотод ч байгаа. Энийг яагаад эд нар хийгээд ийм зоригтой байдаг юм бэ гэхээр заавал тийм таамаг байдаг. Ард түмэн бүгдээрээ хэлдэг шүү дээ. Энэ барилгын ард дандаа авлига байгаа, барилгын ард дандаа албан тушаалтан байгаа гээд. Үнэхээр барилгын үнэ өсөөд байдаг. Өсөөд байгаа юмны чинь ард дахиад л авлига, хээл хахуулийнхаа мөнгийг, өртгийг тэр барилга руугаа оруулаад өсгөөд байгаа юм билээ.

Тийм учраас өнөөдөр тэр тогтоолын төсөлд ер нь хуулийн байгууллагынхан одоо нэг дүгнэлт гаргадаг болгомоор байгаа юм. Үнэхээр авлига байдаг юмуу, байдаггүй юмуу гэдэг талаар. Жишээлбэл, би та бүгдэд хэлж байсан. Төв шуудангийн урд талд байгаа 25 давхар байшин яаж баригдсан бэ гэдэг асуудал ярихаар тэр чинь нэг гарааш байсан, гараашийг нь Миеэгомбын Энхболдын Засгийн газрын үед өөр газар барина гэж хэлээд л тэр газрыг нь авчихсан. Цагдаагийн ерөнхий газар нь дангаараа шийдчихсэн байгаа юм. Энэ чинь тэгээд албан тушаалын асуудал биш юмуу? Иймэрхүү байдлаар өнөөдөр газрыг нь авахын тулд тэр битгий хэл хувьчлалд ордог. 

Өнөөдөр мэдэж байгаа, Улаанбаатар телевиз, Улаанбаатар радио бүгд л газар нь үнэлэгдэлгүй эд хөрөнгүүдийг нь хувьчилсан нэрээр л авчихсан байгаа шүү дээ. Энэ мэтчилэн өнөөдөр юу вэ гэвэл бүх энэ зүйлийг нарийн нягтлаад гаргаад ирэхээс өнөөдөр зарим хүмүүс айж байгаа. Зарим хүмүүс одоо яршиг даа, ингээд орхи гэж байгаа байх. 

Гэхдээ өнөөдөр нэгэнт Улсын Их Хурал бол Засгийн газартаа чиг өгөхдөө зангаргатайхан тогтоол гаргаад, зангаргатайхан чиг өгдөг болмоор байна. Бид чинь авлигаас хөндий амьдарна гэж ярьж байгаа шүү дээ. Авлигалаас ангид байна гэж ярьж байгаа. Одоо шударга ёсны тухай ярьж байгаа. Тэгвэл энэ тогтоолоороо бид нар энийг гаргаад үзье, цэвэрлэе гэж үзэж байна.

Хоёрдугаарт, хууль бус орлогыг улс харааж авдаг тийм жишиг тогтмоор байгаа юм. Хууль бус гэдэг нь юу вэ гэвэл хууль зөрчиж, хууль бус байдлаар барьсан зүйлийг. Тэрнээс энийг шууд эвдэлье, нураая гээгүй. Ер нь энэ ажлын хэсэг явснаас хойш нийгэмд зориуд мушгисан, гуйвуулсан, сурталчилсан байдлаар юм явж байсан. Гэхдээ ард түмэн бидэнд хамт байгаа учраас нөгөө талаасаа жишээлбэл, бод л доо, Есүгэн охины өдөр гээд. Эмгэнэлтэй байхгүй юу. Эмгэнэлтэй өдөр бид тэмдэглэл хэмжээнд очтол ингэж нөхцөл байдал үүсчихээд байгаа юм. 

Тийм учраас өнөөдөр энэ бол бид нар хүмүүсийн амь үнэгүй биш байсан гэдгийг л батлах цаг болсон байна. Тэр хүүхэд, тэр залуу өнөөдөр амь насаа үнэгүй алдаагүй гэдгийг нотлох хэрэгтэй байна. Тэр утгаараа та бүгд энэ тогтоолыг дэмжээрэй. Мэдээж хэлэлцэх явцад үг, өгүүлбэр, найруулга, техникийн шинжтэй янз бүрийн зүйл гарахыг үгүйсгэхгүй. Мэдээж тэрийг засч, янзлаад явчихаж болно. Хамгийн гол нь энэ тогтоолыг Их Хурлаар хэлэлцэж байгаа цаад утга нь Монгол улсын төр Монгол Улсын Их Хурал өнөөдөр ард түмнийхээ талд байдаг гэдгээ л одоо батлах цаг болжээ гэдгийг хэлмээр байна. Албан тушаалын талд биш, бас авлигачдын талд биш гэдгээ. Тийм учраас дэмжиж өгөөрэй гэдэг хүсэлтэй байна.

З.Энхболд: -Содбаатар гишүүн үг хэлнэ.

Я.Содбаатар: -Хөдөлмөрийн аюулгүй байдал, эрүүл ахуй, барилгын салбарын асуудлыг Засгийн газарт тодорхой чиглэл өгсөн тогтоол гаргаж байгааг зарчмын хувьд дэмжиж байгаа. Хоёр, гурван зүйл энэ дотор бас хэлэх ёстой.

Нэгдүгээрт, ер нь энэ барилга дээр явагдаж байгаа хяналт шалгалт яагаад үр дүнд хүрэхгүй байгаа вэ гэдгийг бид нэг сайн харах ёстой юм шиг байгаа юм. Миний харж байгаагаар бол хууль тогтоомжуудад хүлээлгэх хариуцлагын асуудлыг бид их орхигдуулчихсан юм билээ. 

Улсын байцаагч очдог, гурван удаа очиж торгодог. Тэрнээс өөр арга байхгүй. Бүр 250 мянган төгрөг байсан шүү дээ. Одоо бол яахав, хөдөлмөрийн хөлсний төдөн төгрөгөөр үржүүлнэ гээд. Тэр нь тэр том бизнес хийж байгаа хүмүүст ямар нэгэн цочроо өгдөггүй. Тэр утгаараа энэ хариуцлагын тогтолцооных нь механизмыг зөв болгох чиглэлээр их тодорхой санал энэ юун дээр оруулж ирвэл зүйтэй байх.

Хоёрт, ер нь Батзандан гишүүний ярьж байгаа, Баасанхүү гишүүн ч ярьж байгаа хариуцлага, бид нар авлигал, хээл хахуулийн үүрийг хаах ч гэдэг юмуу, ерөөсөө хариуцлагагүйгээс болоод хүний амь нас эрсдээд байгаа энэ зүйлийг хаах гэж байгаа энэ гоё нэр нь гоё сэтгэл байгаа боловч цаана нь өмчийн харилцаа руу битгий орчихоосой гэж бодоод байгаа юм.

Ер нь сүүлийн үед манай Засгийн газраас орж ирж байгаа, Их Хурлаас орж ирж байгаа юман дээр өмчийн эрх рүү халдах юм их байна. Бид тэгээд ямар нийгэм байгуулах гээд байгаа юм. Би ойлгохдоо зах зээлийн харилцааны чинь үндэс нь өмчийн эрх л гэж ойлгоод байгаа шүү дээ. Ардчиллын өмч нь үндэс нь хаана байдаг вэ гэвэл тэнд хүний эрх, эрх чөлөөний л асуудал байдаг юм. Тэгэхээр энэ хоёр руугаа орсон юм руу их хууль тогтоомж орж ирэхээрээ өмчийн эрх рүү, хүний өмч рүү халдах гэсэн, хураана, буулгана, нураана, дарамтална, авна гэсэн ийм л зүйлийг сүүлийн үед нэвт яваад байна.

Энэ нь эргээд 22 жил явсан энэ тогтолцоо руугаа битгий нэг их орчихоосой. Яг тэр тухайн салбарт үүсээд байгаа нөхцөл байдалтай холбоотойгоор хариуцлагыг чангатгах асуудал их чухал. Энийг л авч үзмээр байгаа юм. Энэ хүрээндээ яахаас, өмч рүү орсон заалт, энд бас нэлээн хэдэн заалтууд дээр тийм утга агуулгаар орж ирэх зүйлүүд байна. Тийм учраас энэ талаас нь  хараасай гэж бодож байгаа юм.

Нөгөө нэг талдаа төрийн байгууллагуудын хооронд байгаа ажлын уялдаа, холбооны л асуудал байгаа шүү дээ. Салбарын, хэн нь хаанаа юугаа хариуцах юм бэ? Тэр албан байгууллага, аж ахуйн нэгж, дотоод хяналтаараа юуг нь хариуцах юм бэ? Салбарын яам, тамгын газар, нийслэлийн хүрээнд юуг хариуцах юм бэ, мэргэжлийн хяналтын байгууллага мэргэжлийн хяналтын төвшиндөө хяналт шалгалтаа юугаар хариуцах юм, мэргэжлийн холбоодууд юугаа хариуцах юм бэ гэдэг тэр зааг ялгаа байхгүйгээс болоод бүх зүйлийн буруу нь эргээд мэргэжлийн хяналт руу юмуу, ажил хийж байгаа цөөхөн төрийн албан хаагчид руугаа явчихаад байгаа юм.

Тийм учраас энэ яг тэр аж ахуйн нэгжийн өөрийн хариуцлага гэж байх ёстой. Тэр салбарын байгууллагуудын хариуцлага гэж байх ёстой. Энэ бүгд, хариуцлагын тогтолцооны энэ юуг нэлээн тодорхой зааж өгөхгүй бол 5 дээр барилгын салбарын эрх зүйн орчныг шинэчлэх гэсэн өгүүлбэрээр л яваад байх шиг байна. Тэгэхгүй бол яг нарийн хариуцлагын тогтолцоотой холбоотой заалт нь их бүдэг орчихсон юм болов уу гэж харагдаж байгаа.

Хоёрт нь, зөвшөөрлийг аж ахуйн нэгжид бус, барилга, байгууламжинд орно гэдэг энэ хэсэг, 4 дүгээрхийг нэлээн найруулахгүй бол Бурмаа гишүүний түрүүн хэлээд байгаатай би санал нэг байгаа юм. Барилга чинь өөрөө 16 давхар хүртэл барилга барьдаг тусгай зөвшөөрөл, 16-аас дээш давхар барьдаг тусгай зөвшөөрөл, дотроо угсралтын зөвшөөрөл гээд ингээд ялгаатай байгаа. Энийгээ хэлээд байгаа юмуу, эсвэл түрүүн Батсуурь гишүүний тайлбарлаад байгаа шиг тухайн барилгыг эхлэх, улаан шугам тавих, тухайн барилгын явцад төгсгөлд нь хийх мэргэжлийн хяналтын байцаагчийн төвшний хяналтын дүгнэлтийг хэлээд байгаа юмуу гэдэг хоёр нь өөрөө энэ дээр бас холилдчихож. Тийм учраас 4 дээр энийг гаргахыг дэмжиж байгаа учраас энэ 4-ийнхөө найруулга дээр нэлээн ярихгүй бол. Нэг талдаа зөвшөөрлийн тоог багасгаж ингэе гэчихээд нөгөө талдаа ингэчихээд.

Гурав дахь нэг зүйл нь, нэг зүйлийг би дэмжиж байгаа юм. Ер нь мэргэжлийн холбоодууд, төрийн бус байгууллагуудад нь төрийн зарим чиг үүрэг, эрх хэмжээг шилжүүлэх асуудлыг дэмжиж байгаа юм. Намайг байхад хөдөлмөрийн аюулгүй байдлын байцаагч нар ихэнх нь үйлдвэрчний эвлэл рүү шилжсэн. Нэлээн юмнууд нь орон нутаг руу шилжиж байсан. Яг энийгээ дагуулаад тусгай зөвшөөрөл, гарын үсгийнхээ тоог багасгахгүй бол төрийн өөрийнх нь буруутай үйл ажиллагаа, өөрийнх нь турхираад, тэр хүнд суртлынхаа системээсээ болоод бизнес хийж байгаа хүн дээр дарамт яриад байгаа юм. 

144 гарын үсэг байсан юм. Одоо 90-н хэдэн гарын үсэг байгаа байх. Яагаад гэхээр бид нар техникийн комисс хоёр ажилладаг байсныг нэг болгоод өөрчлөлтүүд бас хийсэн юм. Гэхдээ одоо дахиад их байгаа. Дахиад энэ тоогоо багасгаж байж, төрөөс өөрөөс нь олгодог тэр албан тушаалтнуудын эрх мэдлийн  хязгаарлалтыг нь хийж өгөхгүйгээр бизнесийнхэн буруу, байшин барьсан нь буруу, барилга руу хөрөнгө оруулсан нь буруу гэж ингэж дайраад байдаг ийм хандлагыг нийгэмд төлөвшүүлж болохгүй. 

Энэ бол бас бизнесийнхнийхээ зүтгэж байгаа тодорхой баялаг бүтээж байгаа хүмүүс рүүгээ дайрч байгаа асуудал. Тийм учраас энийг бас ялгаж, энэ дээрээ тодорхой зааж өгөөрэй. Тэгэхгүй бол бүх байшин барьж байгаа хүмүүс авлигачид биш шүү гэдгийг сайн анхаарч, энэ салбарыг дэмжиж.

З.Энхболд: -Хоёр гишүүн дэмжлээ.

Дэмбэрэл гишүүн.

С.Дэмбэрэл: -Баярлалаа. Эртээд энэ тогтоолын төслийг ярилцаж байхад хэд хэдэн санал хэлж байсан. Тэр саналын гол утга нь юу байсан бэ гэхээр нэгдүгээрт, одоо яг Засгийн газраас хэрэгжүүлж байгаа барилгын бизнес хийх орчныг тааламжтай болгох чиглэлээр хийж байгаа зүйлийг давтаж хэлчихсэн хэд хэдэн заалтууд байсан. Тэрийг давтаж хэлэхийн оронд бүр гүнзгийрүүлж сайн хийлгэх үг, үсэг утга бүхий тийм заалт байвал хэрэгтэй гэсэн нэг санаа байсан.

Хоёрдугаарх нь, хувийн өмчийн халдашгүй дархан байдалд хамаагүй хэрэглэсэн үгүүдтэй тийм хэсэг заалт байсан. Энийгээ сайн анхаараарай гэсэн. 

Гуравдугаарх нь, энэ асуудал чинь өөрөө, энэ тогтоолын үзэл санаа юу яваад байна вэ гэхээр нэг талын л, нэг нь цэвэрхэн, нэг нь бохир гэсэн тийм юм яваад байна л даа.  Гэтэл яг миний хажууд сууж байгаа үйлдвэрчний эвлэлийн төлөөлж байгаа, Монгол улсад энэ чиглэлээр 1981 оны Олон улсын хөдөлмөрийн байгууллагын яг энэ чиглэлийн конвенц байдаг. Энэнд чинь Монгол улс нэгдээд орчихсон. Энэ хөдөлмөрийн аюулгүй байдал, эрүүл ахуйн талаарх энэ конвенцийн үзэл санааны гол цөм нь болохоор иймэрхүү аюулгүй байдлын асуудлыг зөвшилцлийн журмаар, гурван талын механизмаар шийддэг олон улсын практик байгаа. Гэтэл тэр байгууллагынх нь чиг үүргийг сайжруулах, үйл ажиллагааг нь дэмжих энэ талын заалтууд орсон эсэх дээр би эргэлзэж байна. Энэ талын зүйлүүдийг яах ёстой юм бэ? Европын туршлагыг харахаар тухайлбал, барилгын сектор, барилгын аюулгүй байдлын зөвлөл гэж үндэсний зөвшил дээр суурилсан ийм зөвлөлүүд байдаг юм билээ. Иймэрхүү зүйлийг яагаад тэр тогтоолынхоо төсөлд оруулаад үзэл санаа болгоод тийм санаа болгоод ингэж хийчихэж болохгүй гэж? Иймэрхүү зүйлүүд орчихвол бас хэрэгтэй.

Эртээд бас тогтоолын төсөл дээр ерөнхийдөө жишээлбэл, ажил олгогч нь итгэл муутай хүн, тийм учраас хөдөлмөрийн аюулгүй байдлын байцаагчийг тусгай болгоё гэсэн санаа орчихсон байсан. Энэ бол тэгж орохоосоо илүү ажил олгогч тухайн асуудлыг хариуцсан ажилтан, энийг хөндлөнгөөс хянадаг тэр байгууллага гурвын холбоог л тухайлбал, Монгол улсын хэмжээнд байгаа гурван талын механизмаа л сайжруулах замаар шийдвэрлэх асуудал.

Дээр нь яг одоо Барилга, хот байгуулалтын яамны хэрэгжүүлээд байгаа юмнуудыг /би хэлсэн/ давтаад байгаа. Энийгээ эсвэл хасах ёстой, эсвэл нэмж бодитой зүйл оруулах ёстой. Хувийн өмчтэй холбоотой, жишээлбэл, нэлээн хэдэн хэллэгүүд орсон байсан. Энэ асуудлуудыг маш нарийн сайн хэлэлцэж байж гаргахгүй бол энэ тогтоол дэмжигдэхдээ сайн юм.

Эцэст нь, иймэрхүү тогтоолууд бол гарах нь шаардлагатай юм шиг байгаа юм. Гэхдээ хэд хэдэн зүйлээс ажиглаж байхад, мөн өмнө нь гаргасан тогтоолуудыг харж байхад хэрэгжилт нь их тааруу байдаг юм билээ. Яагаад тааруу байдаг юм бэ гэхээр дандаа “сугай, сүгэй” гэсэн ийм нэг заалт байгаа. Тэрийгээ эргэж хянадаг механизмын нэг нэр дурдаж өгөөд, тэрийгээ хянадаггүй, эсвэл хянах механизмыг нь хийж өгөөгүй. Энэ асуудлыг авч үзэх болохоороо зөвхөн сүүлийн үеийн моод нь болохоор хөдөлмөрийн хөлсний доод хэмжээг төд дахин нэмэгдүүл гэсэн л ганцхан санкцитай. Ийм л тогтоол гарна, ийм л хууль гарах гээд байдаг учраас хэрэгжилт нь тааруу байгаад байдаг нэг гол шалтгаан нь энэ байх гэж боддог.

Тийм учраас энэ тогтоол гаргах нь зүйтэй гэдэг дээр санал нэг байна. Гэхдээ тогтоолын чанарыг сайжруулах тал дээр, ялангуяа жишээлбэл, хөдөлмөрийн аюулгүй байдал, эрүүл ахуйн талаар стандартууд байгаа. Тэр стандарт мөрддөггүй учраас л тэгдэг. Тэгвэл яаж мөрддөг болгох юм бэ? Мөрд гээд шахаж шаардаад торгоод байх юмуу, эсвэл яг энэн дээр яг ямар арга хэмжээ авахыг энэ тогтоолоор хэлээд өгөх хэрэгтэй л дээ. 

Жишээлбэл, барилгын хөдөлмөрийн аюулгүй байдлын ийм, ийм тогтоол, ийм ийм стандартуудыг ингэж мөрдвөл ийм хөшүүрэг хэрэглэ гэсэн. Тэрнээс дотроо хөдөлмөрийн аюулгүй байдлыг зөрчсөн учраас байцаагч торгоно гэсэн ийм хуучин концепц, эсвэл хортой алим нэг хэсэг нь оруулж ирж, нөгөө хэсэг нь илрүүлдэг. Тэгээд баатар болдог ийм хуучин концепциор явахгүй шүү дээ. Мэргэжлийн хяналт талаасаа ч гэсэн, аливаа асуудалд барилгын аюулгүй байдал талаасаа ч гэсэн. Энэ талаасаа энэ тогтоолын төсөл дээр анхааралтай хандаасай гэж бодож байна. Баярлалаа.

З.Энхболд: -Гурван гишүүн дэмжчихлээ. Одоо дэмжихгүй гурван гишүүн хэрэгтэй. Батсуурь гишүүн ажлын хэсгийн гишүүн дэмжихгүй байж чадахгүй байх, тийм ээ.

-Батсуурь гишүүнийг хаслаа.

Оюунбаатар гишүүн аль талд нь хэлэх вэ? Дэмжиж хэлэх үг дууссан.

-Гарамгайбаатар гишүүн дэмжихгүй хэлэх юмуу? Гарамгайбаатар гишүүн үг хэлнэ.

Б.Гарамгайбаатар: -Энэ тогтоолтой холбоотойгоор би бол өөрийнхөө дэмжихгүй гэсэн байр суурин дээр хэлэх гээд байна. Хамгийн гол нь энэ тогтоол бол бас хэтэрхий захиргаадлын шинжтэй тогтоол гарах гээд байна гэж би хараад байгаа юм. Гол нь барилгын үйлдвэрлэл эрхлэгч рүү довтолсон тийм шийдвэрүүд их орж ирсэн байгаа. Хувийн хэвшлийнхэн рүүгээ дайралт хийсэн. Тийм учраас дэмжихэд хүндрэлтэй.

Хоёрдугаарт, ер нь сүүлийн үед тухайн аж ахуйн нэгжүүд хөдөлмөр хамгаалал, аюулгүй ажиллагааныхаа байдлыг өөрсдөө дээд зэргээр хангах үүрэгтэй байдаг. Гадны байгууллагууд бол зарладаг шүү дээ. Аюулгүй ажиллагаа төдөн цаг боллоо, төдөн цагаар хангалаа гэж. Тийм учраас тэр байгууллагууд өөрсдийнхөө дотор хөдөлмөр, аюулгүй байдал, эрүүл ахуйн шаардлагыг хангасан тэр зарчмаараа уралдаж чадвартай компани, чадвартай үйлдвэрлэгч гэж нотолдог болохоос, ийм шахалтаар юм хийгээд тийм сайн үр дүнд хүрэхгүй гэж ингэж бодож байгаа. Тийм учраас би энэ тогтоолыг дэмжих боломжгүй юм байна гэж ингэж үзэж байгаа юм.

З.Энхболд: -Баянсэлэнгэ гишүүн аль талд нь үг хэлэх вэ?

З.Баянсэлэнгэ: -Дэмжинэ.

З.Энхболд: -Дэмжинэ гэвэл би хаслаа. Бат-Эрдэнэ гишүүн байхгүй байна. Батцэрэг гишүүн дэмжиж байгаа бол үг хэлж болохгүй. Батзандан гишүүн мэдээж, хаслаа.

-Нямдорж гишүүн аль талд нь хэлэх вэ? Үг хэлье.

Ц.Нямдорж: -Баярлалаа. Яахав, энэ тогтоолын төслөө одоо мөрдөж байгаа хуулийнхаа хүрээнд асуудлаа нэг тийшээ болгоод, Засгийн газарт чиглэл өгвөл өгөх биз дээ. Тэр эрх нь Байнгын хороонд нээлттэй.

Би Зоригт гишүүний хөндөж ярьсан сэдвээр гишүүдэд мэдээлэл ч гэх юмуу, ойлголцол ч гэх юмуу, энэ талаас нь юм ярих гэсэн юм. Их Хурлын гишүүд, Байнгын хороо ажлын хэсэг хаа хамаагүй шалгалт хийдэг үе 1992 оноос 2006 он хүртэл үргэлжилсэн юм. Энэ цадиггүй явдал аж ахуйн нэгжүүд дээр очиж, улс төрийн хаялгатай дарамт шахалт болдог, Монголбанкыг шалгаад ир гэхээр худлаа шалгасан нэр зүүж байгаад арилжааны банкаар дамжуулаад зээл авчихаад хүрээд ирдэг. Өөрсдийнх нь дургүй аж ахуйн нэгжүүдийг очиж шалгаж дарамталдаг, бизнесийг нь боодог, хаадаг ийм утга учиргүй байдал руу яваад байхаар нь 2006 оны Их Хурлын хуулийг батлахдаа ажлын хэсгийг манай Лүндээжанцан гишүүн, Бат-Үүл хоёр ахалсан юм. 

Улсын Их Хурлын шалгалт хийх төвшинг нь тогтоогоод өгчихсөн юм. Тэр төвшин бол Засгийн газрын ажлыг шалгах, яамдын ажлыг шалгах, агентлагийн ажлыг шалгах, аймаг, нийслэлийн засаг даргын ажлыг шалгах, Их Хурын дэргэдэх байгууллагын ажлыг шалгах гэдгээр тогтоосон юм, хязгаарыг нь.

Хэрвээ барилгын салбарт юм болохгүй байгаа бол Барилгын яаман дээр нь очиж шалгаад, Барилгын яам нь болохгүй байвал тэр яамаар нь ажлын хэсэг гаргуулж, хөндлөнгийн дүгнэлт гаргуулаад дүнг нь Их Хурал дээр хэлэлцдэг хэлбэр рүү шилжүүлсэн юм. Энэ асуудлаар одоо ч гарч байгаа юм биш. 2008 оны Их Хуралд бас асуудал үүсээд, би тодорхой, анх удаагаа сонгогдсон гишүүдтэй нөхрийн журмаар уулзаж, наад шалгалтын чинь хэмжээ хязгаар хүрээнээсээ хальж байна, ингэж болохгүй ээ. Наад Их Хурал чинь улс төрийн байгууллага. Тодорхой хувь, хувьсгалын улсын үйлдвэрийн газар руу ороод ирэхээрээ улс төржүүлээд улс төрийн дарамт шахалт болоод хувирчихдаг юм. Наад ажлаа зогсоо гэж хүсэлт тавьж байсан тохиолдол ч бий.

Тийм учраас би юу ярих гээд байна вэ гэхээр цаашдаа Их Хурлын дарга, Байнгын хорооны удирдлагууд аливаа ажлын хэсэг байгуулахдаа энэ Их Хурлын хуулинд заасан хязгаарт нь багтааж ажлын хэсгээ байгуулж байя. Хэрвээ одоо мөдөж байгаа Их Хурлын хууль чинь болохгүй гэж үзэж байгаа бол эхлээд тэр хязгаар тогтоосон Их Хурлынхаа заалтыг авч хая. Тэгчихээд дуртай газраа очиж шалгалтаа хийдэг ийм системд орох асуудал бий. 

Энхболд дарга аа, та, Их Хурлын даргын бүрэн эрх дотор Их Хурлын үйл ажиллагаанд хуулийг хэрэгжүүлэх ажлыг зохион байгуулна гэсэн заалт, үг байдаг юм. Тэр ажлын хүрээнд энэ асуудалд зайлшгүй анхаарах ёстой шүү.

Сүүлийн үед ажиглагдаад байгаа юм бол энэ Хотын дарга гэж баахан юм нураах тухай асуудал ярьдаг, Барилгын яам нь таг дуугүй, дундуур нь баахан Их Хурлын гишүүд давхиад орчихсон. Барих гээд ч байгаа юм шиг, нураах ч гээд байгаа юм шиг. Тэгээд нураахыг нь харах гэхээр нураадаг юм байхгүй болчихдог. 70 болж байдаг, 1 болж байдаг, 2 болж байдаг. Ийм адал балмад юм л яваад байгаа юм. АНУ гэдэг улс тогтож байх үед алтны дээрэмчид гэж ийм хүмүүс байсан юм. Чадалтай нь чадалгүйгээ буудаж алчихаад алтыг нь булааж авдаг ийм л капиталын эхэн үеийн хуримтлалын үе байсан шүү дээ. Одоогийн хотын захиргааны явуулж байгаа ажил, энэ засгийн явуулж байгаа ажил, энэ байдлыг ажиглаад байхад яг тэр алтны дээрмийн үеийн бужигнаан энэ төрд харагдаад байгаа юм. Ингэж болохгүй шүүд ээ.

Би Эрдэнэчимэг гэдэг нэр энэ намар тогтоолоо, ядарсан авгай байна зайлуул, нэг жижигхэн газар барилгын карказ босгочихож. Дөрвөн давхар юмаа, ядуу юм. Тэр авгайгийн байшинг нураах тухай Хотын захиргаа намаржин л ярилаа. Зайлуул цаана нь өр зээл тавьчихсан, хүүнд нь идэгдсэн, хэдэн хүүхдээ тэжээх гэж ядсан нэг л амьтан байгаа шүү дээ. Тэр гэр хороолол руу татах гээд байгаа шугам сүлжээгээ тэр байшингийнх нь хажуугаар гаргаад л өгчихнө биз. Тэр муу ядарсан авгайг намаржингаа ингэж талж байх ямар шаардлага энэ засаг төрд байна вэ?

Эцсийн дүндээ Монголд юу болчихсон юм бэ гэхээр 500 мянган хүн амьдрах тооцоотой баригдсан хот. Энэ хот. 500 мянган хүний 50 хувь нь дулаан, цахилгаанд холбогдоно гэсэн тооцоотойгоор байгуулагдсан хот. Энэ асуудлыг шийдэж чадахгүй байгаа учраас байшин шавааралдаад. Энийгээ бодолцох хэрэгтэй шүү дээ. Цаашдаа энэ хуулийнхаа харилцах хүрээгээ хумиж авахгүй бол болохгүй шүү. 

З.Энхболд: -Байнгын хорооны санал, дүгнэлттэй холбогдуулан үг хэлж дууслаа.

Ц.Нямдорж: -Байнгын хорооны дарга нь гишүүдтэйгээ сайн оролцож, хуулийнхаа заалтыг сайн үзээрэй.

З.Энхболд: -Тэрийг гишүүд, ажлын хэсэг санаачилж байхдаа бодох хэрэгтэй санал байна.

-Одоо тогтоолын төслийг хэлэлцэх эсэх асуудлаар санал хураана.

Байнгын хорооны саналаар Хөдөлмөрийн аюулгүй байдал, эрүүл ахуйг хангах болон барилгын салбарын талаар авах зарим арга хэмжээний тухай” Улсын Их Хурлын тогтоолын төслийг хэлэлцэх нь зүйтэй гэсэн саналын томъёоллоор санал хураая.

Санал хураалт. Санал хураалтад 59 гишүүн оролцож, 34 гишүүн зөвшөөрч, 57,6 хувийн саналаар тогтоолын төслийг хэлэлцэх нь зүйтэй гэж үзлээ. 

Төслийг анхны хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны байнгын хороонд шилжүүллээ.

Ц.Нямдорж: -Эдийн засгийн байнгын хороонд шилжүүлж болдоггүй юмуу?

З.Энхболд: -Энэ анх алинаар орж ирсэн бэ?

-Гарамгайбаатар гишүүн. Таны микрофоныг нээчихлээ, микрофондоо хэл дээ.

Б.Гарамгайбаатар: -Энэ анх орж ирэхдээ Эдийн засгийн байнгын хороогоор орж ирсэн юм. Тэгээд хамтарсан ажлын хэсэг гаргаад энийг үзээд юу гэсэн бэ гэхээр ерөөсөө энэ гаргах гэж байгаа тогтоолын гол санаанууд нь дандаа хөдөлмөр, аюулгүй хамгааллын талаар, эрүүл ахуйн талын л юмнууд байсан байхгүй юу. Яг үйлдвэрлэлтэй холбоотой асуудал байхгүй байгаад байгаа юм.

З.Энхболд: -Баярцогт гишүүн.

С.Баярцогт: -Энэ бол Эдийн засгийн байнгын хороогоор орох хэрэгтэй. Би энэ дээр гайхаж байна. Эдийн засгийн байнгын хорооны дарга нь эсрэг санал хэлсэн шүү. Мэргэжлийн Байнгын хороо. Тэгэхээр мэргэжлийн Байнгын хороон дээр энэ асуудал нь яригдаж хэлэлцэж. 

Асуудал байгаа гэдгийг хүн болгон ойлгож байгаа. Асуудлаа зөв шийдэх хэрэгтэй. Тийм учраас Нийгмийн бодлогын байнгын хороо хэлэлцдэгээрээ хэлэлцдэг юм байгаа биз. Яг эцсийн эцэст хариуцлага хүлээх Байнгын хороо нь Эдийн засгийн байнгын хороо шүү. Бодлогоороо бол. Нийгмийн бодлогын байнгын хороо өөрсдийнхөө саналыг бэлдэж өгөөд, Эдийн засгийн байнгын хороогоор энэ асуудал нь хэлэлцэгдээд эцэслэгдээд гарах ёстой шүү дээ. Тэгж л оруулж ирж зарчмаар нь явахгүй бол.

Одоо хуулиуд оруулж ирэхдээ үзэл баримтлалаа батлуулахдаа огт хамаагүй сайд нар үзэл баримтлалыг нь баталдаг. Мөн адилхан тухайн Байнгын хорооны хэлэлцэх асуудалтай гээд хуулиар заачихсан юмыг өөр Байнгын хороо орж ирээд хэлэлцээд байж болохгүй шүү дээ. Тийм учраас гол гол асуудлууд дээрээ Нийгмийн бодлогын байнгын хороо саналаа өгөөд, Эдийн засгийн байнгын хороо эцэслэж хариуцлагаа хүлээж гаргах хэрэгтэй.

З.Энхболд: -Батзандан гишүүн.

Ж.Батзандан: -Энэ тогтоолын төслийг эхлээд Эдийн засгийн болон Нийгмийн бодлогын байнгын хорооны хамтарсан хуралдаанаар хэлэлцээд , Улсын Их Хурлын төвшинд энэ асуудлыг ярья. Монгол хүний амь нас, эрүүл мэндтэй холбоотой асуудал. Эцсийн эцэст монгол хүний амь наснаас илүү үнэтэй зүйл байхгүй гэдэг асуудлыг ярьсан. Ингээд хууль болон тогтоол өргөн мэдүүлэх журмын дагуу Улсын Их Хурлын даргад өргөн барьсан. Засгийн газраас санал авах гэж Засгийн газар руу явуулсан боловч Засгийн газар 33 хоног ямар ч хариу өгөхгүй дарсан.

Дараа нь Улсын Их Хурлын даргад өргөн барьсан. Тогтоолын төсөлд агуулгынх нь 70, 80 хувь нь нийгмийн бодлоготой, хөдөлмөр хамгаалал, аюулгүй байдалтай холбоотой заалтууд байсан учраас Их Хурлын дарга Нийгмийн бодлогын байнгын хороо руу шилжүүлсэн байх гэж би ойлгож байгаа. Ямар ч байсан монголчуудын амь нас, эрүүл мэнд үнэ цэнэтэй байх ёстой гэдэг үүднээс энэ тогтоолын төслийг ажлын хэсгийн гишүүд их анхаарал тавьж ажиллаж байгаа. Дэмжсэн гишүүддээ бас баярлалаа.

З.Энхболд: -Эдийн засаг, Нийгмийн бодлого хоёр өөр өөрийнхөө харгалзан зүйлүүдээр хэлэлцээд шийдвэрээ гаргаарай.

С.Баярцогт: -Нэг нь яг эцэслэх хэрэгтэй шүү дээ.

З.Энхболд: -Энэ чинь барилга барих тухай асуудал биш, барилгаас хүн үхээд байгаа тухай асуудал яригдаад байна шүү дээ.

С.Баярцогт: -Барилгын л асуудал шүү дээ.

З.Энхболд: -Гэхдээ барилгын асуудал хөндөгдөж байгаа учраас Эдийн засгийг би бас оролц гэлээ шүү  дээ. Хоёр Байнгын хороо гишүүд хоорондоо яриад зөв шийдлээ олоорой.

Дараагийн асуудал. 

Газрын тухай, Газрын төлбөрийн  тухай, Газрын кадастрын тухай хуулиудын шинэчилсэн найруулгын төсөл, Газар албадан чөлөөлөх тухай хуулийн төсөл болон холбогдох бусад хуульд нэмэлт, өөрчлөлт оруулах тухай хуулийн төслийг хэлэлцэж эхэлье.

Хууль санаачлагчийн илтгэлийг Барилга, хот байгуулалтын сайд Баярсайхан танилцуулна. 

-Баярсайхан гишүүнийг индэрт урьж байна.

Ц.Баярсайхан: - Улсын Их Хурлын дарга, эрхэм гишүүд ээ. Монгол Улсын Их Хурлын 2012 оны 37 дугаар тогтоолоор баталсан Монгол Улсын Засгийн газрын 2012-2016 оны үйл ажиллагааны хөтөлбөрт “иргэдэд газар өмчлүүлэх асуудлыг бүрэн шийдвэрлэж, өмчилсөн газраа санхүүгийн эргэлтэд оруулах бодит боломжийг бүрдүүлэх, нийтийн эзэмшлийн газрыг гэрчилгээжүүлэх”  гэсэн бодлогын зорилтын хүрээнд “Газрын харилцааны шинэтгэлийг хийх", гэж заасныг үндэслэн энэхүү хуулийн төслийг боловсрууллаа.

Дээрх санал болгож байгаа хуулийн төслүүдийг түрүүчийн парламентын үед хэлэлцэх эсэх асуудлыг нь шийдэж, Байнгын хороод дээр ажлын хэсэг эхний хэлэлцүүлэгт бэлтгэх хэмжээнд ажиллаж тодорхой саналууд, тухайлбал найруулгын болон зарчмын зөрүүтэй 120-иод саналыг хэлэлцүүлэгт бэлтгэж байсныг хуулийн төслийг эргүүлэн татаж авч боловсруулах явцдаа эдгээр саналуудыг харгалзан үзэж тусгасан болохыг тэмдэглэн хэлэхийг хүсэж байна. Хуулийн төслийг Хууль зүйн сайд, Барилга хот байгуулалтын сайдын хамтран баталсан үзэл баримтлалын хүрээнд боловсруулж яамдуудын саналыг тусгасан болно.

Түүнчлэн Газрын тухай, Газар албадан чөлөөлөх тухай хуулийн төслийг Өдрийн сонинд нийтэлж Газрын албадан чөлөөлөх тухай хуулийн төслийн талаар Ерөнхийлөгчийн Тамгын газартай хамтран иргэний танхимд нээлттэй хэлэлцүүлгийг зохион байгуулсан юм.

Газрын тухай, Газрын төлбөрийн тухай, Газрын кадастрын тухай хуулиудын шинэчилсэн найруулгын төсөл, Геодези, зураг зүйн тухай хуульд нэмэлт, өөрчлөлт оруулах, Газрын албадан чөлөөлөх тухай хуулийн төслийг шинээр боловсруулсан бөгөөд хуулиудын төслүүдэд дараах зарчмын шинж чанартай асуудлуудыг тусгасан юм.

Нэг.Газрын тухай хуулийн шинэчилсэн найруулгын төсөл:
Аймаг, нийслэл,  сум, дүүргийн Засаг даргын газар эзэмшүүлэх, ашиглуулах эрх олгох талаарх зохицуулалтыг нарийвчлан зааглаж тодорхой болгосон. Тухайлбал, сум, дүүргийн Засаг дарга зөвхөн гэр бүлийн хамтын хэрэгцээний зориулалтаар газар эзэмшүүлэх, уг эрхийг бусдад шилжүүлэх, газар эзэмших эрхийг сунгах, шийдвэр гаргадаг байх бусад тохиолдолд нийслэлийн Засаг даргын шийдвэрээр газар эзэмшүүлэх, ашиглуулах эрх олгодог байх зохицуулалтыг нарийвчлан хуулийн төсөлд тусгасан болно.

Газрын нэгдмэл сангийн тайланг жил бүр Засгийн газарт танилцуулж Улсын Их Хурлаар 2 жилд 1 удаа хэлэлцүүлж байхаар хуулийн төсөлд тусгалаа. Гэр бүлийн хамтын хэрэгцээний болон улс, орон нутгийн төсвөөс санхүүждэг байгууллага концессын гэрээгээр эзэмшүүлэх, нийтийн зориулалттай орон сууц барих зориулалтаар газрыг эрх бүхий засаг дарга шууд олгодог, аж ахуйн үйл ажиллагааны зориулалтын газрыг дуудлага худалдаа, уралдаанд шалгаруулалтаар олгодог байхаар, газрыг зөвхөн газрын төлөвлөлтийн бүс, түүний стандартад нийцсэн төслийг үндэслэн эзэмшүүлэхээр хуулийн төсөлд тусгаад байна.

Ашигт малтмал, газрын тос, байгалийн хий ашиглах зориулалтаар газрыг нэгдмэл санд ангиллыг нь нэмж тусгасан болно. Учир нь өнөөгийн байдлаар ашигт малтмалын ашиглалтын 1200 гаруй лицензэд 631,5 мянган га талбай, хайгуулын 2696 лицензийн 23173,2 мянган га газар хамрагдаж байгаа нь бусад ангилал руу тусад нь ангилал болгож оруулж, эзэмшил, ашиглалтыг зохицуулах үндэслэл болж байна.

Мөн  ашигт малтмал, газрын тос, байгалийн хий ашиглах тусгай зөвшөөрөл авсан этгээд Газрын тухай хуулийн дагуу газар эзэмших, ашиглах хүсэлт гаргаж тухайн шатны засаг даргатай гэрээ байгуулдаг байхаар. Уг гэрээ нь тухайн орон нутгийн иргэн, аж ахуйн нэгж, байгууллагын аливаа үйл ажиллагаа явуулахад саад учруулахгүй байх, малчдын эрх ашгийг хангах, худаг ус ашиглах, зам сүлжээ тавих, нөхөн сэргээлт хийх зэрэг асуудлыг тусгадаг байхаар хуулийн төсөлд шинээр тусгалаа. Ялангуяа хайгуулын лиценз эхэлж авахад иргэдийн саналыг заавал авдаг  байхаар оруулсан болно.

Одоогийн хуулиар Монгол улсын иргэн, аж ахуйн нэгж газар ашиглах эрхийн зохицуулалт орхигдсон тул газрыг тодорхой зориулалтаар 5 хүртэл жилийн хугацаатай ашиглуулахаар тусгалаа. Улсын Их Хурал, Засгийн газраас баталсан улсын эдийн засаг, нийгмийн хөгжилд ач холбогдол бүхий төсөл хөтөлбөрийг хэрэгжүүлэх зорилгоор Засгийн газар нь нөөц газартай байх, түүнийг Засгийн газрын шийдвэрээр эзэмшүүлж, ашиглуулж байхаар төсөлд тусгалаа.

Улсын газар зохион байгуулалтын ерөнхий төлөвлөгөө, түүнд үндэслэсэн аймаг, нийслэлийн газар зохион байгуулалтын ерөнхий төлөвлөгөө, жилийн газар зохион байгуулалтын төлөвлөгөө гэсэн гурван шатны төлөвлөлтийг суурь судалгаан дээр үндэслэн иргэдийн оролцоотой хийх асуудлуудыг хуулийн төсөлд тусгасан болно.

Хоёр:Газрын төлбөрийн тухай хуулийн шинэчилсэн найруулгын төсөлд:
Газрын суурь үнэ, газрын төлбөрийн хувь хэмжээг зах зээлийн бодит үнэ, газар ашиглалтын зориулалт, газрын үр өгөөж, байршил, зах зээлийн эрэлт хэрэгцээнд нийцүүлэн тогтоохоор өөрчилсөн. Тухайлбал, хөдөө аж ахуйн газрын үнэлгээний тойрог болон хот, тосгон, бусад суурины газрын үнэлгээний бүсчлэлд харгалзах газрын жишиг үнийг газар ашиглалтын зориулалт тус бүрээр Засгийн газар тогтоох бөгөөд зах зээлийн үнийг гол үзүүлэлт болгохоор хуулийн төсөлд тусгалаа.

Хуулийн төслөөр эдлэн газрын үнэ цэнийн 70 хувьд газрын төлбөр ноогдуулах бөгөөд байгаль орчинд үзүүлэх нөлөөлөл болон ногоон бүсийг хамгаалах шаардлагыг харгалзан хот, тосгон, бусад суурин газрын төлбөрийн хэмжээг өсгөж бууруулж болох зохицуулалтыг тусгасан.
Гурав. Газрын кадастрын тухай хуулийн шинэчилсэн найруулгын төсөлд:
Газрын кадастр нь газрын бүртгэлийн цогц үйл ажиллагаа явахаар шинэчлэн томъёолж, газрыг нэгдмэл сангийн ангилал тус бүрээр нарийвчлан бүртгэх, газар эзэмших, ашиглах, өмчлөх үйл ажиллагаанд төрийн байгууллага, иргэн, хуулийн этгээд хэрхэн оролцох процессыг хуулийн төсөлд тусгалаа.

Газрын үнэлгээг олон улсын стандарттай нийцүүлэх, газрын үнэлгээний үйл ажиллагаанд оролцогчдын эрх, үүргийг тодорхойлж, олон улсын жишигт нийцсэн өөрийн орны онцлогт тохирсон газрын үнэлгээний тогтолцоог бий болгох, газрын шинж байдал, онцлог, зориулалтыг харгалзан тогтоохоор хуулийн төсөлд  оруулсан. Газрын үнэ цэнийг газар эзэмшигч, ашиглагч, өмчлөгчийн оролцоотой тогтоож, гурван жил тутамд шинэчлэн бүртгэхээр хуулийн төсөлд тусгалаа.

Дөрөв.Геодези, зураг зүйн тухай хуулийн нэмэлт өөрчлөлтийн төсөлд:
Төрийн нууцын жагсаалт батлах тухай хуульд зааснаар 1:100 мянганаас илүү нарийвчлалтай байр зүйн зураг нь төрийн нууцад хамаардаг учир байр зүйн зургийг тусгай болон нийтийн хэрэгцээний гэж ангилан нийтийн хэрэгцээний зургийн агуулга, үзүүлэлтийг батлан хамгаалахын асуудал эрхэлсэн төрийн захиргааны байгууллагатай хамтран батлахаар хуулийн төсөлд тусгаж байна. Ингэснээр бүх шатны төлөвлөлтөнд иргэн, хуулийн этгээд байр зүйн зургийг ашиглах боломжийг бүрдүүлнэ.

Геодези, зураг зүйн үйлдвэрлэл, үйлчилгээ эрхлэх нөхцөлд тавигдах стандартыг тогтоож, энэ үйл ажиллагааг тусгай зөвшөөрөлгүйгээр гүйцэтгэх боломжийг бүрдүүлж байна.

Геодези, зураг зүйн ажлын солбилцол, өндөр, масштаб, дүрслэх хавтгайн тогтолцоонд гүйцэтгэж, мэдээллийг тоон болон бусад хэлбэрээр геодези, зураг зүйн мэдээллийн улсын нэгдсэн санд хүлээлгэж өгч байхаар хуулийн төсөлд тусгаж байна.

Тав.Газар албадан чөлөөлөх хуулийн талаар:
Монгол Улсын эдийн засгийн хурдацтай өсөлттэй уялдан үндэсний болон бүс нутгийн хэмжээний томоохон дэд бүтцийн болон бүтээн байгуулалтын төсөл хөтөлбөрийг үе шаттайгаар хэрэгжүүлж байна. Энэхүү үйл явцтай уялдан улсын болон орон нутгийн тусгай хэрэгцээ, нийгмийн зайлшгүй хэрэгцээ, ашиг сонирхолд нийцүүлэн хувийн өмчийн болон эзэмшил, ашиглалтанд байгаа газрыг албадан чөлөөлөх шаардлага гарч байна. Хэдийгээр Газрын тухай болон Монгол улсын иргэнд газар өмчлүүлэх тухай хуульд газрыг чөлөөлөх талаар зарим зохицуулалтууд байгаа боловч тэдгээр нь зөвхөн гэрээний үндсэн дээр харилцан тохиролцоно гэж заасан тул хэрэв иргэнтэй тохиролцож  чадаагүй нөхцөлд хэрхэн зохицуулах, шийдэх хууль зүйн механизм алга  байна. 
Иймд уг хуулийн төсөл батлагдсанаар улс, орон нутгийн тусгай болон нийтийн хэрэгцээг үндэслэн газрын албадан чөлөөлөх эрх зүйн зохицуулалт тодорхой болох юм. Газрын хуульд эдгээр зохицуулалтын талаар тодорхой заасан бөгөөд нарийвчилсан харьцааг Газар албадан чөлөөлөх хуулийн зохицуулалтанд илүү тодруулж оруулж байна.

Газар албадан чөлөөлөхтэй холбогдон төр, иргэн болон бусад этгээдийн хооронд үүсэх харилцааг нарийвчлан зохицуулаагүйгээс газар албадан чөлөөлтөд өртөгчдийн эдлэх эрх, авах нөхөн олговор болон тэдэнд үзүүлэх нийгмийн хамгааллын арга хэмжээ, тусламж дэмжлэг тодорхойгүй, гомдол маргааны шийдвэрлэх механизм байхгүй байгаа юм. Тийм учраас иргэдэд зохих хэмжээний шударга ёсны нөхөн төлбөрийг олгох, мөн төрийн байгууллага болон иргэдийн эрх, үүргийг тодорхой болгох замаар харилцааг нэгдсэн  зохицуулалтаар зохицуулахаар тусгасан юм. Үндсэн хуулинд байсан тодорхой заалтууд хүний эрхийн хэм хэмжээ, өмчийн харилцааны тодорхой зохицуулалтуудыг уг хуулийн төслүүд дээр тодорхой шийдсэн болно.

Эрхэм гишүүд ээ, дээрх хуулиудын төсөл болон дагалдан өргөн баригдсан хуулийн төслийн хэлэлцэх эсэх асуудлыг шийдвэрлэж өгөхийг хүсье. Анхаарал тавьсанд баярлалаа. 
З.Энхболд: -Баярсайхан гишүүнд баярлалаа.

Байгаль орчин, хүнс, хөдөө аж ахуйн байнгын хорооны санал, дүгнэлтийг Улсын Их Хурлын гишүүн Бакей танилцуулна. Бакей гишүүнийг индэрт урьж байна. 

А.Бакей: -Улсын Их Хурлын дарга, эрхэм гишүүд ээ,

Монгол Улсын Засгийн газраас санаачлан боловсруулж, 2013 оны 1 дүгээр сарын 11-ний өдөр Улсын Их Хуралд өргөн мэдүүлсэн Газрын тухай, Газрын төлбөрийн тухай, Газрын кадастрын тухай хуулиудын шинэчилсэн найруулгын төсөл, Газар албадан чөлөөлөх тухай хуулийн төсөл, Геодези зураг зүйн тухай хуульд нэмэлт, өөрчлөлт оруулах тухай хуулийн төсөл болон тэдгээрийг дагалдан өргөн мэдүүлэгдсэн Тусгай хамгаалалттай газар нутгийн тухай хуульд нэмэлт оруулах тухай, Ойн тухай хуульд нэмэлт, өөрчлөлт оруулах тухай, Усны тухай хуульд нэмэлт, өөрчлөлт оруулах тухай, Авто замын тухай хуульд нэмэлт оруулах тухай, Харилцаа холбооны тухай хуульд өөрчлөлт оруулах тухай, Иргэний нисэхийн тухай хуульд өөрчлөлт оруулах тухай, Аж ахуйн үйл ажиллагааны тусгай зөвшөөрлийн тухай хуулийн зарим заалтыг хүчингүй болгох тухай, Эрчим хүчний тухай хуульд өөрчлөлт оруулах тухай, Гадаадын хөрөнгө оруулалтын тухай хуулийн зарим зүйлийг хүчингүй болгох тухай, Ашигт малтмалын тухай хуульд нэмэлт оруулах тухай, Төмөр замын тээврийн тухай хуульд нэмэлт оруулах тухай, Байгалийн нөөц ашигласны төлбөрийн тухай хуульд өөрчлөлт оруулах тухай, Хувь хүний орлогын албан татварын тухай хуульд өөрчлөлт оруулах тухай, Монгол Улсын иргэнд газар өмчлүүлэх тухай хуульд өөрчлөлт оруулах тухай, Үл хөдлөх эд хөрөнгийн албан татварын тухай хуульд өөрчлөлт оруулах тухай, Улсын тэмдэгтийн хураамжийн тухай хуулийн зарим заалтыг хүчингүй болгох тухай хуулийн төслийн хэлэлцэх эсэх асуудлыг Байгаль орчин, хүнс, хөдөө аж ахуйн байнгын хорооны 2013 оны 1 дүгээр сарын 15-ны өдрийн хуралдаанаар хэлэлцээд дараах санал дүгнэлтийг Улсын Их Хурлын нэгдсэн хуралдаанд оруулж байна.
Газрын харилцааг зохицуулж буй хуулиудыг хэрэгжүүлэх явцад гарч байгаа газар өмчлөх, эзэмших, ашиглах харилцаатай холбоотой зөрчил, дутагдлыг арилгах, газрыг үр ашигтай төлөвлөх, зах зээлийн нийгмийн шаардлагад нийцүүлэн боловсронгуй болгох замаар бүхэлд нь шинэчлэн найруулах болон нэмэлт өөрчлөлт оруулж, улсын болон орон нутгийн тусгай хэрэгцээ, нийгмийн зайлшгүй шаардлагад үндэслэн газрыг чөлөөлөх зэрэг асуудлуудыг зохицуулах зорилгоор санаачлагч нь дээрх хуулийн төслүүдийг боловсруулжээ.
Хуулийн төслүүдийг Байнгын хорооны хуралдаанаар хэлэлцэх үед Улсын Их Хурлын гишүүн Б.Наранхүү тухайн эзэмшиж, ашиглаж байгаа газар дээрээ ногоон байгууламж байгуулсан иргэд, аж ахуйн нэгжийн газрын төлбөрийг тодорхой хэмжээгээр хөнгөлөх, Улсын Их Хурлын гишүүн Ц.Дашдорж Газрын үндэсний хорооны чиг үүрэг дэндүү өндөр, төрийн захиргааны төв байгууллагын асуудлыг хэрэгжүүлэхээр заасан байгааг анхаарах, газрыг чөлөөлөх шийдэл нь зөв боловч өмчийн харилцааг хөндсөн асуудал тул болгоомжтой хандах, ашигт малтмал олборлож байгаа газрын төлбөрийг ашигт малтмалын борлуулалтын орлоготой холбогдуулан авахаар тусгасан нь зарчмын хувьд буруу, Улсын Их Хурлын гишүүн Я.Содбаатар нүүдлийн соёл иргэншил алдагдах талтай тул тухайн бэлчээрийг эзэмшүүлэх нь буруу, газрыг албадан чөлөөлөх асуудал иргэний өмчийн харилцааг хөндөж байгаа тул Эдийн засгийн байнгын хороогоор хэлэлцүүлэх шаардлагатай, Газрын төлбөрийн тухай хууль батлагдсанаар иргэн, аж ахуйн нэгжид ямар хэмжээний дарамт ирэхийг тооцоолох, Улсын Их Хурлын гишүүн Ц.Оюунгэрэл Газрын тухай багц хуулийн төслийг Монгол Улсын иргэнд газар өмчлүүлэх тухай хуулийн төсөлтэй хамт хэлэлцүүлэх, Улсын Их Хурлын гишүүн Д.Эрдэнэбат Газар албадан чөлөөлөх тухай гэсэн нэрийг нийгмийн зайлшгүй хэрэгцээ, ашиг сонирхлын төлөө газрыг чөлөөлөх тухай гэж өөрчлөн ямар нөхцөлд албадлага хэрэглэх талаар дотор нь зааж өгөх, бэлчээрийг эзэмшүүлэх асуудлаар ард иргэдийн дунд санал асуулга явуулах, Улсын Их Хурлын гишүүн Г.Баярсайхан иргэдийн өмчийн газрыг чөлөөлөх тохиолдолд газрыг нь мөнгө, орон сууц, эсвэл өөр газраар солих гэж  тодорхой зааж өгөх, Улсын Их Хурлын гишүүн А.Бакей Газрын тухай хууль бол нийгэм эдийн засгийн бүх асуудалтай холбоотой гол суурь хууль тул яаралгүй, олон талаас нь нухацтай хэлэлцэх, бэлчээрийн газрын асуудалд нухацтай хандаж зарчмын шинжтэй гол асуудлуудыг тодорхой тусгах, Газрын тухай хуулийн төслийг эхэлж хэлэлцсэний дараа бусад төслүүдийг хэлэлцэх, Улсын Их Хурлын гишүүн С.Дэмбэрэл эдийн засгийн маргааныг зөвхөн шүүхээр бус өөр бусад аргаар шийдвэрлэх механизмыг тусгах зэрэг саналууд гаргасан болно.
Газрын тухай багц хуулийн төслийг Улсын Их Хурлын чуулганы нэгдсэн хуралдаанаар хэлэлцүүлэхийг Байнгын хорооны хуралдаанд оролцсон гишүүдийн олонхи дэмжлээ. 

Анхны хэлэлцүүлгийн шатнаас Газрын тухай хуулийн төслийг эхлэн хэлэлцэж, дараа нь бусад төслүүдээ хэлэлцэх боломжтой бөгөөд Газрын төлбөрийн тухай, Газар албадан чөлөөлөх тухай болон дагалдах бусад хуулийн төслүүдийг эрхлэх асуудлын хүрээнд зохих Байнгын хороод хэлэлцэх нь зүйтэй гэж үзлээ. 

Улсын Их Хурлын эрхэм гишүүд ээ, Газрын тухай, Газрын төлбөрийн тухай, Газрын кадастрын тухай хуулиудын шинэчилсэн найруулгын төсөл, Газар албадан чөлөөлөх тухай хуулийн төсөл, Геодези зураг зүйн тухай хуульд нэмэлт, өөрчлөлт оруулах тухай хуулийн төсөл болон тэдгээрийг дагалдан өргөн мэдүүлсэн 16 хуулийн төслүүдийн хэлэлцэх эсэх талаар Байгаль орчин, хүнс, хөдөө аж ахуйн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг хүсье. Анхаарал тавьсанд баярлалаа.
З.Энхбод: -Бакей гишүүнд баярлалаа.

Ажлын хэсгийг танилцуулъя. Барилга, хот байгуулалтын сайд Баярсайхан, Барилга, хот байгуулалтын сайдын зөвлөх Мөнхбаатар, Газрын харилцаа, геодези, зураг зүйн газрын дарга Хүрэлшагай, мөн агентлагийн дэд дарга Даваабаатар, мөн агентлагийн хэлтсийн дарга Түмэнжаргал, мөн агентлагийн газрын албаны дарга Ганхуяг, мөн агентлагийн хуулийн зөвлөх Оюунсүрэн, Нийслэлийн газрын албаны дэд дарга Ариунгэрэл, Албадан нүүлгэн суурьшуулалтын хууль, эрх зүй, зохицуулалтын орчны шинэчлэл төслийн зохицуулагч Чинзориг, мөн төслийн хуулийн зөвлөх Энхтамир.
Хууль санаачлагчийн илтгэл болон Байнгын хорооны санал, дүгнэлттэй холбогдуулан асуулттай гишүүд нэрээ өгье.

Энэ хууль өөрөө олон хууль, том хууль. Олон хүний эрх ашиг хөндөгдөж байгаа хууль учраас хаврын чуулганаар гарна. Одоо бид хэлэлцэх эсэхээ шийдсэний дараа ажлын хэсэг гаргана. Оролцох хүсэлтэй гишүүд Байнгын хороонд байдаг, байдаггүйгээсээ үл харгалзаад энэ хуулийн ажлын хэсэгт оролцох хэрэгтэй. Өнөөдрөөс, ирэх 7 хоногоос эхэлж ажиллаад хаврын чуулганы эх гэхэд ажлаа дуусгахаар ийм дараалалтай явахаар төлөвлөж байгаа.

Оюунбаатар гишүүнээр асуултаа дуусгая. Асуулт явсаар байтал 18 цаг болчих байх. Оюунбаатар гишүүнээр асуулт дуусах хүртэл цагаа сунгачихъя.

-Энх-Амгалан гишүүн асууя.

Л.Энх-Амгалан: -Баярлалаа. Мэдээж чухал хууль. Үнэхээр олон харилцааг зохицуулах ийм чухал, том багц хууль орж ирж байна. Бараг сүүлийн 22 жилд бид нарын зах зээлийн нийгмээр явсан нийгмийн харилцааны хамгийн чухал асуудал бол энэ газрын харилцааны тухай асуудал байж байгаа. Энэ газрын харилцааны асуудал үнэхээр эдийн засгийнхаа өсөлт, хурдацтай нийцэхээ больсон. Энэ хуулийн өөрчлөх ёстой гэсэнтэй санал нэг байна.

Мэдээж, энэ хуулийн төслүүдтэй хамт өргөн баригдсан газар албадан чөлөөлөх тухай хууль, Газрын төлбөрийн тухай хуулийг бид нар нэлээн нухацтай ярих ёстой гэж би ойлгож байгаа. Одоогийн яг өргөн барьчихсан байгаа Газрын албадан чөлөөлөх тухай хуулиар бол Үндсэн хууль, Иргэний хууль, Газрын тухай хуультай олон талаараа зарчим, заалтууд зөрчсөн ийм хуулийн төсөл өргөн баригдчихсан байгаа юм. Жишээлбэл, Газрын тухай хуулийн төсөлд газар эзэмшихтэй холбогдож газрыг дайчлан авах тухай асуудал зохицуулагдаж байхад Газар албадан чөлөөлөх тухай хуульд тохирсон, тохироогүй газрыг нь хурааж авахаар зохицуулна гэсэн иймэрхүү заалтууд бие биенээ үгүйсгэсэн ийм заалтууд нэлээн их байж байгаа.

Хоёрдугаарт, Газрын төлбөрийн тухай хууль дээр үндсэндээ иргэдийн маань эзэмшиж байгаа, ашиглаж байгаа 0,7 га хүртэлх хэмжээний газрын төлбөр одоо 90 хувиар хөнгөлөгддөг. Энэ шинэ орж ирж байгаа хуулийн төслөөр бол үндсэндээ 90 хувийн хөнгөлөлт нь байхгүйгээр 100 хувь газрынхаа төлбөрийг төлөх ард иргэд дээр, тэр тусмаа Улаанбаатар хотын гэр хороололд амьдарч байгаа, аймгийн төвийн гэр хороололд амьдарч байгаа ард иргэдэд маш том дарамт ирэх юм байна. Энэ дээр тодорхой хийсэн тооцоо, яг өнөөдөр дунджаар Улаанбаатар хотод, аймгийн төвийн гэр хороололд амьдарч байгаа 0,5 га дээр амьдарч байгаа ард иргэдэд ямархуу дарамт ирэх вэ? Энэ дээр хийсэн тооцоо байна уу гэж тодотгохыг хүсэж байна.

Хоёрдугаарт, мал бүхий иргэдээс авах, бэлчээр ашиглаж байгаа иргэдээс авах, малчдаас авах газрын төлбөрүүд нэлээн нэмэгдэх ийм төсөл орж ирж байгаа юм байна. Энэ дээр тодорхой судалгаа хийгдсэн үү гэсэн энэ зүйлүүдийг бас тодруулахыг хүсэж байна.

Гуравдугаарт, мэдээж төрийн байгууллагууд болох ясли, цэцэрлэг, хүүхдийн зуслан, ерөнхий боловсролын дунд сургууль, асрамжийн газар гээд олон газрууд дээр газрын төлбөр төлж байх ийм зохицуулалттай хууль орж ирж байгаа юм байна. Энэ нь ямар үндэслэлээр иймэрхүү зохицуулалтууд хийх зайлшгүй шаардлагууд гарсан юм бэ гэсэн энэ гурван зүйлийг бас тодруулахыг хүсэж байна. Баярлалаа.

З.Энхболд: -Хууль санаачлагч Баярсайхан гишүүн төлөөлж хариулъя.

Ц.Баярсайхан: -Газрын төлбөрийн хууль, Газрын албадан чөлөөлөх тухай хуулийг, ер нь өргөн баригдсан хуулиудыг мэдээж Их Хурлын байгуулагдах ажлын хэсэг, намын бүлгүүдийн ажлын хэсэг, Байнгын хороодууд нягт нямбай хэлэлцэх байх гэж ингэж бодож байгаа.

Ер нь Газрын хуулиндаа ч гэсэн улсын тусгай хэрэгцээний газар, тэр дотроо инженерийн шугам сүлжээ барих, дэд бүтэц барихтай холбогдсон газар дээр зайлшгүй чөлөөлөх, чөлөөлсөн нөхцөлд нөхөн төлбөр өгөх энэ асуудал хуучин хуулинд ч  байсан. Энэ ажлыг зөвхөн гэрээний үндсэн дээр гүйцэтгээд явахад ямархуу хүндрэл бэрхшээл Улаанбаатар хотод тохиолдож байсан бэ гэдгийг манай бүх иргэд, Их Хурлын гишүүд мэдэх байх аа. Тийм учраас энэ албадан чөлөөлөлтийн хуулийг боловсруулах чиглэлийн ажил бол 2011 оноос эхэлсэн юм билээ. 2011, 2012 ондоо энэ хуулийн төслийг боловсруулаад, тэр үеийн сайд нь үзэл баримтлалынх нь хувьд зөвшөөрөөд, үндсэндээ өргөн барихад бэлэн болсон байсан юм.

Газрыг албадан чөлөөлнө гэхээр шууд чөлөөлөх юм шиг манай гишүүд ойлгоод байгаа юм. Хуулийн төсөл дээр хэрвээ зайлшгүй чөлөөлөх нөхцөлд тэр тухайн газар нутаг дээр амьдарч байгаа иргэдийн саналыг мэдээж хамгийн түрүүнд авч үзнэ. Тэдний эрхийг хамгийн түрүүнд хангах ёстой юм. Гэхдээ тэнд байгаа хүмүүсийн 2/3-оор асуудал шийдэх энэ зарчим бол бас байгаа. Дээр нь газар чөлөөлөх тухай гэрээ хийгдэнэ. Энэ гэрээн дээр олгогдох нөхөн төлбөр, хэрвээ хувьчлаад авчихсан, өмчлөөд авчихсан газрын асуудал хөндөгдвөл энэ газрыг нь өөр газар олгох асуудал бас яригдана. 

Ингээд нөхөн төлбөр юмаа зохицохгүй бол эвлэрүүлэн зуучлах үйлчилгээнд хандах ёстой. Эвлэрүүлэн зуучлах үйлчилгээгээр шийдэгдэж чадахгүй бол шүүхийн журмаар шийдэгдэх гээд энэ шат дамжлага болгонд иргэний эрхийг хамгийн нэгдүгээрт тавьж байгаа юм. Хуучин явж ирсэн тогтолцоогоор буюу гэрээгээр зохицуулахад явж, явж эцэстээ иргэн хохироод, төр авах юмаа аваад салдаг байсан ийм л байсан дэг жаягийг өөрчилж байгаа ийм хууль шүү. Энэ хуулиа сайн уншиж үзэх ёстой байх.

Дээр нь албадан гэдэг дээр манай гишүүд бас эмзэглээд байгаа юм. Гарцаа байхгүй л эцсийн дүндээ тэр албадан руугаа хүрнэ. Тэгэхдээ өмнө нь чөлөөлөх процесс бол иргэдтэйгээ нээлттэй ярилцах, тэдний санал бодол, эрхийг хүндэтгэх зарчмаар хэрэгжинэ.

Газрын төлбөрийн хууль бол тодорхой малын бэлчээрийн төлбөр ч гэдэг юмуу, орон сууцны төлбөр ч гэдэг юмуу, энэ төлбөрүүдийг авахаар гардаг. Иргэдийн хувийн өмчийн газрын төлбөр буюу өмчлөгдсөн газрын төлбөрийг үл хөдлөх хөрөнгийн татварын хуулиар зохицуулна гээд оруулчихсан. Бусад татварыг татварын бусад хуулиудаараа зохицуулна. Тэгээд өнөөдөр энэ чөлөөлөлтүүд бол бусад хуулиудаараа зохицуулагдаад явж байгаа гэж ингэж ойлгож байгаа. Өөрөөр хэлбэл, хувийн өмчийн газар, хамтын хэрэгцээний газрын 90 хувь нь чөлөөлөгдөөд явж байгаа. Бэлчээрийн төлбөрөөс малчид чөлөөлөгдөөд явж байгаа. Үүнийг дараа нь Татварын хуулийн хоёр дахь шатны шинэчлэлээр аль хэсэгт нь чөлөөлөх юм, аль хэсэгт нь авах нь вэ гэдэг нь илүү тодорхой болж орж ирнэ.

Сая 2013 оны улсын төсвийг хэлэлцэх явцад бас татварын хөнгөлөлт, чөлөөлөлтийн асуудлыг эргэж харъя. Бидний хийсэн шинэчлэлийн дараа дахь хоёр шатны шинэчлэл дээрээ иргэдэд чиглэсэн аж ахуйн нэгж дээр байгаа олон татварын  алийг нь хөнгөлөх юм, алийг нь чөлөөлөх юм бэ гэдэг нь Татварынхаа хуулиар орж ирнэ гэж ингэж ойлгож байгаа.

З.Энхболд: -Баасанхүү гишүүн асууя.

О.Баасанхүү: -Газар эзэмших, ашиглах, өмчлөх гээд газар дээр ийм ойлголт байгаа. Өмчилж байгаа газрыг чөлөөлөх гэсэн ойлголт байхгүй байх л даа. Өмч шүү дээ. Өмчилж байгаа газрыг худалдаж авах л асуудал байдаг байх. Яахав, нэг талын санаачилгаар уу, хоёр талын санаачилгаар уу. Ард түмэн юун дээр бухимдаад байгаа вэ гэхээр өмчийг яагаад албадах гээд байгаа, өмчийг яагаад чөлөөлөх гээд байгаа тухай л яриад байна л даа. 

Нэгдүгээр асуулт болохоор, би өмчилсөн газрыг чөлөөлөх гэдэг энэ утга санаагаа тодруулж өгнө үү гэсэн нэгдүгээр асуулт.

Хоёрдугаарт нь, газрын сая, таны хуулийг ингээд харж байхад ашиглах гэдэг ойлголт бол ер нь хэт харьцангуй болчихоод байна л даа. Гэтэл өнөөдөр үйлчилж байгаа эзэмших, ашиглах хоёр бол зарчмын ялгаагүйгээр яваад байсан. Тэгэхээр ашиглах гэдгийг юу гэж онцолж үзээд байгаа вэ? 

Гуравт нь, шашны байгууллагын зориулалттай газрыг яаж зохицуулах вэ? Амьдрал дээр ямар байдаг вэ гэхээр өмчилсөн газар дээр нь шашны сүм барьчихаад тэнд нь олон зуун хүмүүс орж зан үйл үйлддэг. Дараа нь тэр өмчилсөн хүн өөрийнхөө өмч гэдэг нэрээр заримдаа эд хөрөнгийг нь булааж авах гэх мэт маргаан зөндөө гардаг. Энийг энэ хуулиар цэгцлэх боломж байна уу? Өөрөөр хэлбэл, зориулалтууд нь, бүх зориулалт. Үйлдвэрлэлийн зориулалттай гэж юу юм бэ, шашны зориулалттай гэж юу юм бэ, янз бүрийн зориулалтуудыг нь тодорхой, амины зориулалттай гэж юу вэ гээд. Энэ бүгдийг нарийн зааж өгмөөр байна л даа. Энэ дээр ийм зохицуулалтууд бий юу гэсэн  асуулт байна.

З.Энхболд: -Баярсайхан гишүүн хариулъя.

Ц.Баярсайхан: -Ер нь энэ хуулийн 13.1-8, 13.1.4-тэй холбоотой асуудал дээр л газрыг чөлөөлөх, нөхөн төлбөр олгох асуудал үүсэж байгаа юм. Энэ нь тусгай хэрэгцээний газар батлан хамгаалах, улсын аюулгүй байдалтай холбоотой, Засгийн газрын нөөц, 13.4-өөр бол дэд бүтцийн бүтээн байгуулалттай холбоотой асуудал байгаа юм.

Бид бас Улаанбаатар хотын 2020 оны хөгжлийн ерөнхий төлөвлөгөөний тодотголыг Улсын Их Хуралд өргөн барихад бэлэн болж байгаа. Мөн хот дахин төлөвлөх тийм хуулийг өргөн барихад бэлэн болж байгаа юм. Энэ хуулиар бид бас харьцааг зохицуулахаар оруулж байгаа. Өөрөөр хэлбэл, иргэн хүн гэр хороололд амьдарч байгаа хүн хашаа, байшингаа өмчлөөд авчихсан, зайлшгүй дахин төлөвлөлтөнд ороод тэгээд барилгажуулалтад хамрагдъя, орон сууцанд оръё гэвэл энэ газраа үнэлээд иргэд орон сууцны төсөл хэрэгжүүлж байгаа байгууллагатай орон сууцаар сольж болно. Эсвэл өмчилсөн газраа үнэхээр дэд бүтэц татахтай холбогдвол өөр газар өмчилж болох ийм л харьцааг зохицуулж байгаа. Тэрнээс өмчилсөн газрыг шууд чөлөөлөх ойлголт байхгүй.

Харин эзэмшүүлж байгаа, ашиглаж байгаа газрууд дээр энэ асуудлаа ярьж байгаа. Ашиглуулж байгаа, эзэмшүүлж байгаа хоёр бол ялгаатай. Ашиглаж байгаа газар бол шууд ашиглуулж байгаа тал бол өөрийнхөө санаачилгаар шууд ашиглуулах гэрээгээ цуцлах хэрэгтэй. Эзэмшүүлсэн нөхцөлд тэр хугацаа, юмандаа бас арай илүү байх. Төлбөрийн хувьд бас ялгаатай байгаа. Өөрөөр хэлбэл, санаачилгаар цуцлах юман дээр нь.

Газрыг эзэмшүүлэх дээр төрийн өмчийн газрыг эзэмшүүлэх, ашиглуулах дээр ямар нэгэн байгууллага дээр ялгавартай хандаагүй. Түрүүчийн Улсын Их Хурлын чуулганы хэлэлцүүлгээр гадаадын хөрөнгө оруулалттай аж ахуйн нэгжид Монгол улсад бүртгэлтэй үйл ажиллагаа явуулдаг аж ахуйн нэгжүүдэд бас газар эзэмшүүлж болох юм. Гэхдээ дуудлага худалдааны үндсэн дээр тэр газрыг эзэмшүүлнэ гэсэн энэ л зарчим явж байгаа. Шашны байгууллага, бусад байгууллага гэж ялгаварласан байдлаар хууль дээр хандаагүй байгаа.

З.Энхболд: -Бурмаа гишүүн асууя.

Р.Бурмаа: -Надад хоёр асуулт байна. Энд газар дээр нь үл хөдлөх хөрөнгө нь хамтдаа өмчлөлд байна гэсэн байгаа. Газрыг эзэмших эрхийн хугацаа 15-60 жил. Дахиад нэг удаа л 40-өөс илүүгүй жил байна гэсэн байна. Тэгэхээр хувийн орон сууцтай, доод талынхаа газартай тэр өмчөө үр хүүхэддээ, ач гучдаа гэрээслээд ч юмуу, дараа нь шилжүүлээд бэлэглээд явж болох байх л даа. Гэтэл энэ бол нэг удаагаас илүү сунгаж болохгүй гээд ийм хязгаарлалт тавьчихаар яах вэ? Газар дээрх байгаа өмч нь бас тэр газартайгаа хамт байна гээд байгаа шүү дээ. Тэгэхээр тэр хувийн өмч үе дамжин өмчлөгдөөд явахад чи нэг удаагаас илүү сунгаж болохгүй гэдэг ийм хязгаарлалт байгаа юмуу гэж уншигдаад байх юм. Би буруу уншаад байна уу? Энэ дээр тайлбар хийж өгөөч. 

Хоёр дахь нь улсын тусгай хэрэгцээний газар дээр цөмийн төхөөрөмж барих, ашиглах зориулалтаар олгосон газар гэж байна. Энэ ямар учиртай юм бол? Энэ дээр тайлбар хэлж өгнө үү.

З.Энхболд: -Баярсайхан гишүүн хариулъя.

Ц.Баярсайхан: -Газар эзэмшүүлэх хугацааны хувьд хуучин хуулинд ч байсан, одоо олголт бол 15-60 жилийн хугацаатайгаар. Дахиад сунгавал 40 хүртэл жил гээд явж байгаа. Энэ бол цаг хугацааны өнөөгийн цитнотдоо л баригдаж байгаа. Цаашдаа мэдээж, энэ хугацаа сунах ёстой. Хууль батлагдсан хугацаандаа 200, 300 жил гэж хийгээгүй, энэ хугацаагаар хийсэн. Тийм учраас дараа, дараагийн парламентын үед байдаг юмуу, хууль тогтоомжийн хэрэгжих явцад энэ хугацааны асуудал гарах байх гэж бодож байгаа юм.

Тусгай хамгаалалттай газар нутгийн ангилал дээр саяын таны хэлдэг ангилал орж ирсэн. Гэхдээ энэ нь одоо хүчин төгөлдөр мөрдөж байгаа Газрын хууль дээр Цөмийн энергийн хуулийн батлах үедээ орж ирсэн заалт. Тийм учраас бид нар шинэчилсэн найруулгаар орж ирэхдээ тэнд байсан заалтын Цөмийн энергийн хуулиар байж байгаа. Тэр хуулиндаа энийг заачихсан учраас л оруулж ирсэн. Тэрнээс биш, одоогоор энэ хуулинд зориулалтаар оруулж ирээгүй юм. Цөмийн энергийн хуулийг батлахдаа ийм газар байна гээд заагаад Газрын хуулинд оруулчихсан нэмэлт байгаа юм. Энийг манай гишүүд бас ойлгоорой гэж хүсэж байна.

З.Энхболд: -Ганбаатар гишүүн.

С.Ганбаатар: -Хамгийн ноцтой гэмээр хоёр зүйлээ эхэлж хэлье. Энэ хуулийн танилцуулга дээр 17, 18, 19-д заасан байна. Концессын эзэмшигчид гэрээгээр газар эзэмшүүлэхээр энэ хуулийн төсөлд тусгасан гэж байна. Ийм цөөхүүлээ, ийм эмзэг тусгаар тогтнол маань дандаа санаа зовоож байдаг ийм орны хувьд бас хамгаалалтын бодлого энд заавал байх ёстой. Газрын хууль орж ирж байгаад баяртай байна. Гэхдээ энэ яагаад эзэмшүүлэх гэж орж ирж байгаа юм бэ? Энэ дээр ашиглуулах гэдгээрээ л явж байвал яасан юм бэ? 18, 19-д заасан байгаа. Гадаадын хөрөнгө оруулалттай аж ахуйн нэгжид газар эзэмшүүлэхдээ Монгол улсын хуулийн этгээдэд газар эзэмшүүлэхтэй адил зарчмыг баримтална гэсэн зарчмыг хуулийн төсөлд тусгасан гэж байна. Энэ арай ч болохгүй ээ. Тэр чинь хамгийн чухал зүйл шүү дээ. Тэгээд бүх юмаа задгай тавиад туух нь л дээ. Энийг анхаараач ээ. Боль оо. Эзэмшүүлэх, ашиглуулах хоёр өөр гэж би ойлгоод байгаа юм.

Хуулийн нэгэнт хэлэлцэх эсэх орж ирж байгаа учраас ажлын хэсэгтэй нэлээн ажиллана. Урьд, урьдын ажлын хэсгүүд зарим саналуудыг хэлээд, дараа нь ажлын хэсэг нэг, хоёрдугаар хэлэлцүүлэг дээр оруулж ирдэггүй. Хадгаламжийн хууль гээд. Тэрийг би жич дараа нь ярина.

Улсын Их Хурлын бүрэн эрх дотор улсын газар зохион байгуулалтын ерөнхий төлөвлөгөөг батлах гэж 44.1.2-т заасан байна. Энэ тэгсэн чинь 51.5.6, 49.1.2, 47.1.2 гээд сум, аймаг, нийслэл гэдэг дээр бусад газрууд руугаа энэ эрх  нь бас явчихсан юм шиг ийм утга агуулгатай томъёоллууд орсон байна. Бүр онцгой анхаарвал олон улсын байгууллага гадаадын хуулийн этгээдэд газрыг тодорхой хугацаагаар гэрээгээр ашиглуулах шийдвэр гаргах гэдэг үг орчихсон байгаа. Энэ бол үнэхээр Улсын Их Хурлын бүрэн эрхэд байна. Гэхдээ ингэж ашиглуулах гэдэг нь маш нухацтай авч үзмээр байна. 

Дараагийн асуудал гэвэл газрын асуудал эрхэлсэн төрийн захиргааны байгууллагын тогтолцоо, эрх үүрэг гэдэг дотор газар зохион байгуулах, ялангуяа геодезийн ажлуудыг агентлаг юмуу, арай өөр дээд шатанд авч үзэх цаг нь болсон. Бид бол геодези, газар зохион байгуулалтыг ад үзсээр байгаад энэ замаа хар, газар зохион байгуулалтаа хар. Эрх хэмжээг нь жаахан нэмэгдүүлж өгөх ёстой. Энэ дээр тодорхойгүй байна.

5.1.3.2 заалт нь Улсын Их Хуралд байх юм нь энэ дээр ингээд хаа хамаагүй газар явж байгаа. 51.3.9-д тухайн шатны засаг даргатай зөвшилцсөний үндсэн дээр аймаг, нийслэлийн газрын албаны даргыг томилох, чөлөөлөх гээд. Энэ олон хууль дээр орж ирж байгаа. Зөвшилцөх гэдэг нь зөвшөөрөл авах гэдгийг хэлээд байгаа юмуу, зүгээр л мэдэгдэхэд болох юмуу? Энийг их маргаантай байгаа шүү. Энэ одоо хүртэл тодорхой л болгомоор санагдаад байгаа.

Дараагийн зүйлийг хэлье. 52.3.3-т төрийн өмчийн газрын хувьцааг арилжих гэж байна. Сүүлдээ бүр хувьцаа болоод явж байна. Би хувьдаа ойлгохгүй байна. Газрын хувьцаа гэж юуг яриад байгаа вэ гэдгийг энэ дээр тодруулах ёстой. 

Дараагийн зүйл, эзэн биегүй зүйл энд их явж байна. 54.3 дээр газрын төлөв байдал, чанарын бүсийг суурь судалгаагаар ялгавартайгаар тодорхойлно гэж байгаа юм. Хэн, яаж тодорхойлох юм бэ? Энэ дээр байхгүй. Хамгийн нааштай юм нь гэвэл 54.6.9 дээр шинжлэх ухааны дэвшилтэт технологи, норм, норматив, стандартад үндэслэж байх гэж байгаа юм. Хэн, яаж тодорхойлох гээд. Ингээд би 17 санал байна. Энийг ажлын хэсэгт би бичгээр өгье. Энд ноцтой, ноцтой олон зүйлүүд байна гэдгийг бас хэлье. Ажлын хэсэгтэйгээ ажиллана.

З.Энхболд: -Саналууд юм байна, тийм үү?

С.Ганбаатар: -Энэ яагаад ороогүй юм бэ? Энэ дээр судалгаагүй зүгээр ингээд хуурай орж ирж болдог юмуу?

З.Энхболд: -Баярсайхан гишүүн хариулъя.

Ц.Баярсайхан: -Ганбаатар гишүүний асуултанд хариулъя. Концессын зориулалттайгаар газар ашиглуулах, эзэмшүүлэх гэсэн ийм хоёр заалт байгаа. Улсын Их Хурлаас баталсан Концессын хууль байгаа. Энэ дотроо газрыг концессын зүйл гэж үзэж, шийдвэр гаргасан нөхцөлд эзэмшүүлэх асуудал хөндөгдөнө. Ашиглуулах хугацаа бол 5 жил хүртэл байгаа. Эзэмшүүлэх хугацааны хувьд түрүүн Бурмаа гишүүн хэлсэн. 15-60 жил. 40 жилээр сунгаж болно гэсэн. 

Гадаадын хөрөнгө оруулалттай аж ахуйн нэгжид газар эзэмшүүлэх асуудал түрүүчийн парламент дээр нэлээд яригдаад, тэгээд зарчмын зөрүүтэй саналаар ер нь эзэмшүүлэх нь зөв юм. Өөрөөр хэлбэл, Монгол улс бол хоёр том хөршийн дунд байгаа. Бид гадна дотнын хөрөнгө оруулалтыг татах ёстой. Тийм учраас Монгол улсад бүртгэлтэй, татвараа төлдөг, хуулийн дагуу үйл ажиллагаа явуулдаг энэ аж ахуйн нэгжид тодорхой хугацаанд газрыг эзэмшүүлэх нь зүйтэй гэсэн ийм байр суурь байсан учраас хуульд оруулж ирж байгаа.

Газрын албаны томилгооны асуудал бол хуучин хуулиндаа байсан юм. Энийг одоогоор босоо болгож байгаа юм байхгүй. Өнөөдөр бас засаг дарга нартай уулзахдаа хэлсэн. Ер нь Барилга, хот байгуулалтын яам харьяа агентлаг бол ямар нэгэн босоо тогтолцооны асуудал байхгүй. Одоо нийслэлд гэхэд Газрын алба бол Газрын ерөнхий төлөвлөгөөний газар, Өмчийн газар гээд хуваагдсан байгаа. Тэрийг яаж бид босоо тогтолцоогоор удирдах вэ. Босоо тогтолцоотой учраас газрын харилцааг Геодези, зураг зүйн газар аймаг, нийслэлд байгаа газрын албыг шууд санхүүжүүлсэн төсвийг хуваарилсан хэлбэрээр явж байгаа. Энийг бас хэлэлцүүлгийн явцдаа харна биз ээ гэж бодож байгаа юм. Шат шатны засаг даргын эрх үүрэг дээр байгаа эрхүүдийг Ганбаатар гишүүний хэлж байгаа асуудлаар бид бас хэлэлцүүлгийн явцдаа нарийвчилж үзье. 

Түрүүчийн хуулинд Газрын бирж байна гээд заагаад орхичихсон юм. Тэгэхээр бид нар энэ хуулиндаа Газрын бирж байя. Энэ нь газрыг дуудлага худалдаагаар явуулах ажлыг зохион байгуулъя. Дээр нь хувийн өмчийн буюу өмчийн газрыг дуудлага худалдаагаар иргэдийн зөвшөөрснөөр худалдаж болох юм. 

Мөн төрийн өмчийн газрын хувьцаа гэсэн нэр томъёолол оруулсан юм. Манай зарим гишүүд, Оюунгэрэл, Болд, Г.Баярсайхан нарын гишүүд энэ Газар өмчлөлийн хуулийг боловсруулж Улсын Их Хуралд өргөн барьсан. Энэ хуулин дээр газар өмчлөлийн сертификат гэдэг ойлголт явж байгаа. Энэ сертификатаа мөн тодорхой агентлагаар зарж борлуулах эрхийг иргэддээ нээх тухай ярьж байгаа. Үүнтэй л адилхан томъёолж оруулсан юм. 

Өөрөөр хэлбэл, төрийн өмчийн газрын хувьцаа гэдэг нь тухайн иргэн өмчилж авах тэр эрх нь гэсэн үг. Тэгэхээр энэ концепцийг Их Хурал ярилцаад үнэхээр газраа хувьчилж авахгүй ээ, би энэ эрхээ худалдмаар байна гэсэн ийм маягаар газрыг бас эдийн засгийн эргэлтэнд оруулах тэр бололцоог нээх үү, нээхгүй юу гэдгээ л Улсын Их Хурал шийдэх ёстой юм.

Өнөөдөр манай иргэдийн дийлэнх нь өмчлөх газраа аваагүй байгаа. Улсын Их Хурал хоёр, гурван удаа энэ хугацааг сунгаад яваад байгаа. Тийм учраас ер нь цаашдаа энэ асуудлыг хэрхэн зохицуулах вэ, иргэдэд энэ өөрийнхөө мэдлийн газрыг эргэлтэнд оруулах ямар боломж олгох вэ гэдэг энэ шийдвэрийг Их Хурал гаргана гэж ингэж ойлгож байгаа. Тэгээд Ганбаатар гишүүн ажлын хэсэгт орж ажиллая гэж байна. Талархаж байна. Тодорхой саналуудаа ажлын хэсэг дээрээ ярилцаад хуулиндаа оруулах ёстой.

Газрын харилцаа бол эдийн засгийн суурь харилцаа. Тийм учраас манай гишүүд энэ хуулиуд дээр бас илүү нямбай хандаж илүү гярхай ажиглаж, тодорхой саналууд хэлж байгааг миний хувьд дэмжиж байна. Яагаад гэвэл энэ харилцаагаа бид зөв тогтоож авах ёстой.

З.Энхболд: -Баярцогт гишүүн асууя.

С.Баярцогт: -Би оруулж ирж байгаа хуулийн төслүүдийг хэлэлцэх нь зүйтэй гэдэг саналтай байгаа. Зарчмын хувьд өмнөх Засгийн газрын үед Газрын тухай, Газрын кадастрын тухай, Геодези, зураг зүй, Газрын төлбөрийн тухай гэсэн хуулин дээр шинэчилсэн найруулга хийхээр өргөн барьчихсан байсан. Одоо бол гурван хуулин дээр шинэчилсэн найруулга, нэг хууль шинээр, 16, 17 хуулинд нэмэлт, өөрчлөлт оруулахаар орж ирж байна.

Би хууль санаачлагчийн тайлбарлаж байгаагаас сонсоход Газрын албадан чөлөөлөх тухай хууль дээрээ нэлээн зориггүй байгаа юм болов уу гэсэн ийм бодолтой байгаа. Монголын гамшиг бол Улаанбаатар хотод байгаа шүү дээ. Тэгээд Улаанбаатар хотод болсон гамшгийн үүдэл бол 2003 оны Иргэдэд газар өмчлүүлэх тухай хуулийг анх гаргахдаа буруу гаргасантай холбоотой. Зохион байгуулалтын хувьд бид асуудлуудаа ерөөсөө шийдэж чадахгүй, тэгсэн мөртлөө иргэддээ эрх олгож байна гэдэг нэрийн дор утааныхаа дээд талд байдаг гэр хороололдоо газруудаа өгчихсөн. Одоо ингээд нүүлгэж чадахгүй. Ийм хүндрэлтэй нөхцөл байдал үүсчихсэн байгаа учраас Газрыг албадан чөлөөлөх тухай хуулиа Улаанбаатар хот, Дархан, Эрдэнэт, аймгийн төвүүд дээр хэрэгжүүлнэ гэдгээ маш тодорхой болгоод, газрын зурагтай нь оруулаад, иргэддээ ойлгомжтойгоор ийм, ийм хэмжээний газруудыг чөлөөлнө гээд оруулчих хэрэгтэй байна. Энэ дээр Засгийн газар энэ асуудлаа зоригтой оруулж ирэх хэрэгтэй. 

Ер нь дэлхий нийтийн хэмжээнд эдийн засгийн арга, захиргааны арга хоёрыг нийлүүлж байж л амжилтанд хүрсэн байгаа. Тэгэхгүй нийт иргэдийн 2/3-оор шийднэ, аль болохоор албадахаас зайлсхийнэ гэсэн ийм концепцтой хууль хэрвээ орж ирвэл энэ бол амьдрал дээр хэрэгжихгүй ээ.

Улаанбаатар хотын гамшиг үргэлжилсээр байна. Ер нь дэлхий нийтэд нийслэлүүдээ нүүлгэх хандлага маш их хэмжээгээр нэмэгдэж байна шүү дээ. Малайз, Мьянмар улс, Солонгос зэрэг бол административный төвүүдээ гаргаж байна шүү  дээ. Бүгдийг нь. Дөнгөж сая Солонгос улс Sejong гэдэг хотдоо Засгийн газар нь хуралдаад эхэлчихлээ шүү дээ. Сөүлээсээ гараад. Ийм маягаар асуудлуудаа зохицуулж байгаа учраас Газрыг албадан чөлөөлөх тухай хууль бол шинэчлэлийн Засгийн газар маш эрчимтэй хэрэгжүүлэх ёстой хууль. Хэрвээ Газрын ерөнхий хуулиа эхэлж хэлэлцчихээд дараа нь энэ хуулиуд руугаа орно гэвэл энэ бол ажил болохгүй шүү. Тийм учраас би онцгойлоод Газар албадан чөлөөлөх тухай хуулиа Улаанбаатар хотод байгаа проблем нь энэ, Дарханд байгаа проблем нь энэ, Эрдэнэтэд байгаа проблем нь энэ. Ийм, ийм газар зохион байгуулалтын зураг, бүтэцтэйгээр чөлөөлөлт хийх гэж байгаа юм гэдгээ ард түмэндээ ойлгуулж, энэ хуулиа явуулаад дараа нь бусад хуулиудаа үүнтэй нийцүүлж өөрчлөх нь зүйтэй гэсэн ийм саналтай байгаа юм. Энэ дээр Засгийн газрын байр суурь ямар байгаа юм бэ?

Хоёрдугаарт, бид нар хилийн газраа ард түмнээсээ харамлаад хилийн зурвасаа маш их тавьчихсан учраас Хятад, Орос хоёр хил рүүгээ хүмүүсээ оруулж ажиллуулаад байдаг. Маш сайхан байгальтай, маш сайхан бололцоотой газруудаа бид нар хүмүүсээ оруулахгүй хөөгөөд байдаг. Тийм учраас хилийн газрын эзэмшлийн асуудал, өмчлөлийн асуудал дээр эргэж харах асуудал байна. Үүнийг зохицуулах асуудлыг энд оруулсан уу?

Бэлчээр эзэмшүүлэх тухай асуудал ярьж байна. Бид нар тариалангийн талбайг өмчлүүлээд, ашиглуулаад, эзэмшүүлээд эхэлсэн. Одоо хэрвээ үр дүн гаргая, үнэхээр газар тариалангийн үйлдвэрлэл дотооддоо 100 хувь хангая гэвэл газар тариалангийн үйлдвэрлэл явуулж байгаа газрын өмчлөлийн асуудлыг хөндөх ёстой. Энэ асуудлыг бас зоригтойгоор оруулж ирмээр байна. Тэгж байж урт хугацаанд хөрөнгө оруулалт хийж, үр тариагаар тогтвортой хангадаг ийм асуудал.

Ер нь дэлхий нийтэд явж, явж хүнсний хямрал л болно гэж байгаа шүү дээ. Тэгэхээр энийг дотооддоо бүрэн хангадаг энэ хэлбэр рүү орохын тулд газар тариалан.

З.Энхболд: -Баярсайхан гишүүн.

Ц.Баярсайхан: -Баярлалаа. Баярцогт гишүүний асуултад хариулъя. Манай ажлын хэсгээс бас нэмж хариулбал гараа өргөөд хариулаарай.

Газар чөлөөлөх хуулийг зайлшгүй шаардлагатайг манай Их Хурлын гишүүд ойлгож байгаа байх. Газар чөлөөлөлтийг гэр хорооллын барилгажилт гэдэг юмуу, гэр хорооллын дахин төлөвлөлттэй бид нар уяж бодохгүй байгаа. Гагцхүү гэр хороололд тавих дэд бүтцийн асуудал дээр л илүү анхаарал тавьж байгаа юм. Ялангуяа Улаанбаатар хот маань өнөөдөр гудамжгүй хот болчихсон. Гэр хороолол тэр аяараа бас гудамж байхгүй. Машин тэргээр очиж болдоггүй, дуудлагын машин, галын машин очиж чаддаггүй. Ингээд мухар гудамжинд оччихоод гацдаг. Нэг хэсэг гэр хорооноос нөгөө хороо руу очих зам байхгүй. Тийм учраас Эдийн засгийн яам, Улаанбаатар хотын удирдлагуудтай хамтраад бид нар энэ гэр хорооллыг бас дэд бүтэцжүүлэх, эхний ээлжинд зам тавих гэж байгаа. Энэ замтай л холбоотой. Замаа дагасан явган хүний зам, гэрэлтүүлгийн асуудал, явган замынхаа хажуугаар мөн инженерийн шугам сүлжээ барьж байгуулах асуудлыг бид нар үүнтэйгээ холбож үзэж байгаа юм. Энэ асуудлыг шийдэхийн тулд үнэхээр 99 хүн зөвшөөрөөд 1 хүн зөвшөөрөхгүй байхад л энэ зам явахгүй шүү дээ. Тийм учраас энэ хууль. 

Гэхдээ энэ хуулийг хийхдээ хүний эрхийг бас өмнө нь тавих ёстой. Бид нар ардчилсан орон. Тийм учраас л шат шатны арга хэмжээ авсаар байгаад эцэст нь нүүлгэхээс өөр арга байхгүй. 

Өмнө нь тавьж байгаа арга хэмжээн дээр бас урамшууллын арга хэмжээтэй байгаа. Хэрвээ албадан дээр очвол урамшуулал байхгүй. Гэхдээ нөхөн төлбөр олгоно гэсэн ийм л зарчим байгаа. Энэ зарчим хэрэгтэй гэж үзээд Засгийн газар Азийн хөгжлийн банкинд санал тавьж, энэ төслийг боловсруулсан юм билээ. Энэ төсөл 2011 оноос хойш төрийн бус байгууллага, янз бүрийн шатанд бас хэлэлцэгдэж байсан. Тийм учраас оруулж ирж байгаа юм.

Хилийн зурвасыг үр дүнтэй ашиглах гэдэг саналыг дэмжиж байгаа. Энэ хуулин дээр хилийн зурвас газарт иргэн, аж ахуйн нэгжид газар ашиглуулахыг төлбөрөөс чөлөөлнө гэсэн ийм л заалт орсон байгаа. Энэ механизмыг бас цаашид яаж хэрэгжүүлэх вэ, хил хамгааллынхаа бодлоготой яаж уялдуулах вэ. Өнөөдөр хэлэлцэж байгаа Хилийн боомтын хуультай ч гэсэн энэ маань бас уялдах байх гэж ингэж бодож байна.

Бэлчээрийг эзэмшүүлэх асуудал. Ер нь бэлчээрийн хуулийг боловсруулах гээд Улсын Их Хурлын гишүүн Бакей бас түрүүчийн 2004-2008 оны хооронд санаачлаад бид бас ажлын хэсэгт нь ороод нэлээн үзсэн юм. Нэлээн төвөгтэй. Үндсэн хуулинд бэлчээрийг өмчлүүлж болохгүй гэсэн учраас энийг эзэмшүүлэх асуудлыг зохицуулах шаардлагатай гэж үзсэн.

Энэ хуулиар бид нар ялангуяа өвөлжөө, хаваржааны газрыг эзэмшүүлье гэдэг ийм зорилтыг тавьж байгаа. Өнөөдөр өвөлжөөний газар бол зарим хүний хувьд өвөлжөө бол зарим айлын хувьд зунжаа болж хувирчихаад байгаа шүү дээ. Өвөлжөөгөө орхиод нүүхээр нөгөө айл нь хүрч ирээд зусчихдаг. Тэгээд эргээд ирээд өвөлжиж ч болдоггүй ийм зовлонтой байдал бий болсон учраас үгүй дээ, өвөлжөө, хаваржааны газрыг нь эзэнтэй, хаягтай байлгахгүй бол энэ байгаль орчны доройтол чинь ерөөсөө болохоо байж байна.

Өнөөдөр манай малчдад хүндэрч байгаа бэрхшээл бол нэг талаас газар тариалал, нөгөө талаас уул уурхай, бэлчээрийн асуудал улам бүр төвөгтэй болж ирж байгаа юм. Тэгээд дэд бүтцийн шугам байгуулж байгаатай холбогдуулан малчдын нүүдэл, суудал хийх асуудал төвөгтэй болж ирж байгаа, өвөлжөө, хаваржаа, зунжаа, намаржаагаа ашиглахад төвөгтэй болж байгаа. Хуурайшилттай холбогдолтой хур бороо багатай учраас үнэхээр нүүе гээд сайхан зусландаа гарчих ч газар байхгүй учраас өвөлжөөнийхөө урд, хойд орой дээр гараад жилийнхээ дөрвөн улирлыг барж байгаа ийм л нөхцөл явж байгаа учраас эхний ээлжинд бас энэ өвөлжөө, хаваржааныхаа газрын бэлчээрийг зөв зохистой ашиглуулахын тулд эзэмшүүлэх асуудлыг энэ хуулиараа тавьж өгье. 

Тэгээд мэдээж, цаашдаа бэлчээрээ аль болохоор зохистой хөтөлье. Мэдээж, байгаль цаг уурын хараат байдалд байдаг малчдын хувьд бол бүгдээрээ л ган гачиг болоход бие биентэйгээ хамтарч ажиллахыг гарцаагүй хуульчилж өгөх. Тийм учраас Засгийн газар энэ дээр бодлого гаргая гэсэн ийм.

З.Энхболд: -Лүндээжанцан гишүүн асууя.

Д.Лүндээжанцан: -Би түргэн яриад явчихъя. Олон асуудал байгаа учраас.

Ямар ч гэсэн Газрын багц хууль орж ирж байгаа нь чулууг байрнаас нь хөдөлгөж эхэллээ гэж ингэж ойлгож байна. Энэ дотор хэдэн асуулт байна. Газрыг ашиглана гэж, 5 жил хүртэл гээд. Энэ газар ашиглана гэж авчихаад зориулалтын дагуу ашиглахгүй байгаад. Жишээлбэл, байшин барина гэдэг юмуу, барилга барина гэж аваад, тэгээд худалдах гээд хүлээгээд байдаг. Энэ нарийн зохицуулалтыг буцааж авах. Хэрвээ ашиглаагүй байвал буцаагаад авчихдаг. Шууд юмаа барьсан бол эзэмшүүлээд явчихдаг энэ зохицуулалт арай л жаахан дутуу хийгдсэн юм шиг санагдаад байгаа юм.

Хоёрт нь, орон нутгийн тусгай хэрэгцээнд газар аваад ашигт малтмалын газар сайгүй байгалийн баялаг руу довтлоод байгааг жаахан хязгаарлаад байгаа юм. Гэтэл энийг бүр зориулалтуудыг нь нарийн заагаад өгөхөөр орон нутгийн эрх мэдэл рүү хэтэрхий халдсан ийм заалттай болчихоод байгаа юм шиг харагдаад байна. Энэ дээр юу гэж үзэж байна вэ?

Гуравт нь, Засгийн газрын нөөц газар гэж гарч байгаа. Энэ нөөц газар нь тусгай хамгаалалттай газар нутгийн нөөц газартай давхцаад байгаа юм. Энэ ялгаатай хоёр ойлголтыг ямар өөр үгээр сольдог юмуу, яадаг юм. Энийг тодруулмаар юм шиг ийм ойлгоц гараад байх юм.

Дөрөвт нь, газрын төлбөрийн асуудлуудыг сайн зохицуулж өгчээ. Би сайн гэдгийг нь хашилтанд хийж байна. Жишээлбэл, бэлчээрийн мал аж ахуйг ер нь хавчин гадуурхах бодлого суучихсан юм шиг харагдахаар. 0,1 хувиар бэлчээрийн юуг хонин толгойд шилжүүлж, 0 нь жишиг үнийн 0,1 хувиар гэхээр яг хэдэн төгрөг хонин толгойд шилжүүлэхээр болж байна вэ? Мал бүхий иргэд, малчин хоёрыг ялгахгүй гэсэн байна. Тэгэхээр малчид бол бэлчээрийн төлбөр төлөх болоод байна шүү дээ. Тэгэхээр малаа цөөрүүл, хүчээр цөөрүүл гэсэн асар том бодлого сууж  өгчээ. Энэ нь ямар байдаг юм бол? 

Өнөөдөр бэлчээрийн мал аж ахуй бол Монгол улсын үндэсний аюулгүй байдал, хүнсний аюулгүй байдлыг хангаж, улс орныг эзэнтэй байлгаж байгаа. Ийм л том асуудалтай Монголын нүүдлийн соёл иргэншлийг тээж яваа ийм л салбар малчид маань байгаа шүү дээ. Ажиллагсад. Хадлан хадахаар нь бас төлбөр авна, уснаас нь төлбөр авна, ойн сан бүхий газар байвал төлбөр авна. Ерөөсөө төлбөргүй юм байхгүй болоод сүүлдээ гишгэх газаргүй хөл, монголчууд өөрсдөө гишгэх газаргүй хөл гэдэг ийм л юм руу орох шинж байна.

Газрыг санхүүгийн эргэлтэнд оруулахыг би эсэргүүцэж байгаа юм биш ээ. Гэлээ гэхдээ энэ тавьсан хэмжээнүүд арай хэтрээд байна гэдэг ийм асуудал Газрын төлбөрийн хуулин дээр яригдаж байна.

Түрүүн нийслэлийн хувьд нэгэнт бид нар хуулиа гаргаад ард иргэддээ эргэлтэнд оруулсан. Ер нь цаашдаа нийслэл хотын гол, гол байгууллагуудыг /би өмнө нь ч ярьж байсан/ нүүлгэн шилжүүлэх тухай асуудал байж болохгүй юу. Үндсэн хуулийн цэц, Арбитрын шүүх, Улсын дээд шүүхийн танхимуудыг ядахдаа 100 модонд аваачаад нүүлгэчихэж болохгүй юу. Тэгвэл бас, тэгээд ганц шүүхийг ярьж байгаа юм биш шүү дээ. Үүнтэй төсөөтэй газрууд байна. Ашигт малтмалын газрыг гадагшаа Дарханд ч юмуу гаргахаар. Бололцоотой хүмүүс нь давхиад очно биз гэх мэтчилэнгээр. 

Ийм, ийм зүйлүүдийг хийх асуудлыг энд тусгаж болохгүй юу гэсэн асуудал байна. Хамгийн гол нь бэлчээрийг нэг ёсондоо эзэмшүүлнэ гэдэг бол өвөлжөө, хаваржааг эзэмшүүлнэ гэдэг бол их том юм болно шүү. Тал хээрийн бүсийнхэн хэцүү болчихоод байгаа юм. Хангай газар бол ах дүүсээрээ нэг, нэг амыг аваад болж байгаа юм. Энэ дээр.

З.Энхболд: -Баярсайхан гишүүн.

Ц.Баярсайхан: -Газрын төлбөрөөр бэлчээрийн мал аж ахуйг байхгүй болгох гэж байна гэдэг зүйлтэй санал нийлэхгүй ээ. Бид нар бүгдээрээ л малчдын үр сад шүү дээ. Ер нь газрын төлбөрийг авч хэрэгжүүлж байсан тохиолдолд бараг байхгүй. Харин 1996-2000 оны хооронд бэлчээрийн төлбөрийг тогтоох эрхийг нь орон нутагт нь шилжүүлж өгч байсан. Цаашдаа Татварын хуулийн шинэчлэлээр малынхаа хөлийн татварыг ер нь орон нутаг нь өөрөө тогтоож байх нь хамгийн амьдралд нийцэх л юм байгаа юм. Тэндээ малынхаа бүтэц, ашиг шим, малчдын орж байгаа орлого юмтай нь холбогдуулаад орон нутаг нь өөрөө тогтоогоод явдаг нь зөв болох байх.

Засгийн газрын нөөц газар бол ялангуяа бүтээн байгуулалтын ажил, хөрөнгө оруулалттай холбоотойгоор улсын хэмжээний дэд бүтцийн асуудалтай холбоотойгоор авч байгаа. Тийм учраас энэ бол бас тусгай хамгаалалттай газрын нөөц газрын ангилал гэдгээс өөр л дөө. Нөөц газар, байгалийн тусгай хамгаалалттай газар, тэгээд дархан газар гэдэг ангиллаас энэ өөр ангилал.

Газрын төлбөрийн хувьд манай ажлын хэсгийн гишүүн Ганхуяг, Мөнхбаатар бас нэмээд хариулчих.

Ер нь Улаанбаатар хотын ачаалалтай холбогдуулаад манай иргэд нэлээн олон санал гаргадаг. Өөрөөр хэлбэл, нийслэлийн төр, захиргааны байгууллага, яамдуудыг гаргая, их, дээд сургуулиудыг гаргая гэж яриад байдаг. Гэтэл энэ чинь өнөөдөр бас тодорхой хэмжээний хүмүүс амьдарч байгаа. Ялангуяа гэр хорооллын хувьчлагдсан газар гэдэг маань хөрсний бохирдолд автчихсан, 92 хувийг нь хувьчлаад авчихсан ч гэсэн зарим хашаа байшинд 00-ийнхоо цэгийг шинээр гаргах ч газаргүй болчихсон ийм л нөхцөл байдалд байгаа шүү дээ. Тийм учраас түрүүн Баярцогт гишүүн бас хэлсэн. Газар өмчлөлийг бид нар яг оршин байсан хашаанд нь шийддэг байсан нь буруу болжээ гэдэг бол нэг талын үнэн байгаа. Тийм учраас цаашдаа газар өмчлөлийнхөө асуудлыг ер нь яах ёстой юм, гэр хорооллынхоо асуудлыг яаж шийдэх вэ, дэд бүтцийн шугамыг хүргэх бололцоогүй газар ч бас байгаа. 

Тийм учраас Улаанбаатар хотын ерөнхий төлөвлөгөө, Хот дахин төлөвлөлтийн хуулиуд, энэ газрын хууль дээр манай гишүүд их нямбай судалж, тодорхой саналууд бас гаргах байх гэж бодож байна. Нийслэлийн төр, захиргааны байгууллагууд нь гараад шинэ газар суурьшчихдаг, хот бахь байдгаараа ингэж үлдэж бас болохгүй. Тийм учраас хотын энэ шугам сүлжээний ажлууд, дэд бүтцийн ажлуудыг хийх ёстой. Үүнтэй уялдсан хуулиудын зохицуулалтыг бид нар энэ Газрын хуулиараа хийх ёстой.

Нэгэнт төрийн өмчийн газар гэж байгаа бол тодорхой хэмжээний төлбөртэй байх ёстой. Үнэ цэнэтэй байгаа. Энэ Газрын төлбөрийн хуулийг шинэчлээгүй бараг 10-аад жил болчихож байгаа. Тэгэхээр авсан интервалийн хэмжээ нь зах зээлийнхээ тогтолцооноос жаахан хойшоо суучихсан. Өнөөдөр газрын үнэ цэнэ нэлээд өсчихсөн шүү дээ. Газрын наймаа ч ил, далд их явлаа. Энэ газрын наймаа, хээл хахууль чинь олон юманд нөлөөлж, орон сууцны үнэ, барилгын үнийг ч нэлээд хөөрөгдлөө. Одоо цаашдаа ингээд зарж, үрээд байдаг газар байхгүй болчихсон байна. Тийм учраас цаашдаа энэ газрын төлөвлөлтөө хот төлөвлөлттэйгөө ч гэсэн нэлээд уялдуулах шаардлага байгаа. 

Тийм учраас Газрын хуулийн дагуу бүсчилэл, газрын ерөнхий төлөвлөгөөтэй уялдуулсан тийм л газар барилга, байшин барихыг зөвшөөрнө гэсэн ийм заалт энэ хуулин дээр явж байгаа. Ажлын хэсгийн гишүүд нэмж хариулъя.

Д.Лүндээжанцан: -Би нэг юм тодруулъя.

З.Энхболд: -Ажлын хэсгийн өмнө үү, дараа нь уу?

З.Энхболд: -Лүндээжанцан гишүүн тодруулъя.

Д.Лүндээжанцан: -Өвөлжөө, хаваржааны газрыг эзэмшүүлнэ гээд заагаад, гол маргаан энд байхгүй. Гэтэл таван хүүхэдтэй айл байлаа, гурван хүүтэй, хоёр охинтой. Тэгээд таван хүүхэд нь гэрлээд гараад явчихаж байгаа юм. Гэтэл аавынх дээрээ ирээд гурван хүүтэйгээ дөрвөн айл болж байгаа юм. Өвөлжөө байхгүй. Өвөлжөөний газрыг эзэмшчихээр чинь ингээд. Хоёр хүргэнийгээ ад үзэж байгаа юм. Ингээд ерөөсөө сонин юм болох гээд байгаа байхгүй юу. Монголын нүүдлийн мал аж ахуйн онцлог, бэлчээрийн онцлог байгаа юм. Үүнийг л яаж шийдэх юм бэ? Хангай газар нэг өөр байна, говь газар нэг өөр байна, тал хээрийн бүсэд нэг өөр байна. Говьд бол болно, хангайд болно, бололцоотой олон малтай айлууд нь ам, амаар нь аваад хүүхдүүддээ хуваарилаад, сүүлд нь зодолдвол зодолдоод дараа үе нь хоорондоо алалцаад ингээд. Тал хээрийн бүс бол үнэхээр хэцүү байна. Энэ дээр л та нар хариулж өгөөч.

З.Энхболд: -Баярсайхан гишүүн.

Ц.Баярсайхан: -Ер нь хөдөө аж ахуйн нэгдлийн хувьчлалтай холбоотойгоор гол эрт үеэс уламжлагдаж өвлөгдөж ирсэн өвөлжөө, хаваржаа чинь эзэнтэй болчихсон шүү дээ. Харин сүүлийн үед малжиж байгаа, өрх тасалж гарч байгаа шинэ залуу малчид бол өвөлжөө, хаваржааны олигтой газар байхгүй учраас тэд нар чинь ган зуданд малаа алддаг, тав тух алддаг. Энэ чинь байж байгаа л процесс. Тийм учраас би түрүүн хэлсэн. Өөрөөр хэлбэл, зарим өвөлжөөний газар бол зарим хүнийхээ хувьд, тэнд очиж өвөлжсөн хүний өвөлжөө нүүгээд явчихаар нь нөгөө айл нь ирээд зунжчихдаг ийм л болчихоод байгаа шүү дээ. Тийм учраас бас эзэмшлийн ийм харьцаа байхгүй бол болохгүй байгаа юм.

Нөгөө талаасаа бид нар эзэмшлийн гэрээ хийж тодорхой хэмжээнд төр, захиргааны байгууллагын хариуцлагыг өндөржүүлэх ёстой. Ингэхгүй бол нөгөө газрын хайгуулын лиценз өгчихсөн, чи энд бууж болохгүй гэдэг юм ярьж байгаа юм. Хайгуулын лицензийг өгөхдөө бид нар заавал.

З.Энхболд: -Ажлын хэсгийн микрофон. Нэрээ хэлээд, албан тушаалаа хэлээд яриарай.

Д.Мөнхбаатар: -Барилга хот байгуулалтын сайдын зөвлөх.

Түрүүн малчид, малчин өрхүүд бүх төрлийн төлбөр, татварын мөнгө төлөхөөр орчихсон байна гэж Лүндээжанцан гишүүн хэллээ. Тэгэхээр манай Төлбөрийн тухай хуулин дээр жишээлбэл, малчин өрхийг бидний мал аж ахуйн онцлог зэргээс харгалзаад хадлангийн төлбөрөөс чөлөөлчихсөн байгаа. Малчин өрхийг хадлангийн төлбөрөөс чөлөөлчихсөн ийм заалт байгаа гэдгийг хэлэх байна.

Дээр нь бэлчээрийн газрын төлбөрийн талаар та нар судалгаа, тооцоо хийсэн юм байна уу гэж байна. Бид нар статистик мэдээн дээр үндэслээд ер нь дундаж өрхийн малын тоо, толгойг 50 хонь, 50 ямаа, 17 үхэр, 20 адуутай байхаар ингэж тооцдог тийм аргачлал байдаг юм байна. Энэ нь нийтдээ хонин толгойд шилжүүлэхээр 317 хонин толгой мал болдог юм байна. Тэгээд 317 хонин толгойн малд ноогдох бэлчээрийн төлбөрийн тооцоог бид нар тооцож үзэхэд жилд нийтдээ 55 мянган төгрөгийн л ийм төлбөр гарч байгаа ийм тооцоо гарч байгаа юм. 317 хонин толгой малтай айл жилд 55 мянган төгрөгийн төлбөр төлөхөөр ийм тооцоо.

Энэ бол ерөнхийдөө 317 толгой малтай жишээлбэл, айлын тухайн жилд олох орлого гэж тооцсон байна. Тэр орлоготой нь харьцуулаад үзэхэд өрхийн орлогын 1,5 хувьтай тэнцэж байна гэсэн ийм тооцоо гарсан байгаа юм.

З.Энхболд: -Өөр хариулагдаагүй үлдсэн асуудал байна уу?

Д.Лүндээжанцан: -Дараа болъё.

З.Энхболд: -Содбаатар гишүүн.

Я.Содбаатар: -Энэ хуулийг Байнгын хороон дээр орж ирэхээс нь эхлээд ярьж байгаа. Ер нь чухал хууль. Монгол улсын зах зээлийн харилцааны суурь хуулиудын нэг учраас манай гишүүд ч гэсэн нэлээн анхааралтай хандаж, олон талаас нь хэлэлцэх байх. Тийм ч учраас Их Хурлын дарга хэллээ. Хаврын чуулган дээр гол хэлэлцье, тэр хүртэл ажлын хэсэг гаргая гэдгийг дэмжиж байна.

Хэд хэдэн зүйл дээр санаа зовж байна. Нэгдүгээрт, бэлчээрийн газрыг эзэмшүүлэх асуудал цаг нь болсон уу? Хоршоо, нөхөрлөл гэдэг юмыг сүүлийн үед нэлээн урдаа тавьдаг болсон байна. Энэ чинь яг ний нуугүй хэлэхэд сумын захиргаа хавиар танил талтай, арай бийлэгжүү хэсгийнхэн л хөдөлж байгаа зүйл шүү дээ. Тэгээд тэр хэсэгт эзэмшүүлэх юмаар нь эхэлж байгаа гэдэг ийм нэр гараад, энэ бол цаашдаа би хэлээд байгаа. Нүүдлийн мал аж ахуй, улбаалаад нүүдлийн соёл, иргэншил рүү чинь орчих юм биш биз дээ гэдэг зүйл дээр нэгдүгээрт эмзэглэж байгаа юм.

Хоёрт, гадаадын  хөрөнгө оруулалттай аж ахуйн нэгжүүдэд газар эзэмшүүлэх асуудлыг бид бас анхааралтай авч үзэх ёстой. Үүний цаана ямар бодлого, ямар зүйл байна вэ гэдгийг бас анхаарах ёстой.

Гуравт, Газар албадан чөлөөлөх хууль дээр би нэлээн эсэргүүцэлтэй байгаа. Манай энэ удаагийн Засгийн газраас орж ирж байгаа, манай гишүүдийн хэлж байгаа юман дотор нэг юм яваад байгаа юм. Санаа нь их зөв. Улаанбаатар хотын газрыг бүгдээрээ замбараагүй болчихсон, энийг янзлах ёстой юу, янзлах ёстой. Энийг янзлах нь зүйтэй юу гээд ерөнхий асуувал бүгд зүйтэй гэнэ. Арга зам нь зөв үү, буруу юу гэдэг маргаан дээр ерөөсөө явахгүй, нөгөө ерөнхий idea санаагаа аваад явчихаж байгаа учраас тэр PR нь түрүүлж явчихаад, тэрийг хэрэгжүүлж байгаа арга зам дээрээ үнэхээр өмчийн эрх рүү халдсан, тэрэн дээрээ үнэхээр хүний эрх зөрчигдсөн, хэн нэгний өмч рүү халдсан энэ үйлдлийгээ зөвтгөх хэрэгсэл болчих гээд байна. 

Тийм учраас энэ Газар албадан чөлөөлөх хуулиа гаргана гэж үзэж байгаа бол бид их хүрээг нь хумих хэрэгтэй. Их тодорхой хүрээнд байхгүй бол хүнээс хамааралтай, задгай оруулаад ирэхээр тухайн албан тушаал дээр очсон албан тушаалтан ямар үзэмжээр хандсанаас болоод өмчийн эрх рүү халдчих гээд байгаа юм. Тэгэхээр өмчийн суурь эрх рүү халдаад байгаа юман дээр нэлээн хатуу эргэж үзэхгүй бол ерөөсөө л намрын яриа чинь хүний юмыг хураана, буулгана, хурааж авна, булааж авна гэсэн ийм л юм яваад байна шүү дээ. Энэ утгаараа би Газар албадан чөлөөлөх хуулийг эхнээс нь нэлээн олон талд хүрээлж, хүрээг нь хумиж их тодорхой хүрээнд, магадгүй Их Хурлаар баталсан хот төлөвлөлтийн хүрээнд хийгдэх ажил ч гэдэг юмуу ингэж хүрээг нь хумиж өгөхгүй бол задгай явж байгаа нь их тодорхойгүй.

Ингээд хоёр асуулт байгаа юм. Ашигт малтмалын хайгуул ашиглалтын талбайгаас дахин төлбөр, газрын суурь үнийг 0,1 хувиар бодож газрын төлбөр авна гээд байгаа. Энийг юу гэж ойлгох юм бэ? Энэ чинь роялтаасаа тусдаа авах гээд байна уу, нэмж авах гээд байна уу? Ерөөсөө л юм болохоор уул уурхай руу ордог болчихоод байна. Тэнд мөнгө байгаад байгаа, тэрэнд салбарын хууль ороод ирэхээр нь тэндээс яаж ийж байгаад хэдэн төгрөг салбар юмуу, захиргааны байгууллага авдаг ийм л юм руу орчих гээд байна л даа. Энэ уул уурхай руугаа дайрдаг, тэнд том мөнгө харагдаад байдаг. Тэгээд энэ чинь эргээд хөрөнгө оруулалтын орчноо, одоо муудаад байгаа хөрөнгө оруулалтын орчныг эргээд энэ салбараа татаад унагачих юм биш биз дээ? Энэ салбараа татаад унагачих юм бол бусад салбартаа бас нөлөөлчихнө шүү гэдгийг бас хэлээдэхээрэй. Энийг нэг тодруулж өгөөч.

Хоёр дахь нь, Монгол улсын иргэний гэр бүлийн хэрэгцээний 0,7 га газрын төлбөрийг буцааж авдаг болъё гэж байгаа юм байна. Ерөнхий боловсролын сургууль, хүүхдийн зуслан, асрамжийн газар, цэцэрлэг, яслийн газрын төлбөрийг 100 хувь чөлөөлчихсөн байсныг буцаагаад авдаг болъё гэж байгаа юм байна. Яг хэд хэдэн төгрөг авдаг юм бэ? Түрүүний малчнаас авах гээд байгаа шигээ, та нар энэ тооцоонуудаа нэг хэлж өгөөч. Сургууль дээрээс хэдэн төгрөг авна, төсөв дээр тэгнэ ч гэдэг юмуу. Тэгээд иргэнээс яг 0,7-д нь төдийг авна. 

Энэ олон төлбөрүүд, нэг ёсондоо газрын их олон төлбөрүүд ороод ирлээ л дээ. Би өмнө нь Байнгын хороон дээр асуугаад хариулт авч чадаагүй. Яг иргэний нуруун дээр монгол хүний нуруун дээр тэр салбарын, аж ахуйн нуруун дээр, байгууллагын нуруун дээр ямар байгаа вэ? 

З.Энхболд: -Баярсайхан гишүүн. Тодорхой тоонуудыг ажлын хэсэг бэлдэж бай.

Ц.Баярсайхан: -Бэлчээрийн газрыг нийтэд нь эзэмшүүлэх гэдэг асуудлыг яригдаагүй шүү дээ. Зөвхөн өвөлжөө, хаваржааны газар дээр зайлшгүй шаардлага байна. Зунжаа, хаваржаан дээр нийтээрээ эзэмшээд явна гэдэг энэ л зарчим байгаа. Ер нь цаашдаа бэлчээрийг хэрхэн ашиглах вэ, хэрхэн эзэмшүүлэх гэдэг асуудлыг нь эхний ээлжинд Засгийн газар дээр журам гаргаад мөрдөөд үзье. Энэ явцад амьдрал баян учраас янз янзын юм гарч ирнэ. Хуульчлах шаардлагатай бол хуульчлаад явъя. Ингэхгүй бол бэлчээр бол сүүлийн маш их хумигдаж, маш их доройтолд орж байгаа. Цаашдаа бэлчээрийн мал аж ахуй эрхлэхэд хүндрэл үүсэх нь ээ, эрсдэлтэй байна гэж ингэж л үзээд байгаа.

Түрүүн Нямдорж гишүүн хэлсэн. Барилгыг буулгана, нураана гээд байхад Барилга, хот байгуулалтын яам чимээгүй байна гээд байгаа юм. Бид бол хууль ёсны өмчлөлийн эрхийг хүндэтгэж байгаа юм. Хоёрдугаарт, өгсөн, барьсан зөвшөөрөлтэй асуудлууд дээр хуулийн дагуу явсан байна уу, төрийн байгууллагын зүгээс болж уу, хүнд суртлаас болж уу, шат дамжлагаас болж уу? Тийм учраас бид энийг нь багасгая. Энэ бүхнийгээ бид багасгасны дараа тэр байгууллагуудыг хуулиа биелүүл гэж шаардах ёстой. 

Дээр нь олон зөвшөөрлийн хувьд Улсын Их Хурлын сонгуультай Улаанбаатар хотын сонгууль хамт явчихсан шүү дээ. Хуучин энэ чинь яг л дүүргийн хуралтай хамт явдаг  байсан. Энэ хугацаанд нөгөө байгууллагууд нь хуралдаагүй учраас зөвшөөрөлгүй байгууллагууд нэлээн явсан. Энийг манай Содбаатар гишүүн мэдэж байгаа байх. Тэгэхээр бид энэ дээр хүлээцтэй, хуулийн биелэлтийг нь хангуулъя. Гарч байгаа бэрхшээл, зөрчлийг нь арилгаад явъя гэсэн ийм л байр суурьтай байсан шүү. Тэрнээс огт чимээгүй байсан юм байхгүй, барилгын компани, гүйцэтгэгч бүхэнтэй нь уулзаад ярилцаад л яваад байгаа юм.

Гадаадын хөрөнгө оруулалттай аж ахуйн нэгжүүдэд газар эзэмшүүлэх асуудал бол хөрөнгө оруулалтыг татах, дэмжих гэсэн утгаараа зайлшгүй шийдэх ёстой асуудал гэж ойлгож байгаа юм. Үнэхээр гадны хөрөнгө оруулалтыг оруулж ирэхгүй ээ, зөвхөн газар ашиглуулбал ашиглуулна. Газар ашиглуулах дээр ийм байгаа шүү дээ. Тэнд баригдсан үл хөдлөх хөрөнгийг өмчлөх эрх нь үүсэхгүй гэсэн ийм зохицуулалт байдаг учраас эзэмшүүлэх асуудал бол чухал байгаа юм. Монгол улсад бүртгэлтэй, ямар хэлбэрээр, хэдий хувиар. Энийг бол түрүүчийн Их Хурал дээр яриад зарчмын зөрүүтэй санал нь явж байсан учраас оруулж ирсэн.

Ашигт малтмалын төлбөр, төлбөртэй холбогдолтой зүйлүүд дээр нь манай Ганхуяг ажлын хэсгийн гишүүн, Албадан чөлөөлөх хуулийн яг Үндсэн хуулийн үзэл баримтлал, хуулиудын зохицуулалтын талаар Чинзориг нэмж тодруулж хариулах байх.

О.Ганхуяг: -Газрын харилцаа, геодези, зураг зүйн газар. Бид нар гэр бүлийн хэрэгцээний зориулалтаар эзэмшиж байгаа 700 метр газрын төлбөр. Ер нь одоогийн Газрын төлбөрийн хуулиар бол 90 хувь чөлөөлчихсөн байсан. 90 хувь чөлөөлөөд одоо 560-46 мянга 200 төгрөгийн хооронд авахаар байгаа юм. Бид нар одоогийн хуулийн төслөөр бол газрынхаа үнэлгээний бүсүүдийг нэлээн шинэчлээд, өргөтгөөд, Улаанбаатар хотыг жишээлбэл, 16 бүс болгоод гэр хорооллын буюу гэр бүлийн хэрэгцээний зориулалтаар Улаанбаатар хотод жишээлбэл, 16 бүстэй болно гэсэн үг. Нэлээн ялгавартай тогтоогоод өгч байгаа. Ингээд тооцоод үзэхэд 735 төгрөгөөс 67 мянга 914 төгрөг болохоор байгаа.

Өөрөөр хэлбэл, хамгийн үнэтэй буюу нэгдүгээр зэрэглэлийн Улаанбаатар хотод байгаа 700 м.кв газрыг гэр бүлийн хашааны зориулалтаар эзэмшиж байгаа гэдэг юмуу, Гадаад явдлын яамны урд нэг хашаа байдаг. Тэр айлынх гэхэд 67 мянга орчим жилдээ төл гэсэн ийм юу гарч байгаа.

Уурхайн лицензийн төлбөрийн хувьд бол одоогийн хүчин төгөлдөр мөрдөгдөж байгаа хууль маань жаахан ойлгомжгүй тусгагдсан байдаг. Өөрөөр хэлбэл, уул уурхайн лиценз олгохоос өмнө тухайн газрыг ямар зориулалтаар ашиглаж байсан, тэр төлбөрийн хэмжээг 2 дахин өсгөж тооцно гээд ингэж заасан байдаг. Энүүгээр тооцоход уул уурхайн зориулалтаар ашиглаж байгаа газрын 1 га-гийн төлбөр 92-оос 16 мянган төгрөгийн хооронд одоо авч байгаа. Тэгэхээр энийг бид уул уурхайн үйлдвэрлэл манайд газрын гадаргуу дээр нэлээн хохирол учруулдаг. Энийг бид 252 мянгаас 2 сая 310 мянган төгрөгийн хооронд улсын хэмжээгээр байхаар төлбөрийг нь ингэж гаргаж ирж байгаа /1 га-гийн/.

Ялгаа нь болохоор Газрын төлбөр буюу Газрын тухай хууль маань газрын гадаргуу дээр явагдаж байгаа харилцааг зохицуулж байгаа учраас энэ дээр газрын гадаргуу дээр явж байгаа нь газрын төлбөрөөр яваад, нөөц ашигласны төлбөр бол таны ярьж байгаа нөөцийнхөө төлбөрөөр явж байгаа. Заа, ялгаа нь эндээ л байгаа гэсэн тайлбарыг өгье.

З.Энхболд: -Содбаатар гишүүн тодруулъя. 

Я.Содбаатар: -Баярсайхан сайд аа, нэг ийм юм байгаад байгаа юм. Өвөлжөө, хаваржааны газар гэдгийг кадастраар тогтоочихсон байдаг уу? Энийг кадастрын зураглалаар. Тэгэхгүй бол хаваржаанаасаа төдөн метр ч гэдэг юмуу, өвөлжөөнөө төд гээд ер нь яахав, монголчууд одоо яг энийг эзэмшээгүй учраас ерөнхийдөө тэдний өвөлжөө, эдний өвөлжөө тэр гээд ингээд явдаг л даа. Энийг өнөөдөр Гол усны тухай хууль гарсан шиг энэ хууль гарсны дараа эсвэл кадастрын зураглал хийх гэж байна уу? Тэгж байж яг өвөлжөөний газар энэ мөн, энэ нь зуслангийн газар, энэ хаваржааны газар. Одоо ерөнхий ард түмний дунд байгаа ойлголтоор явах гэж байна уу? Энэ кадастрын зураг дээр байдаг юмуу, үгүй юу. Би яг геодези, зураг зүйн талаас нь мэдэхгүй юм.

Хоёр дахь нь, би хайгуулыг нь асуугаад байгаа юм. Хайгуулын талбай чинь таны хэлээд байгаагаар хэрвээ 1 га-гаас 250-иас 2 сая төгрөгийн төлбөр аваад эхэлбэл хайгуулын талбай чинь хэдэн га-гаар нь авдаг байхгүй юу. Тэгээд хайгуулын талбай чинь өөрөө их онцлогтой. Жишээлбэл, байгалийн хий, газрын тос чинь өөрөө судалгаа хийнэ гэдэг чинь. 

З.Энхболд: -Ажлын хэсэг хариулах уу, Баярсайхан гишүүн хариулах уу?

-Баярсайхан гишүүн.

Ц.Баярсайхан: -Ер нь роялт бол газрын хэвлийн баялаг бүх ард түмний өмчинд байна гээд энэ өмчийн л татвар шүү дээ. Хайгуулын лицензийн төлбөр, ашиглалтын лицензийн төлбөр бол лицензийн төлбөр л гэж ойлгож байгаа. Өөрөөр хэлбэл, эрхийн төлбөр. Харин ашиглаж байгаа газар дээр бол газрын төлбөр ноогдуулж байгаа юм. Тухайлбал, түгээмэл тархацтай ашигт малтмал дээр тодорхой хэмжээний газар хайгуулын зориулалтаар авчихдаг. Яг ашиглах үедээ багахан ашиг дээр нь авахад энэ дээр төлбөр өндөр тогтоож байна гэсэн ийм гомдол байдаг юм билээ. 

Энэ хуулин дээр бас нэг зохицуулсан юм нь хайгуулаа хийчихээд ашигт малтмалаа олчихдог. Нөгөө ашигт малтмалаа ашиглахын тулд хажууд нь газар авъя гэхээр заавал дуудлага худалдаагаар авдаг. Тэгвэл бид нар энийг тэр газрынх нь үнэлгээний анхны дуудлагын үнээр л тэр компанид өгье. Тэгэхгүй нэг уурхай барья гэдэг, гэтэл.

З.Энхболд: -Бэлчээрийн газрын кадастр гэж байдаг уу гэж байна. Ажлын хэсэг хариулаадах. Тэр бол энгийн зүйл шүү дээ.

Д.Мөнхбат: -Ер нь бэлчээр зохион байгуулалт гэж хийгддэг. Энэ бэлчээр зохион байгуулалтаар бол нийт бэлчээрийн талбайг өвөлжөө, хаваржааны болон зуслан, намаржааны гэж үндсэнд нь хоёр хувааж байгаа юм. Энийг ерөнхийдөө манайхны уламжлалт зан заншил, нутаг орны байдал тэр бүгдээсээ хараад энийг тэгж төлөвлөдөг. Ингэж төлөвлөхдөө тэр тухайн сумын, багийн орон нутгийн иргэд оролцоод, энэ хуваарийг хийж байгаа.

Эзэмшилтэй холбоотой яригдаад байгаа өвөлжөө, хаваржааны нэг газрын асуудал яригдаад байгаа юм. Тэрийг бид өвөлжөө, хаваржааны доорх газар гэж томъёолоод байгаа юм. Өөрөөр хэлбэл, нэг малын хашаатай, өвөлждөг тодорхой хэсэг газар байдаг шүү дээ. Ойн цоорхойд ч юмуу, нэг уулын энгэрт. Тэрийг бид нар хот суурин газар, гэр ахуйн хэрэгцээний зориулалтаар хашааны газар гэж бид нар 0,7 га газар ашиглаж байгаатай адилтгаад тэрийг нь бас өмчлүүлэх юмуу, эзэмшүүлэх боломж байх юм гэдэг утгаар л яриад байгаа юм. Орчны газар, орчны бэлчээрийн тухай биш. Нэгэнт тэрийг эзэмшүүлье, өмчлүүлье гэвэл кадастрын зураглалыг бид нар өнөөдөр хаана ч хийж болж байгаа юм. Тэнд асуудал байхгүй. 

Я.Содбаатар: -Одоо байхгүй байгаа юм. Тэрийг ажлын хэсэг дээр хэдүүлээ ярья.

Д.Мөнхбат: -Доорх газар гэдэг томъёоллоор явж байгаа.

З.Энхболд: -Нямаагийн Энхболд гишүүн асууя.

Н.Энхболд: -Хоёр асуулт байна. Ер нь энэ хууль боловсруулахад гол үзэл баримтлал  гээд юм гардаг. Одоогийн эрх барьж байгаа нөхдүүд маань цөөнх байх үедээ гол төлөв хүний эрхийн асуудлыг эрхэмлэдэг, төрийн үүрэг оролцоо аль болохоор бага байх ёстой, хүний эрх, эрх чөлөө хамгаас чухал, төрд өөрийн сонирхол гэж бараг байхгүй, байх ёсгүй гэсэн ийм юм их ярьдаг байсан. Одоо энэ хуулийн маань яг үзэл баримтлал талаас нь хараад үзвэл одоо эргээд, бидэнд тэр энэ гээгүй. Энэ чинь бас төрийн зохицуулалттай зах зээл, бүх юмыг зах зээл мэднэ, ганц нүдэнд үзэгддэггүй гар бүгдийг зохицуулж болохгүй ээ. Тэр тусмаа манайх шиг улсад төрийн зохицуулалттай зах зээл гэж байх ёстой. Хүний эрх Үндсэн хуулиар хамгаалагдсан хамгаалагдсан хэмжээндээ байх ёстой. Тэрэнтэй маргах юм байхгүй. Гэхдээ төрийн зохицуулалт байх ёстой гэж үзэж тэнд бид их маргалддаг байсан. Тэрэн дээр бид нэлээн муугаараа дуудуулдаг байсан. Хуучинсаг, юу, юу ч гэдэг билээ.

Энэ хуулийн гол үзэл баримтлал нь эргээд, энэ чинь бас төрийн оролцоо байхгүй бол болдоггүй юм байна, нийтийн ашиг сонирхлын юмыг төр зохицуулж байхгүй бол, зарим юмыг нь хүчээр хийж байхгүй бол, албадан шилжүүлж байхгүй бол болдоггүй юм байна гэдгийг бас эрх биш төр бариад ирэхээрээ ойлгож байгаа бололтой ийм утга агуулгатай юм орж ирж байна.

Би энийг зориуд яагаад асууж байна вэ гэхээр энэ албадан чөлөөлөхтэй холбоотой асуудал, бэлчээртэй холбоотой асуудлуудыг ярихдаа яг тийм. Үзэл баримтлалаа бид нар хувь хүн талаасаа илүү бодох уу, нийтийн эрх ашиг талаасаа илүү бодох уу гэдэг дээр юу гэж бодож, ярьж хийсэн юм бол? Бичсэн юман дээр юу ч алга. Шууд практик шаардлага гэдгээс нь эхлээд явчихсан байна. Энэ нь өөрөө их том зарчим байх ёстой. Засгийн газар дээр чухам яг ингэж ярьж хийсэн юмуу, ер нь зүгээр л. Энэ ч хуучин боловсруулж байсан хууль л даа. Шинэчилж оруулж ирэхдээ энэ талаар нь ямар нэгэн юм өөрчилж, бодож байсан юм байна уу? Энийг нэг хэлээч ээ, Баярсайхан сайд.

Хоёрт, миний яг хэлэх гэж байсан юмыг та хөндөөд түрүүн орхичихсон. Төвлөрлийг сааруулахтай холбогдолтой, орон нутагт тодорхой хэмжээгээр биеэ даахтай холбогдолтой асуудлуудыг яг одоо Засгийн газар, Их Хурлаас бүгдийг л эсрэгээр хийгээд байх юм. Бүгдийг төвлөрүүлээд, бүгдийг татаад, босоо удирдлагатай болоод л, эндээс томилдог болгоод л яваад байгаа.

Хэрэв энэ агуулгаар ингээд явна гэвэл таны түрүүний хэлж байсан, миний бас дотроо дэмжээд байгаа тэр бодол хэрэгжихгүй л дээ. Тэр нь юу вэ гэхээр тодорхой эрхүүдийг орон нутагт өгөх. Ялангуяа бэлчээр ашиглахтай холбоотой, бэлчээрийн төлбөр, газар ашиглалттай холбоотой нэлээд эрхүүдийг нь орон нутагт өөрт нь өгчихвөл тэр асуудал ядаж улсын хэмжээний, үндэсний хэмжээний асуудал болохгүй, орон нутаг зохицоод яваад байх ийм бололцоонууд бүрдэх юм.

Ер нь Газрын төлбөрийн хууль зэргийг нэг мөсөн хамт оруулаад ирэхгүй яасан юм бэ? Тэр чинь харахад үүнтэй огт холбогдолгүй юм шиг боловч яг газар зохион байгуулалт, газар ашиглалтынхаа тал дээр яг орон нутаг асуудлаа өөрөө шийдэх маш сайн хөшүүрэг болчих юм шүү дээ. Магадгүй тэрнээс болоод нүүдэл суудал нааш цаашаа ч болох тэр талын юман дээр ч нөлөөлж магадгүй. Нутаг хоорондын нүүдлийн юм ч нөлөөлж магадгүй. Ингээд, ингээд энэ юмнуудыг нь хамт оруулж ирж болоогүй юмуу?  Хэрэв одоо ингээд санаачлаад завсарлагааны хугацаанд тэр хуулийн төслийг эсвэл Засгийн газар хамт оруулаад ирвэл хамт сүрхий сайн хэрэгсэл, механизм болоод явчих юм болов уу гэж.

З.Энхболд: -Баярсайхан гишүүн.

Ц.Баярсайхан: -Бид хүний эрх, эрх чөлөөг бүгдээрээ л ярьдаг. Гэхдээ нэг хүний эрх ашиг нийтийн эрх ашиг гэдгээс доогуур байна. Тэгэхээр эрх ашгийн эрэмбээ их зөв ярьж, иргэддээ ч бас бид энэ ойлголтыг төрүүлэх ёстой юм. Үндсэндээ 32-ын тойрог, Зүүн дөрвөн замыг урагш нь үргэлжлүүлэх гээд, энэ процесс цөөн хэдэн айлаас л хамаарсан. Одоо мөн Улаанбаатар хотод хэрэгжиж байгаа 7, 14 дүгээр хороолол дээр барьж байгаа дэд бүтэц, орон сууцны барилга барихтай холбогдуулаад тодорхой гурав, дөрвөн айлаас шалтгаалаад л цаашаа үргэлжлэх бололцоогүй болоод зогсчихож байгаа юм. Гэтэл тэнд байгаа айл, өрх бол хананаасаа усаа авчихдаг, боловсон 00-той ийм нэг, хоёр өөрөө авах ийм л сонирхолтой байгаа юм. Тэнд төсөлд хамрагдсан иргэд ярьж байгаа юм. 

Нэг өрөө байр авсан Баянчандманьд 5 га газар авсан. Өнөөдөр тэндээ төмс ногоогоо тариад амьдрал ахуй дээшилчихлээ. Хүүхдүүд маань дулаан байрандаа санаа зовох юмгүй байна. Гэр хороололд байхад юун тэгэх вэ. Хоёр газар баахан утаа баагиулаад ингэж байсан гэдэг ийм л яриа, хөөрөө байдаг юм билээ. Тийм учраас нийтийн ашиг сонирхлыг хэрэгжүүлэх үүднээс зайлшгүй л энэ хуулийн концепц.

Энэ газрын харилцааны суурь хууль гэдэг нь аль нэг намын үзэл баримтлал гэхээсээ илүү энэ бол Монгол улсын өөрийнх нь тулгуур үндсэн аюулгүй байдлын гол зарчим. Бид энэ хуулиа тал, талаасаа нягтлаад зөв гаргачихвал энэ суурин дээрээ тулгуурласан эдийн засаг, хөгжлийн асуудал цаашаа нэг мөр болж жигдэрнэ. Би ийм итгэл үнэмшилтэй байгаа юм. Үүнтэй Энхболд гишүүн бас  санал нийлж байгаа байх гэж бодож байна.

Орон нутгийн бие даасан байдлыг бэхжүүлэхэд бид нар ер нь нам гэлтгүй олон нийт нэлээн санал бодолтой байгаа юм. Өмнө нь бид нар нэлээд олон босоо тогтолцоог хэвтээ тогтолцоонд оруулсан. Сая хоёр хуулин дээр зайлшгүй хөрөнгө мөнгөний хяналттай холбоотой, бүтцийн өөрчлөлттэй холбоотой орсон. Одоо энэ хуулин дээр байж байгаа босоо тогтолцоо бол хуучин хуулиндаа байсан заалт. Гэтэл хэрэгжүүлэх механизм дээрээ зайлшгүй орон нутагт эрх нь шилжихээр ийм болж байгаа юм. Тийм учраас би хэлсэн. 

Барилга, хот байгуулалтын салбар гэдэг бол орон нутагт тодорхой эрх хэмжээний эрх мэдэл шилжиж байна, барилга барих газар олгох зөвшөөрөл, нэг цэгийн үйлчилгээ гэхээр тэндээ л асуудлыг шийднэ. Бид бол эндээс лабораторийн гэдэг юмуу, хэмжлийн гэдэг юмуу эсвэл техникийн хяналтын бодлого, ийм л юмаараа тухайн харьяа байгууллагуудтайгаа ажиллана.

Газрын төлбөрийн хуулийг, түүнтэй холбоотой зарим эрх мэдлийг орон нутагт шилжүүлэх. Ялангуяа бэлчээр ашигласны төлбөр, малын тоо толгойд ноогдуулах татварыг хамгийн зөв, хамгийн бодитой тогтоох нь орон нутаг л гэж ойлгож байгаа. Тийм учраас энэ тогтолцооны шинэчлэл дээр хамтарч ажиллая.

З.Энхболд: -Эрдэнэбат гишүүн.

Ж.Эрдэнэбат: -Баярлалаа. Ер нь газрын харилцаа гэдэг асуудал маань өөрөө эдийн засгийн болоод амьжиргааны, ашиглалтын гээд хувь хүнтэй, иргэд, аж ахуйн нэгжтэй маш их, хамгийн ойр дөт харилцааны нэг хэсэг. Үүнтэй холбогдуулаад жишээлбэл, малчдын маань хувьд бэлчээрийн тухай асуудлыг Бэлчээрийн тухай хуулийн асуудал яригдаж байхад одоо гараагүй, яригдаагүй, хийгдээгүй байж байгаа. Энэ хуулийг зайлшгүй гаргаж тавих нь зүйтэй юм гэж би хувьдаа боддог юм.

Яагаад ингэдэг вэ гэвэл жишээлбэл, одоо энэ хуулин дээр зөвхөн өвөлжөө, хаваржааны, бэлчээрийн ашиглалтын асуудал яригдаж байна шүү дээ /эзэмшлийн асуудал/. Тэгвэл Монгол улсын онцлогоос хамааруулаад Сэлэнгэ аймгийн хувьд жишээлбэл, малчдад бэлчээрээ эзэмшүүлж өгөөгүйгээс шалтгаалж яадаг вэ гэхээр маш олон гадны нүүдлээр ирсэн малчдын хувьд бэлчээрийг нь талхалчихдаг ийм сул тал маш их байдаг. Тийм учраас энэ бол, тал хээрийн бүс нутагт заавал бэлчээр эзэмшүүлэх гээд байх шаардлага байхгүй байх. Тэгвэл шаардлагатай ийм бүс нутгууддаа бэлчээр эзэмшүүлэх асуудлыг нэгдүгээрт зайлшгүй гаргаж ирж тавих ёстой юм гэдгийг бас хэлмээр байгаа юм. Зөвхөн өвөлжөө, хаваржааны гэдгээрээ биш.

Дараагийн нэг асуудал бол, жишээлбэл, энэ хуультай холбогдуулаад хэлэхэд 79.1.3 дээр байна. 70.2.3 дахь заалтыг зөрчсөн тохиолдолд тодорхой хэмжээнд орлогыг үржүүлээд тавина. Дээр нь учруулсан хохирлыг нөхөн төлүүлнэ гэж. Хадлангийн талбайд хичнээн хэмжээний мал орж ирээд ямар хэмжээний хохирол учруулсан бэ гэдгээ нэгдүгээрт тооцох аргачлал зэрэг юм чинь гарсан уу, үгүй юу? Энийг тооцоход хэцүү л дээ. Тухайн жилийн өнгө төрх ямар байгаагаас шалтгаалж ямар хэмжээний хохирол учрах нь тогтоогдож байдаг. Тэгтэл энийг хуулин дээр ингээд тавиад өгчихдөг. Тэрнээсээ хамааруулаад гантай жил ямар хэмжээгээр тогтоох юм, ургац арвинтай жил ямар хэмжээгээр тогтоох юм бэ гэх мэтчилэн ийм эргэлзээтэй зүйлүүд их үүсэж магадгүй. Энийгээ бас хууль санаачлагч нарын хувьд харж, ялгаж ойлгож хандах байх гэж ингэж бодож байгаа.

Дээр нь 19 дүгээр зүйл дээр хот, хөдөөгийн ялгааг ерөөсөө оруулж өгөөгүй байна. Авч үзээгүй байна. Орон нутагт ажиллаж, амьдарч байгаа нэг иргэн 0,1 га-д төмс, хүнсний ногоо юмуу, жимс жимсгэнэ тарих гэж аваад тэнд юу хийх юм бэ? Хийх ч юм байхгүй шүү дээ. Ер нь орон нутагт хүн газар авч байна гэдэг маань амьдрал ахуйгаа дээшлүүлэх гэж, энэ амьдрал ахуйдаа зориулж орлого олох гэж л газар авч байгаа. Тэрнээс тансаг хэрэглээнд зориулж газар авч байгаа юм биш. Тийм учраас энэ дээр хот, хөдөөгийн ялгааг нэгдүгээрт гаргаж өгөх хэрэгтэй юм гэдгийг нэгдүгээрт хэлмээр байгаа юм.

0,7 га-г нэг удаа үнэгүй олгоно гээд гэр бүлийн хэрэгцээнд зориулаад ингэсэн байгаа. Энийг ч гэсэн орон нутагт, хот, хөдөөгийн ялгааг зааглаж өгөх хэрэгтэй. Ашиглаж байгаа газрыг нь ч гэсэн зааглаж өгөх хэрэгтэй, амьдрах гэж байгаа газрыг нь ч гэсэн хот, хөдөөгийн ялгааг зааглаж гаргаж өгөх ёстой юм.

19.3 дээр бас их сонин заалт байгаа юм. Атаршсан газрыг услах, бордох зэргээр хөрсийг нь боловсруулан сайжруулж ингэсэн тохиолдолд 100 хүртэлх га-г тариалалтанд, 5 хүртэлх га-г төмс, хүнсний ногоонд гэж байна. Атаршсан газрыг услах боломжтой байсан юм бол тэрийг атаршуулна гэж байхгүй шүү дээ. Байхгүй юм. Хэрвээ тэр атаршсан газрыг услаад арчилчихсан нөхөр бол бараг эрүүл газар худалдаж авснаас илүү их хэмжээний мөнгө, зардал гаргаж байж энийг худалдаж авна шүү дээ. Иймэрхүү заалтууд нэгдүгээрт байна.

Сайдын сая хэлж байгаагаар бол үндсэндээ орон нутгийн эрх мэдлийн хувьд тухайн шатны засаг дарга өөрийнхөө багийг бүрдүүлж ажиллаж байж л эрх мэдэлтэй байдаг юм шүү дээ /ер нь бол/. Тэгээгүй тохиолдолд багаа бүрдүүлж чадахгүй засаг даргын эрх мэдлийг энд яриад ч хэрэггүй байх гэж ингэж бодож байна.

Хамгийн сүүлийн нэг зүйл бол орон нутагт тусгай хэрэгцээний газар гээд байдаг байсан. Энийг энэ хуулинд байхгүй болгож байна. Уг нь хөөрхий, орон нутагт тусгай хэрэгцээний газар гэж байснаараа өнөөдөр тодорхой хэмжээний газар чинь энэ ашигт малтмалын лицензэд олгогдохгүй.

З.Энхболд: -1 минутаа одоо авах уу?

Ж.Эрдэнэбат: -Орон нутгийн тусгай хэрэгцээний газар гэж байснаараа өнөөдөр тодорхой хэмжээний газар маань хөөрхий, үлдсэн юм. Цаашдаа энийг нь байхгүй болгочихоор магадгүй энэ зүйлүүд чинь бүгд олгогдоод явчих магадлал үүсэж магадгүй. Тийм учраас хэрвээ яах вэ гэхээр, Засгийн газар өөрийнхөө бодлогын хүрээнд улс орны стратегийн чухал зайлшгүй шаардлагатай тухайн газрыг ашиглах шаардлагатай байгаа бол Засгийн газарт эрхийг нь өгөөд орон нутгийн тусгай хэрэгцээнд авдаг тэр эрх мэдлийг нь цуг үлдээчих ёстой юм.

Хэрвээ Засгийн газар стратегийн чухал шаардлагатай газраа ашиглах боллоо гэвэл орон нутгийн тусгай хэрэгцээнд байгаа газрыг авч болно гэдэг заалтыг оруулаад өгчих л дөө. Тэрнээс заавал орон нутгийн тусгай хэрэгцээнд хөөрхий амьтан, орон нутаг ойн сангаа ч юмуу, бэлчээрээ ч юмуу, хадлангаа хамгаалаад аваад үлдсэн газрыг нь заавал бусдад өгүүлэх гээд, энийг нь хүчингүй болгуулах гээд байх шаардлага байгаа юмуу, үгүй юу гэдэг ийм асуулт байна.

З.Энхболд: -Баярсайхан гишүүн.

Ц.Баярсайхан: -Эрдэнэбат гишүүний асуултад хариулъя. Эрдэнэбат гишүүний зарим саналуудыг хүлээж авч байна. Ялангуяа 19.2, 19.3-ыг бид хэлэлцүүлгийн явцад илүү тодотгоё. Гол нь хөрсний доройтолд орсон, эвдрэлд орсон, хэн ч ашиглахгүй байгаа тэр газрыг л нөхөн сэргээгээд мод үржүүлэх газар ч байдаг юмуу, шинээр мод тариад ингээд засаж тордсон нөхцөлд бас хажууд нь тэр зардлаа нөхөх хэмжээнд тодорхой хэмжээний газар тариалан, жимс, жимсгэнэ тариалах бололцоог л бүрдүүлье гэсэн ийм л саналаар орсон юм. Тэгээд хэлэлцүүлгийн явцад найруулъя.

Хариуцлагын санкцуудыг дахиж нарийвчилж үзье. Бэлчээр дээр ийм л хүндрэл байгаа юм. Би өөрөө бас Өмнөговь аймагт 10 гаруй жил аймгийн захиргаанд ажилласан хүн. Энэ үед бол бэлчээрийн асуудал говийн бүсэд бас л төвөгтэй. 5 см цас унахад бэлчээр үндсэндээ байхгүй болдог, ган гачигтай үед бүр л хэцүү. Гэтэл одоо, би Сэлэнгийг ойлгож байна. Нэг талаас нь уул уурхай, нэг талаас нь газар тариалан. Өмнөговьд бол сүүлийн үед Оюутолгой, Тавантолгой, бусад лицензтэй талбайнууд гээд, ингээд бэлчээрийн асуудал хүнд болж байна. Одоо дэд бүтцийн асуудал, нүүрс тээвэрлэлттэй холбогдуулаад тэнд малчид малаа маллах нь байтугай амьдрахад хүндрэлтэй болчихсон. Хөрсний маш их эвдрэл, сүйтгэл гарч байгаа, утаа, тоосжилт хэрийн хэмжээнээс хэтэрсэн. 

Тийм учраас хэрвээ Бэлчээрийн хуультай байсан бол малчид энэ дээр тодорхой хэмжээний нөхөн төлбөр ч авдаг юмуу, бэлчээрээ хамгаалаад үлддэг ч юмуу. Өнөөдөр манай Гурвантэс суманд байна, Баянхонгороос нүүрс зөөнө гээд хар зам тавих асуудал ярьж байгаа юм. Нөгөө бэлчээрийг нь дахиад л таллаж хуваагаад тусгай хамгаалалттай газрыг чинь хилээр зам тавих асуудал яригдаж байгаа юм.

Нэг талаасаа улс орны хөгжлийн асуудал боловч нөгөө талаасаа шууд бэлчээрийн мал аж ахуй руу довтолж байгаа довтолгоо болчихож байгаа юм. Тэнд байгаа иргэдийн эрх ашиг хөндөгдөхөд хүрээд байгаа юм. Тийм учраас эхний ээлжинд бэлчээрийн дотор байгаа /өвөлжөө бол бэлчээрийн л нэг хэсэг/, өвөлжөө, хаваржааны газрыг нь эзэмшүүлье. Эзэнтэй байна гэдэг чинь доройтгочихгүй, сүйтгэчихгүй. Өвөлдөө өвөлжөөгөө тойроод үнэхээр цаг хүндэрсэн үед нэг, хоёр өдөр бэлччих ийм нөөцтэй байлгахад энэ эзэмшиж байгаа хүн илүү хариуцлагатай болно гэж ингэж томъёолж оруулж байгаа юм.

Хууль гаргахад манай гишүүд нэлээд ярьсан юм. Цаашдаа, би бол эхний ээлжинд ямар ч гэсэн тодорхой журам гаргаад үзье. Засгийн газрын төвшинд. Тэр журмын хэрэгжилт бололцоотой байвал хууль болгож болох юм. Бололцоогүй зүйлийг нь өөрчилж болох юм. Ийм шат дамжлагатайгаар явбал зүйтэй юмуу гэсэн ийм бодолтой байгаа.

Орон нутгийн тусгай хэрэгцээний эрх суманд байсан. Энийг бид олон талаас нь ярьж байгаад нэгдүгээрт, одоо хайгуулын зөвшөөрөл өгөхдөө сумын иргэдийн Хурал бол үнэхээр малчдын гол бэлчээр, худаг ус, өвөлжөө, хаваржаатай газраа өгөхгүй гэдэг шийдвэр гарна гэж бодож байгаа юм. Тийм учраас хайгуулын лицензийг авахдаа нэгдүгээрт, зайлшгүй малчны, иргэдийнхээ саналыг авдаг болчихож байгаа юм.

Хоёрдугаарт, ховор зүйл, археологийн олдвор ийм газруудаа Тусгай хамгаалалтай газар нутгийн тухай хуулиар бас зохицуулах бололцоотой юм байна. Дээр нь Оюун сайд санаачлаад энэ хуулийг шинэчилсэн найруулга оруулж байгаа юм билээ. Энэ хуулин дээр нь бас оруулчих бололцоо байна уу гэж харж байгаа. Орон нутагт харин дэд бүтэц, шугам сүлжээ барихтай холбогдсон зүйлийг аймаг тусгай хэрэгцээндээ авахаар ийм заалт оруулсан юм. Зайлшгүй шаардлагатай ийм зүйл гэвэл хэлэлцүүлгийн явцад ажлын хэсэг дээрээ яриад оруулж ирвэл хууль санааачлагчийн хувьд хүлээж аваад дэмжихэд бэлэн байна.

З.Энхболд: -Арвин гишүүн асууя.

Д.Арвин: -Газрын харилцааны дөрвөн хууль орж ирлээ. Би гол хууль маань орж ирсэн байх гэсэн чинь орж ирээгүй байна. Монгол улсын иргэнд Газар өмчлүүлэх тухай хуулиа яагаад зэрэг оруулаад ирээгүй юм бэ? Энэ хууль чинь бас Монгол улсын хэмжээнд нэгдүгээр зэргийн хууль болчихоод байгаа шүү дээ. Бусдыг нь бид яаж ийж байгаад яриад гаргаад явуулчихна. Өнөөдөр иргэнд Газар өмчлүүлэх хууль ерөөсөө Монгол улсад хэрэгжихээ больсон. Бид нар Их Хурлаас Их Хуралд дамжуулаад л сунгаад байдаг. Тэгээд авсан юм байхгүй. 

Энэ хуулийг хаврын чуулганы эхний чуулганд оруулж цуг дөрвүүлэнг нь тав болгож хэлэлцүүлж болохгүй юу гэсэн асуудал байна. Яагаад гэвэл би энд газар албадан чөлөөлөх хууль ороод ирж байгаатай холбогдуулаад би энийг тавьж байна. Түрүүн таны яриагаар бол дэд бүтцэд орсон газар газраа өмчилж авсан хүмүүст нөхөн олговор өгнө гэсэн. Гэтэл өнөөдөр нийслэл Улаанбаатар хотод ихэнх иргэдэд чинь газрын гэрчилгээ өгөөгүй байгаа, өмчлөх эрхийг нь өгөөгүй байгаа. Энэ хүмүүс чинь Газар албадан чөлөөлөх хуулиар нөхөн олговор олгох юмуу гэдгийг асуумаар байна. Гол нь Монгол улсын иргэнд Газар өмчлөх хуулиа хаврын чуулганаар яаралтай оруулж ирж тавууланг нь хэлэлцэж байж энэ хууль хүчин төгөлдөр болох уу. Иргэдэд ч гэсэн бас нөгөө талаасаа сөрөг үзэгдэл ирэх вий. Газар албадан чөлөөлнө, тэгсэн мөртлөө нэг ширхэг ч, миний мэдэхээр сүүлийн дөрөв, таван жил гэрчилгээ өгөөгүй байгаа шүү.

Хоёрдугаарт, бэлчээр ярьж байна. Би өнгөрсөн парламентад бид ерөнхийдөө Их Хурал Бэлчээрийнхээ хуулийг хийгээгүй юм. Хийх гэж ярьж үзэж байсан юм байна. Маргалдаад ер болдоггүй. Энэ хуулинд бэлчээрийн газрыг эзэмшүүлнэ гэж ингэж орж ирж байгаад, энэ удаа эндээс нь шууд авах хэрэгтэй, сайд аа. Яагаад гэвэл бид хотод. Хөдөө амьдралтай шүү дээ. Энэ газраа мэддэг. Манай хөдөөнийхөн, манай иргэд чинь хэцүү шүү дээ. Нэг хүнд май гээд эзэнтэй болгочихно. Угаасаа хот л ийм заваан болохоос биш, хөдөө бол бүх газар сайхнаараа л байж  байгаа шүү дээ. Одоо нэг нь эзэмшчихвэл нөгөөдөхийнхөө малыг оруулж ирэхгүй бөөн зодоон болдог.

Бид нар тэнд очоод, Бэлчээрийн хууль гараагүй байхад чи энэ бэлчээрийг эзэмших нь хэн юм бэ гэж хэлж зохицуулж байж, иргэдийн нийтийн Хурлаар зохицуулж байж зохицуулдаг. Одоо тэгтэл нэг Дорж бэлчээрийн газрыг эзэмшээд суучихвал нөгөөдөхөө оруулахгүй ийм зовлон гарна. Ийм учраас манайх шиг ийм мал аж ахуйн орон бэлчээрийг өнөөдөр бид мал аж ахуй чинь бэлчээрээр явж байгаа энэ тохиолдолд бид бэлчээрийн газрыг эзэмшүүлэх асуудлыг ер нь амьдрал дээр аваад үзэхэд энэ дэмий. Энийг хэрэв хэлэлцүүлнэ гэвэл тусад нь Бэлчээрийн хуулиа бүгдээрээ оруулж ирье. Тэгээд ярих гэж үзье.

Бид өнгөрсөн хугацаанд хөдөө аж ахуйн чиглэлийн, энэ чиглэлийн мэргэжил байхгүй учраас бүгдээрээ Бэлчээрийн хуулийг дандаа л буцаагаад хэлэлцэхгүй явуулаад байдаг. Гэтэл одоо эзэмшүүлнэ гээд ороод ирж байгаа нь өөрөө хөдөө, орон нутагт маш их хүмүүсийн хоорондын түлхэлцлийг бий болгоно. Энийг энэ удаа бүгдээрээ өөр хэлбэрээр үзье гэж бодож байна.

Гурав дахь асуулт нь газар эзэмших эрхийн хугацааг бид дандаа дээд хэмжээг нь хийж оруулдаг л даа. Жишээлбэл, 15-аас 60 жил гээд. Бид доод хугацааг нь оруулж болдоггүй юмуу? Одоо хотоос гараад ирэхээр баахан олон газар иргэд нь газар аваагүй байхад тэр компанийн газар, энэ компанийн газар, энэ худалдана гээд. Тэгээд бүгдээрээ дөрөв, таван жилийн өмнө авчихсан. Бид дээд хугацааг нь тавьдаг. Гэтэл өнөөдөр компаниуд аваад л дөрөв, таван жил болоод ашигтай газар өгөөд байдаг. Тэгээд иргэд нь хохироод байна шүү дээ. Энэ чинь эцсийн эцэст бид нарын хэлдгээр танил талаараа авч байгаа. Тийм учраас газар эзэмших хугацаандаа 16.1-ээр доод хэмжээг нь, авлаа бол юмаа хийдэг байхаар энэ бүхнээ зохицуулъя.

З.Энхболд: -Баярсайхан. Дараа нь Байнгын хорооны дарга Баярсайхан Газар өмчлөлийн хуулиар.

Ц.Баярсайхан: -Арвин гишүүний асуултад хариулъя. Бид нар энэ хуулиудыг оруулж ирэхдээ түрүүчийн парламентын үед хэлэлцэж байсан дөрвөн хууль дээр тодорхой гишүүдээс гарсан 120 гаруй зарчмын санал, найруулгын саналуудыг тусгаж авч явж байгаа. Өөрөөр хэлбэл, Монголын төр бол залгамж чанараараа энэ асуудлаа шийдэх ёстой гэж ингэж үзэж байгаа юм. Дээр нь газрын харилцааны асуудал гэдэг бол төрийн бодлогын нэг том бүрэлдэхүүн хэсэг гэж.

Энэ Газар өмчлүүлэх тухай хуулийг бид нар Болд, Оюунгэрэл, Г.Баярсайхан гишүүд санаачилсан байгаа юм. Энэ багц хуулийг хэлэлцэх эсэхийг шийдсэний дараа энэ хуулиудаа нэгтгээд ажлын хэсэг дээрээ зохицуулаад хамтад нь өргөн барьсан таван хууль, нэмээд зургаа дахь хууль болгоод хамтдаа хэлэлцээд зохицуулалтуудыг нь энэ хуулиараа хангая гэж Байнгын хороон дээр ярьсан. Тэгээд Байнгын хорооны дарга нэмж хариулах байх.

Энэ Газар албадан чөлөөлөх хууль бол өмчийн харилцаа, хүний эрхийг нэн тэргүүнд тавина. Би түрүүн хэлсэн. Газар чөлөөлөхтэй холбогдолтой гэрээгээр зохицуулж байсан зүйл байгаа. Гэрээгээ хоёр талаасаа хүлээн зөвшөөрөхгүй явж, явж эцэст нь иргэн хохироод үлдэж байгаа юм. Төр бол ямар нэгэн хэмжээнд асуудлаа шийддэг. Тийм учраас ийм нөхцөлд иргэний эрх бүрэн дүүрэн хангагдах, нөхөн төлбөрөө авдаг байх, тэгээд бусад харьцаануудыг зохицуулах чиглэлээр энэ хууль бас шаардлагатай юм байна. Албадан гэдэг үгийг заавал хэрэглэх үү, үгүй юу гэдгээ хэлэлцүүлгийн явцад ажлын хэсэг дээрээ ярина биз ээ гэж бодож байгаа юм.

Бид бэлчээрийг бүхэлд нь эзэмшүүлэх гэж асуудал оруулж ирээгүй. Хамгийн гол нь бэлчээрийг нийтээрээ хамтраад эзэмшинэ. Зөвхөн бид нар энэ дээр өвөлжөө, хаваржааны газрыг ер нь эзэмшүүлье. Дээр нь бэлчээрийг эзэмшүүлэх, ашиглуулах асуудлаа Засгийн газар журам гаргаад явж байя. Би бас өөрөө Бэлчээрийн хуулийн төслийг санаачлагчдын нэг, оролцож Бакей гишүүн гол санаачлагч. Хийж байсан хурал семинарт нь оролцож, гадна дотнын хийсэн зүйлүүдийг бас сонсож байсан. Зохицуулахад их төвөгтэй. Манай орны нөхцөлд төдийлөн нийцэж хэрэгжүүлэхэд төвөгтэй юм. Тэгэхээр эхлээд тодорхой бэрхшээл, хүндрэл үүсэж байгаа, маргаан үүсэж байгаа харьцаануудыг зохицуулах гээд үзье. Болж байвал энэ маань цаашдаа хууль болоод явах ёстой гэсэн ийм л байр суурьтай байгаа юм. Арвин гишүүний холбогдох саналуудыг бид хэлэлцүүлгийн үед анхааръя. Баярлалаа.

Д.Арвин: -Энэ бүхнээ зохицуулъя гэсэн дээр?

З.Энхболд: -Тэр хэсгийг нь Байнгын хороо хариулъя гэсэн.

-Гарьдхүүгийн Баярсайхан.

Г.Баярсайхан: -Арвин гишүүний асуултанд хариулъя. Монгол улсын иргэнд Газар өмчлүүлэх хуулийн шинэчилсэн найруулгын хуулийг Болд гишүүн, Оюунгэрэл гишүүн, миний бие ба бусад гишүүд Монгол Улсын Их Хурлын даргад өргөн барьсан байгаа. Маргааш Даргын зөвлөлийн хурал дээр ирэх хоёр дахь юмуу, гурав дахийн Байнгын хорооны хурлын хуваарьт энэ хуулийг хэлэлцэх эсэхээр оруулж өгөөч гэсэн ийм санал тавина. Тэгээд Байнгын хороогоороо хэлэлцэх эсэхээ шийдээд, мөн ирэх 7 хоногийн чуулганаар бас хэлэлцэх эсэхээ шийдвэрлэе гэсэн бодолтой байгаа.

Цаашид эдгээр нийтдээ 6 хууль болж байгаа. Энэ 6 хуулийг нэгтгээд хэлэлцээд явъя гэсэн ийм бодолтой байгаа. Зарим холбогдох хуулиудыг, жишээлбэл, Газрын төлбөрийн тухай хуулийг Төсвийн байнгын хороо, Газрыг албадан чөлөөлөх хуулийг Эдийн засгийн байнгын хороогоор хэлэлцүүлээд санал, дүгнэлтийг нь аваад Байгаль орчин, хүнс, хөдөө аж ахуйн байнгын хороон дээр зангидаад явах нь зүйтэй байх гэсэн ийм бодолтой байна. Баярлалаа.

З.Энхболд: -Хаянхярваа гишүүн.

Д.Хаянхярваа: -Газрын харилцаатай холбоотой энэ хуулийг дэмжиж байгаа. Энийг мэдээж олон талаас нь сайн ярьж гаргах ёстой хууль байх. Гишүүд нэлээн хэсгийг нь ярьчихлаа. Миний санал, асуулт зарим нь давхцаж байна. 

Ер нь өвөлжөө, хаваржааны газар ч бай, ер нь газар эзэмшүүлэх, малчдад бэлчээр эзэмшүүлэх тухай асуудал дээр бас жаахан онцгой маягтай үзэхгүй бол энэ бас хэцүү асуудал юм шиг байсан. Сүүлийн үед бас нэг анхаарсан зүйл юу вэ гэхээр нөхөрлөлийн бүлэг гэж, ойн тодорхой хэсэг газруудыг хэлж хариуцаж аваад ажиллаад харж байхад төв, суурин газруудад эцэстээ малчдаа шахчихдаг. Бэлчээр хаваржаа, өвөлжөөнөөсөө болоод хоорондоо тэрсэлддэг, маргалддаг ийм юмнууд гарч ирдэг юм билээ.

Тэгэхээр түрүүн Эрдэнэбат гишүүн хэлсэн. Газар тариалангийн бүс нутаг дээр арай өөр онцлогтойгоор үзээд, өөр хангайн бүс, бусад газруудад арай ялгавартайгаар үзэх нь зүйтэй байх. Ялангуяа хангай, олон жил уламжлалт аргаараа мал аж ахуйгаа зохицуулаад яваад ирсэн газар дээр бид эзэмшүүлэх, өмчлүүлэх гээд ийм зүйлийг хууль, эрх зүйн асуудлаар зохицуулах тухай асуудал  нь тааламжтай бус байх гэж би бодож байна. Яагаад гэвэл нэгэнт иргэд өөрсдөө уламжлалт аргаараа зохицуулагдаад ирсэн юман дээрээ одоо хуульчилж өгөх гээд, хооронд нь төр хэрүүл хутгах шаардлагагүй болов уу гэсэн нэг ийм бодол байна.

Хоёрт нь, аймаг, нийслэлийн 0,7 га газрыг энд нэг удаа иргэнд өмчлүүлж болно гээд биччихсэн байсан. Бодвол энэ чинь төрсөн иргэн бүхэн аваад байх бололцоо энэ хуулиар үүсгэгдэж байна гэж би ингэж ойлгож болох уу гэсэн ийм асуулт байна. Тэгээд энд бас энэ хуулин дээр ийм зохицуулалт хийж өгсөн үү, хийж болох уу? Улаанбаатар, Дархан, Эрдэнэт гээд томоохон суурин газруудад 0,7 га газраа аваагүй иргэд маш олон байдаг. Газрыг нь өгье гэхээр боломж байдаггүй. Хөрш зэргэлдээ сум, бусад газруудад эзэмшүүлье гэхээр нөгөө сумдад нь давуу эрх нь сумдынхаа иргэд гэдэг юмуу ийм байдлаар яваад зохицож байгаа учраас энийг энэ хуулиараа ямар нэгэн байдлаар зохицуулалт хийж оруулж өгөх ийм талаар бодсон зүйл энэ хуулин дээр байгаа юу гэсэн ийм хоёр дахь асуулт байгаа юм.

Гуравт нь, албадан шилжүүлэх гээд, тэрэн дээр би үндсэндээ Баярцогт гишүүнтэй санал нэг байдаг. Гэхдээ энэ дээр бид маш нарийн юмнуудыг бодолцох ёстой юм билээ. Улаанбаатар хот, Дархан, Эрдэнэт гээд газруудад барууны өндөр хөгжсөн ганц нэг оронд явж газрын албаны юмаар судалж байхад олон жилийн өмнөөс хийх ажлаа төлөвлөчихсөн байдаг учраас олон жилийн өмнөөс хүндээ хэлдэг. 10 жилийн өмнө, 15 жилийн өмнөөс чиний энүүгээр хурдны зам явна, чи нүүгээрэй гээд ингээд тэр нөхцөлийг нь бүгдийг нь өгчихдөг. Эсвэл худалдана, эсвэл дараагийн газрыг нь авна, эсвэл ингэнэ гээд. Тэгээд тухайн цаг үедээ шийдвэрээ гаргадаг ийм нөхцөл бололцоотой юм билээ.

Бид нар энэ албадан шилжүүлэх гэдэг юман дээр нь бас энэ байдлын юмнуудыг нэлээн анхаарч үзэж, харгалзах ёстой байх. Энэ дээр харин ажлын хэсэг дээр ч бай, ер нь энэ хууль санаачлагчид энэ юман дээр нэлээн анхаарч ажиллахгүй бол манай иргэд чинь үндсэндээ нийслэл Улаанбаатар, Дархан гээд энэ төвлөрсөн газруудад албадан шилжүүлэх ажил хийхгүй бол үнэндээ хэцүү байгаа гэдэгтэй санал нэг байна.

Дөрөвт нь нэг зүйл байгаа юм. Би бас ганц, нэг хуулийн төсөл дээр хэлдэг юм. Сүүлийн үед босоо томилгоо гэдэг юм л маш их газар авч байна даа. Яг үнэнээ хэлэхэд сая Эрдэнэбат гишүүн аймгийн дарга байсан хүний хувьд зовлонгоо хэлж байсан. Уг нь дэмий л юм байгаа юм. Баярсайхан сайд “үгүй” л гээд байх юм. Энэ дээр болохоор аймгийн дарга зөвшилцөж томилдог байсныг болиод улс төрөөс хараат бус байлгах шаардлагатайгаар аймаг, нийслэлийн Газрын албаны даргыг засаг даргын саналыг үндэслэн төрийн асуудал эрхэлсэн төрийн захиргааны төв байгууллага томилно гээд оруулаад ирсэн. Ийм л юм сүүлийн үед зургаа, долоон агентлаг шилжих боллоо. Энд ийм гоё үгтэй болчихсон. Аймгийн даргатай зөвшилцөж томилно гэж. Тэгээд аймгийн даргаас асууж харагдана шүү дээ гэж хүүхдүүдийн хэлдгээр тийм л юм болдог юм л даа.

Одоо гадуур зарим нь тийм яриа явж байна гэсэн үү, нөхдүүд ээ. Энийгээ та нар бас бодолцоорой. Түр тэвчиж бай, одоо хууль гарна, би газрын дарга болно гээд гүйж яваа хүн цаагуур чинь олон байна гэсэн шүү. Тийм учраас төрийн албыг эрх мэдлийн хүрээн дотор нь хүмүүсийг ажиллуулах тал дээр Монголын төр анхаарч байх ёстой гэдгийг бас бодолцоорой гэдгийг би бас хэлмээр байна.

З.Энхболд: -Баярсайхан гишүүн хариулъя.

Ц.Баярсайхан: -Бэлчээр эзэмшүүлэхтэй холбогдолтойгоор тодорхой бүс нутгууд дээр ялгавартай хандах талаар яах вэ гэж байна. Энийг ажлын хэсэг дээрээ сайн ярилцах байх гэж ингэж найдаж байна.

Ер нь бэлчээр эзэмшүүлэх асуудлыг хуулиар зохицуулахаасаа өмнө Засгийн газар тодорхой журам гаргаад туршиж үзвэл яасан юм бэ гэсэн бодолтой байгаа. Малчидтай уулзаж байхад ямар ч гэсэн өвөлжөө, хаваржааныхаа газрыг өөрөө болгоод авъя гэдэг ийм сонирхол их байдаг. Яагаад гэвэл өвөлжөөн дээр байсан тэр малын зориулалттай объектууд бол ихэнхдээ эзэнтэй байгаа. Зарим газар худаг ус ч гэсэн тодорхой хэмжээнд хүмүүсийнхээ өмчлөлд өгчихсөн ийм зүйл бий. Тийм учраас бид нар бэлчээрийн хувьд бүхэлд нь эзэмшүүлэх гэдэг асуудал тавиагүй, өвөлжөө, хаваржаа гэдэг ийм л асуудал яриад байгаа юм.

Одоо, өөрөөр хэлбэл Улаанбаатар, Дархан, Эрдэнэтэд газар өмчлүүлэх асуудлыг олгох газар байхгүй гэдэг ийм л асуудал яригдаж байгаа л даа. Тэгээд өмнө нь намайг сайд болоод очиход судалгааны баг ажилласан юм билээ. Ер нь Монгол улсын иргэнд хаана газар өмчлүүлж болох вэ гээд. Нэг судалгаа хийсэн төслийн баг нь бичиг ирүүлсэн байгаа. Өмнөговь аймгийн Манлай суманд Монгол улсын иргэнд өмчлүүлэх газар байхгүй нь тогтоогдлоо гэж. Тэгэхээр энэ бол хаашаа судалгаа хийснийг нь би ойлгохгүй байгаа.

2013 онд хүн амын нутагшил, суурьшлын ерөнхий схем боловсруулах гээд ажил байгаа. Бид нар энэ ажлаа эхний ээлжинд Алтанбулаг, Замын-Үүдийг холбосон хурдны замын дагуу Дархан, Сэлэнгийн дүүрэг, Улаанбаатар орчим, Улаанбаатарын дагуул хотууд Чойр гээд энэ бүс нутгуудаар ялангуяа хууль байгаа улсын болон орон нутгийн чанартай замын дагуух газрыг иргэддээ эзэмшүүлж болно гэсэн заалт байгаа юм. Энэ циклүүд дотор жишээлбэл, Урьхан гээд Дарханы наана байж байдаг. Энд чинь тодорхой хүмүүс нутагшаад худалдаа, үйлчилгээгээ явуулаад бензин шатахуун гээд байж байна. Энд ийм маягийн тийм бүсүүдийг бий болговол хурдны замын дагуу бас суурьшлын шинэ бүсүүд гарч ирэх юм болов уу.

Хөшигийн хөндийн нисэх онгоцны буудал гэж ярьж байна. Төмөр замыг Богд уулын урдуур явахтай холбогдуулаад ийм бүс нутгууд гарах юм бол тэндээ харин эзэмшүүлэх, ашиглуулах газар орох байх гэж бодож байгаа.

Дээр нь 2013 онд, Засгийн газрын мөрийн хөтөлбөрт аймаг болгонд 1 мянган орон сууц барина гэж байгаа юм. Хэсэгчилсэн төлөвлөлт хийхдээ бид нар бас хувийн газар олгоод, тэндээ хувийнхаа орон сууцыг барих энэ газрыг энэ ерөнхий төлөвлөгөөний тодотгол, хэсэгчилсэн төлөвлөгөөгөөр харъя гэсэн ийм бодолтой байгаа.

Зохицуулалтын хувьд бас бодохоор юм билээ. Жишээлбэл, Дарханд очиж байхад Хараа голынхоо цаад талд гарангуут л өөр сумын, аймгийн нутаг болчих ийм жишиг байгаа. Улаанбаатарын эргэн тойрны газарт ч гэсэн Төв аймгийн газар байгаа. Энийг ойлгож байна.

Томилгооны хувьд би тэр босоо тогтолцоо гэдэг юман дээр төдийлөн ач холбогдол өгөхгүй байгаа. Ер нь томилгоо хамгийн чухал биш, хамгийн гол нь тэр ажлыг хуулийн дагуу мэргэжлийн хүмүүс л эрхлэх ажил. Дээр нь мэргэжилтэй боловсон хүчний тогтвортой ажиллагаа гэдэг бол хамгийн чухал гэдгийг орон нутагт бас тодорхой төвшинд ажиллаж байгаагийн хувьд ойлгож байгаа.

З.Энхболд: -Хаянхярваа гишүүний ярьдаг бол Дархан, Сэлэнгэ, Булган, Орхоны хооронд гараад байгаа. Одоо Эрдэнэт хотын хүн ам Булган аймгийн сумаас очиж газар авч байгаа. Гэр хороолол нь халиад явчихсан. Тэр газар байхгүй гэдэг бол сүүлд үүсгэсэн гуран аймагтай холбоотой л асуудал байгаа. Тэрийгээ шийдэх арга нь бас байгаа шүү дээ. Буцаагаад нэгтгэх. 18 аймагтай болгох. Хууль гаргаснаас.

Оюунбаатар гишүүн алга байна. Гишүүд асуулт асууж дууслаа. Маргааш өглөө 10 цагаас үг хэлж эхэлнэ. Үг хэлэх гишүүдийг маргааш өглөө ирсэн дарааллаар авъя.

Гишүүд: -Одоо авчих аа.


З.Энхболд: -Байхгүй байсан гишүүд дургүйцээд байдаг юмаа.

-Байсан гишүүдээ урамшуулчих уу.

-Үг хэлэх гишүүдийн нэрийг авъя. Зургаан гишүүн үг хэлнэ. Батбаяр гишүүнээр үг тасаллаа. 

Ц.Баярсайхан: -Баярцогт гишүүнийг нэмчихье.

З.Энхболд: -Баярцогт гишүүнийг нэмье.

Маргааш өглөө 10 цагаас чуулган үг хэлэхээр эхэлнэ.

Соронзон хальснаас буулгасан:

ХУРАЛДААНЫ ТЭМДЭГЛЭЛ ХӨТЛӨГЧ





Б.БАТГЭРЭЛ

